
Соаг̄к кырьй баяс

Мыйй чофта та̄ххтэпь томтсаххьтэ тӣнэтҍ ёаркса 
Антонова Са̄нндрэнҍ Вуэннҍтре нӣйтэнҍ кӣлт са̄мь кӣлле 
рӯшш кӣлэсьт адтъя прозаическэ кырьй «Та̄рьенч Кукесьсуххк» 
(«Пеппи Длинныйчулок»). Окромя са̄мь стиха, фольклорнэ, 
о̄ххпэм, кӣдттуе кырьетҍ я ӣммель баяс кырьетҍ, са̄мь кӣл 
тӣдтҍетҍ я ло̄гкҍетҍ адтҍ вуайй ва̄лльтэ кӣдтӭ я ло̄гкуэдтӭ о̄дт 
прозаическэ кырьй ко̄ллмэ куськэнҍ – 337 лыстэ альн.

«Та̄рьенч Кукесьсуххк», кырьйха шведскэ кӣлле 
кырьйхэенҍ нызнэнҍ Астрид Линдгренэнҍ, тула ё шэнтэ сама 
шоабшэм кыррьенҍ мыр классическэ кырьегуэйм эфтэсьт. 
Со̄нн ёарркма ли 60 э̄ллмант о̄ллмэгуэйм ӣжесь кӣлле. Тэдт 
ли авьтма кыррьй, ёаркса кӣлт са̄мь кӣлле кэскэсьт логе са̄мь 
кӣллэ.  «Та̄рьенч Кукесьсуххк» ли тыкквэнҍ кыррьй е̄нноллмэе 
я па̄ррнэе гуэйке. Со̄н я̄рролма ли удць ӣӈӈькьесь, тоавас, 
рӣттай, тӯсстлэй нӣйтэнч Та̄рьенч. Со̄нн ӣжесь тӣшшьесь 
сӣрэгуэйм цоаввн ло̄гкъенҍ я̄л философия юррткэтҍ я уййталл 
ло̄гкъетҍ ва̄лльтэ вуэзь со̄н сӣрэнҍ.

Мыйй на̄дҍедтэпь, тэдта прозаическэ кыррьй аллк 
пыххтлэ куннт югке о̄ллмэтҍ, тӣдтҍетҍ са̄мь кӣл я а̄ннт та̄ххтмуж 
тӣдтӭ са̄мь роднэ кӣл ло̄гкэм гуэйке ӣжедӭсь тэнна кырьй я 
оаннӭ со̄н ӣжесь па̄ррнэ я̄лэсьт. Са̄мь кӣлл ли чофта шӯр цысст 
са̄ррнэм гуэйкэ кэ̄сськэсь са̄мь о̄ллмэгуэйм е̄ттксэсьт, пэ̄ҏтэсьт 
ӣжесь пӣррсэсьт, школасьт о̄ххпнуввэм па̄ррнэгуэйм. Кырьесьт 
е̄ннэ ли томтас са̄ннӭ,  ко̄йт тула ё кулэтҍ я о̄дт са̄ннӭ, ко̄йт 
никуэссь никасьт ебпэ кулна. Кырьесьт  ныдтҍшэ коа̄ввнбэдтӭ 
е̄ннэ таррмъя практичнэ са̄ннӭ я са̄ррнмушшэ, ко̄йт вуайй 
оаннӭ вӯййксэнне практикасьт югкепяййвса кӣлэсьт.

Та̄рьм евла кырьетҍ ёарркэй, кугк те̄дченҍ шведскэ 
я куэлнэгк соа̄ме кӣлэтҍ ёарркэм гуэйкэ кырьй вӯййкэсьт 
шведскэ кӣлэсьт. Тэннгуэйкэ са̄мь кӣлле ёарркмуж лыххкма 
ли Лилианна Лунгина шведскэ кӣлэсьт рӯшш кӣлле 
ёарркмужэсьт. Танна тэнн кырьй редактор, ке̄ те̄дт ко̄ллм кӣл, 
кӣче кырьетҍ, ёаркса рӯшас я са̄мас я пыйнэ кырьенҍ вӯййк 
шведскэ кӣлле. Маӈӈа тэсьт мыйй вӯййкьемь коале манҍтэ 
сэетҍ, кугк лийенҍ лыххкма кырьесьт рӯшш кӣлле я лажьхэмь 
луэшштма ся̄гкнэгэтҍ, ко̄йт лӯшьтэ рӯшас ёарксэй я тэнн 
лажьхэмь са̄мь кӣлле ёаркса кыррья. Тэйн, са̄мь кӣлле ёаркса 
кыррьй ли Астрид Линдгрен шведскэ вӯййк кыррья алльтла, 
мэ̄нн рӯшшас ёарркмушша.

Кыррьй редактор кӣче, нёллькэй я чинэ са̄мь кӣл. 
Касьт эфт тэгк са̄нҍ кырьесьт лийенҍ кырьйха югке-налла, 
воа̄лэшьт тэнн кырьйхэмь-на̄ль, ко̄нн мӣлльтэ е̄на са̄ннӭ 
ёаркса кырьесьт лийенҍ кырьйха эфт-налла. Соа̄нӭтҍ ныдтҍшэ 
кӣчемь Г. М. Керт са̄ннҍнэгкесьт1 я «Рӯпьсесь» са̄ннҍнэгкесьт2. 
Ноа е̄ннэ са̄мь са̄ннӭ, кугк ле̄в оаннма кырьесьт «Та̄рьенч 
Кукесьсуххк», евла куххтэ са̄нньнэгкенҍ. Тэннгуэйкэ мыйй 
Са̄нндрэнҍ Вуэннҍтре нӣйтэнҍ чинэмь са̄ннҍнэгкь, ку аллк 
оаннӭ маль эйй пугк са̄мь соа̄нӭтҍ, кугк о̄ннъюввенҍ кырьесьт 
«Та̄рьенч Кукесьсуххк». Тэдт са̄ннҍнэххьк аллк ве̄кьхе ло̄гкъетҍ 
ке̄ххьпса ло̄гкэ кӣлт са̄мь кӣлле удць Тарья тыкквэнҍ я̄ллмуж 
баяс. Са̄ннҍнэгкь кырьй гуэйке «Та̄рьенч Кукесьсуххк» чиннэпь 
лӯшшьтэ 2014 ыгь оа̄лкхэжэсьт.

«Та̄рьенч Кукесьсуххк» никуэссь элийе выййтэ, го надта 
о̄ллмэ я эхтнэг ев лийе эфт ся̄мма бе̄ййдэдтэ югке рэ̄зэгуэйм 
я вуаннче пя̄ллшэ кырьй выййтмуж Тарья тыкквэнҍ я̄ллмуж 
баяс. Адтҍ та̄та це̄ӆӆьке пукэтҍ, ке ля̄йй а̄нҍсуввма тэйта 
лыгкэнҍ, шӯрр па̄ссьпе. Авьтмуссе чофта е̄ннэ па̄ссьпужа 
Антонова Са̄нндрайя Вуэннҍтре нӣййта со̄н е̄нас ло̄ссесь ёарркэм 
тӯе гуэйке. Со̄нн лыххк, ко̄ххт э я̄наш ӣжесь тӯйе, тӣӈькеха кӯтҍк 
та̄ххтмуж мӣлльтэ, пынне са̄мь кӣл пуэдтӭй пуллдэгэ гуэйке. 
1	 	Керт,	Г.	М.	1986.	Сам̄ь-рӯшш	я	рӯшш-сам̄ь	сан̄нҍкыррьй.	Ленинград	«Просвещение».
2	 Афанасьева,	Н.	Е.,	А.	А.	Антонова,	Б.	А.	Глухов,		Р.	Д.	Куруч,	Е.	И.	Мечкина,	Л.	Д.	Яковлев	1985.	
Сам̄ь-рӯшш	соагкнэһкь.	Москва	«Рӯшш	кӣлл».

Юррт ёарксэ кырьй «Пеппи Длинныйчулок» са̄мь кӣлле выйтэ 
Яковлева О̄ленк Сымман нӣйтэсьт Российскэ Федерация Мӯрман 
е̄ммьне «Куэлнэгк Соа̄ме Эхтнэг» шурьмузэсьт, ке ныдтҍшэ 
ця̄ӆӆка а̄ррвъесь соа̄гэтҍ ёарркэм баяс кырьй са̄мь кӣлле. Эфтэсьт 
«Таввял вуаннтас ва̄ннҍ о̄ллмэ Мурман е̄ммьне выгкъегуэйм 
Советэнҍ», РФМЕ̄ «Куэлнэгк Соа̄ме Эхтнэгк» мӣдтӭнҍ проект 
политическэ ре̄вьн райя. Я тэдт са̄ррнмушш ве̄кэхьт аннҍтэ 
ма̄кс лӯшшьтэмь гуэйке 1000 ве̄рьт надта ланҍ программасьт 
нэ̄ммэ мӣлльтэ «Таввял вуаннтас ва̄ннҍ о̄ллмэе экономическэ я 
социальнэ я̄л пайнэм ва̄рэсьт» 2012–2016 ыгенҍ. Проект эйй выг 
та̄вьретҍ мӣгкэм шӯрр тӯй, я выййтма кыррьй ля̄ннч ло̄гкъетҍ 
ла̄йххма. Мыйй тэннгуэйкэ чофта па̄ссьпушшэпь шведскэ 
копанияя «Saltkråkan» («Сальткрокан»), пэ̄йель со̄н кырьйхэй 
кырьй «Та̄рьенч Кукесьсуххк» Астрид Линдгрен пуллдэг пя̄ллшэв 
кырьйхэй праватҍ, я ке̄гк э̄ннҍтэнҍ мыйе праватҍ лӯшштӭ кырьй я 
Иӈгрид Ваӈ Нюман тыкквэнҍ кырьйнэзэтҍ вэсьтэ тӣӈкэха. Кыррьй 
«Та̄рьенч Кукесьсуххк» никуэссь эйй лийе выййтӭ ГОБУ «Таввял 
вуаннтас ва̄ннҍ о̄ллмэ Мурман е̄ммне кэ̄сск пэҏт» ве̄ххьквудха. 
Мыйй са̄ррнэпь па̄ссьпе со̄н шурьмуссе я кэ̄сск пэҏтэсьт лыххкъетҍ, 
кугк пуэраст спроа̄ввдэдтӭнҍ пугк административнэ рэ̄зэгуэйм, 
кугк выйтнэнҍ кырьй лӯшштэмь па̄ль. Ныдтҍшэ та̄ххтэпь 
па̄ссьпушшэ «Гиеллатэкно – са̄мь кӣл технология кэ̄сск пэ̄ҏҏьтэ», 
ку ли Норвегия Тромсё ланҍ университетэсьт, Тронд Тростерюд я 
Лэнэ Антонсэн техническэ пайнэмужэсьт я а̄ррвъесь са̄ррнмужэсьт 
редакционнэ я корректировочнэ лыгк па̄ль кӣххчмэнҍ кырьй 
са̄мас.

Пукэтҍ шӯрр па̄ссьпе я шӣг ло̄гкмуж!
Тромсё, 2014 о̄дтыгьманн
Элизабет Шеллер

АВЬТМУС КУССЬК: ТА̄РЬЕНЧ КУКЕСЬСУХХК

ТА̄РЬЕНЧ Е̄ЛХЭДЭ ПЭҎТЭСЬТ «ЧУЭНЬ»

Эфт швецкэ удць-удць лана ре̄вьнэсьт тыйй уйнсебпе 
чофта луэшштэдтма сад. А садэсьт чуэннч а̄йкэсьт чоа̄пна 
ла̄фф пэ̄ҏҏт. Тэль тэнн пэҏтэсьт э я̄лл Та̄рьенч Кукесьсуххк. 
Соннӭ тӣвтэ аххц ыгке, ноа, юррьтлэгке ӣджьсант, я̄лл со̄нн 
тамьпе во̄фьсе о̄ххтэ. Со̄нэсьт евла ни аджь, ни е̄ннҍ, э, 
вӯййкэсьт са̄ррнэ, тэдт ли чофта шӣг – нике эйй выехьт со̄н 
вуэдтӭ сама сӣррэм па̄ль я нике эйй па̄к югкэ кӯлль вӯй, куэссь 
та̄тсувв по̄ррэ ня̄ллксэтҍ.

Э̄ввтэль ля̄йй Тарьясьт аджь, я со̄нн чофта со̄н шоабэшьт. 
Е̄ннҍ со̄нэсьт ныдтҍшэ куэссь-ля̄ннч ля̄йй, ноа Та̄рьенч со̄н 
ё во̄фьсе эйй мушьт. Е̄ннҍ ёа̄ме тула, куэссь Та̄рьенч ля̄йй 
вя̄л удцьхэнченҍ, ле̄жэ кӣтткмэсьт я пэре чофта ря̄гэ, ныдтҍ 
кугкхэлэ, нике эйй вуайя тӯсстэ соннӭ э̄ллтнэ. Та̄рьенч оасск, 
со̄н е̄ннҍ я̄лл адтҍ альмэсьт я ке̄ххч тамьпе че̄д удць райка 
ӣжесь нийта э̄л. Тэннгуэйкэ Та̄рьенч тоа̄ййв маххай соннӭ 
кӣдэнҍ я югке вуэр соа̄рнант:

-Ель пэ̄л, я̄нна, мунн эмм моа̄ййкэй!
Ноа ӣжесь ажь Та̄рьенч мушшт чофта пуэраст. Со̄нн 

ля̄йй куххгклэж ёадтмуж капитанэнҍ, со̄н ка̄репь е̄дэ ме̄р я 
океан чоа̄зетҍ, я Та̄рьенч никуэссь эйй роа̄ттксэллма эженӭсь. 
Ноа э̄ххьтэшьт, тоавас шэ̄ӈ па̄ль, шӯрр нэ̄ммп пэ̄зэ со̄н ме̄рре, 
э со̄нн ка̄дэ. Ноа Та̄рьенч оаскэ, эфт мо̄джесь пе̄йв со̄н аджь 
ма̄ххц, со̄нн никоххт эйй вуаййма юррьтлэ, со̄нн кэцкэ. Со̄нн 
пые, аджесь поабпэхьт сӯллъе, касьт я̄лл е̄ннэ-е̄ннэ негрэдтӭ, 
э шэнтэ со̄нн тамьпе цоа̄ррэнҍ я со̄нн пӣйве мӣлльтэ воа̄нцач 
коалль коронканҍ вуэйв альн.

-Мун е̄ннҍ ли ӣӈӈькэль, а мун аджь – негритянскэ 
цоа̄рр! Эйй югке нӣйтэнч вуайй куаррктэ мугка тыкквэнҍ 
ро̄дҍхеленҍ, – чофта тоа̄ййв соа̄рнэч Та̄рьенч кӯсстҍей роа̄мэнҍ.

-Куэссь аджя тӯйяшт вэ̄ннас, со̄нн пуадт мун гоаррэ, э 
мунн шэнта негритянскэ принсэссанҍ. Тэль-ко̄ххт! Тэль ля̄ннч 
шӣг!

Тэдт вуэммь пэ̄ҏҏт, пыҏс а̄нҍсуввма луэшштэдтма 
садэнҍ, аджь вӯсьтэ со̄н е̄ннэ ыгке маӈас. Со̄нн чинндэдэ 
е̄лхэдтэ тэста Та̄рьенҍ, куэссь пуарасэм я эйй вуэешшкуэдҍ 
выгкэ ка̄рьпэтҍ. Ноа маӈӈа тэсьт, куэссь аджя ка̄дэ ме̄рре, 
Та̄рьенч ёадтэй вӯййкэсьт ӣжесь пэ̄ҏҏьтэ «Чуэнь», вӯррьтэмь 
гуэйкэ со̄н моа̄цант. Пэ̄ҏҏт «Чуэнь» – ныдтҍ коаххчьювэ тэдт 
вуэммь пэ̄ҏҏт. Комнатанҍ чуэнче мебель, кухнясьт лийенҍ 
оа̄ссьтэ – коа̄штэдэ, гу надта чиннӭнҍ, Та̄рьенч пуадт, вуаяхч 
тэста е̄лхэдтэ. Э̄ххьтэшьт юэв ке̄ссь е̄кьна Та̄рьенч проащщъедэ 
матросэгуэйм ажесь ка̄репь альн. Пугк сыйй шоабшэнҍ Тарья1, 
я Та̄рьенч ныдтҍ пукэтҍ сӣнэтҍ шоабэшьт, роа̄ттксэллэ ля̄йй 
чофта ло̄ссэ.

-Кӯдтсэллэ, па̄ррнэ!- цӣӆькэ Та̄рьенч я нӣссэль пукэтҍ 
вуаххца ка̄нҍц ка̄нҍцэсь мӣлльтэ. -Елле пэ̄ллэ, мунн эмм 
моа̄ййкэй!

Лышшэ кӯххт ка̄вьн воа̄льтэ мӣлльтэ: удць обезьянкъя, 
ко̄нн ко̄ххченҍ господин Нӣльсон – соннӭ ля̄йй ла̄йха эженҍ, – 
я шӯрр чабадан, те̄вьтха коалль тяӈкагуэйм.

Пугк матрос чуэннчленҍ палуба альн я пэ̄джькэнне 
кӣххченҍ нийта мӣлльтэ, вэсьтэ со̄нн эйй ка̄дта сӣн чильменҍ. 
Ноа Та̄рьенч воа̄нҍце кэ̄рр лоа̄фькэнҍ э эфт вуэр эйй выльшха 
маӈас. Вуэльк альн со̄нэсьт оарэ господин Нӣльсон, а кӣдэсьт 
со̄нн кӯнҍтэ чабадан.

-Уйтэ о̄ххтэ... Тыкквэнҍ нӣйта. Я вай со̄н цавцах!- цӣӆькэ 
матрос Вуэдтар, куэссь Та̄рьенч ка̄дэ чальмэсьт, я чисстэль 
кэ̄ннял.

Со̄нн ля̄йй вӯййк, Та̄рьенч э зоа̄бэль ля̄йй тыкквэнҍ. Пукэ 
е̄нмусс тывяхт со̄н вӣгк эйй нийта мӣлльтэ, э элля е̄ммьне 
1	 Та̄рьенч	=	им.	падеж	ед.	ч.,	Тарья	=	вин.,	род.	падеж	ед.	ч.

альн рӯппьсесь кабперь1, ку вуанчахч со̄нэнҍ спроа̄ввдэдтэ. 
Со̄нн вуаяхч тӣж гуэйкэ пайнэ я̄бпаш, гу та̄тсахч, те̄дчебпе, 
со̄нн тэнн тоа̄ййв лыгкант. А Тарьясьт ли е̄бешь, ко̄нн со̄нн 
вӯсьтэ сама тэнн пе̄йв, куэссь е̄лхэдэ ӣжесь пэҏтэсьт. Та̄рьенч 
пай юрьтэ я̄бпаш баяс. Е̄бешь я̄лл со̄нэсьт пэҏт луннҍ лыххкма 
лоа̄г вӯлленҍ2. А куэссь Та̄рьйне та̄тсувв тамьпе югкэ чай лубэ 
кофе на̄пь, со̄нн, эйй кугкь юрьт, куэннт я̄бпаш садта.

Поа̄лльтэ со̄н пэҏтэнҍ «Чуэнь» чуэннч ныммьп пэ̄ҏҏт, 
ныдтҍшэ пыҏс а̄нҍса садэнҍ. Тэнн пэҏтэсьт е̄ллев аджь, е̄ннҍ я 
кӯххт парна – па̄ррьшэнч я нӣйтэнч.

Па̄ррьшя коадчетҍ О̄нä, а нийта – Ца̄нä. Тэгк ле̄в пэре 
шӣг па̄ррнэ, шӣгктэнне вуэпьса я по̄слэхманнӭй па̄ррнэ. О̄нä 
никуэссь я никесьт эйй а̄н я ӣнха лыххк пугк, мэ̄нн е̄ннӭсь 
па̄ххк. Ца̄нä эйй ка̄вьрсуж, куэссь едтҍ э̄ннтэ тэнн, мэ̄нн 
со̄нн та̄ххт, я пай ли мугка ре̄ввкла ӣжесь пэре чӣст сӣтцэвэ 
платьешкасьт. О̄нä я Ца̄нä ра̄ххксэнне сӣрренҍ ӣжесь садэсьт, 
ноа сыйе пашшегке вя̄л ев вуална ка̄нҍц, э сыйй юррьтэнҍ 
коа̄ввнэ ӣджясь тоа̄вврэжэтҍ сӣррэм гуэйкэ. Тэнн па̄ль, куэссь 
Та̄рьенч вя̄л ёдтэль эженӭсь ме̄рэ я океанэ мӣлльтэ, О̄нä я Ца̄нä 
мудта вуэр ню̄мнэнҍ а̄йт э̄л, ра̄ттҍкэй сад пэҏтэсьт «Чуэнь» сӣн 
садэсьт, я югке вуэр соа̄ррнэнҍ:

-Ко̄ххт шоалшэпь, го нике эйй е̄ль тэнн пэҏтэсьт. Тэль го 
шӣг лиххч, тэста е̄лхувахч ке-не па̄ррнэгуэйм.

Тэнн ке̄ссь чуввесь е̄кьна, куэссь Та̄рьенч авьтма вуэр 
топцэ ӣжесь пэҏт пэ̄йель укскэнтэш, О̄нä я Ца̄нä уййтма 
лийенҍ. Е̄ннӭсь вӯлкэхьт сӣнэтҍ куэсса не̄дтэль байя оа̄ххкась. 
Тэннгуэйкэ сыйй ев те̄дтма тэнн баяс, ке е̄лхувэ поа̄ллт 
пэҏтэсьт. Сыйй пӯдтӭнҍ оа̄ксэсь е̄кьна, а ӣнцэ пэ̄ҏҏт а̄йт 
уксэсьт, кӣххченҍ олкэс, вя̄л нимэнн ев те̄дта, юррьтэнҍ, мэ̄йн 
сыйе а̄нҍсуввэ. Я тэль сама тэнн минута па̄ль, сыйе коа̄штэдэ, 
ниманҍтэ тыкквэнҍ па̄йхк ев вуанч коа̄ввнэ э пе̄ййв вуэллк 
тоаськэсьт, тэнн минута па̄ль а̄ввэнҍ поа̄ллт пэҏт а̄йт уккс, э 
олкэс выллей нӣйтэнч. Тэдт пукэ нийтанҍ ля̄йй сама тыкквэнҍ 
нӣйта, манҍтэ куэссь-ля̄ннч пӯдӭ уййнэ О̄нҍне я Ца̄нҍне.
1	 милиционер
2	 на	террасе	(под	крышой,	сделанной	возле	дома)

Та̄рьенч Кукессьсуххк ёадтсэлэ ӣнцэсь воа̄нцчемуж 
лыххкэ. Тэль ко̄ххт со̄нн кӯсстэй: вӯпт мо̄рква эввна лийенҍ 
па̄ррькта кӯтэнҍ кэ̄рр коассанҍ, чогкшуввма югке гоаррэ; 
нюннҍ ля̄йй гу удць чофта удць картопля, я вя̄л чарьмегуэйм; 
шӯрр ко̄ммьтэсь ня̄льмэсьт вӯӆӆькэнҍ вӣллькэсь па̄нҍ. Со̄н 
альн ля̄йй алехь платья, а го алехь та̄вяр соннӭ, кӯсстэй, 
эйй вуаллма, со̄нн па̄йххкэдҍ платья сэегуэйм рӯппьсесь 
куськэгуэйм. Чофта се̄ӈькесь я коашькэсь ю̄лькэ э̄л кӣзе югке 
эвьн кукесь сугкэтҍ: э̄ххт – руччкесь, а ныммьп – чоа̄ххьпесь. 
А пэре шӯрр чоа̄ххьпесь тӯфля, коа̄шштэдэ, тэль-тэль кэ̄ххчев 
ю̄лькэсьт. Аджя вӯсьтэ соннӭ сӣнэтҍ Соа̄ййв Африкасьт 
шэ̄ннтэм ва̄рэсьт, э Та̄рьенч нимэнн мудта оаннӭ эйй та̄ххта.

А куэссь О̄нä я Ца̄нä уйнсенҍ, вуэльк альн е̄ххк 
нийтасьт оарр обезьянэнч, сыйй кэ̄лльменҍ тыкквэнӭсьт. Удць 
обезьянэнч ля̄йй тыввнаххта алехь коа̄дтӭтҍ, со̄н альн ля̄йй 
ца̄гка чуввесь-руччкесь курточка я вӣллькесь сӯййн шля̄ххп.

Та̄рьенч ва̄ннҍцель чӯлл е̄тткас, эфтэнҍ ю̄лькэнҍ воа̄нҍце 
тротуар мӣлльтэ, нымьпенҍ – мост мӣлльтэ. О̄нä я Ца̄нä ев 
лӯшштла сост чильметҍ, ноа со̄нн ка̄дэ е̄тткас моагкь туэгка. 
Ноа выххтэнне нӣйта моа̄цэ, ноа адтҍ со̄нн воа̄нҍце эвтэс 
ка̄нтэ. Со̄нн тэннгуэйкэ ныдтҍ воа̄нҍцэ, го эйй вышша пыҏс 
коа̄ввсэ, куэссь юррьтэль моа̄ст пэ̄ҏҏьтэсь ва̄ннҍце. Э̄ллтэнҍ 
поа̄ллт пэҏт райя, ескэ.

Минута бай па̄ррнэ кӣххченҍ ка̄нҍц ка̄нҍцесь э̄л. Кя̄джя 
О̄нä цӣӆьке:

-Мэ̄йт то̄нн эвтэс ка̄нтэ ва̄нцах, гу ра̄ххк?
-Мэ̄йт мунн ва̄нца, гу ра̄ххк?- ва̄сьт кэ̄джель Та̄рьенч. 

-Мыйй гудэль е̄ллепь ва̄лт ланӭсьт, ныдтҍ? Мэ̄йт, югке олма 
эйй вуэй ва̄ннҍце, ко̄ххт та̄ххт? Я то̄нн та̄тнехь тӣдтӭ, Египтэсьт 
пугк ныдтҍ ва̄ннҍцэв, э нике эйй тыфтуж.

-Масьт то̄нн те̄дах?- кэ̄джель О̄нä. -Аме то̄нн эгк лиййма 
Египтэсьт.

-Ко̄ххт?! Мунн эмм лиййма Египтэсьт?!- се̄нтэ Та̄рьенч. 
-Ныдтҍ тэль, ця̄кэсьт нюнҍ альн: мунн лийе Египтэсьт э те̄дчехь 
мунн ёдтӭ пырр альм я каллнэм райя уййнэ пугк тыветҍ.  

Мунн уййнэ коа̄вьнэтҍ ко̄з тӣшшья, мэ̄нн о̄ллмэ, кугк ва̄ннҍцэв 
эвтэс ка̄нтэ ра̄к-налла. Тыкквэнҍ ли тӣдтӭ, мэ̄нн то̄нн алкчехь 
са̄ррнэ, уйнчехь, ко̄ххт мунн ва̄нца е̄тткас мӣлльтэ кӣдэ альн, 
ко̄ххт ва̄нҍцетҍ Индиясьт?

-Ля̄ннч ке̄лсэллэ!- цӣлькэ О̄нä.
Та̄рьенч юррьтлувэ минута бай.
-Зоа̄бэль, мунн ке̄лсэла,- цӣӆькэ со̄нн пэ̄джька.

-Ескханнэнч ке̄лсэллмушш,- роа̄вэнҍт Ца̄нä, пые, кя̄джя, 
це̄ӆӆькэ ӣжесь са̄на.

-Эхэ, ке̄жьхэмь ке̄лсэллмушш,- шӣтэ Та̄рьенч, ӣджь вя̄л 
е̄на пэ̄джьлувэнҍт.

-Ноа мудтмэшьт мунн оа̄лкхэла вуаййлэдтнэ, мӣ ля̄йй 
э мӣ эллей. Я ко̄ххт то̄нн вуаях а̄ннэ: удць нӣйтэнч, ке̄сьт 
е̄ннҍ ли ӣӈӈькэль альмэсьт, а аджь – негритянскэ цоа̄рр океан 
сӯллъесьт, пай са̄рнахч вӯййкэсьт. Я тоагэ-шэ,- лажехьт со̄нн, 
я пугк со̄н ка̄свэнч чармагуэйм вуаӆкэнҍт, -пугк Бельгийскэ 
Конгасьт эйй коа̄вншув олма, ке ця̄ӆкахч ходтҍ эфт вӯййк са̄нҍ, 
Пугк пӣйве че̄д тамьпе о̄ллмэ ке̄лсэллэв. Оа̄лкхэллэв ке̄лсэллэ 
кыджянт часэсьт ӣнцэсь гоарренҍ ё пе̄йв луэшштэдтэм райя. Я 
ныдтҍ тэль, го мунн куэссь-не а̄йнханна ке̄лсэла, тыйе ыбэ мун 

э̄л се̄ннтнэ. Мунн чофта кугкь ӣлле тэнн Бельгийскэ Конгасьт. 
А ка̄нҍцьюшшэ мыйй пашше вуэйепь! Ныдтҍ?

-Вя̄л ко̄ххт!- Роа̄ммгудӭ О̄нä я скрудтҍ оа̄нтэшьт, тэнна 
пе̄йв никоххт эйй вуэй коаххче пэ̄джь пӣйвэнҍ.

-Мэ̄йт тыйе эле ва̄ннҍце адтҍ мыннӭ ӣнцэсь пе̄рк по̄ррэ?- 
кэ̄джель Та̄рьенч.

-Э зоа̄бэль!- кадцэсьт О̄нä, -Мэ̄йт мыйе тэнн элля лыххкэ? 
Вӯллькэпь!

-Тэль шӣг!- вӣнньшэшкудӭ Ца̄нä. -Вӯллькэпь удла! 
Вӯллькэпь!

-Ноа э̄ввтэль мунн та̄та тӣнэтъ томтсаххьтэ господинэнҍ 
Нӣльсонэнҍ,- а̄мшувэ Та̄рьенч.

Тэйта соа̄нӭтҍ са̄ррнмэнҍ удць обезьянкья вуэйвэсьт 
поа̄гэ воа̄льтэ шля̄п я ра̄ххксэнне коаммерьт.

Та̄рьенч о̄ййкэй ла̄ффма калитка, я ёадтъенҍ па̄ррнэ 
чӯххкса мӣлльтэ, ка̄ххта ме̄вв кядкагуэйм вӯййкэсьт пэҏт луз. 
Садэсьт шэ̄ннҍтэнҍ пэре шӯрр вуэммь ла̄ффма мӯр, вӯййкэсьт, 
лыххкма нюаммэм гуэйкэ сӣнэ э̄л. Пугк ко̄лльмэсьт пэ̄ййнэнҍ 
терасса э̄л. Тамьпе чуэнче е̄бешь. Луэшшта вуэйв пуэйв 
оа̄ссьтҍе я мӣрехьт о̄вёс.

-Куллтэль, а мэ̄йт то̄нэсьт е̄бешь чуэннч пэҏт луннҍ лоа̄г 
вӯлленҍ?- кэ̄джель О̄нä. Пугк я̄бпаш, ке̄йт со̄нн куэссь-ля̄ннч 
уййнэль, ӣлленҍ лӣффенҍ.

-Уйнах,- юррьтлуввма оа̄лкэхьт Та̄рьенч, -кухнясьт со̄нн 
лышшэ е̄кхэлахч ю̄лькэ вӯлленҍ, а ва̄рне пэҏтэсьт соннӭ лиххч 
нюэссь – тамьпе пэре ли е̄ннэ мебьледтӭ.

О̄нä я Ца̄нä выльшхэнҍ я̄бпаш э̄л, пуэрхэссьтэнҍ со̄н я 
сӯӈӈэнҍ пэ̄ҏҏьтэ. Пэҏтэсьт лийенҍ кухня я вя̄л кӯххт комната – 
вуэдтӭмь пэ̄ҏҏт я ва̄рне пэ̄ҏҏт. Ноа кӣххчменҍ пугк, кӯсстэй, 
Та̄рьенч о̄ммп не̄дтэль эйй мӯшштла пэҏт ко̄ппчем баяс. О̄нä 
я Ца̄нä кӣххчменҍ пыҏс воа̄ррьдуввенҍ – вай оарр манҍтэнне 
субпэсьт негритянскэ цоа̄рр. Сыйй евла ни эфт вуэр уййна 
негритянскэ цоа̄р. Ноа па̄ррнэтҍ эйй пуадта уййнэ нимэнн, мӣ 
ля̄йй вӯзьхэ сыйе ажь я е̄ннҍ баяс пэҏтэсьт.

-То̄нн тэста я̄лах во̄фьсе о̄ххтэ?- паллта кэ̄джель Ца̄нä.

-Эмм! Мыйй ко̄лльмэсьт е̄ллепь: господин Нӣльсон, 
е̄бешь я мунн.

-Э то̄нэсьт евла ни аджь, ни е̄ннҍ?
-Ноа, ныдтҍ!- роа̄ммгэнне кугкехьт Та̄рьенч. 
-А ке тоннӭ са̄ррн е̄кьнае мӣлльтэ: «Пӯдӭ па̄лль вуэдтӭ?»
-Ӣджь ӣджьсан са̄рна. Авьтмуссе мунн ӣджьсан са̄рна 

чофта сӯбпесь ӣнэнҍ: «Та̄рьенч, коаммэль вуэдтӭ» А го мунн 
эмм куллтэль, танна ныммьпэшьт са̄рна ё кэ̄ррса. Куэссь ё 
э тэдт эйй ве̄кэхьт, мыннӭ ӣджьсан роаввсэнне поабпхалл. 
Оа̄нтшэбпе?

О̄нä я Ца̄нä никоххт ев вуаййма тэнн то̄ӆӆькье, ноа 
маӈӈа юррьтленҍ, вай тэдт элля ё во̄фьсе нюэссь.

Па̄ррнэ сӯӈӈэнҍ кухняя, я Та̄рьенч ла̄ввлгудӭ:
Удла пе̄ц э̄л ла̄тҍк!
Блинатҍ мыйй аллькэпь па̄шшьтэ.
Я̄вв э сӯлль, э вӯйй ли,
Выххтэнне аллькэпь по̄ррэ мыйй!

Та̄рьенч воа̄льтэ ко̄рбасьт ко̄ллм мана я чецькэ сӣнэтҍ 
паййла вуэййве, лӯннҍтэй сӣнэтҍ ка̄нҍц ка̄нҍцэсь мӣлльтэ. 
Авьтма маннҍ колкэ соннӭ вӯййкэсьт вуэйв э̄л я коа̄тӭ чильмэтҍ. 
Тэсьт шэ вя̄л кӯххт соннӭ поа̄зе соа̄гкэ касьтрюлянҍ.

-Мыннӭ пай соа̄ррнэнҍ, мэнӭтҍ чофта шоабшэв вӯпт,- 
цӣӆькэ со̄нн чильмэтҍ е̄ррмэнҍ. -Тыйй адтҍ уййнсэбпе, ко̄ххт 
муст удлэнне оа̄лкхэв шэ̄ннтэ вӯпт. Куллбэдтӭ, сыйй кыдцрэв. 
Бразилиясьт нике эйй выйт олкэс моа̄жханна вӯптэтҍ кэ̄сстэннӭ 
мэнӭнҍ. Ноа тамьпе евла пальяс вуэйв. Мушта, тамьпе ля̄йй 
ва̄ннҍ мӣлл ка̄ллесь, ку по̄рэнт пугк мэнӭтҍ, ко̄йт быдтэ ля̄йй 
пугк ва̄ллэ ӣджясь вуэйв э̄л. Я со̄нн ныдтҍ лӣшшлувэ, куэссь 
выйтэнҍт пэҏтэсьт, ланӭсьт пэ̄ййнэнтэ шӯрр ёа̄фф, я по̄дтэль 
коаххче ве̄ххькэнҍ полиция машинатҍ ӣннҍенне са̄ррнэй 
турьпегуэйм а̄йтнэм гуэйге о̄ллмэтҍ.

Та̄рьенч са̄рнэ я тэсьт шэ воа̄лэшьт кӣмьнэсьт поа̄гэ 
поабпха манҍ кэ̄рятҍ. Маӈӈа со̄нн воа̄льтэ на̄ввла коазса щётка 
кукесь нэ̄дэнҍ я воа̄ллтэдэ вӣршэ ва̄шенҍ ныдтҍ пуэраст я 

удлэнне, роазэ со̄нэнҍ пугк стенэтҍ. Тэнн, мӣ кӯдтэй кӣмьнэсьт, 
со̄нн ва̄лэ ла̄ттка, ку тула оарэ то̄л альн. Блина тэсьт шэ 
рӯпснэсьтэ эфт пе̄льт, со̄нн пайнэсьтэ со̄н лоа̄тҍкэнҍ я ныдтҍ 
удлэнне, блина пыҏс ёррэль, кэдче моа̄ст валас пашьтханна 
пӣленҍ. Куэссь блина поа̄шштэй, Та̄рьенч суххьпей со̄н кухня 
байя вӯййкэсьт ка̄рь сыз, оаррэй туэль альн.

-По̄ррэ!- кугкехьт со̄нн. -По̄ррэ удла, вэсьтэ со̄нн эйй 
чуаццка.

О̄нä я Ца̄нä кыйххтэнҍ блина, со̄нн ли чофта ня̄лькэсь. 
Куэссь кӣрркнэнҍ по̄ррэ, Та̄рьенч ӣжесь о̄дт коа̄нҍцетҍ коадче 
ва̄рне комнатая. Тамьпе окромя комодтэ удць ышштҍягуэйм, 
ниманҍтэ мудта мебель ев лий. Та̄рьенч воа̄ллтэдэ ышшьтҍятҍ 
ка̄ннҍц ка̄нҍцесь мӣлльтэ ке̄зче я вэ̄зхэллэ О̄нӓя Ца̄нӓнҍ ӣжесь 
ва̄птэквуд, ко̄нн со̄нн пыннь. Тэсьт лийенҍ ре̄есь лонҍтэ ма̄нҍ, 
тыввьесь ракушка я югке эвьн ме̄рр кядка. Лийенҍ э югке 
ко̄рба, мо̄джесь кыйхмкаря я сыллп очка, цуэттҍк коа̄ллвас 
я е̄ннэ мудта ка̄ввьнэ, ко̄йт Та̄рьенч эженӭсь во̄сстлэнҍ пырр 
э̄ллмант ёдтлэм па̄ль. Та̄рьенч тэсьт шэ та̄тэсьт ӣжесь о̄дт 
коа̄нҍцетҍ мэ̄нн-не ла̄йххе мушт гуэйкэ. О̄нҍнэ поа̄зе кинжал 
перломутровэ нэ̄дэнҍ, а Ца̄нҍне то̄йтэ чугкэнч, со̄н коа̄ммплэз 
альн ля̄йй ця̄ххка е̄ннэ-е̄ннэ улиткэдтӭ. Чугкасьт ле̄жэ сӯрмас 
руэнн кӣдҍкэнҍ.

А адтҍ ва̄лльтэ ӣжянт лоа̄йхэтҍ я ва̄ннҍце моа̄ст,- цӣӆькэ 
скрудтҍ Та̄рьенч. -Го тыйй тэста ебпе уйтне, танна ента ебпе 
вӯйне мыннӭ аввта пуэдтӭ, а тэнн аллькэпь чофта шоа̄лшэ. 

О̄нӓ я Ца̄нä ныдтҍшэ юррьтэнҍ я ва̄ннҍцленҍ моа̄ст. 
Сыйй воа̄ннҍценҍ рай я̄бпаш, ку ё по̄ррэ пугк о̄фса, я сыйй 
вӣдженҍ че̄д сад укс олкэс. Проащщъедтмэнҍ господин 
Нӣльсон маххъесьтэ сыйе шля̄пэнҍ. 

МӢ ТАРЬЯ ПЫДТӬ ТӮРРЭ
Нымьп ӣнцэ Ца̄нä руэкэхьт чофта а̄йкалт. Со̄нн удлэнне 

муйхкэтҍ саесьт, мӣлкнесьт э̄ллтэнҍ вӣлльясь.
-Руэкэхьт, О̄нä,- сафьксэсьтэ сōнн я пушшьтэль сōн 

кӣдэсьт. -Руэкэхьт, удла вӯллькэпь тэнн тӣшшяй нӣйтне шӯрр 
ва̄ннцнэгуэйм.

О̄нä тэсьт шэ руэкэхьт.
-Те̄дах, мунн накрэсьт вя̄л куӆсэ, го мӣнэтҍ та̄рьм 

вуэрртма ля̄ннч тыкквэнҍ, пэре шӯрр тыкквэнҍ, эмм мушьт 
манҍтэ,- цӣӆькэ со̄нн тыввнэдтмэнҍ. Сыйй куххтэ вӣджьленҍ 
пэзнэдтэм сайя, пэзнэдтӭнҍ я поа̄нӭтҍ чисстлэнҍ, пэре удлэнне 
тыввлуввенҍ, е̄ннҍ эйй кӣрркна сыйе са̄нҍ поа̄ввшэ, ко̄ххт сыйй 
ё туэль тӯгкенҍ оаррэв.

-Мэ̄нн тыйй та̄ххтбэдтӭ лыххкэ тэнн а̄йкалт?- кэ̄джель 
е̄ннҍ. -Мэ̄йт ныдтҍ кыҏтэбпе? 

-Мыйй ва̄ннҍцепь нӣйтне, ку е̄лхэдэ поа̄ллт пэҏтэсьт, 
вуэсстэль О̄нä. 

-Э лӣннчемь тамьпе о̄ммп пе̄йв!- лажехьт Ца̄нä.
Тэнна ӣнцэ Та̄рьенч аллк па̄шшьтэ шаӈькатҍ. Со̄нн чинэ 

е̄ннэ ва̄шьнэдтӭ я аллк кадтъе вӯййкэсьт шальт альн.
Те̄дах,- са̄ррн Та̄рьенч обезьянъне, -удць лывта мыйе 

ыбэ.
Со̄нн лешмэнҍ шальтэсьт я валлтэдэ удлэнне кадтъе 

ва̄шенҍ лыххкэм гуэйкэ выдт чӯдҍ шаӈькнэдтӭ.
-Е̄сск, ля̄ннч вӣршэ ва̄шенҍ, господин Нильсон,- со̄нн 

цӣӆькэ се̄ннтма, я тэнн вӯррэ чӯйель ке̄лл.
Та̄рьенч о̄ммпэ я̄ввэсьт рэвэ шальтэсьт я вуэлльктувэ 

а̄ввдэллэ укс. Па̄ррнэ сӯӈӈэнҍ, пукэтҍ коа̄тӭ я̄вв пэ̄ллв. 
-Ко̄ххт ли шӣг, го тыйй выльшхэтҍ мыннӭ,- Та̄рьенч 

ро̄дтӭй фартэк, э сӣнэтҍ аввта я̄вв пэ̄ввл коа̄тӭ.
 О̄нä я Ца̄нä лаффькудтӭнҍ.
-Мэ̄нн то̄нн лыгках?- кэ̄джель О̄нä.
-Ця̄ӆка турьп чиста, то̄нн эгк оаск,- вуэсстэль Та̄рьенч. 

-па̄шта шаӈькатҍ.

Па̄ррнэтҍ ыштэхьт сунтэх э̄лл. Па̄ррнэ оаррэв, кӣххчев, 
гу кӣна, ко̄ххт Та̄рьенч шальт альн кадтай ва̄шенҍ, лыххк 
шаӈькатҍ я про̄тивенҍ альн вӯлкхалл пе̄ххьцэ.

-О пугк!- кугкехьт кя̄джа Та̄рьенч ёа̄фэнҍ ка̄ххьтэль пе̄ц 
укс.

-Мэ̄нн адтҍ аллькэпь лыххкэ?- кэ̄джель О̄нä?
-Мэ̄нн тыйй та̄ххтбэдтӭ лыххкэ, мунн эмм тӣдҍ. А мунн 

эмм альк оаррэ рыссьтэ кӣдэ. Мунн ля «коа̄вьнэтҍ о̄дзэй», а 
коа̄вьнэтҍ о̄дзъесьт никуэссь евла поад минута.

-Ке лях то̄нн?- ва̄сьт кэ̄джель Ца̄нä.
-Коа̄вьнэтҍ о̄дзэй!
-Ко̄ххт тэнн оа̄нтшэ?- кэ̄джель О̄нä.
-Коа̄вьнэтҍ о̄дзэй тэдт ли – ке оа̄дз коа̄вьнэтҍ – мӣ вя̄л 

ли тэдт? Пугк мырр тӣввтэ югке коа̄вьнэгуэйм я зоабэль 
пӯдэ паль, ке̄зне о̄дзэм гуэйкэ сӣнэтҍ. А тэнн лыгк лыххкэв 
Коа̄вьнэтҍ о̄дзэй.- вэсьтэ Та̄рьенч ко̄пче я̄вв э̄ххьтэ, мӣ ля̄йй 
шальтэсьт.

-А манҍтэ коа̄вьнэтҍ?- кэ̄же Ца̄нӓ
-Э югке-налшэм- цӣӆькэ Та̄рьенч. -Лев коалль куськ я 

страус лоанҍт понц, я моа̄йкъя кукесь се̄ййп са̄ххьплинк, я 
удць-удць га̄йкья, я югке ка̄внедтӭ.

О̄нӓ я Ца̄нӓ ло̄гкэнҍ тэдт куллай тыкквэн-ноа̄ле я сыйй 
ныдтҍшэ тоа̄ххтэнҍ шэ̄ннтэ коа̄вьнэтҍ о̄дзъегуэйм, ноа О̄нӓ 
цӣӆькэ, со̄нн на̄дъядт коа̄ввнэ коалль куськ, а эйй лышшэ удць 
га̄йкья. 

-Выльшхэпь, мӣ мӣнэнҍ выйтэшкуадт,- цӣӆькэ Та̄рьенч. 
Пай мини коа̄вншувв. Ноа мыйе быдт кыҏтассьтэ, вуэйев 
пуэдтӭ мудта коа̄вьнэтҍ о̄дзэй я ко̄ппчев пугк коалль куськэтҍ, 
кугк лев тэнна па̄йхкэсьт.

Я ко̄ллм о̄дзэй выййтэнҍ олкэс я выллькэнҍ воа̄ррэ. 
Сыйй пыйенҍ авьтмуссе пырр пэҏтэ пугк ко̄ппче, го Та̄рьенч 
цӣлькэ, го пэрьмусс ка̄вьн алльт о̄ллмэ е̄ллей пэҏтэ луннҍ пай 
вальедтэв, мудтмэтҍ вуайй коа̄ввнэ э ныдтҍшэ ва̄ресьт.

-Ля̄йй э ныдтҍ… Мушта, мунн пыйе лыххкэ кунт э 
джунглянҍ, сӯллэсьт Борнео, э тӣдтҍбэдтӭ, мэ̄нн мунн коа̄ввьнэ 
тамьпе, касьт никуэссь нике эйй лий? Э зоа̄бэль искусственнэ 
мӯрр ю̄льк, во̄фьсе о̄дт. Маӈӈа мунн со̄н лоа̄йххе ка̄ллсэнче 
эфтэнҍ ю̄ллькэнҍ, э со̄нн цӣлькэ, мунн мугка пэре мо̄джесь 
юэлка ниманҍтэ тӣӈькегуэйм эмм вуанчьче вуэссьтэ.

О̄нä я Ца̄нä пэштэнҍ чильмэтҍ Та̄рьенче, юрьтленҍ, 
быдҍсувв аллькэ моа̄ххтсэллэ шэ̄ннтэ шӣг коа̄вьнэтҍ о̄дзъенҍ. 
А Та̄рьенч вӣжэнҍт е̄ттксэсьт е̄ттксэ, пассьтлэнне пыҏс кӣченҍт 
я на̄дҍедэ, мэ̄нн-не коа̄ввнэ. Тала кэдче пувлэ э̄л я о̄ййкэй кӣд 
кэ̄сскэль пэ̄ҏҏт а̄йт лувьтэ.

-Ко̄ххт ныдтҍ, мыннӭ коа̄штэдэ, тэсьт пыӆькэнҍт коалль 
куськ.

-А мэ̄йт, вуайй ӣджьсант ва̄лльтэ пугк, мэ̄нн коа̄внънах?- 
кэ̄джель Ца̄нä.

-Ныдтҍ э ли, мӣ ля̄шш е̄ммьне альн,- туаррьель Та̄рьенч.
Алльт пэ̄ҏҏьтэ ле̄жэ е̄ммьне альн я вӯдӭ пожэлэ олма.
-Тэль кӣч!- кугкехьт Та̄рьенч. -Со̄нн ля̄шш е̄нммьне 

альн, э мыйй со̄н коа̄внэмь. Ва̄лльтэпь со̄н!

О̄нä я Ца̄нä сӯрркнэнҍ.
-Эйй, эйй, Та̄рьенч, мэ̄нн то̄нн... Со̄н эйй вуэй уййтэ... 

Тэнн эйй вуэй,- цӣӆькэ О̄нä. -Я мэ̄нн мыйй со̄нэнҍ аллькэпь 
лыххкэ?

-Мэ̄нн алкчемь со̄нэнҍ лыххкэ?- ва̄сьт кэ̄джель Та̄рьенч. 
-Со̄нэнҍ вуайй е̄ннэ мэ̄нн лыххкэ. Со̄н вуайй, ва̄лльтэ, ыштхэ 
кролик клеткая я поҏтэ со̄н одуванчик лэстэгуэйм. Ноа го 
ебпе та̄т, танна анҍ тэсьт ля̄шш. А̄бей ва̄ллт, го пуэдтӭв мудта 
коа̄вьнэтҍ о̄дзэй э ва̄лльтэв со̄н.

Сыйй ва̄ннҍцленҍ эвтэс. Тала Та̄рьенч ре̄гккудӭ эйй 
э̄ллм-налла:

-А адтҍ мунн, зоа̄бэль, коале-мэ̄нн коа̄ввьнӭ!- я вӯзэхьт 
вальедтэй консервнэ рӯввьт рӯсст банка. Мугка банка пай 
оанäхт. Тэдт ли коа̄ввнмушш дагк коа̄ввнмушш!

-О̄нä нимэнн эйй то̄ӆӆькья, чильмегуэйм выльшэхьт 
тэнн банка э̄л.

-А ко̄з со̄нн вуайй оанҍхэ?- кэ̄джель со̄нн.

-Ко̄з лышшэ эгк та̄тэсьт!- вуэсстэль Та̄рьенч. -Соннӭ 
вуайй пыйе прянькэтҍ э танна со̄нн коа̄вваст мо̄джесь банканҍ 
прянькэгуэйм. Лубэ, соннӭ эгк пый прянькэтҍ, танна со̄нн 

эйй линче мугка мо̄джесь, ноа пашшегке со̄нн оанӓхт. Ва̄нас 
ке̄з поабпхэллэв мугка банка.- Со̄нн вя̄л вуэр выльшэхьт со̄н, 
уйнэсьт ра̄йк, юррьтэль я цӣӆькэ:

-Со̄н вя̄л вуайй ца̄гке вуэййв э̄л. Те̄льнэтҍ! Кӣххче со̄нн 
коа̄тӭ мыннӭ пугк ка̄св. Ко̄ххт се̄ввьне шэнтэ! Адтҍ мунн алка 
сӣррэ ый. Ко̄ххт тэдт ли шӯрр тыввь!

Банканҍ вуэйв альн со̄нн элькэ вӣжьнэ е̄тткас мӣлльтэ 
тэнн райя, вэсьтэ эйй ёрра е̄ммьне э̄л, ко̄фксуввмэнҍ вэсьт 
проволока. Банка ёа̄фэнҍ чо̄ннгудӭ канава ра̄ййка.

-Тэль уййнбэдтӭ, эллиххче тэдт ка̄ввьн мун альн, мунн 
муррьтэ лийе нюнанҍ,- цӣӆӆькэ Та̄рьенч.

-А мунн юрта,- цӣӆькэ Ца̄нä, -эгк лийе ца̄гке вуэйв э̄л 
банка, эгк лийе ко̄фксуввэ вэсьт проволока куськ...

Тэсьт Та̄рьенч кугкэхьт: со̄нн уйнэсьт чӯххкэ альн пуссьт 
торячка.

-Ко̄ххт мун та̄рьм выгк вуасса! Манҍтэ та̄рьм муст ли 
вуассъесь пе̄ййв!- ре̄гккудӭ со̄нн. -Манҍтэ удць-удць торячкэнч 
ли! Тӣдтҍбэдтӭ, ко̄ххт шӣг ли со̄нэсьт лӯшштлэ муӆӆьт 
коаӆпхэтҍ! А ва̄лльтэ я че̄д тоарячка лаххьтэ нуэра, танна со̄н 
вуайй лоа̄бхэ, танна со̄н вуайй оаннӭ пырр ча̄пэх, ля̄ннч гу 
цуэттҍк коа̄влас. Мунн ва̄ннҍцле моа̄ст нуэра гоаррэ.

Тэнн вӯррэ а̄ввэнҍ поа̄ллт пэ̄ҏт а̄йт уккс, э сост 
олкэс выллей чофта паллтма па̄ррьшя. Со̄н мӣлльтэ выдт 
парешьбяка, кугк со̄н паджленҍ пэ̄ҏҏт а̄ййта, я оа̄лкхэнҍ со̄н 
васстэ, луххпхэ. Па̄ррьшя ря̄гэшкудӭ я паент кӣдэтҍ паяс, я 
ко̄ххт вӯе, коа̄ххтэль ка̄св.

-Васстэ со̄н, па̄ррнэ!- ре̄гкудӭ сама шурьмусс я 
тоаввсамусс па̄ррьшянҍ. -Эвтэс мӣн е̄ттксэ нюнӭсь эйй 
вэ̄зхэлче.

-Ой-е!- кугкехьт Ца̄нä -Дак сыйй Мышка васстэв! Нюэзесь 
парешьбяка!

-Тэленнӭ Мыккланҍ коадчетҍ,- цӣӆькэ О̄нä. -Со̄нн пай 
туарр. Вя̄л выдтс вуэлльктуввенҍ эфт э̄л!

Та̄рьенч э̄ллтэнҍ парешьбякатҍ я чо̄ххкэль Мыкклая 
ся̄ллка вэ̄зхэллэй це̄пэнҍ.

-Эйе, куллтласьт, пугк са̄ррнэв, го кя̄сс туаррэ, туаррэ 
куэххтасьт, а елле вуэлльктувнэ выдтас.

Мыккла выльшэхьт маӈас я уйнэсьт нийтэшка, ко̄нн со̄нн 
никуэссь э̄ввтэль тэсьт эйй уййнла. Во̄фьсе е̄ххк нийтэшка, я 
вя̄л тӯстэ кӯсскэ соннӭ це̄пэнҍ!

-Эйе, па̄ррнэ, вуэлльктэгкэ Мышка я пэря выльшхэгке 
тэнна тыкквэнҍ э̄л!- Со̄нн вӯзэхьт це̄пэнҍ Тарья э̄л. -Тэль го 
манҍтэ кикимора ли!

Со̄нн те̄ннҍтлувэ пувлэдэсь э̄л я сыйнэнҍт. Пугк 
парешьбяка чуэннчленҍ пырр Тарья, а Мышкэнч, чисстмэнҍ 
кэ̄нньлэтҍ, уйтэ поа̄гэ я чуэннчель О̄нä луннҍ.

-Эйй, тыйй лышшэ выльшхэгке со̄н вӯптэ э̄л!- Эйй 
ёанхувэнҍт Мыккла. -Рӯпьсесь ле̄в, гу то̄лл. А ва̄ннцэнҍ – дэгк, 
ва̄ннцэнҍ! Эйй, то̄нн, ла̄ййнэдҍ мыннӭ эфт, мунн тала тувве 
вэ̄ннсэсьт сугсэ, а эмм те̄дта, касьт со̄н ва̄лльтэ!

Со̄нн кадцэсьт Тарья коассесьт, тэсьт шэ ро̄дтӭй кӣдэсь: 
-Ой-е, ой-е, пӯлчедтӭ!
Я пугк выдт парешьбяка э̄ллькэнҍ пырр Тарья нюччкэ я 

кугкхэллэ югке-налла:
-Рӯппьсесь! Рӯппьсесь!
А Та̄рьенч чуэнче кэскэсьт кугкхэллэй па̄ррнэе я 

руэнньсэнне сыйнэнҍт. Мыккла на̄дҍедэ, нӣйтэнч адтҍ ся̄ннт, 
а вя̄л пэря лӯйхкэшкуадт; ноа никоххт эйй вуэрртма, ко̄ххт 
со̄нн аллк мӣлкнесьт, ка̄нҍц-налла кӣххче сӣнэ э̄л. Куэссь 
сыйй оа̄нтшэнҍ, со̄н соа̄нӭгуэйм эгк ва̄льт, Мыккла о̄ййкэй 
со̄н, Тарья. 

-Эмм вуэй це̄ӆӆькэ то̄нн вуайчехь шӣгктэнне выгкэ 
ӣжянт дамагуэйм,- цӣӆькэ Та̄рьенч я кадцэсьт Мыккла ӣжесь 
тоавас кӣдэгуэйм, вуэллькэдҍ со̄н паяс ныдтҍ паййгэнне, тэдт 
ла̄бэнҍт пе̄ссмур рыссе альн, тэсьт со̄нн кадцэсьт нымьп сӣнэнҍ 
я ныдтҍшэ чецькэ нымьп рыссе э̄л. Куалмант со̄нн вуэллькэдҍ 
пэҏт укс э̄л. Ня̄льянт чецькэ пэ̄йель пэ̄ҏҏт а̄йт клумба э̄л. 
Выдант со̄нн ча̄генҍт сӣррэм коляска сыз чӯххкэ альн. Та̄рьенч, 
О̄нä, Ца̄нä я Мышкэнч ӣнха кӣххченҍ парешьбякае э̄л, кугк 
ка̄дхэнҍ кӣл.

-Ноа, тыйй пэӆчесь туххк!- кугкэхьт кя̄джя Та̄рьенч. 
-Выдтсэнҍ суэххптувнэбпе удць па̄ррьшя э̄л – тэдт ли пэре 
нюэссь! Нымьп роадтбэдтӭ коассесьт я тоалкъебпе удць нийта 
– тэдт ли чофта роадтҍ... Оккнэ! Фу, ко̄ххт вя̄л ли роадтҍ! Ноа 
вӯллькэпь моа̄ст. А го сыйй вя̄л оаськлуввэв то̄н, Мышкэнч, 
це̄пэнҍ лыгксаххьтэ, то̄нн мыннӭ це̄ӆьк.

Та̄рьенч паенҍт паяс чильмэдэсь, выльшэхьт Мыккла, ку 
вя̄л ла̄бэ рыссе альн я пэ̄лэ лыгксассьтэ, цӣӆькэ соннӭ:

-Вай тоннӭ та̄тсувв вя̄л мэ̄нн-не це̄ӆӆькэ мун вӯптэ эвьн 
баяс лубэ мун ва̄ннцнэ размер баяс, са̄рн, вэсьтэ мунн вя̄л 
тэста ля.

Ноэ Мыккласьт са̄ррнэм я̄бпь нимэнн баяс эллий. 
Та̄рьенч вӯррьтлэсьтэ эйй сама кугкь, воа̄льтэ эфт кӣдтӭ 
коа̄ввнма банка, нымьп кӣдтӭ – торячка я уйтэ эфтэсьт О̄нäнҍ 
я Ца̄нäнҍ.

Куэссь па̄ррнэ моа̄ххьцэнҍ Тарья соа̄дтэ, со̄нн цӣӆькэ:
-Мун коа̄ллэш, мыннӭ чофта ли а̄бей: мунн коа̄ввьнэ 

кӯххт ка̄ввьн, 
а тыйй нимэнн ебпе коа̄ввнма. О̄нä, мэ̄йт тоннӭ эйй 

выльшхэ тёллэннӭ вуэммь мӯр вӯввта? Коа̄вьнэтҍ о̄дзэй ев 
вуэй рай мугка мӯрэ мэ̄ннэ.

О̄нä цӣӆькэ: 
-Mыйе Ца̄нäнҍ элля вӯзьха коа̄ввнэ шӣгктэзэтҍ, ноа 

коаль Та̄рьенч па̄ххк со̄н о̄дзэ, мыйй ле̄бпь воа̄лмаш. Э со̄нн 
о̄ййкэй кӣд вӯввта.

-Эйе!- кугкеххьт со̄нн я муйххкэль кӣд эфтэсьт удць 
кырьянҍ куэшшь коа̄тнэзанҍ я сыллп карндажэнҍ. -Тыкквэнҍ!- 
цӣӆькэ О̄нä, кӣххчмэнҍ ӣжесь коа̄вьнэнтҍ.

-Тэль ӣджь уйнах! Мунн соа̄ррнэ: пэря коа̄вьнэтҍ о̄дзэй 
лыххкэ элля ними. Эмм вуэй то̄ӆӆькье, мэ̄йт ныдтҍ ва̄нас 
о̄ллмэдтӭ о̄дтзэв коа̄вьнэтҍ о̄дзэй лыгк.

Маӈӈа Та̄рьенч коа̄ввэсьт Ца̄нҍне:
-А мэ̄йт тоннӭ эле лӯшшьтӭ кӣд тэнн чӯлт вуэлла! Вуэммь 

чӯлтэ вӯлленҍ мудтмэшьт коа̄внҍнэтҍ пэре шӯрр тыкквэнэтҍ.
Ца̄нä куллтлэсьтэ Тарья са̄нҍ э тэсьт шэ со̄нн ӣжесь 

кӣдэсьт уйнэсьт рӯппьсесь коралловэ коа̄влас. Вӣлльй 
вуэррьпнэнҍ а̄вьдэнҍ нёальмэтҍ э пыйенҍ: тэнна пе̄йвэсьт сыйй 
пай лӣннченҍ коа̄вьнэтҍ о̄дзэй.

Тала Та̄рьенч мушштэй, со̄нн та̄рьм коаммэль вэсьт 
ӣнцка, ныдтҍ кугкь сӣрэ па̄ллэнҍ, э соннӭ тэсьт шэ та̄тсувэ 
вуэдтӭ.

-Па̄ка, вӯллькэпь мунэнҍ э пэрьмушша ка̄ххьтбэдтӭ я 
тэффкласьтбэдтӭ ра̄н.

Куэссь Та̄рьенч, ышштмэнҍ кроават ре̄вьн э̄л, приммдэдэ 
я̄ккьсе тӯфлятҍ, со̄нн юррьтлуввма цӣӆӆькэ:

-Тэнна Мыккла та̄тсувэ лыххкэ вэ̄ннсэнҍ я сугкэ. Вя̄л 
сугкэй коа̄вншувэ! Мунн со̄н нымьп вуэр удца.

-Куллтласьт, Та̄рьенч,- цӣӆькэ О̄нä, -а пашшегке, мэ̄йт 
то̄нэсьт ва̄ннцэнҍ ле̄в пэре шӯрр?

-Шӣххтла гуэйкэ ва̄ннҍце. А мэ̄нн шэ вя̄л гуэйкэ?- 
цӣӆькэ Та̄рьенч я коаммэль. Со̄нн пай вӯдӭ, пыйма ю̄лькэтҍ 
вуэййвпялса э̄л, а вуэйв – ра̄н вуэлла. -Гуатэмалэсьт пугк 
о̄ллмэ ныдтҍ вуэдтӭв,- цӣӆькэ Та̄рьенч. -Пэре ли шӣххтэль. 
Я ныдтҍ мыннӭ ныдтҍшэ вуайй лыгкхэллэ ю̄льк це̄пегуэйм, 
куэссь вуада. Тыйй вуадтсэллбэдтӭ вуадтхэллэм ла̄влха? Мун, 
ва̄лльтэ, мунн ӣджьсан пай вуадтхэллэм ла̄вл ла̄вла, со̄нха 
чальм ев коа̄ххтсэл.

Пэ̄йель секунда О̄нä я Ца̄нä райя ра̄н вӯлленҍ 
ко̄ссьтэнҍ манҍтэ-ля̄ннч е̄ххк ӣн. Тэдт Та̄рьенч ӣджсясь 
ла̄влэ вуадтхэллэм ла̄вл. Танна па̄ррнэ мӣлкнесьт уййтэнҍ. 
Маӈьмусс вуэр выльшхэнҍ маӈас я уйнсенҍ Тарья ю̄лькэтҍ, 
кугк лийенҍ вуэййвпялса альн. Тамьпе ле̄жэ Та̄рьенч я лыгхэлэ 
ю̄льк це̄пегуэйм.

Па̄ррнэ уййтэнҍ моа̄ст. Ца̄нä, роаввсэнне ра̄ппчмэнҍ 
ӣжесь коралловэ цӯткэтҍ, кэ̄джель:

-О̄нä, то̄нн эгк юрьт, го Та̄рьенч надта пые тэйта 
коа̄вьнэтҍ вӯвт сыз я чӯлт вуэлла мыйе коа̄ввнэм гуэйкэ?

-Мэ̄нн гадъе- вуэсстэль Ца̄нä. -Тарьянҍ никуэссь эгк 
тӣдҍ, мӣ я мэ̄нн гуэйкэ, тэнн мунн тула оа̄нтшэ. 

ТА̄РЬЕНЧ СЕ̄РР ПОЛИЦЭЙСКЭГУЭЙМ КӮСК-КӮСК 
Выххтэнне удць ланасьт ёадтэй соа̄гк, го аххцлоагкса 

нӣйтэнч я̄лл во̄фьсе о̄ххтэ вуэллькта пэҏтэсьт. Э тэнн удць 
лана е̄нноллмэ ло̄гкэнҍ, го эвтэсьт ныдтҍ е̄лле эйй вуэй. Пугк 
па̄ррнэнҍ лиххч ке-не, ке сӣнэтҍ вуэпяст. Пугк па̄ррнэтҍ быдт 
ва̄ннҍце школая я уххцэ умножения таблица.

Тэннгуэйкэ е̄нноллмэ пыйенҍ, го тэнн удць нийта быдт 
вӯлкхэ па̄ррнэ пэ̄ҏҏьтэ. 

Э̄ххьтэшьт маӈӈа пе̄ййвпоррмэсьт Та̄рьенч коадче О̄нӓ 
я Ца̄нӓ югкэ кофе удць вӣллькэсь ляйпагуэйм. Со̄нн пые чайй 
набпатҍ вӯййкэсьт пэҏьта лествец э̄л. Шӣгктэнне поа̄шьтэ 
пя̄йвэнч, я клумбанҍ ко̄стэнҍт эвнае лэ̄гк.

Господин Нильсон ло̄сстэнне нюамэ паяс я валас 
балюсютрада мӣлльтэ, а е̄бешь а̄йкэсьт-а̄йк мӣлльтэ кӣзе 
нюнҍ ва̄лльтэмь гуэйкэ вӣллькэсь ля̄йпа.

-Ко̄ххт ли пашшегке мо̄дже я̄лл!- поа̄ввэшьт Та̄рьенч я 
вӯййкэй ю̄лькэтҍ.

Вӯййкэсьт тэнн па̄ль а̄ввэнҍ пэ̄ҏҏт а̄йт уккс, я соа̄дтэ 
сӯӈӈэнҍ кӯтӓс полицэйскэ оа̄ссэгуэйм.

-Эйе!- кугкэххьт Та̄рьенч. -Манҍтэ ли вуассъесь пе̄ййв! 
Е̄намп пукэ э̄ллмантэсьт – маӈӈа ревень кремэсьт – мунн 
шоабша полицэйскэтҍ.

Вуаӆӆькэй вуассъесь муэййнэмужэнҍ, cо̄нн ёадтэй 
вуэсста полицэйскэтҍ.

-То̄нн э лях сама тэдт нӣйта, ку е̄лхэдэ тэнна пэҏтэсьт?- 
кэ̄джель э̄ххт полицэйскэнҍ.

-А тэдт э элля ныдтҍ,- вуэсстлэсьтэ Та̄рьенч. -Мунн ля 
ко̄шшкма акэшка я я̄ла пэҏьтасьт куалмант этажесьт ланҍ 
нымьп ке̄жесьт.

Та̄рьенч ныдтҍ вуэсстэль, го та̄тэ шӯжсэ. Ноа полицэйскэ 
ев коа̄ввнма тэнн шӯшшмуж тӣшшшьенҍ, сыйй кэ̄ррсэнне 
цӣӆӆькэнҍ cоннӭ, ля̄ннч шӯшшэ, я цӣӆӆькэнҍ, ӣӈӈьесь о̄ллмэ 
пыйенҍ аннҍтэ соннӭ сай па̄ррнэ пэҏтэсьт.

-Мунн э ныдтҍ я̄ла па̄ррнэ пэҏтэсьт,- вуэсстэль Та̄рьенч.

-Манҍтэ нюэзь то̄нн са̄рнах!- рēгкудӭ полицэйскэ. -Касьт 
шэ ли

то̄н па̄ррнэ пэ̄ҏҏт?
-Тала тэста. Мунн ля па̄рнэнч, а тэдта ли мун пэ̄ҏҏт. 

Тэль, тэдт э
ли мун па̄ррнэ пэ̄ҏрт. А сайй, ко̄ххт уййнбэдтӭ, тэсьт 

ма̄рьтэ тēввт.
-Э коа̄ллэш нӣйтэнч, тоннӭ тэнн элля то̄ӆӆькье, цӣӆькэ 

ныммьп я полицэйскэ сыйнӭ. -Тоннӭ быдт ёадтъе зоа̄бэль 
па̄ррнэ пэ̄ҏрьтэ, касьт то̄н алькэтҍ вуэпьсе.

-А тэнн па̄ррнэ пэ̄ҏҏьтэ вуайй мӣлльтсан ва̄лльтэ я̄бпаш?
-Эйй вуэй!- вуэсстэль полицэйскэ.

-Ныдтҍ мунн э юррьтэ,- тоаськэсьт, пэ̄джька цӣӆькэ 
Та̄рьенч. -А ко̄ххт облизьянка?

-Э со̄н эйй вуэй. То̄нн шэ ӣджь тэнн те̄дах.
-Танна анҍ мудта ёадтсэллэв па̄ррнэ пэ̄ҏрьтэ, мунн 

тоагэ эмм ёадтсэл.

-Ноа то̄ӆӆькях, тоннӭ быдт ва̄ннҍце школая.- са̄рнэ 
полицэйскэ.

-Мэ̄нн гуэйкэ дэдт мыннӭ быдт ва̄ннҍце школая?
-Вуайчехь моа̄ххтъе югке тӯетҍ.
-Манҍтэ югке тӯетҍ?- эйй ёа̄нхувна Та̄рьенч.
-Ноа, сама югке. Югеналшэм куннт тӯетҍ. Ва̄лльтэ, 

умножния таблица уххцэ.
-Тала ё о̄ммп аххц ыгке мунн пуэраст я̄ла тэнн умножения 

таблицаххта,- вуэсстлэсьтэ Та̄рьенч, -тэль э эвтэс со̄нха я̄ла.
-Ноа юррьтэль, тоннӭ элӣннче шӣг, куэссь то̄нн агкь 

байя кӯдтъях удцханна! Юррьтэль ӣджь, то̄нн шуррнах, я ке-
не кэ̄джял, ко̄ххт коадчетҍ Партугалия шурьмусс ланҍ. А то̄нн 
эгк вуанч вуэсстлэ.

-Мэ̄йт хэсс мунн эмм вуанч вуэсстлэ? Мунн тала мэ̄нн 
ця̄ӆӆка: «Тоннӭ ныдтҍ чофта быдт тӣдтӭ, манҍтэ ли шурьмусс 
ланнҍ Партугалиясьт, танна кырьетҍ вӯййкэсьт Партугалия 
ланна, партугалия о̄ллмэ шӯрр роа̄мэнҍ кырьйхэв тоннӭ, ко̄ххт 
коадчетҍ сӣн шурьмусс ланҍ.»

-Я тоннӭ эллиннче оккнэ, го ӣджь эгк вуаййя вуэсстлэ?
-Вуайй шэ̄ннтэ,- цӣӆькэ Та̄рьенч. -я мунн кугкь эмм 

вуанч тэнн е̄гкьна нагьруввэ, пай алка ле̄шшэ я мушштлэ: а 
зоа̄бэль, ко̄ххт коаджетҍ Партугалия шурьмусс ланҍ? Ноа мунн 
выххтэнне а̄йтна.- Тэсьт Та̄рьенч лыгкэ стойка, чуэннчель кӣдэ 
э̄л, ва̄нҍцэсьт кӣдэ альн я лажэхьт: – Мунн лийе Лиссабонэсьт 
эженҍ.

Тэсьт са̄ррнгудӭ авьтма полицэйскэ я цӣӆькэ, соннӭ эйй 
вуэй ӣжесь ныдтҍ выгкэ, ко̄ххт та̄ххт, мэ̄нн лыххкэ, – соннӭ ли 
па̄ххка ёадтъе па̄ррнэ пэ̄ҏҏьтэ э элля мэ̄нн вя̄л е̄на ша̄ӆьштэ 
пусьтэльт. Я со̄нн э̄ллтэнҍ Та̄рьйне я кадцэсьт со̄н кӣдэсьт. 
Ноа Та̄рьенч тэсьт шэ ро̄дтҍювэ я, ке̄ххьпсэнне кӯсскэль 
полицэйскэ ся̄ллка, кугкэххьт:

-Мунн тоннӭ кӯссклэ! Тыйе во̄дтэ!

Я а̄йка, мэ̄нн со̄нн кӣрркэнҍ а̄мшуввэ, Та̄рьенч нюччкэй 
терасса балюстрада э̄л, а тамьпе выххтэнне нюамэсьт нымьп 
этаж балкон э̄л. Полицэйскэтҍ эйй та̄тсуввма нюаммэ паяс 
тэнн-ноа̄ле. Тэннгуэйкэ сыйй куххтэ вуэлльктуввенҍ пэ̄ҏҏьтэ я 
пэ̄ййнэнҍ лествец мӣлльтэ. Ноа куэссь сыйй оччтэдтэнҍ балкон 
альн, Та̄рьенч ё оарэ ышштма пэ̄ҏҏт лоа̄г альн. Cо̄нн кэдцчедэ 
облизьяна лоа̄чкэльвудэнҍ черепица лоа̄г мӣлльтэ. Тэсьтханна 
со̄нн окаштэдэ лоа̄г я̄бпаш вуайва альн, тэсьт нюччкэй турьп 
э̄л. Полицэйскэ о̄ррэнҍ балкон альн я коа̄днэдтма кэ̄ххьцэнҍ 
нышшкмоаннтэ. О̄нӓ я Ца̄нӓ пӣлтэсьт роа̄ммгуадта кӣххченҍ 
Тарья мӣлльтэ.

-Ко̄ххт ли руэняс сӣррэ кӯск-кӯск!- кугкэххьт Та̄рьенч 
полицэйскэтҍ. -Ко̄ххт ли шӣг, тыйй пӯдэтҍ cӣрсэ мунэнҍ. 
Мунэсьт та̄рьм ли вуассъесь пе̄ййв, тэдт вӯййкэсьт ли!

Cада юррьтлувэсьт, полицэйскэ во̄тэдсэнҍ лествец 
гоаррэ, це̄ӈкхэнҍ со̄н я нюаммгудтӭнҍ лоа̄г э̄л Тарья гоаррэ, 
ӣжя лийенҍ чофта паллтма.

-Смеллья! Смеллья!- та̄фкхэлэ сӣнэтҍ Та̄рьенч. -Тэдт 
элля пэӆтэс.

Ноа куэссь полицэйскэ маль ев нюамма Тарья райя, 
cо̄нн, чофта руэньсэсь тӣжэнҍ я роа̄ммъенне пыччкмэнҍ, 
нюччкэй турьпэсьт я нюамэ нымьп пя̄лла лоа̄г. Нымьп пэ̄льт 
поа̄лльтэ пэҏтэнҍ шэнтэ мӯрр.

-Кӣххче, мунн кэдчна!- кугкэххьт Та̄рьенч я, нюччкьемэнҍ 
валас, ла̄бэнҍт рыссе альн, суйпмэнҍ со̄н альн, а маӈӈа 
лоа̄чкэльт кӣрэсьт валас суэгь мӣлльтэ. Оччтэдтмэнҍ е̄ммьне 
альн, Та̄рьенч вӣже пырр пэҏт я воа̄льтэ поа̄гэ лествец, ко̄нн 
мӣлльтэ полицэйскэ ню̄ммэнҍ лоа̄г э̄л.

Полицэйскэ сӯрркнэнҍ, куэссь Та̄рьенч нюччкэй суэгь 
э̄л. Cыйй во̄фьсе сӯрркнэнҍ, уйнсемэнҍ, нӣйтэнч уййтэдҍ 
лествец. Кя̄джя чофта сēннҍтэнҍ, кугкхэлленҍ, тя̄ххтэдтэнҍ 
Тарья мӯххцэ югке-налла, поа̄ххкэнҍ анҍ Та̄рьенч тэннханна 
цēӈхаххч лēствэць тэнн шэ сайя, эйй куллтлэнче, танна со̄нэнҍ 
ев ныдтҍ cа̄рнсэв вя̄л.

-Мэ̄йт тыйй сēнтнэбпе?- куаххктэлмэнҍ кэ̄джель сӣнэнҍ 

Та̄рьенч, -Мыйй шэ сӣррэпь кӯск-кӯск, мэ̄з пусьтэльт сēнтнэ?
Полицэйскэ сада оарсэнҍ ӣнха, я кя̄джя э̄ххт сӣнэнҍ 

ся̄гкнэннтмэнҍ цӣӆькэ:
-Куллтласьт, нӣйтэнч, лӣнч ӣӈӈяй, пый моа̄ст лествец, 

мыйй вуайчемь луэшштэдтэ.
-Шӣг, вуэсстэль Та̄рьенч э тэсьт шэ це̄ӈкэхьт лествец. 

-А маӈӈа мыйй вуэйепь, та̄тнебпе, югкэ кофэ я эфтэсьт 
руэнньсэнне выгкэ а̄йк.

Ноа полицэйскэ лийенҍ поа̄сс о̄ллмэ. Элэлэ то̄ппьценҍ 
е̄ммьне э̄л, сыйй вуэлльктуввенҍ Та̄рьйне, кадцэнҍ со̄н я 
ре̄гкудтӭнҍ:

-Тэль адтҍ то̄нн поабпхэхь, нюэзесь нийтэшка!
-Мунн тӣнэгуэйм эмм сӣр. Мунн эмм строа̄ж тэ̄йгуэйм, 

ке вӯйхалл сӣрэсьт,- вуэсстлэсьтэ Та̄рьенч я, ва̄лльтмэнҍ куххтэ 
полицэйскэ ремьнэнҍ, кӣзе сӣнэтҍ садэсьт олкэс. Тамьпе со̄нн 
сӣнэтҍ лӯшьтэ, ноа сыйй вя̄л кугкь ев вуайя та̄бхуввэ. 

-Эфт минутъя!- кугкеххьт сыйе Та̄рьенч я мӣ ляй вӣгкэ 
вуэлльктувэ кухняя. Выххтэнне со̄нн аввта ыдтэй, тӯлльемэнҍ 
кӣдэнҍ эфтэ вӣллькэсь ля̄йпнедтӭ. 

-Кӣххчлэгке, па̄ка! Зоа̄бэль, сыйй сада пӯльсэнҍ, тэдт 
элля шурьмусс ре̄ххьк.

Маӈӈа тэсьт Та̄рьенч э̄ллтэнҍ О̄нҍне я Ца̄нҍне, кугк 
чӯннченҍ а̄в нёальмэ я лышшэ тыфтушшенҍ. А полицэйскэ 
кыррлыххьтэнҍ ланна я цӣӆӆькэнҍ тэ̄йт, ке сӣнэтҍ вӯлкэхьт, 
Та̄рьенч эйй оа̄нэтҍ па̄ррнэ пэҏт гуэйкэ. Полицэйскэ пӣйххтэнҍ, 
ко̄ххт о̄ррэнҍ лоа̄г альн. Я е̄нноллмэ пыйенҍ, анҍ тэдт нӣйта 
я̄лл, ко̄ххт та̄ххт. Шурьмусс тӯйй ли, ва̄нцахч школая, а ныдтҍ 
со̄нн ли ва̄лтэсьт мэ̄нн лыххкэ ӣженэсь. 

Мӣ Тарьянҍ, О̄нӓнҍ я Ца̄нӓнҍ, сыйй пуэраст выгкенҍ 
кӯдтъя пе̄йв пе̄ль. Авьтмуссе сыйй югкенҍ ка̄фэ, я Та̄рьенч, 
пуэраст спроа̄ввдэдтма нельемплогенҍ вӣллькэсь ляйпагуэйм, 
цӣӆькэ:

-Пашшегке тэгка лийенҍ манҍтэ-ля̄ннч эйй зоа̄бэль 
полицэйскэ – мӣӆӆьтэнҍ мэ̄нн-ля̄ннч па̄ррнэ пэҏт баяс, 
умножения таблица баяс я Лиссабон баяс.

Маӈӈа Та̄рьенч пыдтӭ я̄бпаш соа̄дтэ, я па̄ррнэ э̄ллькэнҍ 
кэ̄рхэллэ со̄н альн. Зоа̄бэль, Ца̄нӓ пэ̄лэ э̄ллтнэ я̄бпшэ, ноа куэссь 
со̄нн уйнэсьт, ко̄ххт руэнньсэнне сад мӣлльтэ нюччкэв О̄нӓ 
я Та̄рьенч, со̄нн ныдтҍшэ пые кӣххчле. Та̄рьенч ке̄ххьпсэнне 
ыштэтҍ со̄н, е̄бешь ке̄ххьпсэнне ёадтэй чӯххкэ мӣлльтэ, О̄нӓ 
ла̄ввлгудӭ ӣнн байя:

  Шыннев швед, ёа̄ффэв.
  Туарр ля̄ннч пӯлле!

Е̄кьна, куэссь О̄нӓ я Ца̄нӓ ё ле̄шшенҍ ӣжесь кравханҍ, 
О̄нӓ цӣӆькэ:

-Ко̄ххт ли шӣг, Та̄рьенч пӯдэ тэсса е̄лле. Вӯййкэсьт, 
Ца̄нӓ?

-Вя̄л ко̄ххт ли шӣг! 
-Те̄дах, мунн эмм шэ мушьт, ко̄ххт мыйй со̄н райя 

сӣрэмь.
-Мыйй сӣрэмь кеглигуэйм, па̄ллэнҍ. Ноа Тарьянҍ ко̄з 

руэньса ли! А тэсьт вя̄л е̄бешь я облизьянка! Вӯййкэсьт?

ТА̄РЬЕНЧ ВА̄ННЦ ШКОЛАЯ
Ко̄ххт шэ, О̄нӓ я Ца̄нӓ воа̄ннҍценҍ школая. Югке ӣнцэ 

вӯййк ка̄ххц сыйй, ва̄ллтэдтма кӣдт кӣдтэ, о̄ххпнуввэм 
кырьйегуэйм суӎькэсьт, ёадтсэлленҍ воа̄ррэ.

Вӯййк тэнн час Та̄рьенч пукэ е̄ннмуссе шоабэшьт выйе 
я̄бпаш альн, лубэ ря̄вкхэллэ господин Нильсон, лубэ лыххкэ 
зарядка, мӣ тэдт ли: со̄нн не̄лльйлоагкь ко̄ллм вуэр лыххкэ 
сальто-мортале. Маӈӈа со̄нн чуэннчлэнтэ кухня туэль альн я 
сэ̄гкэсьт югэнҍт кофе шӯрр на̄пь я по̄рэнҍт эйй эфт бутерброд 
сырэнҍ.

О̄нӓ я Ца̄нӓ ва̄ннҍцменҍ школая тоаськэсьт пай кӣххченҍ 
пэҏьта э̄л «Чуэнь». Сыйе ныдтҍ та̄тахч мэ̄ннэ сӣрсэ Тарьян, 
мэ̄нн ва̄ннҍце школая. Варьме Та̄рьенч ныдтҍшэ ванцахч 
школая, танна лиххч ке̄ххьпса.

-Выльшхэгке ӣджьсант, маннҍтэ руэняс лиххч мыйе 
чуххкэ мӣлльтэ моа̄ст школасьт,- цӣӆькэ О̄нӓ.

-Ныдтҍ э чуххкэ мӣлльтэ школая лиххч руэняс,- лажехьт 
Ца̄нӓ.

Мэнн е̄на сыйй юррьтэнҍ тэнн баяс, тэнн е̄на сыйй 
шоа̄лшэнҍ, го Та̄рьенч эйй ва̄ннца школая. Кяджя сыйй пыйенҍ 
кӣххчле соа̄рнхэ Тарья оалкхэ школа.

-То̄нн эгк вуэй ӣджсант уййнэ, манҍтэ мӣллэв ли мӣн 
о̄ххпэй,- э̄ххьтэшьт луйххкьеннӭ моайнаст О̄нӓ Та̄рьйне, куэссь 
со̄нн я Ца̄нӓ пӯдтӭнҍ пэ̄ҏҏьтэ «Чуэнь» маӈӈа тэнн, ко̄ххт сыйй 
авьтмуссе ӣжесь пэҏтэсьт ӣллькьенҍ пугк ӣжесь пэ̄ҏҏт тӯетҍ.

-Го то̄н те̄дчехь, ко̄ххт мыйе ли руэнясь,- оассктэлэ Ца̄нӓ. 
-Мунн мӣлэсьт выййтэ лийе, го мыннӭ едтҍ аннтче ва̄ннҍце 
школая.

Та̄рьенч оарэ табурет альн я тазэсьт пэзэ ӣжесь ю̄лькэтҍ. 
Со̄нн нимэнн эйй са̄ррнма, лышшэ лыгкхэллэнҍт ю̄лльк 
це̄пэгуэйм ныдтҍ, го ча̄дзь роазэ югке гоаррэ.

-Э, оаррэ тамьпе быдт эйй е̄ннэ, лышшэ нымьп час райя, 
-аввта оа̄лкэхьт О̄нӓ.

-То̄ӆӆькьях, лышшэ нымьп райя, э пырс коа̄ввсэ эгк 

кӣрркэнҍ, ко̄ххт ке̄лл чӯйял. А окромя тэннэ ле̄в каникула: 
ро̄стэпеййв, ажьпеййв, ке̄ссь каникула…- со̄нэнҍ эфтэсьт 
ю̄тҍкэ Ца̄нӓ.

Та̄рьенч юррьтлувэ я ка̄оцькэ ӣжесь ю̄льк шӯрр це̄пь, 
ноа ко̄ххт э э̄ввтэль оарэ ӣнха. Тала скрудтҍ лӣшшькэй кӯдтъя 
ча̄зь та̄зэсьт вӯййкэсьт шаллта, ходтҍ тамьпе оарэ господин 
Нильсон я сӣрэ кыйхьмкоаренҍ.

-Тэдт элля вӯййкэсьт, кэ̄ррсэнне цӣӆькэ Та̄рьенч, 
кӣчханна господин Нильсон кэ̄рр ӣн э̄л я со̄н ча̄дзь коа̄дтӭ э̄л. 
-Тэдт чофта элля вӯййкэсьт, э мунн тэ̄йн эмм та̄т мыррдэдтэ!

-Мӣ элля вӯййк?- тыкквэнлувэ О̄нӓ.
-Пэ̄йель не̄лльй ма̄н пуадт ро̄стэпеййв, э тӣнэнҍ 

оа̄ллкхуввэв ро̄стэпейв каникула. А мунэсьт мӣ оа̄лкхувв?- 
Тарья ӣнэсьт куллъенҍ кэ̄ннял. -Мунэсьт ев лӣннче ниманҍтэ 
ро̄стэпейв каникула, э сама удць каникула ев лӣннче,- ю̄тҍкэ 
со̄нн пэ̄джька. -Тэнн быдт вуайхэ. Ента шэ мунн ва̄ннҍцла 
школая.

Ро̄мэсьт О̄нӓ я Ца̄нӓ та̄гкудтӭнҍ кӣдэтҍ.
-Шӣг! Шӣг! Мыйй то̄н аллькэпь вӯррьтэ ента вӯййк 

ка̄ххц укс луннҍ.
-Эйй,- цӣӆькэ Та̄рьенч. -Тэдт мун гуэйкэ пэре ли а̄йкалт. 

А окромя тэннэ, мунн ёадтъя школая я̄бпаш альн.
Ця̄ӆӆкма – лыххкма. Вӯййк лоагкь часэ Та̄рьенч кӯнҍтэ 

ӣжесь я̄бпаш соа̄дтэ я ноа̄ллкэнҍ воа̄ррэ. А пэ̄йель эйй 
е̄ннэ минутадтӭ пугк ланҍ е̄ллей вуэлльктуввенҍ эххкнэтҍ, 
сӯрркна кӣххченҍ удць нийта э̄л, ко̄нн кӯннҍтгудӭ удлэсь 
е̄бешь. А нымьп гоарренҍ выльшхэ ниманҍтэ пэ̄ллмушш ев 
лий. Ныдтҍ тэль Та̄рьенч школая кыҏт. Со̄нн удлэнне шуркэ 
дворре, нюччкэй е̄ммьне э̄л я коҏст я̄бпаш суагка. Э̄ллтнэмэнҍ 
класс уккьсе, со̄нн мугка ёа̄фэнҍ а̄вэдҍ со̄н, пугк па̄ррнэ эйй 
вӯррьтмэнҍ тэнн, нюччкьенҍ ӣжесь сэенҍ, я, маххъяссьтмэнҍ 
ӣжесь ко̄ммьтэсь ре̄ввьн шля̄пэнҍ, я мӣ ля̄йй вӣгкэ кугкэххьт:

-Тӣррв! На̄дҍеда, мунн эмм маӈӈна таблица уважения 
э̄л?

О̄нӓ я Ца̄нӓ урок оа̄лкхэм райя цӣӆӆькэнҍ о̄ххпъе, класса 

вуайй пуэдтӭ о̄дт нӣйта, ко̄нн коадчетҍ Та̄рьенч Кукесьсуххк. 
О̄ххпэй ё тэннха кулэ Тарья баяс удць ланасьт, касьт пугк 
э пукэ баяс тӣдтэв, cо̄н баяс элля ва̄нас са̄ррнма. А о̄ххпэй 
ля̄йй чофта шӣг я ӣӈӈкай, тэль со̄нн пые лыххкэ пугк, лышшэ 
Та̄рьйне школа мӣлтахч.

Эйй вуэррта коаххчмуж э Та̄рьенч ыштэ курас парта 
туэгка. Ноа о̄ххпэй нимэнн эйй ця̄ӆӆкма. Cо̄нн лышшэ чофта 
сӯбптэнне цӣӆькэ:

-Пуэдҍ тӣррвэнҍ мыйе школая, коа̄ллэш Та̄рьенч. 
На̄дҍеда, тоннӭ пугк мӣллэ мӣлльтэ ля̄ннч мӣнэнҍ я то̄нн 
тэста е̄ннэ мэ̄нн моа̄ххтъях лыххкэ. 

-А мунн на̄дҍеда, го мунэсьт выххтэнне лӣннченҍ 
ро̄стэпейв каникула,- вуэсстэль тэсьт Та̄рьенч. -Тэннгуэйкэ 
мунн э пӯдтӭ тэсса. Пукэ авьтмуссе вӯййквудт.

-Це̄ӆьк мыннӭ о̄ммп нэ̄м то̄н. Мунн кырьйха то̄н 
о̄ххпнуввъегуэйм эфтэсьт.

-Мун коадчетҍ Та̄рьенч Виктуалина Рольгардина 
Крюзмюнта, капитан Эфроим нӣййт Кукесьсуххк, э̄ввтэль 
Ме̄рэ Ча̄ркнэгк, а адтҍ негретянскэ король. А зоа̄бэль це̄ӆӆькэ, 
Та̄рьенч – тэдт ли мун удць нэ̄мя. Аджя ло̄гэ, о̄ммп нэ̄м са̄ррнэ 
ли ло̄ссэ. 

-Оа̄нтша,- цӣӆькэ о̄ххпэй. -Танна мыйй ныдтҍшэ 
аллькэпь то̄н коаххче Та̄рьенч. А адтҍ выльшхэпь, мэ̄нн то̄нн 
те̄дах. То̄нн ё лях шӯрр нӣйтэнч, э пыйна, е̄ннэ мэ̄нн ма̄тах. 
Оа̄лкхэпь арифметикасьт. Це̄ӆьк, Та̄рьенч, е̄ннэ ля̄ннч кэджьме 
лажьхэ выдт?

Та̄рьенч выльшэхьт о̄ххпэй э̄л эйй оа̄нтшэй кӣххчмужэнҍ.
-Коаль то̄нн, ӣджь тэнн эгк тӣдҍ, танна, вай, юртах, 

мунн то̄н саесьт алка ло̄гкэ?- вуэсстлэсьтэ со̄нн о̄ххпъе.
Пугк о̄ххпнуввъенҍ чальм вуэць э̄л ёадтъенҍ мугка 

тыкквэнӭсьт. А о̄ххпэй кӣҏҏшлэнне оа̄нтшэдтӭ, ныдтҍ школасьт 
едтҍ вуэсстлэгке, я, коа̄ввсэмэнҍ соннӭ коадчетҍ «фрёкен», 
о̄ххпъе са̄рнэтҍ «тыйй».

-Проащщъегке, па̄ка,- цӣӆькэ Та̄рьенч ся̄гкнэнч. -Мунн 
тэнн эмм те̄дта я эвтэс тэнн лыххкэ эмм альк.

-На̄дҍеда,- цӣӆькэ о̄ххпэй. -То̄нн эгк та̄ххта мун саесьт 
ло̄гкэ, а мунн та̄та ло̄гкэ то̄н саесьт: кыджьме лажьхэ выдт, 
ля̄ннч кӯххтэмлоагкь.

-Юррьтласьтэ лышшэ!- кугкэххьт Та̄рьенч. -Коа̄штадт, 
то̄нн ӣджь вуаях ло̄гкэ. Мэ̄йт то̄нн мунэсьт кэ̄джехь? Ой-е, 
мунн аввта цӣӆькэ «то̄нн» – проащщъегкэ, па̄ка.

Я се̄ввьтэмь гуэйкэ ӣжесь Та̄рьенч ӣджь ӣджясь пе̄льй 
чӯдземь райя чипъесьтэ.

О̄ххпэй пые эйй уййнэ тэнн я аввта кэ̄джель: 
-Шӣг, Та̄рьенч, а адтҍ це̄ӆьк, е̄ннэ ля̄ннч ка̄ххц я не̄лльй?
-Юрта, кудтлоагкь кыджемь,- вуэсстэль Та̄рьенч.
-Элля вӯййкэсьт,- цӣӆькэ о̄ххпэй, -ка̄ххц я не̄лльй ля̄ннч 

кӯххтэмплоагкь.
-Но-а, а̄кэнч, тэдт ли ё чофта! То̄нн тала ӣджь еськ 

цӣӆӆькэхь, выдт я кыджемь ля̄ннч кӯххтэмплоагкь. Манҍтэнне 
кунт лиххч э школасьт! А го тоннӭ ныдтҍ быдт лыххкэ пугк 
тэйта ло̄гкмужэгуэйм, танна чуэннчлэххчехь субпе я ло̄гчехь 
ӣджьсант тӣрвасвуд гуэйкэ, а мыйй тэнн па̄ль вэлкчемь 
олкэс сӣрсэ кӯск-кӯск. Ой-е, мунн, коа̄шштадт, cа̄рна «то̄нн»! 
Проащщъегке мун маӈьмусс вуэр. Мунн алка выгкэ ӣжян пэря.

О̄ххпэй цӣӆькэ, со̄нн воа̄лмаш ли тэнна вуэр проащщъе 
Тарья, ноа, вэсьтэ эйй стой со̄н мӯххцэ арифметиканҍ, пэря 
коаххче мудта па̄ррнэтҍ.

-О̄нӓ, лыгк, па̄ка, мугка задача: Лизасьт ля̄йй кыджемь 
яблэкэ, Акселясьт – аххц. Е̄ннэ яблэкэ ля̄йй сӣнэнҍ эфтэсьт?

-Ныдтҍ, ло̄гкэль-ка, то̄нн, О̄нӓ,- шуҏкэ тэль Та̄рьенч 
кэ̄сськэ, -я окромя тэннэ, це̄ӆьк: мэ̄йт Акселясьт чуэййв е̄на 
чӯзе, мэ̄нн Лизасьт, я ке̄нн садэсьт сыйй ро̄дтӭнҍ яблэкэтҍ?

Фрёкен аввта, гудэль нимэнн эйй куллма, я коа̄ввсэмэнҍ 
Ца̄нӓя, цӣӆькэ: 

-Ноа, Ца̄нӓ, то̄нн ло̄гкэль. Густав вӯллькэ ӣжесь 
то̄вврэжэгуэйм экскурсия. Соннӭ э̄ннҍтэнҍ мӣлльтэ эфт крона1, 
а моа̄цэ со̄нн кыджьмэнҍ эре. Е̄ннэ те̄ӈӈькэ о̄нӭ Густав?

-А мунн та̄та тӣдтӭ,- цӣӆькэ Та̄рьенч, -мэ̄йт тэдт 
1	 Крона	я	эре	лев	швэцкэ	теӈ̄к.	Э̄ххт	крона	лян̄нч	чӯдтҍ	эре.

парешьбякэнч суэххптат тя̄ӈкагуэйм? Я мэ̄нн со̄нн вӯссьтэ 
сӣнэ вуэсста: лимонад лубэ мэ̄нн-не вя̄л? Я пуэраст со̄нн пэ̄зэ 
пӣльет, куэссь копчнэдэ экскурсия?

О̄ххпэй пые та̄рьм арифметика эйй лыгкхэллэ. Со̄нн 
юррьтэль я пые, вай Тарьясьт ло̄гкмушш вуэллк пэря. 
Тэсьт со̄нн вуанче шкоа̄пэсьт кэ̄рр пымме, ко̄нн альн ля̄йй 
рисоваййма ёжик. Рисунок вӯлленҍ ля̄йй шӯрр буква «Ё ». 

-Ноа, Та̄рьенч, адтҍ мунн вӯзьха тоннӭ тыкквэнҍ ка̄вьн. 
Тэдта ли Ёёёёёёжик. А буква, ку вӯзьха ли вӯлленҍ, коадчетҍ 
«Ё».

-Ныдтҍ…? А мунн пай юррьтэ, «Ё» тэдт ли шӯрр олмэнҍ 
удць туэресь я кӯтӭнҍ чуэрраш чалмагуэйм пайенҍ. Це̄ӆлькэ 
мыннӭ, па̄ка, мӣ ли сӣнэнҍ, ёжкэсьт я чуэрраш чалманҍ э̄ххтса?

О̄ххпэй эйй вуэсстла Тарья кэ̄жнэгка, а вуанче нымьп 
кэ̄сс пымме, ко̄нн альн ля̄йй рисоваййма кӯввт, я цӣӆькэ, 
тэдта буква со̄н вӯлленҍ коаххчьювв «К».

-Э! Куэссь са̄рнэтҍ кӯвтэ баяс, мунн пай мушштла, ко̄ххт 
мунн тӯррэ шӯрр кӯввтэгуэйм Ӣндиясьт. Манҍтэ тэдт ля̄йй 
шӯрр кӯввт: сост ля̄йй кукесьвудт не̄льемплоагкь метрэдтӭ я 
поа̄сс ля̄йй, гу я̄свич. Югке пе̄йв со̄нн по̄рэнт эйй ва̄нӓ выдтэ 
ӣндейцэ е̄нноллмэ я по̄ррэм па̄ль э̄л по̄рэ кӯххт удць парна. Я 
тэль э̄ххьтэшьт со̄нн пые мун ня̄ллксэнҍ по̄ррэ. Со̄нн кӣзнэдэ 
пырр мун, ноа мунн эмм коа̄днэдтма я пыйе, мӣ ля̄йй муст 
вӣгкэ та̄гклэ со̄н вэсьт вуэййве. Бах! Тэсьт со̄нн ко̄ххт ря̄гант: 
ф-ф-ф-ф-ф!! А мунн со̄н вя̄л вуэр – бац! Э танна со̄нн ёа̄ме! 
Ныдтҍ, ныдтҍ, тэль вӯййкэсьт ныдтҍ э ля̄йй. Чофта пэӆтэс 
ӣстория ля̄йй!

Та̄рьенч вӯйнэсьт, а вуэпьсей, ку тэнн а̄ййка во̄фьсе 
то̄ӆлькэй, Та̄рьенч ли ло̄ссесь па̄рнэнч, па̄кэ пугк класса 
рисовайе мэ̄ннэ, я юрьтэ «Вуайй, рисэвайймушш кя̄сс Тарья я 
со̄нн сада оараст сэ̄гкесьт»,- юррьтэль фрёкен я юге па̄ррнэтҍ 
пыммьгэтҍ я эввьн карндажэтҍ.

-Тыйй вуэййбэдтӭ рисэвайе пугк, мэ̄нн та̄ххтбэдтӭ,- 
цӣӆькэ со̄нн я, ышштмэнҍ ӣжесь туэль туэгка, приммдэдэ 
кӣххче те̄традӭтҍ. Пэ̄йель минута со̄нн паенҍт чильмэтҍ, 
уйнҍсе, ко̄ххт па̄ррнэ рисэвайев я уйнэсьт, нике эйй рисэвай, 
а пугк кӣххченҍ Тарья э̄л, ку ле̄жэ коа̄мма я рисэвайе шальт 
альн.

-Куллтласьт, Та̄рьенч,- cе̄ннтмужэнҍ цӣӆькэ о̄ххпэй, 
-мэ̄йт то̄нн эгк рисэвай пымме альн?

-Мунн со̄н тула ё пугк рисэвайе. Ноа мун е̄бешь эйй 
чоа̄гка тэнна удць пымме лэсьта альн. Адтҍ мунн рисэвая э̄ввт 
ю̄лькэтҍ, а ко̄ххт ко̄ста се̄йп райя, мыннӭ быдҍсувв выййтэ 
коридора.

О̄ххпэй минута байя юррьтлувэ, пые эле аннтэдтэ.
-А адтҍ, па̄ррнэ, чуэннчлэгке, я мыйй ла̄влсэпь ла̄вл,- 

пые со̄нн.
Пугк па̄ррнэ чуэннчленҍ ӣжесь сэенҍ, пугк, окромя 

Та̄рьенче, ку эфьтӭ вя̄л ля̄шш шальт альн.
-Ла̄ввлэ, а мунн сада вуэӈса,- цӣӆькэ со̄нн, -а го мунн 

ла̄ввлгуда, стекла пугк кэ̄ххчев.

Ноэ тэсьт о̄ххпэй кӣҏҏшмуж ка̄дэхьт, я со̄нн цӣӆькэ 
па̄ррнэтҍ выййтэ я школа луннҍ сӣрсэ, соннӭ быдт чалльм 
чалма са̄рнсэ Тарьянҍ. Ко̄ххт па̄ррнэ выййтэнҍ, Та̄рьенч пэ̄йенҍ 
шальтэсьт я э̄ллтэнҍ о̄ххпэм туэлль гуррэ.

-Те̄дах мэ̄нн, фрёкен,- цӣӆькэ со̄нн, -мэ̄нн мунн юрта: 
мыннӭ чофта ля̄йй тыкквэнҍ пуэдтӭ тӣге я выльшхэ, мэ̄нн 
тыйй тэсьт лыххкбэдтӭ. Ноа эвтэсьт мунн тэсса ва̄ннҍце эмм 
та̄т. А ро̄стэпейв каникула анҍ лӣннченҍ, ко̄ххт лӣннченҍ. Тӣн 
школасьт мун гуэйкэ пэре ли е̄ннэ яблэкэ, ёршшэ я кӯввтэ. 
Вуэййв пыҏс ёррэль. То̄нн, фрёкен, на̄дҍеда, тэннгуэйкэ эгк 
альк се̄нтнэ?

Ноа о̄ххпэй цӣӆькэ, со̄нн чофта се̄нтэ, я е̄нмуссе 
тэннгуэйкэ, го Та̄рьенч эйй та̄т ӣжесь выгкэ шӣгктэнне.

-Югке нийта выйхэтҍ школасьт, го cо̄нн аллк выгкэ 
ӣжесь ныдтҍ, ко̄ххт то̄нн, Та̄рьенч.

-Ко̄ххт, вай мунн ӣжян нюэзельт выгке?- тыкквэнҍ-
ноа̄ле кэ̄джель Та̄рьенч. -Зоа̄бэль, мунн тэнн э эмм вуэмша,- 
тоасськъенне лажехьт со̄нн. Со̄н элля вуэйе эйй шоа̄лшэ, 
тэннгуэйкэ, го ныдтҍ вуэйе вӯййксэнне се̄нтнэ, ко̄ххт со̄нн, эйй 
ма̄ххта ни э̄ххт нӣйтэнч о̄ммп мырэсьт. Минута бай Та̄рьенч 
оарэ ӣнха, а маӈӈа цӣӆькэ эвтнэмэнҍ:

-То̄ӆӆькьях, фрёкен, куэссь е̄ннҍ то̄нэсьт ли ӣӈӈькэль, а 
аджь – негретянскэ цоа̄рр, а то̄нн ӣджь о̄ммп агь ко̄блэх ме̄рэ 
мӣлльтэ, тэль э эгк тӣдҍ, ко̄ххт выгкэ ӣжянт школасьт пугк 
тэйта яблэкэ, ёжэ я кӯвтэ кэскэсьт.

Фрёкен цӣӆькэ Та̄рьенче, го со̄нн тэнн то̄ллькай, е̄намп 
эйй се̄нтэнҍт со̄н э̄л, я Та̄рьенч вуайй аввта пуэдтӭ школая, 
куэссь сада шэнтаст. Тэсьт Та̄рьенч роа̄мэсьт муэййнэсьтэ я 
цӣӆькэ:

-То̄нн, фрёкен, тыввь мӣлса лях. Я тала тоннӭ, фрёкен, 
муст ла̄ййх мушт гуэйкэ.

Та̄рьенч ро̄дтӭй ка̄ӆтэсьт удць мо̄джесь коалль келля я 
пые со̄н туэль э̄л о̄ххпэй эвтэсьт. О̄ххпэй цӣӆькэ, го эйй вуэй 
ва̄лльтэ сост мугка коа̄ллшэсь ла̄йх.

-Эйй, па̄ка, то̄н, фрёкен, тоннӭ быдт ва̄лльтэ мун ла̄йх!- 
кугкэххьт Та̄рьенч. -А ныдтҍ мунн ента аввта пуада школая, а 
тэнн никез эбэ, тэдт никез шӣгвуд эйй анҍт.

Тэсьт Та̄рьенч муйхкэтҍ школасьт олкэс, я нюччкэй 
ӣжесь я̄бпаш э̄л. Пугк па̄ррнэ чуэннчленҍ пырр Тарья, югкьенче 
та̄тсувэ пуэрхассьтэ я̄бпаш я выльшхэ, ко̄ххт Та̄рьенч я̄бпаш 
альн выййт е̄тткcэ.

-Мушта, мунн Аргентинасьт воа̄ннҍце школая, тэдт 
ля̄йй школа дак школа!- цӣӆькэ Та̄рьенч я выльшэхьт 
па̄рнэ э̄л. -Эйе, тыйе лиххч поабпхэ тоагэ! Маӈӈа ро̄стэпейв 
каникулэдтӭ тамьпе пэ̄йель ко̄ллм пе̄йв оа̄лкхуввэв ажьпейв 
каникула. А куэссь пуадт ажьпеййв, танна вя̄л пэ̄йель ко̄ллм 
пе̄йв оа̄лкхуввэв ке̄ссь каникула. Пуэдтӭв ке̄ссь каникула 
рэ̄гкэмманэсьт авьтма пе̄йв, э тэсьт дэдт, зоа̄бэль, па̄ррнэтҍ 

по̄дтал е̄ннэ лыххкэ, ноа тэдт элля пэӆтэсс, тэннгуэйкэ го 
Аргентинасьт едтҍ э̄ннтлэгке пэ̄ҏҏт уркэтҍ. Аргентинасьт 
кэ̄ррсэннэ кӣлльтэв уркэтҍ. Зоа̄бэль, мудта вуэр по̄дтал, го 
манҍтэнне аргентинскэ па̄ррьшя ӣджь эйй тӣдҍ ко̄ххт выйтант 
го ча̄ӈӈ шкоа̄ххьпе, го со̄н нике эйй уйнче, пя̄йтэсьт сада 
ва̄ллт е̄ррма уркэтҍ. Ноа соннӭ пуэраст поабпхал е̄нҍсесь, 
куэссь е̄ннӭсь со̄н вуэмшэлант. Арифметика тамьпе едтҍ 
уххцэ, го манҍтэнне па̄ррьшя ко̄ххт-не те̄дт, е̄ннэ ля̄ннч выдт 
я кыджемь, я тэнн баяс ця̄ӆӆк о̄ххпъе, танна со̄нн це̄ӈкаххт 
со̄н о̄ммп пя̄ййва субпе. Ло̄гкэм уркэтҍ выгкэв тамьпе пе̄тнэц 
пӣйве, э танна, куэссь коа̄вншуввнэв ло̄гкэм кырьй, ноа кырьй 
ло̄гкэм гуэйкэ тамьпе евла никесьт.

-Мэ̄нн танна сыйй лыххкэв тамьпе школасьт?- тыввма 
кэ̄джель удць па̄ррьшя.

-По̄ррэв ня̄ллксэтҍ,- вуэсстэль Та̄рьенч. -Альт школадтӭ 
ли ня̄ллксэ фабрика. Ныдтҍ тэль, со̄нэсьт вӯййкэсьт класса 
лыххкенҍ надта турьп, э тэннгуэйкэ па̄ррнэнҍ элля поад 
минута а̄йкэ – лышшэ кӣрркнэнт мӣрьхэ.

-А мэ̄ншэ лыххк о̄ххпэй?- кэ̄джель удць нӣйтэнч.
-Мӣлхэмэнч!- цӣӆькэ Та̄рьенч. -Вай ӣджь эгк а̄ррьвда: 

о̄ххпэй воа̄лашт ня̄ллксэ пыммьгатҍ я лыххк фантикатҍ. Вай 
то̄нн юрьтах, тамьпе фантикэгуэйм а̄нҍсуввма ле̄в па̄ррнэ 
ӣжя? Эйй ё, тэдт дудки! Тамьпе па̄ррнэ, ва̄льтэ, ӣжя школая 
ев ва̄нҍц, а вӯлкхэллэв нӯра вӣльят я вуэрпнатҍ. Ноэ, тӣррв!- 
роа̄ммъенне кугкэххьт Та̄рьенч я маххъесьтэ ӣжесь шӯрр 
шля̄пэнҍ. -А тыйе, не̄шшьпарь, ӣжедант пуадт ло̄гкэ, е̄ннэ 
яблэгкэ ля̄йй Акселесьт. Мун тыйй тэста ебпе выххтэнне 
уйнэсьт…

Та̄рьенч ёа̄фэнҍ выесьт школа а̄йт укс туэгка. Е̄бешь 
нючкэ ныдтҍ выххтэнне, ке̄дҍк кыррьтэнҍ со̄н кэнцэ вӯлленҍ, а 
эххкан стекла кыррьтэнҍ.

ТА̄РЬЕНЧ НЮАММ ВӮВВЬТЭ
Э̄ххьтэшьт поа̄ххк я чуввесь пе̄йв поаррькманэсьт 

Та̄рьенч, О̄нӓ я Ца̄нӓ оа̄втчедтӭнҍ пе̄йвэсьт. Та̄рьенч нюамэ 
калитка стӯльпэнҍ эфт стӯэльп э̄л, Ца̄нӓ – нымьп, О̄нӓ оарэ 
калитка альн. Груша, шэ̄ннтэй поа̄лльтэ, кӣзе ӣжесь рыссетҍ 
вӯййкэсьт калитка гоаррэ, па̄ррнэ, оаррэй эфт саесьт, ро̄дтӭнҍ 
удць коалль-рӯппьсесь грушъятҍ. Сыйй по̄рренҍ груша груша 
мӣлльтэ я чо̄ллькэнҍ семятҍ вӯййкэсьт олкэс.

Пэ̄ҏҏт «Чуэнь» чуэнче, ко̄ххт тыйй тӣдтҍбэдтӭ, сама 
ланҍ ре̄вьнэсьт, тамьпе, касьт е̄тткас коа̄ввсэнтэ чӯххкэнҍ. 
Ланҍ е̄ллей шоабшэнҍ воа̄нцче тэнн гоаррэ – тэсьт лийенҍ 
сама мо̄джесь сай.

Я ныдтҍ, па̄ррнэ пя̄дцлаххта оа̄втчедтӭнҍ пяйвасьт 
я по̄рренҍ грушатҍ, куэссь ыдӭ е̄ххк нӣйтэнч. Уйнсемэнҍ 
па̄ррнэтҍ, оа̄рръетҍ калитка альн, со̄нн ескэ я кэ̄джель:

-Мун аджь тэста эйй мэ̄ннма?
-Манҍтэ со̄нн ли?- кэ̄джель Та̄рьенч. -Со̄нэсьт ле̄в 

чуввесь-алехь чальм?
-Ныдтҍ- цӣӆькэ нӣйтэнч.
-Со̄нн кэ̄сскроаӈӈьк ли, элля э̄ллесь я элля вӯлльгэсь?
-Ныдтҍ, ныдтҍ…- роа̄вэнҍт нӣйтэнч. 
-Чоа̄ххьпесь шля̄пэсьт я чоа̄ххьпесь-чоа̄ххьпесь 

камашагуэйм ю̄лькэсьт?
-Ныдтҍ, ныдтҍ!
-Ебп, мыйй со̄н ебпь уййна!
Нӣйтэнч поазэ, эфт са̄нҍ эйй ця̄ӆӆка я ва̄ннҍцель эвтэс.
-Эйе то̄нн, вӯррьтласьт!- кугкэххьт соннӭ мӣлльтэ 

Та̄рьенч. -Со̄нн ли лӣшшвуэййв?
-Элля, со̄нн элля лӣшшвуэййв.
-Танна шӣг ли!- сыйнэшшкудӭ Та̄рьенч я чо̄ллькэй мӣ 

ня̄льмэсьт ля̄йй.
Нӣйтэнч лыгкэсьт эвтэс, ноа Та̄рьенч со̄н аввта е̄сскэдҍ:
-А пе̄льй со̄нэсьт ле̄в лопух-налла, ла̄бна вӯлькэ райя?
-Евла,- цӣӆлкэ нӣйтэнч я маӈас коа̄ввэсьт. -А тыйй мэ̄йт, 

уйнэтҍ ка̄ллесь мугка пӣльегуэйм ва̄ннҍце?

-Мунн никуэссь эмм уййна о̄ллмэ, ке ва̄ннц пӣльегуэйм,- 
цӣӆькэ Та̄рьенч. -Пугк ке̄йт мунн те̄да ва̄ннҍцэв ю̄лькэгуэйм.

-Чофта о̄менэш то̄нн лях, мунн та̄та це̄ӆӆькэ – то̄нн 
зоа̄бэль уййнэхь о̄ллмэ мугка шӯрр пӣльегуэйм?

-Ебпь, ебпь уййнма, мугка о̄ллмэ евла. Ко̄ххт са̄рнэтҍ, 
мӣн ланӭсьт,- оарсэмэнҍ, лажэхьт Та̄рьенч. -Тэль Китаесьт – 
мудта тӯйй ли. Э̄ххьтэшьт Шанхаесьт мунн уййнэ китай о̄ллмэ 
шӯрр пӣльегуэйм, кугк лушшенҍ соннӭ пелеринанҍ. По̄дтал, 
ва̄ласьт ва̄ллэй аббьр, китай о̄ллма коа̄тчадт пӣльегуэйм 
– я шӣг ли: соннӭ, ли поа̄кас я шӣг. А куэссь аббьренҍ со̄нн 
уййнладт коа̄ньцегуэйм я то̄ммтсэгуэйм, cо̄нн э сӣнэтҍ 
коа̄ххтал ӣжесь пӣльегуэйм. Ныдтҍ сыйй о̄ррэнҍ я лоа̄ввлэнҍ 
ӣжесь пэ̄джь ла̄влэтҍ, вэсьтэ аббьр эйй ва̄зь. Ко̄ххченҍ тэнн 
китай о̄ллмэ Хай-Шанг. Выльшхэххчбэдтӭ тыйй, ко̄ххт со̄нн 
ӣнцка мӣлльтэ шыне лыгкэсь сайя. Со̄нн пай шуркэнҍт, 
вӯййкэсьт це̄ӆӆькэ, маӈьмусс минута па̄ль, го чофта шоабэшьт 
вуэдтӭ. Со̄нн муйхкэнҍт олкэс, ле̄вхэлэ ӣжесь шӯрр пӣльетҍ, гу 
по̄рьйсэтҍ, я шыне Хай-Шанга эйй уййнла ва̄рэнҍ.

Нӣйтэнч а̄в нёальмэ куллтэль Тарья, а О̄нӓ я Ца̄нӓ 
ескнэнҍ мӣрьхэ грушатҍ. 

-Хай-Шангасьт тэннверьт ля̄йй па̄ррнэдтӭ, со̄нн сӣнэтҍ э 
ло̄гкэ эйй вуаййма,- ёа̄нхувханна, е̄скханна Та̄рьенч эвтэс пай 
са̄рнэ. -Сама удцьмуз ко̄ххченҍ Педар

-Тэнн китайскэ-дэдт па̄ррьшя ко̄ххченҍ Педар?- кэфкэ 
О̄нӓ. -Эйй вуэй лӣннчле!

-Тэль э Хай-Шанга а̄ххьк ныдтҍ са̄рнэ. «Китайскэ парна 
эйй вуэй коаххче Педар»,- чинэ со̄нн ӣжесь ка̄ллсэ. Ноа Хай-
Шанг ля̄йй чофта нубпай. Со̄нн та̄тэ тэнн, мэ̄нн со̄нн та̄ххт 
нӯра альк коадченҍ Педар, я ни-коххт мудта-налла. Со̄нн 
ныдтҍ се̄нтэ, ыштэ субпе, коа̄тчедэ ӣжесь пӣльегуэйм я оарэ 
тэнн райя, вэстэ со̄н не̄шшьпарь а̄ххьк эйй аннтэдтма я эйй 
аннта нэ̄м па̄ррьшэнче Педар.

-Тэль тэдт ныдтҍ ля̄йй!- сафьксэсьтэ Ца̄нӓ.
-Педар ля̄йй сама ся̄йпшаххта парнанҍ о̄ммп Шанхаесьт 

я ныдтҍ ка̄вьрсужэ по̄ррэм па̄ль, е̄ннҍ эйй те̄дта, мэ̄нн со̄нэнҍ 

лыххкэ. Тыйй тӣдтҍбэдтӭ тэнн, го Китаесьт по̄рэтҍ ласточка 
пӣссетҍ? Я ко̄ххт-ля̄ннч э̄ххьтэшьт пые соннӭ ка̄рь тӣвт ласточка 
пӣссетҍ я поҏт со̄н пасьтмасьт, соа̄нӭгуэйм: «По̄р, Педархэн, 
тэдта ли пя̄ссэнч, мыйй со̄н по̄ррэпь ажянт эвтэсьт!» Ноа 
Педар роаввсэнне ра̄пче пэ̄кксмэтҍ я выгэнҍт вӯйвэнҍ тоагэ-
тӣге. Я куэссь Хай-Шанг уйнэсьт, ко̄ххт со̄н нӯра алльк поарр, 
со̄нн ныдтҍ се̄нтэ, па̄кэ нимэнн мудта па̄йххк соннӭ, Педрэ, 
эле аннҍтэ, вэсьтэ со̄нн эйй по̄р тэнна пясса «ажесь сайя». А 
мунн тыйе ё соа̄ррнэ, го Хай-Шанг моа̄тӭ ӣжесь ва̄лльтэ. Я 
э̄ллькэнҍ тэнн пе̄ссь кыппьтэ Педрэнче югке пе̄йв кыдтманэсьт 
рэ̄гкэмман райя. Ко̄ссэмманэсьт не̄лльемплоагант пе̄йв е̄ннҍ 
а̄нэсьт Хай-Шангасьт аннҍтэ Педарэ кӯххт вуэннч поалла. Ноа 
аджь эйй аннтэдма.

-Тэдт ли мӣлхэмь са̄рнант,- цӣӆькэ скрудтҍ е̄ххк 
нӣйтэнч.

-Тэдт э ли, тэйта соа̄гэтҍ э поа̄ввэшьт Хай-Шанг,- роа̄вэнҍт 
Та̄рьенч, зва̄нья эйй ся̄гкна. «Пугк тэдт ли мӣлхэмэсь тӯйй.»- 
цӣӆькэ со̄нн, -«Па̄ррьшэнч вуайй по̄ррэ тэнна ласточка пе̄ссь, 
лышшэ быдт муррьтэ со̄н нубь.» Ноа куэссь Педрэ э̄ннтлэнҍ 
пе̄ссь, со̄нн лышшэ роа̄пченҍт пэ̄кксмэтҍ.

-Ко̄ххт шэ тэдт па̄ррьшя ӣле,- тэфкэ О̄нӓ, -го со̄нн нимэнн 
эйй по̄рра кыдтманэсьт рэ̄гкэмман райя?

-А со̄нн э эйй я̄лла. Со̄нн ёа̄ме рэ̄гкэмман ка̄ххцэмплоагант 
пе̄йв – «чист нубь гуэйкэ», ко̄ххт цӣӆькэ со̄н аджь. 
Аххцэмлоагант пе̄йв рӯххькэнҍ. А рэ̄гкэмман кӯххтлоагант 
пе̄йв кырьтэсьт ласточка я кӯньтэ манҍ сама тэнн пя̄сса, ку 
вя̄л ле̄жэ туэль альн. Ныдтҍ тэдт пе̄ссь, э ниманҍтэ ма̄дт эйй 
выййта- роа̄ммвудэнҍ лӯпьтэ Та̄рьенч. Маӈӈа со̄нн эйй чофта 
вӣрръеннӭ выльшэххьт нийта э̄л, ку ка̄дхуввма чуэнче чӯххкэ 
альн.

-Мэ̄йт-ля̄ннч лях то̄нн та̄рьм эгк мугка,- цӣӆькэ Та̄рьенч. 
-Вай то̄нн юртах мунн ке̄лсэлле? А са̄рн-ка, са̄рн вӯййкэсьт!- 
Та̄рьенч паенҍт кӣд ныдтҍ, гу тя̄ххтадт.

-Эмм, мэ̄нн то̄нн…- сӯрркна вуэсстэль нӣйтэнч. -Мунн 
во̄фьсе эмм та̄т це̄ӆӆькэ то̄нн ке̄лсэлах, ноа …

-Тэль, то̄н куллэ, мунн эмм ке̄л…- се̄гэххьт со̄н Та̄рьенч, 
-а зоа̄бэль це̄ллькэ мунн ке̄лсэла, вя̄л ко̄ххт! Вӣрша, мӣ вуаййва 
пуадт. Вай то̄нн зоа̄бэль юртах, па̄ррьщя вуайй е̄лле пе̄ркха 
кыдтманэсьт рэ̄гкэмман райя? Нуэ, ва̄лльтэ ко̄ллм-не̄лльй 
ма̄н тоагэ-тӣге, ноа кыдтманэсьт рэ̄гкэмман райя – тэдт ё ли 
мӣлхэмвудт.

Я со̄нн кугкехьт нӣйтне мӣлльтэ:
-Эйй, мыйй ебпь уййнма то̄н ажь. Пе̄ййв баесьт мыйй 

ебпь уййнма ни эфт лӣшшвуэйв о̄ллмэ. А ва̄лльтэ еххта рай 
мӣнэ мэ̄ннӭнҍ кыджемплоагкь лӣшшвуэййвэ… ва̄ллтэдтэнч 
кӣдт кӣдтэ!

Тарья сад э зоа̄бэль ля̄йй чофта мо̄джесь. Ноа, эйй вуэй 
це̄ӆӆькэ, го со̄н чофта пуэраст кӣххченҍ, со̄н моа̄жьнэнҍ вя̄л 
пэре мо̄джесь газон, ко̄йт тула ё нике эйй пе̄рна, а вуэммь 
розае месстэг нигкла ле̄в ло̄ссесь вӣллькэсь, рӯппьсесь я чайй 
розае вӯлльленҍ. Вай, тэгк лийенҍ э ев сама мо̄джесь роза 
со̄рт, ноа э̄ппьсенҍ сыйй чофта пуэррсэнне. Тамьпе шэ̄ннҍтэнҍ 
фруктовэ суэгь я, э мӣ сама коа̄ллшэмусс, эйй е̄ннэ вуэммь 
рыссьялашш дуб я вя̄зьмуррэ, сӣнэ э̄л ля̄йй ныдтҍ ке̄ххьпсэнне 
нюаммэ.

А ва̄лльтэ О̄нӓ я Ца̄нӓ садэсьт сӯэгегуэйм нюаммэм 
гуэйкэ ля̄йй чофта нюэссь, я вя̄л е̄ннӭсь пай пэ̄лэ, го па̄ррнэ 
ёррэв валас я мурртлэдтэв. Ныдтҍ тэль сыйе о̄ммп е̄ллемь 
агесьт агкь баесьт, эйй ныдтҍ э эйй пуадта ню̄мнассьтэ мӯрэ 
мӣлльтэ. Тала Та̄рьенч цӣӆькэ:

-Ва̄лльтэпь, нюаммэпь тэнна дуб э̄л!
О̄нӓ ныдтҍ роа̄ммгудӭ, тэннханна нюччкэй укс альн 

поа̄гэ. Ца̄нӓ авьтмуссе ка̄йнӭ мугка Тарья соа̄гэсьт, а куэссь 
уйнэсьт, го мӯр альн ли е̄ннэ рыссьедтӭ, ко̄йт вуайй ня̄дзе, пые 
ныдтҍшэ кӣххчле. 

Эйй е̄ннэ вэҏҏстэ тӯгкенҍ е̄ммьнесьт паяс дуб мӯррэсьт 
сӯррь манн кудтҍ гоаррэ ле̄ввна, кӣчах со̄нн ли воа̄лмаш 
шалашш э пугк ко̄лльмэсьт о̄ррэнҍ тэнн шалшэсьт, а вӯйвэ 
альн дуб ле̄вэтҍ ӣжесь руэнн коа̄тнэз, руэнн тоавас ӣжесь 
ла̄ддҍв.

-Аллькэпь тэста кофе югкэ! Мунн вӣжьна кухня райя.- 
цӣӆькэ Та̄рьенч. 

О̄нӓ я Ца̄нӓ кӣдэтҍ та̄гкудтӭнҍ я ре̄гкудтэнҍ: «Шӣг!» 
Пэ̄йель эйй е̄ннэ минутадтӭ Та̄рьенч пыдтӭ пӯлле кофейнэгкь. 
Вӣллькэсь ляйпатҍ поа̄шьтэ вя̄л коа̄нант пе̄йв. Та̄рьенч 
э̄ллтэнҍ дуб суагка я элькэ суэххпэ паяс кофейнэ набпатҍ. 
О̄нӓ я Ца̄нӓ кӣххчленҍ соа̄гкэ сӣнэтҍ кыррьтмэнҍ. Ноа ко̄ллмэ 
набпанҍ кӯххт вэсьт мӯррэ поабпхэнҍ я мурртъенҍ. А Та̄рьенч 
э сада ве̄рьт эйй се̄ннта, а тэсьт шэ рабэнҍт моа̄ст мудта 
набпае гоаррэ. Маӈӈа пӯдэ а̄ййк вӣллькэсь ляйпае райя – 
сыйй ныдтҍ э выччкькудтӭнҍ вӯййнсэсьт, тэсьт ё пэ̄ллэ эллий 
масьт. Я кя̄джя Та̄рьенч мӯр э̄л нюамэ кофе набпанҍ кӣдэсьт. 
Эфт платья ка̄ӆтэсьт ля̄йй ё ля̄йпэнч сливкагуэйм, нымьп – 
ко̄рбэнч сахрэнҍ.

О̄нҍнӭ я Ца̄нҍне коа̄шштэдэ, го никуэссь вя̄л сыйй ев 
югка ня̄лькэсь кофе. А кофе сыйй тоа̄ййв ев югна, югнэнҍ 
лышшэ кӯссесьт. Ноа адтҍ сыйй э ле̄в кӯссесьт. Ца̄нӓ ко̄ххт-
ля̄ннч коа̄ввэсьт э коамэхьт ӣджясь платья э̄л кофе. Авьтмуссе 
соннӭ ля̄йй ча̄дзай я поа̄кас, маӈӈа шэнтэ ча̄дзай я кэлмас, ноа 
со̄нн цӣӆькэ, го тэдт пай ли пуссьт.

Куэссь кофе ля̄йй югкма, Та̄рьенч эйй луэшштэдтма 
мӯрэсьт, элькэ суэххпэ оа̄ссьтэтҍ валас ра̄зь э̄л.

-Та̄та кӣххчле,- цӣӆькэ со̄нн, шӣг ли фарфорэсьт адтҍ 
лыххкэв ноа̄пэтҍ. Манҍтэ тыввь, э̄ххт на̄ххьп я ко̄ллм юэда 
кӯдтъенҍ омпан. А кофе ча̄ййнэгкесьт мурртэй нюнэнч. 

Та̄рьенче тэнн а̄йкэсьт та̄тсувэ нюаммэ вя̄л паййла дуб 
мӯр э̄л.

-Кӣххче, кӣххче!- кугкэххьт со̄нн. -Мӯрэсьт ли пэре шӯрр 
вӯввт!

Я зоа̄бэль, дуб суэгэсьт, сада паййлагка тэнн сайе, касьт 
сыйй о̄ррэнҍ, ля̄йй пэре шӯрр ра̄ййк, пя̄йххьтма сӣнэнҍ мӯрр 
лэстэгуэйм.

-Мунн адтҍ ныдтҍшэ тоагэ нюама!- кугкэххьт О̄нӓ. -Шӣг, 
Та̄рьенч?

Ноа вуэсстлэгк эйй пуадта.

-Та̄рьенч! Касьт лях то̄нн?- сӯрркна кэ̄джель О̄нӓ.
Э тала Тарья ӣнн куллэй. Лышшэ эйй пайень, ко̄ххт 

вӯррьтэнҍ па̄ррнэ, а мэ̄йт-ля̄ннч вӯлленҍ, э куллэй элэлэ ныдтҍ 
куххькэнҍ, гудэль куллэй е̄ммьне вӯлленҍ.

-Мунн ля мӯрэсьт! Со̄нн ли курас е̄ммне райя. А тала 
тэнна райка мӣлльтэ мунн уйна кофечайнэгкь ра̄зесьт.

-А ко̄ххт то̄нн тэнн райкасьт выйтах?- сӯрркэнҍ Ца̄нӓ. 
-Мунн никуэссь тэста эмм пе̄з,- вуэсстэль Та̄рьенч. -Мунн 

алка тэсьт чуэннче, вэсьтэ эмм шэнт пенсионерканҍ. А тыйй 
аллькбэдтӭ кӯннҍтӭ мыннӭ пе̄рк я нӯррь ке̄жесьт лӯшштлэ 
выдт-кудт вуэр пе̄йвэсьт, эйй е̄на.

Ца̄нӓ оа̄лкэхьт лӯйххкэ.
-Ко̄з то̄н кэ̄нньлэтҍ, мэ̄нн лыххкэ кэ̄нньлэтҍ ва̄ллэ?- 

ла̄влэсьт скрудтҍ Та̄рьенч я лажэхьт: -Нюаммэ тэсса мыннӭ, 
аллькэпь сӣррэ оа̄рръетҍ, кугк оаррэв е̄ммьне вӯлленҍ я 
кэбпшэв.

-Никоз мунн эмм нюаммгуэдҍ,- ря̄гкудӭ Ца̄нӓ я пэ̄лхэмэсь 
гуэйкэ тэсьт шэ нюччкэй мӯрэсьт валас.

-Эйе, Ца̄нӓ, мунн то̄н уйна ра̄йкне. Ель топц кофечайнэгкь 
э̄л! Тэдт ли цысст вуэммь кофейнэххьк, ку нимэнн нюэзь эйй 
лыххкма. Со̄нн элля ве̄ррь, го сост элля нюнэнч!

Ца̄нӓ э̄ллтэнҍ суагка я уйнэсьт кэ̄р луэмь мӣлльтэ Тарья 
це̄ххьп кя̄жя. Тэдт со̄н сада ёа̄нэхьт, ноа пашшегке со̄нн пай 
вя̄л юрьтэхьт.

-Та̄рьенч, а то̄нн зоа̄бэль эгк вуэй пе̄ссэ? -кэ̄джель со̄нн.
 Тарья це̄ххп ка̄дэ, а пэ̄йель минута вӯвт ра̄йкэсьт ыдӭ 

со̄н сыйнэй ка̄ссв.
 Нуэ, вӯййкэсьт са̄ррнэ, вуая. Лышшэ вуайй та̄тсэ,- 

цӣӆькэ Та̄рьенч э, вэ̄ннъюввма кӣдэ альн, выйтэ роаӈкь райя.
 -Го ныдтҍ ке̄ххьпсэнне вуайй пе̄ссэ, танна мунн ныдтҍшэ 

нюаммгуада!- кугкэххьт О̄нӓ, пай вя̄л оаррэй мӯр альн. -Нюама 
вӯввта я ныдтҍшэ кэбпшсэста.

 -Тӣдтҍбэдтӭ мэ̄нн,- цӣӆькэ Та̄рьенч,- ва̄лльтэпь 
пыххьтэпь тэсса лествец.

 Со̄нн удлэнне кя̄сстэдэ вӯвтэсьт я нюччкэй е̄ммьне э̄л. 
Па̄ррнэ вӣджленҍ лествец гоаррэ. Та̄рьенч ло̄сстэнне кӣзе со̄н 
дуб э̄л я лӯшьтӭ со̄н вӯвт сыз.

 О̄нҍне эйй кӣрршха тоагэ нюаммэ. Тэдт выйтэнҍ эйй 
ныдтҍ ке̄ххьпсэнне – ра̄ййк вӯввта ля̄йй паййгэнне, сама ла̄дҍв 
вӯлленҍ. Ноа О̄нӭнч пэ̄лханна нюаммгудӭ паяс я маӈӈа ка̄дэ 
се̄вьнесь вӯвт ра̄йкэсьт. Ца̄нӓ пые, го эйй пуэдҍ соннӭ, ӣжесь 
вӣльй, никуэссь вя̄л уййнэ. Со̄нн пашшэнҍ луамма, старъедэ 
уйнсэ, мӣ тамьпе манн вӯвтэсьт.

 Ца̄нӓ!- со̄н райя ко̄стэ О̄нӓ ӣнн. Те̄дчехь, ко̄ххт тэста ли 
шӣг! Нюам вӯвт сыз! Э сада элля пэӆтэс… Тэсьт, сыссень, ли 
лествец… Го нюамах тэсса, танна ниманҍтэ сӣрэтҍ сӣррэ эгк 
та̄тэсьт.

 -Ноа ныдтҍ? Зоа̄бэль?
 -Вӯййк са̄ннҍ!
 Ца̄нӓ аввта нюаммгудӭ мӯр э̄л Тарья ве̄ххьквудэнҍ 

нюамэ вӯвт райя, ноа уйнсэмэнҍ, ко̄ххт тамьпе ли се̄ввьне 
та̄тханна маӈас суйпэнҍт. Та̄рьенч роаввсэнне кадцьса кӣдэсьт 
Ца̄нӓ, ва̄ллтэдэ со̄н а̄йтнэллэ.

 -Ель то̄нн пэ̄л, Ца̄нӓ,- куллэй вӯвтэсьт вӣльй ӣнн. -Го 
эгк вуанч тӯлльедтэ, мунн то̄н кадцса.

 Ноа Ца̄нӓ эйй кэ̄ххчма, а пуэраст луэшштэдэ лествец 
мӣлльтэ О̄нӓ райя. Пэ̄йель минута сӣнэгуэйм поа̄лльтэ чуэнче 
Та̄рьенч.

 -Нуэ це̄ӆьк вай тэсьт элля мо̄дже!- кугкэхьт О̄нӓ
 Ца̄нӓ эйй вуайя эйй шӣххтэ вӣльенҍ. Вӯвтэсьт кӯсстэй 

эйй чофта се̄ввьне, ко̄ххт со̄нн юрьтэ. Че̄д луэмь кэ̄рэсьт 
вӯввьтэ ко̄сстэнҍнт чувв. Ца̄нӓ э̄ллтэнҍ эфт луамма сӣнэнҍ, 
кӣххчемь гуэйкэ, кӯсстай эйй тэста кофечаййнэххьк.

 -Адтҍ мӣнэнҍ ли зоа̄бэль пя̄йххт сайй.- цӣӆькэ О̄нӓ.
 -Нике никуэссь эйй тӣдӭсьт, касьт мыйй ле̄бпь. Го о̄ллмэ 

пуэдтӭв мӣнэтҍ о̄дзэ. Мыйй вуэйепь сӣнэтҍ кӣххче тэста. Тэль 
ля̄ннч шӣг!

 -А вя̄л,- се̄гэхьт со̄н Та̄рьенч, -мыйй ва̄лльтэпь кукесь 
вычк нагкьхэпь со̄н тала ко̄з я аллькэпь васстэ пукэтҍ, ке 

э̄ллтан мӯр луз. Я о̄ллмэ юррьтлэв, а го вӯвтэсьт я̄лл роа̄ввк.
 Тэдт ця̄ӆӆкмушш ныдтҍ сыйе мӣлле пӯдэ, го сыйй ныдтҍ 

пугк ко̄лльмэсьт ва̄ллтэдтӭнҍ нюччкэ эфт саесьт я ассктэллэ 
ка̄нҍц ка̄нҍцэсь. Ноа тэсьт куллъешкудӭ гонга та̄гкмушш: О̄нӓ 
я Ца̄нӓ ко̄ххчешь по̄ррэ. 

 -Ко̄ххт ли жа̄лль,- цӣӆькэ О̄нӓ, -быдт ва̄ннҍцэ моа̄ст. Ноа 
ента мыйй аввта нюаммэпь тэсса, ко̄ххт школасьт пуэдтӭпь.

 -Шӣг.- цӣӆькэ Та̄рьенч.
 Э сыйй пэ̄ййнэнҍ лествец мӣлльтэ. Авьтмуссе Та̄рьенч, 

со̄н мӣлльтэ Ца̄нӓ я маӈьмуссе О̄нӓ. Маӈӈа нюччкьенҍ мӯрэсьт. 
Авьтмуссе Та̄рьенч, со̄н мӣлльтэ Ца̄нӓ я маӈьмуссе О̄нӓ.

ТА̄РЬЕНЧ ЛЫГКЭ ЭКСКУРСИЯ
-Та̄рьм мыйй ебпь альк о̄ххпнуввэ,- цӣӆькэ О̄нӓ. -мӣнэнҍ 

школасьт ли санитарнэ пе̄ййв.
 -Ко̄ххт!- кугкэххьт Та̄рьенч. -Аввта элля вӯййкэсьт. 

Мэ̄йт мунэсьт элля ниманҍтэ санитарнэ пе̄ййв? А со̄н мыннӭ 
ныдтҍ быдт! Тыйй лышшэ выльшхэгке, манҍтэ са̄кксай ли 
шалльт кухнясьт. Я мэ̄нн,- лажехьт со̄нн, -мунн вуая ӣджь 
пэ̄ссэ э санитарнэ пе̄йвха. Адтҍ мунн тэ̄йн э а̄нҍсува! Та̄тче 
мунн выльшхэ тэнн э̄л, ке та̄таст е̄кхэллэ мыннӭ тэнн лыххкэ! 
А тыйй, па̄ррнэ, ышштэ-ка кухня туэль э̄л я елле топцнэдтэ 
ю̄лькэ вӯлленҍ.

 О̄нӓ я Ца̄нӓ тэсьт шэ нюамсэнҍ туэль э̄л. Тоагэ-шэ 
нюччкэй господин Нильсон – со̄нн шоабэшьт вуэдтӭ, коа̄ввса 
вуайвьхэнҍ, Ца̄нӓ пувлэ альн. Та̄рьенч шӯрр кӣмьн чоа̄зенҍ 
а̄втэ я кугкь эйй аллка вӯррьтэ лӣшшькэй пӯлле ча̄зь вӯййкэсьт 
шальт э̄л. Маӈӈа со̄нн ёа̄кьсе ю̄лькэтҍ, а ӣжесь пэре шӯрр 
чоа̄ххьпесь ва̄ннцнэтҍ мо̄джьтэнне пые ле̄ййп ю̄дҍ э̄л. Коҏст 
нӯренҍ щёткатҍ куххтэ ю̄эллка, приммдэдэ кӣрсэллэ шальт 
мӣлльтэ, няффькэ ча̄зь мӣлльтэ, гудэль ля̄йй коанькае альн.

 -Куэссь мунн пэ̄за шальт, мыннӭ пай коа̄шштадт, мунн 
ля коанька альн фигурнэ кӣрсэллэм чемпион,- цӣӆькэ со̄нн 
я ныдтҍ паййгэннӭ паенҍт ю̄льк, го щётка ю̄лькэсьт кэдче э 

мурьтэ ла̄бпэмҍ ла̄мпа стекла абажурэсьт ре̄вьн. -Ё мэ̄нн-мэ̄нн, 
а мунэсьт мо̄джевуд я лоа̄ччкэльвуд ходтҍ кя̄пнэл!- лажехьт 
со̄нн я нюччкэй пэ̄йель стула се̄льк. 

 -Тэль пугк,- цӣӆькэ Та̄рьенч, мэ̄нэ эйй е̄ннэ минутадтӭ э 
пӣсьтэ нымьп щётка. -Адтҍ кухнясьт ли чист.

 -Мэ̄йт, то̄нн эгк чист шальт трепьцэнҍ?- кыфкха кэ̄джель 
Ца̄нӓ.

 -Эйй, мэ̄йт, анҍ коашшьк пе̄йвэсьт… Юрта, со̄нн эйй 
кальм…

 О̄нӓ я Ца̄нӓ нюччкьенҍ туэлесьт валас я мӣлкнесьт, эле 
лэ̄дзтэ ю̄лькэтҍ, выййтэнҍ кухнясьт.

 Алльм ля̄йй тыкквэнҍ-налла алехь, э пе̄ййв чофта 
чуввдэнне пӣӆькэ, ходтҍ ля̄йй че̄ххчманн, со̄н па̄лль. Пе̄ййв 
ля̄йй, ко̄ххт никуэссь, чуввэ ныдтҍ – кӣзе ва̄рра. Тала Та̄рьенч 
па̄кэсьт:

 -Ва̄лльтэпь господин Нильсон я вэллькэпь экскурсия 
лыххкэ.

-Ва̄лльтэпь! Ва̄лльтэпь!- ӣннҍенне сыйй куххтэ 
кугкхэлэшкудтӭнҍ, О̄нӓ я Ца̄нӓ роа̄мэсьт.

 -Танна удлэнне вӣжьнэгке моа̄ст я кэ̄джьтэдтэ я̄ннсант. 
А мунн тэнн а̄йкэсьт копча воа̄ррэ ко̄рба пе̄ркэнҍ. О̄нӓ я 
Ца̄нӓ ныдтҍ э лыххькэнҍ. Сыйй вӣжьнэнҍ моа̄ст я удлэнне 
моа̄ххьцэнҍ. Та̄рьенч ё вӯрьтэ сӣнэтҍ укс луннҍ. Эфт кӣдэсьт 
со̄нн тӯллей кэ̄сс кэлт, нымьп кӣдэсьт – ко̄рба е̄вьсэнҍ, а вуэльк 
альн со̄нэсьт оарэ господин Нильсон.

 Оа̄лкхэнҍ па̄ррнэ ва̄ннҍцэ шоссе мӣлльтэ. Маӈӈа 
коа̄ввсэнҍ пуэшенҍ э̄л. Пуэшенҍ тӯгкенҍ кэскэсьт пе̄ссьмурэ 
я орешник мессткэ могке-могке мэ̄нэ коаххчей поа̄лксэнч. 
Ныдтҍ кыҏтэханна сыйй ко̄ссьтэнҍ а̄йт райя, ко̄нн тӯгкенҍ 
кӯсстэй вя̄л е̄намп э тэдт мо̄джьта мӣнэтҍ коаххчей пӣллт. Ноа 
сама укс луннҍ чуэннче лӣхэмь, э пугк пырр со̄н вэ̄зхэлэ, со̄нн 
эйй ни юрьт лыгксэ саесьт эфт ла̄фьк байя. Ца̄нӓ сӯрркэнҍ, 
я О̄нӓ я̄рръенне э̄ллтэнҍ лӣхьме я кӣххчель со̄н выйхэ поа̄гэ. 
Ноа лӣхэмь эйй туаҏкха я лышшэ сӣнэ э̄л пэшт ӣжесь шӯрр 
чильмэтҍ. Та̄рьенч лоа̄тткэнҍ вӯррьтэ, со̄нн пые ко̄рба ра̄зь 

э̄л, э̄ллтэнҍ лӣхьме я ныдтҍ тоаввсэнне о̄ййкэй со̄н, го лӣхэмь 
кӣчханна маӈас рабэнҍт орешник мессткэ сыз ка̄дтэль.

 -Юррьтле лышшэ – лӣхэмь, а нубпай ли, го о̄ссел!- 
цӣӆькэ Та̄рьенч я нюччкэй пэ̄йель а̄йт. 

 -Эйе, манҍтэ ли мо̄джесь пуэшьна!- кугкэхьт Ца̄нӓ я 
вӣджель нючкнэлле ра̄зь мӣлльтэ. О̄нӓ ро̄дтӭй карндаж вӯллэм 
ныйпя – Тарья ла̄йх – я е̄дэ ӣджясь я Ца̄нӓя эфьтэ кэльтая. 
Вӯййкэсьт це̄ӆӆькэ, э роа̄ӊэ ӣджясь це̄п, ноа цӣӆькэ, тэдт ли 
пай пуссьт.

 -Аллькэпь ко̄ппче кӯммпрэтҍ,- па̄кэ Та̄рьенч э ро̄дтӭй 
мо̄джесь рӯппьсесь мухомор. -Вӯййкэсьт ця̄ӆка, эмм тӣдҍ, 
по̄ррэм кӯмпар ли вай элля. Ноа мунн ло̄га, го со̄н эйй вуэй 
ю̄гкэ, тэль шэдт, вуайй по̄ррэ. А мэ̄нн вя̄л со̄нэнҍ лыххкэ?

 Со̄нн ка̄цкэсьт со̄нэсьт шӯрр куськ я элькэ со̄н мӣрьхэ.
 -Зоа̄бэль, чофта ли шӣг! Ноа, пэря аллькэпь па̄шшьтэ 

со̄н нымьп вуэр,- цӣӆькэ со̄нн руэнньсэнне я чецькэ мухомор 
э̄ллгэнне-э̄ллгэнне паяс, аля мӯрэ.

 -Мӣ ли то̄нэсьт ко̄ррбэсьт, Та̄рьенч?- кэ̄джель Ца̄нӓ. 
-Ми-ля̄ннч ня̄ллькесь?

 -А тэнн мунн тоннӭ эмм це̄ӆьк ни мэ̄нн вуэсста 
э̄ллмантэсьт,- вуэсстэль Та̄рьенч. -Авьтмуссе мыйе быдт 
коа̄ввнэ шӣххтлэсь сайя оа̄рсэм гуэйкэ.

 Сыйй поадтэнҍ о̄дзэм гуэйкэ шӣххтлэсь сайя. Ца̄нӓ па̄кэ 
ышштэ шӯрр нё̄ллькэсь ке̄дҍк луннҍ.

 -Тэста чофта ли шӣг,- цӣӆькэ со̄нн.
 -Ноа тэста пэре е̄ннэ ли рӯппьсесь ко̄тткэ, а эфтэсьт 

сӣнэгуэйм мунн эмм шӣт оаррэ, го мунн сӣнэгуэйм эмм ля 
томтас,- па̄гкель Та̄рьенч.

 Вя̄л ли нюэссь, сыйй чофта коа̄цкчедтэв,- лажэхьт Ца̄нӓ.
-Ныдтҍ!- кадцэсьт Та̄рьенч. -Э юрта, го пэря ля̄ннч 

ка̄ццькэ ӣджьсант, мэ̄нн шэ̄ннтэ ка̄цькхуввма. Эйй, тэсьт мун 
чаррьм ка̄св гуэйке ва̄нас пе̄ййве ли. А мӣ ли пэря чаррьме! 

 Па̄ррнэ ва̄ннҍцленҍ эвтэс я выххтэнне уйнсэнҍ чофта 
э̄ллесь пагка, ко̄нн э̄л сыйй рэ̄зха пэ̄ййнэнҍ. Альн ля̄йй эйй 
шӯрр нё̄ллькэсь сайй, гу терасса, гу надта лыххкма. Тамьпе 
сыйй э пыйенҍ кӯдтъе.

 -Ка̄ххьтэ чильмэтҍ, вэсьтэ мунн сӣра «туэлькоатнэсс-
ӣджькоапчант».

 О̄нӓ я Ца̄нӓ роаввсэнне-роаввсэнне коа̄ххьтэнҍ чильмэтҍ. 
Сыйй кулленҍ, ко̄ххт Та̄рьенч ко̄рэб коа̄ммплэз а̄вэдҍ я шэҏэдҍ 
пымме лэстэгуэйм.

 -Э̄ххт, кӯххт, аххцемплоагкь – кӣч!- кугкэхьт Та̄рьенч.
 О̄нӓ я Ца̄нӓ а̄вьнэнҍ чильмэтҍ я кугкхэлэшкудтӭнҍ 

роа̄мэсьт, уйнҍсэмэнҍ пугк ня̄ллксэтҍ, ко̄йт Та̄рьенч пые ке̄дҍк 
мӣлльтэ. Кӯххт шӯрр бутерброд, эфт ка̄ллпсагуэйм, ныммьп 
вӯнченҍ, о̄ммп па̄кь блинэдтӭ, ка̄ххтма кэ̄сстэннӭ ня̄лькэсь 
вӯннтсэнҍ, эйй е̄ннэ суввда ка̄ллпас выблнэдтӭ я ко̄ллмэ удць 
ананас пудинга. Эйй пусьтэльт Та̄рьенч о̄ххпнувэ чиннэ ка̄репь 
кыпптҍесьт.

 -Ко̄ххт ли мо̄дже маӈӈа санитарнэ пе̄йвэсьт,- ло̄сстэнне 
поа̄ввэшьт О̄нӓ, го со̄н ня̄лльм тӣввтма ля̄йй блинагуэйм. 
-Лиххч пэ югке пе̄ййв – санитарнэ пӣйвэнҍ!

 -Эйй, ныдтҍ тоа̄ййв пэ̄ссэ шальт мунн эмм шӣт,- цӣӆькэ 
Та̄рьенч, -Тэдт руэняс ли, эмм па̄гь, ноа югке пе̄йв тэдт ли 
ло̄ссхахка.

 Кя̄джя це̄ӆӆькэ сыйй ныдтҍ каллнэнҍ, вӣгк эйй кӯдтъя 
лыгксассьтэ, я ӣнха оа̄втчедтӭнҍ пе̄йвэсьт.

 -Эмм юрьт, кыррьтэ лиххч ныдтҍ ло̄ссэ…- скрудтҍ 
цӣӆькэ Та̄рьенч, юррьтлуввма выльшхэллмэнҍ па̄гкасьт валас: 
поа̄ллкса пя̄дцкъеннӭ мэ̄нэ па̄ххьк ранҍт мӣлльтэ валас, э 
нё̄ллькэсь сай райя ля̄йй вя̄л кукас.

 -Мунн оаска, кыррьтэ вуайй о̄ххпнуввэ,- ю̄тҍкэ Та̄рьенч. 
-Паӆьчхэ е̄ммьне э̄л элля ня̄лькэсь, ноа едтҍ па̄ххкэ оа̄лкхэллэ 
тэннханна шӯрр э̄ллвудэсьт. Мун вӯййк са̄нҍ, мунн адтҍ 
кӣххчла.

-Эйй, Та̄рьенч, мунн а̄на, эбэ!- сӯрркна кугкьхэнҍ О̄нӓ я 
Ца̄нӓ.

-Та̄рьенч, коа̄ллэш, ель лыгк тэнн!
 Ноа Та̄рьенч ё чуэнче пя̄цкнэг ре̄вьнэсьт.
 -«Чуэнне, чуэнне»! – «Га – га – га! – «По̄ррэ та̄ххтбэдтӭ?» 

– «Ныдтҍ-ныдтҍ-ныдтҍ!» – «Нэ, кыррьтэ, ко̄ххт та̄ххтбэдтӭ!» Э 
чуэнне кыррьтлэнҍ.

 Куэссь Та̄рьенч цӣӆькэ: «Я чуэнне кыррьтлэнҍ!», со̄нн 
моа̄ххнэ кӣдэгуэйм я нюччкэй па̄кесьт. Пэ̄йель пе̄ль секунндтӭ 
куллъесьтэ вӯлльгэсь ӣн – Та̄рьенч паӆьчетҍ е̄ммьне э̄л. О̄нӓ я 
Ца̄нӓ, ле̄шшмэнҍ чуэйв альн, пэ̄ллмужэнҍ кӣххченҍ валас. Ноа 
Та̄рьенч тэннханна нюччкэй ю̄лькэ э̄л я чистэ пувлэтҍ.

 -Мунн эмм маххъя сӯегуэйм! Вуаййлэххьтэ!- 
руэнньсэнне элмсэдӭ со̄нн. -А окромя тэннэ, мунн лоасснэ 
блинанҍ.

 Я лышшэ тэсьт парна а̄мшуввэнҍ, господин Нильсон 
ка̄дэ. 

-Мунн то̄ӆӆькье, со̄нн пые экскурсия ӣджь лыххкэ.- 
цӣӆькэ Та̄рьенч.

Вя̄л эйй е̄ннэ минутадтӭ маӈас со̄нн оарэ эйй куххькэнҍ 
э руэнньсэнне трябпэй ко̄рба. А куэссь Та̄рьенч пые о̄ххпнуввэ 
кыррьтэ, сыйй со̄н баяс вуаййлэххьтэнҍ. Э адтҍ господин 
Нильсон ка̄дэ. 

Та̄рьенч ныдтҍ се̄нтэ, тэсьт шэ сведэ эфт ва̄ннцэнҍ 
чӣӈӈлэсь коабпа чоа̄зенҍ.

 -Эбэ, никуэссь, эбэ ва̄лльтэ мӣлльтэ облизьянка, куэссь 
коз-не ва̄нцах! Мэ̄йт мунн эмм куэдтма со̄н пэ̄ҏҏьтэ? Оарахч 
тамьпе эфтэсьт я̄бпшэнҍ. Тэдт лиххч лышшэ вӯййкэсьт,- цӣӆькэ 
Та̄рьенч я нюаммгудӭ коабпа ва̄ннцэнҍ гоаррэ. Ча̄дзе тамьпе 
оччтэдэ роаӈьк райя.

 -Ноа, мугка лыххк ли, пуадт вӯйвэнҍ ча̄зь вуэлла 
чоа̄ӈӈэ.- цӣӆькэ Та̄рьенч, чоа̄ӈӈэль я ныдтҍ кугкь оарэ тамьпе 
ча̄зь вӯлленҍ, вэсьтэ ча̄дзь коаӆпхэз ев вуэллка паяс. Кя̄джя 
со̄нн ыдтэй.

 -Нэ тэль, адтҍ вуайй эйй ва̄ннҍцэ вуэйв пе̄ррэм пэ̄ҏҏьтэ 
пэ̄ссэ вуэйв,- цӣӆькэ со̄нн. Ка̄ссв сост кӯсстэй шӣкгтэнне. 
Та̄рьенч нюамэ поа̄гэ коабесьт я цоа̄ге ва̄ннцнэтҍ.

Маӈӈа пугк эфтэсьт вӯллькэнҍ господин Нильсон о̄дзэ.
 -А мунн адтҍ ля, гу аббьр.- цӣӆькэ Та̄рьенч.
Платьясьт ча̄дзь куашкаххт: кап-кап! Ва̄ннцнэнҍ ча̄дзе 

тӣвт ли.
-Ныдтҍ ли шӣг! Э то̄нн, Ца̄нӓ, кӣххчель чоа̄ӈӈле ча̄зь 

вуэлла!

 Ца̄нӓ кӯсстэй ныдтҍ ли ре̄ввкла: со̄н альн ля̄йй чуввесь-
рӯппьсесь платья, ку чофта мэ̄нэ соннӭ со̄н коалль ло̄кнэтҍ, а 
ю̄лькэсьт лийенҍ вӣллькэсь куэшшь ва̄ннцэнҍ.

 -Ныдтҍ ля̄ннч, лышшэ мудта вуэр,- луйххкьеннӭ 
вуэсстэль со̄нн.

 Па̄ррнэ вӯллькэнҍ эвтэс.
 -Ко̄ххт мыннӭ эйй се̄нтнэ Нильсон господин э̄л? Пай 

со̄нэнҍ ныдтҍ ли. Э̄ххьтэшьт Сарабаесьт со̄нн ныдтҍшэ поа̄чкэ 
муст я мэ̄нэ эфт пуэресь леск а̄ххка лушшэ… Нэ ле̄ск баяс 
лажьхэ,- ю̄тҍкэ Та̄рьенч, оарса ӣнха. 

 Э тэсьт О̄нӓ па̄кэ юэгктэдтэ я поадтэ югке гоаррэ. Ца̄нӓ 
сӯрркэнҍ ва̄ннҍцэ о̄ххтэ, ноа О̄нӓ цӣӆькэ: 

-Ах, то̄нн, роа̄нтнэй!
 Эйй та̄ххтэй эвтэс луэньхуввэ, Ца̄нӓ аннтэдэ, ноа 

та̄тханна ка̄лльгудӭ о̄ххтэ поа̄ллкса мӣлльтэ, а О̄нӓ ва̄ннҍцэль 
пуэшенҍ мӣлльтэ. Господин Нильсон со̄нн эйй коа̄ввнма, 
тэнн саесьт уйнэсьт оа̄йххк е̄рьк – вӯййкса, е̄ррьк уйнэсьт 
О̄нӓ. Я̄ррка О̄нӓ эйй пуадта мӣллэ мӣлльтэ. Тэдт ля̄йй поа̄сс 
е̄ррьк, э па̄ррнэтҍ со̄нн уййнэ никуэссь эйй та̄ххтма. Е̄ррьк 
лӯшьтэ вуэйв, ря̄гэнҍт я вуэлльктувэ О̄нӓ гоаррэ. О̄нӓ ря̄гкудӭ 
ва̄ррь байя. Та̄рьенч я Ца̄нӓ кулсэнҍ ӣн я вӣджленҍ пе̄ссьтэ. Я 
сыйй уйнсэнҍ, ко̄ххт е̄ррьк паенҍт О̄нӓ чурьвэдэсь э̄л я чофта 
э̄ллгэнне со̄н вуэллькэдҍ паяс.

 -Тэль манҍтэ мӣлхэмь е̄ррьк ли,- цӣӆькэ Та̄рьенч 
Ца̄нҍне, ку чофта лӯйхкэ. -Эйй вуэй ныдтҍ ӣжянт выгкэ! Кӣч, 
со̄нн ма̄рэй вӣллькэсь О̄нӓ матроска! Быдҍсувв мыннӭ со̄нэнҍ 
са̄рнсэ, мӣл соннӭ пыйе.

 Та̄рьенч вӣже я̄ррка, кадцэсьт со̄н се̄йпэсьт.
 -Проашьегке, го мунн е̄кхэлле,- цӣӆькэ со̄нн. Авьтмуссе 

е̄ррьк эйй кӣххчма со̄н гоаррэ, ноа Та̄рьенч ро̄дтӭй тоаввса. 
Танна е̄ррьк коа̄ввэсьт я уйнэсьт нийта, ко̄нн соннӭ ныдтҍшэ 
та̄тэсьт пайнэ чӯрьвэ э̄л.

 -Ныммша, а̄на проащщъе мун, го мунн е̄кхэлсэ. 
Проащщъегке мун кӯтҍксант э тэсьт, го мыннӭ пӯдэ то̄н та̄гклэ 
…- тэйта соа̄гэгуэйм Та̄рьенч мӣ ля̄йй вӣгкэ та̄гкэль кульхэнҍ 

вэсьт е̄рьк чуэррьве. -Тэнна ыгь кэскэсьт кӯххт чуэрьв элля 
пыййма оаннӭ, а ке-ля̄ннч э во̄фьсе откаштэдэ чӯрьвэнь,- 
лӯпьтӭ со̄нн я та̄гкэль вэсьт нымьп чуэррьвэ. 

 Тэль ко̄ххт е̄рьк чуэрьв ев кул чӯдзьмуж, тэль е̄ррьк эйй 
те̄дта, ле̄в сост чуэрьв вай евла. Ноа е̄ррьк пашшегке кӣххчель 
сэӆкнэдсэ, э, лиххч пэ Тарья саесьт ке-ни мудта, сост э ча̄дзь 
сайй эллийе кӯдтъе.

 -Ха-ха-ха! Еск мун чеглаххьтэ,- сыйнэнҍт Та̄рьенч. 
-Тыйй ебпе тӣдҍ, ко̄ххт мунн пэ̄ла че̄глэсьт. Ха-ха-ха! Е̄сскэ! 
Е̄сскэ, мунн адтҍ я̄ма сыйнэмэсьт.

 Ноа е̄ррьк эйй куллма со̄н а̄ннмуж, э Та̄рьйне пӯдэ нюччкье 
соннӭ се̄льк э̄л минут байя вуэӈсэм гуэйкэ. Ноа вуэӈӈмушш 
эйй выййта, го я̄ррка эйй пуадта мӣллэ мӣлльтэ Тарья ыштант 
со̄н э̄л. Со̄нн ва̄ллтэдэ нюччкэ, по̄нншэдтэ, пайнэллэ э̄ллгэнне 
вуэйв паяс я чоӊтэ се̄йп, югке-налла кӣххчель пе̄ссэ ӣжесь 
ка̄ннтсэсьт. Ноа Та̄рьенч пэсьтэ ка̄нтэгуэйм е̄рьк ӣҏьтэтҍ я 
роаввсэнне тӯлльтедэ вуэць сэ̄кксмэнҍ. Е̄ррьк гу та̄ййгуадтма 
карэ пуэшенҍ мӣлльтэ я ря̄гэ. Нюннҍ се̄ррэм ле̄ввнэннҍтэнҍ, а 
Та̄рьенч сыйнэнҍт я маххэй О̄нҍне я Ца̄нҍне, кугк кыррьтэнҍ 
пэ̄ллмэсьт. А е̄ррьк пай вя̄л карэ, на̄дҍедэ вуэлльктэ Тарья. 

 -Ах, мун коа̄ллэш, пляссъясьт я кэнҍцягуэйм та̄г!- 
лоа̄влэнҍт Та̄рьенч, роаввсэнне оаррмэнҍ е̄рьк се̄льк альн. 
Кя̄джя е̄ррьк ныдтҍ лоа̄тткэнҍ, лывэ сӯйн э̄л, юррьтмэнҍ 
лышшэ эфт баяс: пугк па̄ррнэ ка̄дченҍ е̄ммне альн. Э̄ввтэль 
со̄нн юррьтэ эйй вуаййма, ӣджясь уййнэ, ко̄ххт ли ло̄ссэ 
па̄ррнэгуэйм спроа̄ввдэдтэ.

 -Ах, тыйе та̄тсувэ ногкедӭ?- ӣӈӈьенне кэ̄джель со̄н 
Та̄рьенч. -Я ми, танна мунн эмм альк е̄кхэллэ.

 Со̄нн нюччкэй е̄рьк се̄лькэсьт я ва̄нньцелҍ о̄ллтлэсьт 
чуэннчей О̄нӓ я Ца̄нӓ гоаррэ. О̄нӓ ескэ лӯйххкмэнҍ, ёррмэнҍ 
со̄нн кышкэ куэжь кӣд альн, ноа Ца̄нӓ кӣзэ соннӭ ра̄ӊҍ 
рыбпьхэнҍ, э со̄нн ё эйй чуэдзма.

 -О Та̄рьенч!- роа̄ммгуадта кугкэхьт Ца̄нӓ, куэссь Та̄рьенч 
э̄ллтэнҍ сыйе.

 -Мӣлкнесьт,- цӣӆькэ Та̄рьенч сафьсэмэнҍ, -ель цовн 

е̄рьк, вуайй руэкхэ я аллк ка̄вьрсушшэ. Господин Нильсон! 
Господин Нильсон!- ря̄гкудӭ со̄нн ӣнн байя, э сада пэ̄лханна 
пӯттҍкье е̄рьк нагкар. -Мыйе быдт моа̄ст!

 Э тала уйнсэнҍ господин Нильсон. Со̄нн оарэ пе̄зь ла̄дҍв 
альн я ныдтҍ старъедэ соа̄гкэ ӣжесь се̄йп. Кӯсстэй со̄нн чофта 
пэ̄джька. Э вуайй со̄нн то̄ӆӆькье, элля чофта шӣг мугка удць 
обезьянъне оччтэтдэ о̄ххтэ ва̄рэсьт. Со̄нн удлэнченҍ луэшштэдэ 
пе̄зэсьт, ыштэ Та̄рьенче вуэльк э̄л я, ко̄ххт пай, роа̄ммъенне, 
ва̄ллтэдэ маххъедтэ ӣжесь сӯййн шля̄пэнҍ.

 -Ныдтҍ тэль, тэнна вуэр то̄нн эгк вуэллка лушшэ пуэресь 
ле̄сск а̄ххка? Зоа̄бэль, тэдт ля̄йй кӣлесь гуэйкэ. Ноа зоа̄бэль 
эйй вуэй лӣннче кӣльсэнҍ, куэссь господин Нильсон пуэраст 
вуайй чиннэ вуэннч поаллетҍ, пукэтҍ тыкквэнҍ гуэйкэ,- цӣӆькэ 
скрудтҍ Та̄рьенч.

 Па̄ррнэ пыйенҍ ва̄ннҍце моа̄ст. Тарья платьясьт вя̄л 
куашкэхьт ча̄дзь – кап-кап, а ва̄ннцнэнҍ, ко̄ххт э̄ввтэль, мэ̄нэ – 
хлюп-хлюп. О̄нӓ я Ца̄нӓ ло̄гкенҍ, го мӣ ля̄йй ӣрькэнҍ, сӣнэнҍ 
пуэраст мэ̄нэ пе̄ййв, я ла̄ввлгудтӭнҍ ла̄вл, ко̄нн уххьцэнҍ 
школасьт. Тэдт ля̄йй ке̄ссь ла̄ввл, а адтҍ ё оаллкэнҍ ля̄йй че̄ххч, 
ноа сыйе коа̄шштэдэ, со̄нн ше̄ххт э та̄рьм. Та̄рьенч ныдтҍшэ 
ла̄влэ, ходтҍ э соа̄нӭтҍ эйй те̄дта, со̄нн ӣджь сӣнэтҍ лыгкэ. 

ТА̄РЬЕНЧ ВА̄ННЦ ЦИРК КӢХХЧЕ
 Удць ланъне, касьт ӣлленҍ Та̄рьенч, О̄нӓ я Ца̄нӓ, пӯдэ 

цирк я пугк па̄ррнэ эллькэнҍ эженҍ я ӣннӭнҍ а̄ннэ тӣӈькэтҍ 
вуэссьтэ билетэтҍ. Ныдтҍшэ лыххькэнҍ О̄нӓ я Ца̄нӓ, сӣн 
ӣӈӈькьесь аджь тэсьт шэ вуаннче коашшьлясьт эйй е̄ннэ 
вуэӆӆькэй сыллп кронатҍ.

 Роа̄ппчья тӣӈькэтҍ куэммьре, О̄нӓ я Ца̄нӓ мӣ ля̄йй вӣгкэ 
вӣджьленҍ Та̄рьйне. Сыйй э̄ссьтӭнҍ со̄н пэҏтэсьт я̄бпаш луннҍ. 
Я̄бпаш се̄йпэсьт лийенҍ па̄ррькта пэре е̄ннэ коаснедтӭ, ко̄йт 
со̄нн моа̄женҍт рӯппьсесь розочкагуэйм.

 -Та̄рьм, го эмм ся̄гкнэнтҍ, со̄н шэ̄ннтэм пе̄ййв ли, э 
соннӭ быдҍсувв ре̄ввклуввэ,- вӯййкэй Та̄рьенч.

 -Та̄рьенч,- цӣӆькэ О̄нӓ, че̄тна удлэсь вӣджьмужэсьт, 
-то̄нн вуэлках мӣнэгуэйм цирк кӣххче?

 -Тӣнэгуэйм мунн ля воа̄лмаш ва̄ннҍцэ э̄ллмант ре̄вьн 
райя, ноа вуэлка ли мунн сырк кӣххче, мыннӭ ло̄ссэ ли 
це̄ӆӆькэ, тэннгуэйкэ го мунн эмм тӣдҍ, мӣ ли тэдт мугка – 
сырк? Тамьпе едтҍ лыххцэ поа̄нӭтҍ? Го лыдцэтҍ, эмм вӯльк.

 -Мэ̄нн, мӣлхэмэнч, ниманҍтэ поа̄нӭтҍ едтҍ лыххцэ. Тэтд 
ли сама мо̄джесь сайй е̄ммьне альн. Тамьпе лев я̄бпаш я клоун, 
я мо̄джесь нызан ва̄ннҍцэв канат мӣлльтэ!

 -Ноа тэсьт быдт ма̄ккьсе тӣӈькэтҍ,- цӣӆькэ Ца̄нӓ я 
а̄вэдҍ кулехь выльшхэмь гуэйкэ, эйй ка̄дха со̄нн вуэӆӆькэй 
кудтҍкроновэ я кӯххт вытдкроновэ тяӈка, ко̄йт энҍтэ аджь.

 -Мунн ля ва̄птэгк, гу Я̄мьхэмэсь Кощей, э зоа̄бэль вуая 
вуэссьтэ ӣджсан тэнн сырк. Зоа̄бэль, мунн алка тӯллье вя̄л 
мэ̄нн-не ве̄рьт я̄бпшэдтӭ, танна пэҏтэсьт ля̄ннч тэгкхагка. 
Клоунэдтҍ я даматҍ мунн ко̄ххт-не коа̄вна, а я̄бпшэгуэйм 
ля̄ннч ко̄з ло̄сста.

 -Ко̄ххт то̄нн эгк то̄ӆӆькэ тэнн,- се̄гэхьт со̄н О̄нӓ, 
-ниманҍтэ цирк тоннӭ вуэссьтэ эйй быдҍсув. Тӣӈькэтҍ ма̄кьсэтҍ 
со̄н кӣххчемь гуэйкэ.

 -Тэдт вя̄л эйй вуаллма!- цӣӆькэ Та̄рьенч я выххтэнне 
ка̄хьтэль чильмэтҍ. -Кӣххчемь гуэйкэ быдт ма̄ккьсе тӣӈькэтҍ? 
А мунн пӣйвэгуэйм тэнн э лыгка, го пай кӣча югке гоаррэ, 
пырс пугк. Никуэссь элля вуаннче ло̄гкэ, мэ̄нн верьт те̄ӈӈькэ 
о̄ннӭ, го мунн пугк пырс уййнэ.

 Ноа пэ̄йель секунндае Та̄рьенч мӣлкнесьт а̄вьдэсьтэ 
эфт чальм я мӣлкнесьт – со̄нн ныдтҍ роаввсэнне цырмшувэ, го 
сост вуэййв пыҏс вэлькэ.

 -Шӣг!- роа̄ммгудӭ со̄нн. -Аннҍ стуайй, мэ̄нн стуайй. 
Мунн эмм вуэй нимэнн эйй уййнэ!

Кя̄джя О̄нӓ я Ца̄нӓ коале-ко̄ххт оа̄нтшэххьтэнҍ Та̄рьйне, 
мӣ ли мугка цирк, танна Та̄рьенч кӣзе ӣжесь куэшшь 
чабаданэсьт мэ̄нн-ля̄ннч ве̄рьт коалль ме̄вв тя̄ӈӈкнэдтӭ. Маӈӈа 
со̄нн цоа̄ге шля̄п я̄вв ме̄ллэм ва̄ннтас шура я эфтэсьт ӣжесь 
коа̄нҍцегуэйм ва̄ннҍцель цирк пэ̄ҏҏьтэ.

Цирк укс луннҍ ёрэ е̄ннэ о̄ллмэдтӭ, а билетэ касса луннҍ 
о̄ллмэ чӯннченҍ ка̄нҍц-ка̄нҍцесь мӣлльтэ. Куэссь Та̄рьенч 
э̄ллтэнҍ кассайя, со̄нн о̄ййкэй вуэйв эххкнэнче я, уйнсэмэнҍ 
тамьпе мӣлса пожилэ нызан, кэ̄джель:

 -Мэ̄нн стуайй то̄н э̄л выльшхэмушш?
Ноа дама ля̄йй туннбель нызан, со̄нн эйй оа̄нтша, мэ̄нн 

сост каджь Та̄рьенч, я вуэсстэль мурртъя кӣлле:
-Нэйтэнш, пэрьмусс сайй – выдт крон, ныммьп сайй – 

ко̄ллм крон, а чуэннчемсайй – э̄ххт крона.
 -Шӣг,- цӣӆькэ Та̄рьенч, -ноа тоннӭ быдт оа̄шшьтҍе 

мыннӭ, алках ва̄ннҍце канат мӣлльтэ.
Пэ̄йель Тарья вуэльк О̄нӓ уйнэсьт, со̄нн вуасст билет 

ко̄ллм крона вуэсста. Та̄рьенч энҍтэ мӣгкъе коалль тяӈка я 
пожэлэ нызан вӣрханна выльшэхьт авьтмуссе нийта э̄л, маӈӈа 
тяӈка э̄л. Со̄нн кӣххчель тяӈка па̄нҍ э̄л уййнэмь гуэйкэ, зоа̄бэль 
ли со̄нн коалль тяӈкэнч. Пые со̄нн зоа̄бэль коалль ли, мӣгкэй 
энҍтэ Та̄рьйне билет я мӣ кӯдтэй тӣӈькэнҍ – энҍтэ пэре е̄ннэ 
сыллп тяӈкагуэйм.

-Мэ̄нн мунн лыгкэшкуада тэнна вӣллькэсь тяӈкае 
поананҍ? Ва̄льт сӣнэтҍ ӣджьсант, танна мунн вуанча выльшхэ 
то̄нн э̄л кӯххт вуэр, анҍ ходтҍ ю̄лькэ альн,- цӣӆькэ Та̄рьенч

Гу Та̄рьенч во̄фьсе откаштэдэ ва̄лльтэ кӯдтъя тяӈкатҍ, 
касиршая пӯдэ вуайхэ со̄н билет выдкроновэ билетэнҍ, я вя̄л 
аннҍтэ выдкроновэ билетэтҍ О̄нҍне я Ца̄нӓя, ва̄льтханна сӣнэнҍ 
ни эфт эре лашшенҍ. Тэль ко̄ххт выйтэ, куэссь Та̄рьенч я со̄н 
ка̄нҍц ышшьтэнҍ сама пэрьмусс сэетҍ – креслатҍ, рӯппьсесь 
бархатнэ олькагуэйм тэсьт шэ арена барьерэ тӯгкенҍ. О̄нӓ я 
Ца̄нӓ ве̄ҏтэдтӭнҍ, выльшхэлленҍ югке гоаррэ я маххъенҍ ӣжесь 
школа коа̄нҍцэтҍ, кугк о̄ррэнҍ е̄ннгэдтӭ куххькэнҍ.

-Манҍтэ ли тыкквэнҍ коавас.- цӣӆькэ Та̄рьенч тыкквэнҍ-
ноа̄ле кӣххчмэнҍ цирк. -Ке-ля̄ннч вя̄л опилкатҍ коамэхьт 
шальт мӣлльтэ. Мунн эмм ля мугка пуннэш, ноа, вӯййкэсьт, 
тэдт ё ли чофта е̄ннэ! 

О̄нӓ то̄ӆӆькьедтӭ Та̄рьйне, го опилкатҍ кальвэтҍ аренатҍ 
пугк мыр циркэнҍ, я̄бпшэтҍ лиххч ке̄ххьпса каррэ я нюччкэ.

Балкон альн о̄ррэнҍ сумь сӣррэй. Кугк скрудтҍ ӣннҍенне 
сӣрргудтэнҍ ма̄рш. Та̄рьенч эйй э̄ллм-налла кӣдэтҍ та̄гккудӭ я 
тэсьт шэ нючкэнҍт сайсэсь роа̄мэсьт.

 -Сумэсьт ныдтҍшэ быдт ма̄ккьсе, вуайй куллтлэ 
ма̄кьсханна?- кэ̄джель со̄нн. 

Сама тэнн минута па̄ль за̄вэськ тӯгкенҍ, ку коа̄ххтэль 
артистэ суаӈнэм укс, вӯзьхувэ цирк чуэррьв. Чоа̄ххьпесь 
фракэсьт, я кӣдэсьт тӯллей кукесь хлыст. Со̄н мӣлльтэ арена 
э̄л карсэнҍ лоагкь вӣллькэсь я̄бпаш рӯппьсесь плюмажэнҍ 
вуэйв альн.

Чуэррьв та̄гкэль хлыстэнҍ. Танна со̄нн та̄гкэль хлыстэнҍ 
вя̄л вэр я я̄бпаш пыйенҍ э̄ввт ю̄лькэтҍ барьер э̄л. Э̄ххт я̄бпшэнҍ 
оччтэдэ поа̄лльтэ па̄ррнэгуэйм. Ца̄нӓя эллий мӣллэ мӣлльтэ 
тэдт поа̄ллт ка̄ннҍц, я со̄нн пашшэнҍ ӣжесь кресла ся̄ллка. 
А Та̄рьенч нигкэль эвтэс, кадцса кӯтӭнҍ кӣдэнҍ я̄бпаш кэнц, 
цӣӆькэ:

 -Тӣррв, е̄бешь! Мунн вуая тоннӭ це̄ӆӆькэ тӣррвуд мун 
я̄бпшэсьт. Со̄нэсьт та̄рьм ныдтҍшэ ли шэ̄ннтэм пе̄ййв, э мунн 
соннӭ хе̄брхэ роза эвнагуэйм эйй вуэйв, а се̄йп.

Та̄рьйне пӯдэ тэсьт шэ лӯшшьтэ кэнц, го чуэррьв аввта 
та̄гкэль хлыстэнҍ, я я̄бпаш, нюччкьенҍ барьерэсьт, аввта 
выммьдуввенҍ ёррп ця̄ххкас мӣлльтэ.

Куэссь номмяр пӯдэ, чуэррьв ра̄ххксэнне коаммерьт, 
э я̄бпаш ныдтҍшэ лӯшшьтэнҍ ӣжесь хе̄брха плюмажэнҍ 
вӯйвэтҍ. Э тэннханна а̄ввэнҍ выййтэмь укс за̄вэськ, я арена 
э̄л ыдтэй вӣллькэсь-вӣллькэсь е̄бешь, а со̄нэсьт се̄льк альн 
чуэнче мо̄джесь нӣййт руэнн цуӆӆк трико. Ко̄ххченҍ со̄н мисс 
Карменсита, ко̄ххт ля̄йй кырьйха программасьт. 

Е̄бешь кэдце чӯлл барьер, а мисс Кармэнсита сэ̄гкэсьт 
чуэнче я муэййнэнтэ. Ноа скрудтҍ, тэнн па̄ль, куэссь 
е̄бешь кэдце рай сай, касьт оарэ Та̄рьенч, вӯййнсэсьт ми-
ля̄ннч вэчкэхьт. Тэййн ми-ля̄ннч ля̄йй ӣджь Та̄рьенч. Со̄нн 
я̄бпаш се̄льк э̄л нюччкэй я шэнтэ Кармэнсита тӯгкенҍ. Мисс 
Кармэнсита кыфкэ, маль эйй ёррма е̄ммьне э̄л. Маӈӈа со̄нн 
се̄нтэ я элькэ маххъе кӣдэгуэйм о̄ййкьем гуэйкэ Тарья, ноа 
тэдт со̄нэсьт эйй выййтма.

-Эйй ё,- кугкхэлэ Та̄рьенч, -адтҍ сада балъедса! 
То̄нн юртах, лышшэ тоннӭ та̄тсувв выйе я̄бпаш альн? Пугк 
моа̄ккьсенҍ тӣӈькэтҍ, эгк то̄нн о̄ххтэ!

Танна мисс Кармэнсита пые ӣджь нюччкье я̄бпшэсьт 
валас, ноэ тэдт эйй выййта, го Та̄рьенч роаввсэнне тӯллей со̄н 
кӯтӭнҍ кӣдэнҍ. А о̄ллмэ, кӣххчей сӣнэтҍ, ныдтҍ э вальедтӭнҍ 
сыйнэмэнҍ: чофта ё тӣшшьенне кӯсстай мисс Кармэнсита тэ̄йна 
рӯппьсесь кудцяр е̄лльенҍ пэре шӯрр чоа̄ххьпесь ва̄ннцнэгуэйм 
ю̄лькэсьт, гудэль надта ца̄гка сӣнэтҍ вуэзхэллэмь гуэйкэ 
циркэсьт! 

Ноа цирк чуэррьв эйй сыйна, со̄нн тӣтэнҍ па̄кэ лушшъетҍ 
рӯппьсесь оа̄ссэгуэйм е̄ссктэ я̄бпаш.

-Вай номмяр пӯдэ ё?- кэ̄джель Та̄рьенч. -Ко̄ххт ли жа̄лль, 
мыйе ля̄йй мугка руэняс!

-Ча̄н парешьбяка, уйт поа̄гэ мунн циркэсьт!- чидэ че̄д 
поа̄нӭ чуэррьв.

Та̄рьенч коарьем ӣнэнҍ выльшэхьт со̄н э̄л:
-Мэ̄йт то̄нн мун э̄л се̄нтнах? Мунн юрта, пугк пӯдтӭнҍ 

тэсса руэняс гуэйкэ. Вай элля ныдтҍ?- кэ̄джель со̄нн.
Та̄рьенч нюччкэй я̄бпшэсьт я ыштэ ӣжесь сайя, ноа 

соннӭ э̄ллтнэнҍ кӯххт рӯппьсесь оа̄ссэгуэйм. Сыйй кадцьсэнҍ 
со̄н кӣдэнҍ я тыввенҍ уййтэ со̄н циркэсьт, ноа сӣнэнҍ ни-мӣ 
эйй выййта. Та̄рьенч ныдтҍ роаввсэнне ыштэ креслэнче, го 
сӣнэнҍ вӣгк эйй вуаллма ро̄дтҍе со̄н оаррэм саесьт. Лушшэй 
кӣххчленҍ вя̄л пайнэ со̄н, маӈӈа пайнэссьтэнҍ вӯлькэдэсь э 
о̄ллтнэнҍ лоа̄ххпэ пя̄лла.

Тэнн а̄йкэсьт оа̄лкхувэ о̄дт номмяр. Арена э̄л выйтэ 
мисс Эльвира я ёадтэй кя̄сса нуэрра мӣлльтэ. Со̄н альн ля̄йй 
чуввесь-рӯппьсесь платья, а кӣдэсьт со̄нн тӯллей зонтик. Удць 
лоафькагуэйм мэ̄нэ со̄нн нӯрь мӣлльтэ, а маӈӈа приммдэдэ 
лыххкэ югке-налшэм акробатическэ трюкэтҍ. Тэдт ля̄йй чофта 
мо̄джесь номмяр. Кя̄джя мисс Эльвира мугка тывь вӯзэхьт 
о̄ллмэтҍ, го ёадтэй моа̄ст эвтэс ка̄нтэ. Куэссь со̄нн оччтэдэ 
удць площадка альн, касьт ля̄йй кя̄ссма нӯррь, тамьпе ё чуэнче 
Та̄рьенч.

-Ноэ, а адтҍ анҍт э мыннӭ ва̄нҍцсэ, пукэтҍ быдт ка̄нҍц 
ка̄нҍцэсь мӣлльтэ,- кэ̄ррсэнне цӣӆькэ Та̄рьенч, вуэмшэмэнҍ 
мисс Эльвира тыкквэнҍ кӣчант.

Мисс Эльвира нимэнн эйй вуэсстла, со̄нн нюччкэй валас 
я вуэлльктувэ цирк чуаррва чапах э̄л, ку ля̄йй, ко̄ххт очтэдэ, со̄н 
эженҍ. Я аввта цирк чуэррьв вӯлкэхьт выдт лушшэй рӯппьсесь 
оа̄ссэгуэйм выйхэ Тарья циркэьт. Ноа тэсьт кӣххчей о̄ллмэ 
э̄ллькэнҍ кугкхэллэ: «Анҍ вуэзхалл тэдт рӯппьсесь нӣйтэнч!», 
э пугк топцнэдэшкудтэнҍ ю̄ллькэгуэйм я та̄гэшкудтӭнҍ кӣдэтҍ. 
Та̄рьенч ва̄ннҍцэль канат мӣлльтэ. Э пугк уйнсэнҍ, го мисс 
Эльвира ни-мэ̄нн эйй стой со̄нэнҍ поа̄лльтэ. Куэссь со̄нн ко̄стэ 
кэ̄сск па̄йххка канатэсьт, со̄нн ныдтҍ паенҍт паяс ю̄льк, го 
ва̄ннцэнҍ нюннҍ ла̄бэнҍт со̄н вуэйв альн, гу кабперь. Тэсьт вя̄л 
лыгкэ «пистолет» я оа̄лкэхьт чо̄нънэ эфт ю̄льк альн.

Ноа цирк чуаррва эллий руэняс, го со̄нэсьт вуэзхалл 
Та̄рьенч. Со̄нн та̄тэ лышшэ эфт: пе̄ссэ сост ко̄ххт-не. Со̄нн 

э̄ллтэнҍ механизма, ку кя̄сс нӯрь, я ёррлэдтӭ рычаг. Со̄нн 
ло̄гэ, вай Та̄рьенч ёарр, куэссь нӯррь лӯммчьювв. Ноа тэдт эйй 
па̄дзма. Нӯррь ла̄бэнҍт, танна Та̄рьенч элькэ суййпе со̄н альн 
гу суйп альн. Со̄нн пэ̄ййнэнтэ пай паййла я паййла я скрудтҍ 
нюччкэй я вӯййкэсьт чуаррва се̄льк э̄л. Тэдт эйй а̄ййнма я 
ныдтҍ сӯрркэнҍ, чо̄ннгудӭ эфт саесьт волчкэнҍ.

-Тэдт ли е̄бешь!- руэнньсэнне кугкэхьт Та̄рьенч. -Лышшэ 
мэ̄йт рӯппьсесь понцэха вуэйв альн!

Пашшегке Та̄рьенч пые, пӯдэ па̄лль соннӭ моа̄ххцэ 
О̄нӓ я Ца̄нӓ гоанҍцэтҍ. Со̄нн нюччкэй цирк чуэрьв се̄лькэсьт, 
гудэль ни-мӣ эллий, ыштэ ӣжесь сайя, я вӯррьтгудӭ пуэдтӭй 
номмяр. Ноа чуэррьв маӈӈэнҍ кулисае тӯгкенҍ: маӈӈа тэсьт, 
мӣ шӣллкэнҍ со̄нэнҍ, со̄нн чофта та̄тэ юльсэ стокан ча̄дзэ, 
выльшхэ вя̄л ӣжесь оа̄ссэтҍ я причёска. Маӈӈа выйтэ о̄ллмэтҍ, 
коаммерь я цӣӆькэ:

-Мун коа̄ллэш дама я господа! Адтҍ тыйй уйнсэбпе эфт 
е̄ммьне э̄ля тывь. Сама тоавас о̄ллмэ э̄ллмантэсьт! Вӣгкьесь 
Адольф, ко̄нн никуэссь нике эйй вуайя вуэйххтэ! Куллтлэгке, 
ёадт Адольф!

-Сӣрргудӭ суммь, я манеж э̄л ыдтэй пэре шӯрр па̄ррьн-
оллмэ лышьк эввна трикогуэйм, хе̄брха вуэӆӆькэй пуалэгуэйм. 
Леопард тӯлльй мо̄джьружэ вӯлькэ альн. Адольф коаммер 
о̄ллмэтҍ ӣжесь кыйххтэй муэйнэмужэнҍ.

-Выльшхэгке со̄н кӣдтвӯнче э̄л,- цӣӆькэ чуэррьв я 
та̄гкэль вӣгкьесь о̄ллмэ вэсьт вуэллькэ -со̄н кӣдтвуэнч пэ̄йнэнҍ 
гу бильярд па̄лл.

-Адтҍ, коа̄ллэш дама я господа, мунн та̄та тыйе лыххкэ 
эфт тыкквэнҍ са̄ррнмуж: тэдт, ке вуайххт вӣгкьесь Адольф, 
ва̄ллт чӯдҍ кронадтӭ. Ке та̄ххт ме̄ррьдэ вӣгэтҍ вӣгкьесь 
Адольфэнҍ я – чӯдҍ кроннэ ва̄лльтэ!

Но нике эйй выййтма арена э̄л.
 -Мэ̄йт со̄нн са̄ррн нюэзельт, элля то̄ӆлькьем-налла? 

Мэ̄нн со̄нн цӣӆькэ?- кэ̄джель Та̄рьенч.
 -Со̄нн са̄ррн, го аннт чӯдҍ кроннэ тэ̄з, ке вуайххт тэнн 

верзила,- оа̄нтшедтӭ Ца̄нӓ.

 -Мунн вуая пыйе куххтэ лӯбь э̄л,- цӣӆькэ Та̄рьенч. -Ноа, 
мунн кӣча, эйй вуэй – со̄нн ныдтҍ мо̄джьтэннӭ кӯсстай.

 -То̄нн мэ̄йт, Та̄рьенч, куаррктах! Куэссь со̄нн ли сама 
тоаввсамусс оалмолма э̄ллмантэсьт,- сафьксэсьтэ Ца̄нӓ.

 -Ныдтҍ – оалмолма. Нуэ, а мунн сама тоаввсамусс 
нӣйтэнч ля э̄ллмантэсьт,- па̄гкель Та̄рьенч. Ель вуаййладтҍ 
тэнн! Пай мушьт!

А вӣгкьесь Адольф тэнн а̄йкэсьт пайнэлэ ло̄ссесь гӣрятҍ 
я сойхтэлэ рӯввьт ре̄льсэ куськэтҍ вӯзьхэмь гуэйкэ, манҍтэ 
со̄нн ли тоавас.

 -Ныдтҍ мэ̄йт, о̄спод,- кугкхэлэ цирк чуэррьв, -вай 
эйй коа̄вншув мугка пэ̄лхэмэсь я тӯсстлэсь, ке аллк ва̄лльтэ 
Адольф коаххчмуж? Мэ̄йт, танна мунн алка рӯххкэ тэ̄йт чӯдҍ 
кронэдтӭ!- лӯпьтӭ со̄нн, маххъедтмэнҍ чӯдҍкронэ пыммьганҍ.

 -Эйй, тэнн мунн эмм вуэй лӯшшьтэ,- роаввсэнне цӣӆькэ 
Та̄рьенч я пэ̄йель барьер арена э̄л нюччкэй.

Куэссь чуэррьв аввта уйнэсьт Тарья, со̄нн ныдтҍ 
поа̄сслувэ, элля вуаннче ма̄ххьтэ кыррьйхэ со̄н поа̄ссвуд.

 -Ка̄д! Мунн чалльм эвтэс то̄н эйй уйнче!- кугкхэлэшкудӭ 
со̄нн.

 -Мэ̄йт то̄нн ныдтҍ нюэзельт мун э̄л кӣчах?- куаххктэлмэнҍ 
кэ̄джель Та̄рьенч. -Мунн лышшэ та̄та ме̄ррьдуввэ вӣгэгуэйм 
Адольфэнҍ.

 -Тэдт нюэзесь нийтэшка эйй тӣдҍ оккнэ!- оалвэ цирк 
чуэррьв. -Уйт поа̄гэ! Вэсьтэ вӣгкьесь Адольф то̄н эйй ме̄ллма 
я̄вв райя!

Ноа, Та̄рьенч эйй куллтла цирк чуэрьв, э̄ллтэнҍ вӣгкьесь 
Адольфа, воа̄льтэ кӣдэсьт пугк ӣжесь кӯтҍкэсьт роа̄ппчей со̄н.

 -Нуэ, вуайпсэпь то̄нн э мунн,- цӣӆькэ со̄нн.
Вӣгкьесь Адольф, нимэнн эйй оа̄нтшэмэнҍ, эҏькэхьт со̄н 

э̄л чильмэтҍ.
-Кӣч, пэ̄йель эфт минута мунн ӣнха, са̄рнханна оа̄лкха,- 

цӣӆькэ Та̄рьенч.
 Ныдтҍ со̄нн э лыгкэ. Куэссь мэ̄нэ минута, Та̄рьенч 

вуэлльктувэ вӣгкьесь Адольф э̄л, я нике эйй вуэмша, ко̄ххт 

тэдт выйтэ, ноа пугк уйнсэнҍ, го Адольф ля̄шш, вэ̄ннлуввма 
чӯлл ковёр. Вӣгкьесь тэсьт шэ нюччкэй ю̄лькэ э̄л. Со̄нн ля̄йй 
чуввесь-рӯппсэ.

-Ур-ра, Та̄рьенч!- кугкхэлленҍ О̄нӓ я Ца̄нӓ.
Я сӣнэ мӣлльтэ оа̄лкхэнҍ кугкхэллэ э пугк кӣххчей:
-Ур-ра Та̄рьенч ! Ур-ра, Та̄рьенч!
Цирк чуэррьв оарэ арена барьер альн, поа̄сслуввма 

коа̄цькэ пэ̄кксмэтҍ. Ноа вя̄л чӯтӓ чуэррьвэ се̄нтэтҍ вӣгкьесь 
Адольф. Ӣжесь ӣӈк баяс со̄нн вя̄л эйй уййнма мугка оккнэ. 
Адтҍ со̄нн вӯзяхт тэнн рӯппьсесь нӣйтне, мэ̄нн со̄нн стуайй! 
Адольф вуэлльктувэ Та̄рьйне, кадцэсьт пырр роаӈьк ӣжесь 
кэ̄ссвуэннч роавас кӣдтбикегуэйм я кӣххчель суэррьтэ е̄ммьне 
э̄л, ноа Та̄рьенч роаввсэнне чуэнче, гу коа̄лле.

-Ва̄льт-ка, ва̄льт-ка вя̄л вуэр, ва̄льт, те̄нҍт!- соа̄рнхэлэ 
со̄нн Адольф. Ноа тала Та̄рьенч ро̄дтҍювэ со̄н кӣдэнҍ, я пэ̄йель 
оанҍхэсь а̄йк Адольф ё аввта ле̄жэ ковёр альн. Та̄рьенч чуэнче 
со̄н луннҍ я вӯрьтэ. Соннӭ эйй пуадтма кугкь вӯррьтэ. Роавас 
кугкхэллмужэнҍ Адольф аввта нюччкэй ю̄лькэ э̄л я вя̄л вуэр 
вуэлльктувэ Тарья э̄л.

-Гили-дили-дили-пом!- кугкехьт Та̄рьенч.
А пугк о̄ллмэ циркэсьт вуаллктэлленҍ паяс ӣжесь 

кабпрэтҍ, тоа̄гкэнҍ ю̄лькэгуэйм я о̄ллвэнҍ, мэннверьт вӯйенҍ:
-Ура, Та̄рьенч! Ура, Та̄рьенч!

Куэссь вӣгкьесь Адольф куалмант вуэр вуэлльктувэ 
Тарья э̄л, со̄нн вуэллькэдҍ со̄н вӯйнсе, соа̄гэ кыррьтмэнҍ я 
вӯййк кӣдэ альн кӯнҍтэ пырр арена. Маӈӈа Та̄рьенч аввта сведэ 
со̄н ковёр э̄л я, тӯлльемэнҍ пувлэнҍ, го со̄нн эйй чуэннчла, 
цӣӆькэ:

-Нуэ, удцхэнч, мунн юрта, эвтэс мыннӭ строа̄шшэ эйй 
стой. Эвтэс пэря эйй шӣллкэнҍ, руэньса ё эйй лӣннче.

-Та̄рьенч вӯйххтэ! Та̄рьенч вӯйххтэ!- кугкхэленҍ о̄ллмэ.

Вӣгкьесь Адольф оккнушшма вӣже аренасьт поа̄гэ, а 
цирк чуэррьва эллий мэ̄нн лыххкэ, ко̄ххт альтнэ Та̄рьйне чӯдҍ 
кронэ пыммьга, ко̄нн, кӯсстай, ныдтҍ нюэзельт пынненҍ, ку 
адтҍ та̄тахч нийта по̄ррэ.

-Па̄ка, коа̄ллэш барышня, ва̄льт то̄н чӯдҍ кронэдтӭ.
-Мэ̄нн лыххкэ мыннӭ тэнн пыммьга? Нагкэхьт ӣджьсант 

ка̄ӆӆта, го та̄тах.
Я Та̄рьенч ыштэ ӣжесь сайя.
-Тэдта цирк чофта ли тоасскай,- цӣӆькэ со̄нн О̄нҍне 

я Ца̄нҍне, -а ногкьте никез элля нюэссь. Ноа быдҍсувв мун 
ве̄ххквудт, цо̄ввнэ мун.

Та̄рьенч чиннлэсьтэ шӣххтламушша сай кресласьт 
я нагьрувэ. Ныдтҍ ня̄ллксэннӭ ко̄ҏсэ со̄нн, вэсьтэ клоун, 
шпаганиллэй я гуттаперчевэ о̄ллмэ вуэзхэлленҍ ӣжесь 
искусства О̄нӓ я Ца̄нӓ гуэйкэ я пугк мудта кӣхчье гуэйкэ.

-Ноа пашшэгке мунн ло̄га, го пэрьмусс номмьренҍ ля̄йй 
Тарья номмяр,- цӣӆькэ О̄нӓ, коа̄ввсэмэнҍ Ца̄нҍне.

ТА̄РЬЙНЕ СУАӇНЭВ СӮЛ
Маӈӈа вуэзхэллмэсьт Тарьянҍ ӣжесь номмьрэтҍ 

циркэсьт пугк о̄ммп удць ланасьт эйй кӯдтъя ни э̄ххт олма, ке 
эллий куллма со̄н тыкквэнҍ, физическэ вӣг. Со̄н баяс газетанҍ 
кырьйхэнҍ. Ноа мудта лэнӭ о̄ллмэ ев те̄дтма, манҍтэ тыкквэнҍ 
нӣйта ли Та̄рьенч.

Э̄ххьтэшьт се̄ввьнесь че̄ххч е̄кьна кӯххт сӯнҍтрей 
воа̄ннҍценҍ рай пэҏт «Чуэнь». Тэгк лийенҍ зоа̄бэль сӯл – 
сӯнҍтренҍ о̄ммп ланҍ мӣлльтэ, кӣххчемь ва̄рэсьт, касьт мэ̄нн 
вуайй суэлнэ. Уйнсэмэнҍ чув Тарья эххкнэнҍ, сыйй пыйенҍ 
суаӈӈэ я а̄нсэ кускае ле̄йп вӯенҍ. Э быдтэ ля̄йй шӣллкнэ, го 
вӯййк тэнн е̄кьна Та̄рьенч куайве ӣжесь куэшшь чабаданэсьт 
вӯййкэсьт шальт э̄л коалль ме̄вв тӣӈькэтҍ я ло̄гэ сӣнэтҍ. 
Те̄ӈӈькэ ля̄йй ныдтҍ е̄ннэ, Та̄рьенч сӣнэтҍ никуэссь эллие 
вуаннче ло̄гкэ. Ноа со̄нн пашшегке кӣххчель тэнн лыххкэ – 
кунт гуэйкэ.

-Кыджемьлоагкь выдт, кыджемьлоагкь кудт, 
кыджемьлоагкь кыджемь, кыджемьлоагкь ка̄ххц, 
кыджемьлоагкь аххц, кыджемьлоагкь лоагкь, кыджемьлоагкь 
э̄ххтэмплоагкь, кыджемьлоагкь кӯххтэмплоагкь, 
кыджемьлоагкь ко̄лмэмплоагкь, кыджемьлоагкь 
кыджемплоагкь… Ой-е, ко̄ххт мунэсьт вӣзэ ча̄пэх!.. Ныдтҍ э 
ли, куэссь мугка поанн коале, о̄ллмэ ко̄ххт-ля̄ннч мудта-налла 
ло̄гкэв, а вуайй мага ло̄гкэ тэннверьт те̄ӈӈькэ. Мэннверьт сыйе 
е̄ннэ ли – вай ли не̄лльй чӯдҍ, вай ли тоа̄фант ме̄вв те̄ӈӈькэ!

Сама тэнн вуэр куллъесьтэ уккьсе та̄гкмушш.
-Та̄ххтбэдтӭ – суаӈӈэ, ебпе та̄т – елле суаӈӈэ, лыххкэ, 

ко̄ххт та̄ххтбэдтӭ!- кугкэххьт со̄нн.
Уккс а̄ввэнҍ, я сӯл сӯӈӈэнҍ пэ̄ҏрьтэ. Вуэййбэдтӭ 

ӣджьсант уййнэ, манҍтэ сӣнэнҍ лийенҍ ка̄св, куэссь сыйй 
уйнсэнҍ рӯппьсесь нийта, ку оаррмэнҍ шальтэсьт, ло̄гэ коалль 
ме̄вв тӣӈькэтҍ.

-То̄нн мэ̄йт, о̄ххтэ пэҏтэсьт лях?- кэ̄джель э̄ххт сӣнэнҍ, 
куэссь со̄нн а̄мшувэ, вуэешкудӭ са̄ррнэ.

-Во̄фьсе эйй,- вуэсстэль Та̄рьенч, -господин Нильсон 
тэста вя̄л ли.

Касьт пӯдэ сӯлэтҍ тӣдтӭ, господин Нильсон – тэдт ли 
удць обезьянэнч, ку тэнн вуэр роаввсэнне вӯдӭ ӣжесь мӯрр 
кроавхасьт, поа̄ййнма руэнн поа̄йнэнҍ? Сыйй юррьтленҍ, 
го господин Нильсон ли пэ̄ҏҏт хозенҍ, я то̄ӆӆькьемь тӣтэнҍ 
мэ̄дзлэнҍ чильмегуэйм, гудэль соа̄ррнэнҍ ка̄ннҍц ка̄ннцась: 
«Мэ̄нн лыххкэ, мыйй выльшхэпь тӣге маӈӈьда».

-Мыйй суаӈэмь тоннӭ тӣдҍсэ, манҍтэ ли а̄ййк- цӣӆькэ 
ныммьп сӯл.

Сыйй ныдтҍ коа̄днэдтӭнҍ уйнсэмӭнҍ коалль ме̄вв 
тӣӈькэтҍ, вуаййлэххьтэнҍ э ле̄йп кэ̄дже.

-Тыйй авьтмуссе а̄ррьвдэгке а̄рьв,- цӣӆькэ Та̄рьенч. 
-«Ёадтӭв, ёадтӭв, а саесьт ев выйт» – мӣ ли тэдт? А го тӣдтҍбэдтӭ 
манҍтэнне а̄рьвэтҍ, тыйй мыннӭ це̄лӆӆькбэдтӭ…

 Сӯл пыйенҍ, го со̄нн ли чофта удцьха це̄ӆлькэ сыйе, ку 
ли а̄ййк. Я са̄нҍ са̄рнханна, коа̄ввсэнҍ укс гоаррэ э уййтэнҍ.

 -Мэгк ле̄бпе тыйй, роавас де̄дӓ, а ебпе вуаййма а̄ррьвдэ, 
го тэгк ле̄в час. Нэ я ва̄ннҍце, па̄ка!- кугкэхьт сыйе мӣлльтэ 
Та̄рьенч я а̄нҍсувэ ӣжесь ме̄вв тӣӈӈькэгуэйм.

 А сӯл чӯннченҍ оаллкэнҍ я е̄рренҍ кӣдэдӭсь, го чофта 
ля̄йй шӣг ӣӈӈьке.

 -Уййнэхь эгк то̄нн куэссь-не тэннверьт те̄ӈӈькэ?- 
кэ̄джель э̄ххт нымьпэсьт. -Тэль, касьт вя̄л пуадт уййнэ!

-Та̄рьм мыйе чофта шӣтэ,- лажехьт ныммьп.
 -Вӯррьтлассьтэпь сада, вэсьтэ нӣйтэнч я господин 

Нильсон нагьруввэв, а маӈӈа суаӈӈэпь сыйе пэ̄ҏҏьтэ я уййтэпь 
пугк тӣӈькэтҍ.

 Сӯл шӣххтла ышшьтэнҍ я приммдэдтӭнҍ вӯррьтэ. 
Выххтэнне ва̄лэсьт коамм аббьр, сыйй лэ̄дзэнҍ че̄д, я сӣнэтҍ 
вя̄л мӯцэ не̄лльк. Эфтэнҍ соа̄нӭнҍ це̄ӆлькэ, сыйе эллий шӣг, 
ноа юррт пуэдтӭй суэллнэм баяс пайнэлэ сӣн кӯтҍк.

 Эххкан ка̄нҍцесь мӣлльтэ чуацкнэнҍ пугк ра̄йлэсь 
пэҏтэнҍ, ноа Тарья пэҏтэсьт то̄лл пай пӯле. Тӯйй ляй тэсьт, го 
Та̄рьенч пые мӣ эллиххче моа̄ххтъе пляссъе шведскэ полька 
я энҍтэ ӣджясь оа̄шшьтҍемуж эле коаммлэ вуэдтӭ, вэсьтэ 
эйй моа̄ххтэй ся̄гхэханна лыххкэ тэнн пляссъемужэсьт пугк 
ло̄ссесь фигуратҍ. Ноа пӯдэ а̄ййк э со̄н пэҏьтасьт чуацкэ чувв.

 Сӯл вя̄л лӯшшьтэнҍ эйй е̄ннэ а̄ййкэ, вэсьтэ господин 
Нильсон кӣрркнаххч роаввсэнне нагьруввэ. Маӈӈа сыйй 
мӣлкнесьт э̄ллтнэнҍ чоа̄ххьпесь уккьсе э ро̄дтҍенҍ ӣжесь 
ноа̄вьлетҍ, копчнэдтӭнҍ муррьтэ логк. Э̄ххт сӯлэнҍ – со̄н 
ко̄ххченҍ Рыг – а̄йнханна те̄ннҍтэль укс ке̄вьль э̄л. Оччтэдэ, го 
уккс элля ло̄ххкта.

 -Кӣч, манҍтэ ле̄в мӣлхэмь о̄ллмэ, ев ло̄ххктэл ыяс укс,- 

сафьксэсьтэ Рыг.
 -Тэль ли пэря мыйе,- вуэсстэль со̄н ка̄ннҍц нэ̄ммэ 

мӣлльтэ Муррьтэй Карп.
 Со̄нн пуэллэхьт фонарик я чувэхьт кухня. Ноа кухнясьт 

нимэнн ев коа̄ввнма ӣжесь гуэйкэ ни-манҍтэ тыкквэнҍ. Танна 
сыйй ёадтъенҍ комнатая, касьт вӯдӭ Та̄рьенч я чуэннче 
господин Нильсон кукла руэнн кроавха.

 А̄ввдэллмэнҍ укс, Муррьтэй Карп мӣлкнесьт выльшэхьт 
комнатая: тамьпе ля̄йй юэв я се̄ввьне. Муррьтэй Карп элькэ 
о̄дзэ фонарик чувэнҍ стенэ мӣлльтэ. Куэссь нюлл кэдче Тарья 
кроават э̄л, сӯл тывьлуввма уйнсэнҍ лышшэ кӯххт ю̄льк, 
ле̄шшэй пе̄лльйбялса альн. Та̄рьенч вӯдӭ, пыййма ю̄лькэтҍ я 
коадчедтма ра̄нэнҍ пэ̄йель вуэйв.

 -Тэдт, кӯсстай, ли сама тэдт нийтэшка,- сафьксэсьтэ 
Муррьтэй Карп Рыгкъе. -Со̄нн роаввсэнне вуадт. Тыкквэнҍ, а 
касьт вуадт тэдт Нильсон?

-Господин Нильсон,- ра̄н вӯлленҍ куллъесьтэ ӣнн, -мунн 
а̄на коаххче со̄н господинэнҍ Нильсонэнҍ. Со̄нн вуадт кукла 
руэнн кравхасьт.

 Сӯллэ сӯрркнэмэсьт тоа̄хтэнҍ выхтэнченҍ поа̄ччкэ, ноа 
маӈӈа сӣнэ райя ко̄стэ Тарья са̄нҍ мӣлл: господин Нильсон 
вуадт, оччтэдэ, кукла кравхасьт! Сыйй чувхэнҍ фонарикэнҍ 
кравха я вуэдтӭй со̄нэсьт облизьянка, ка̄ххтма ра̄нэнҍ. 
Муррьтэй Карп эйй вуаййма тӯлльедтэ тӣжэсьт.

 -Юррьтле лышшэ, Рыг,- цӣӆькэ сыййнэмэнҍ -господин 
Нильсон ли обезьянэнч! Ха-ха-ха! Облизьяна!

 -А ке̄йн то̄нн тоа̄ххтэхҍ со̄нн лиххч, -аввта куллъесьтэ 
Тарья ӣнн, -мя̄сорубканҍ, врядт аме?

 -А касьт ле̄в то̄н аджь я е̄ннҍ, нӣйтэнч?- кэ̄джель Рыг.
 -Сыйй никуэссь евла пэҏтэсьт, -вуэсстэль Та̄рьенч.
 Мурртэй Карп я Рыг ныдтҍ тыввенҍ, – го ка̄нҍ-налла 

оа̄лкхэнҍ кугкхэллэ.
 -Куллтласьт-ка, нӣйтэнч,- цӣӆькэ Муррьтэй Карп,- 

выйт-ка саесьт, мыйй та̄ххтэпь то̄нэнҍ са̄рнсэ.
 -Эйй, мунн вуада,- цӣӆькэ Та̄рьенч. -Тэль, тыйй 

та̄ххтбэдтӭ пашшегке сӣррэ мунэнҍ а̄ррьвдэгуэйм? Ноа мэ̄йт, 
танна тыйй а̄ррьвдэгкэ авьтмуссе тэнн, ко̄нн мунн оа̄ннэ 
а̄ррьвдэ: «ёадтӭв, ёадтӭв, а саесьт ев выйтэнҍт?»

 Ноа Рыг роаввсэнне э̄ллтэнҍ кроавхэ я ро̄дтӭй ра̄н 
Тарьясьт поа̄гэ.

 -Куллтласьт,- цӣӆькэ Та̄рьенч, пассьтлэнне кӣххчмэнҍ 
со̄н чильмэтҍ, -то̄нн ма̄тах пляссъе полька? Мунн та̄рьм тала 
моа̄ххтъе.

-Чофта е̄ннэ ё кэджтэлах,- цӣӆькэ Муррьтэй Карп. -Адтҍ 
мыйй то̄н кэ̄джлепь: ко̄з то̄нн тӣӈькэтҍ рӯххькэхь, ко̄йт то̄нн 
е̄кьна ло̄гкэхь шальтэсьт?

 -Чабаданэсьт, шкоа̄п алльн,- ныдтҍ вуэсстэль Та̄рьенч.

-Мунн на̄дҍеда, то̄нн эгк альк мэ̄ннэ вӯсьт, го мыйй 
ва̄лльтэпь тэнн чабадан, удцьхэнч?- кэ̄джель Муррьтэй Карп?

 -Ва̄льт,- цӣӆькэ Та̄рьенч.
 Рыг э̄ллтэнҍ шкоа̄ххьпе я кӣзе чабадан.
 -Адтҍ, на̄дҍеда, э то̄нн, удцьхэнч, нимэнн эгк альк 

лыххкэ вӯсьт, го мунн ва̄лта моа̄ст ӣжян чабадан?- кэ̄джель 
Та̄рьенч.



73

 Та̄рьенч нюччкэй ю̄лькэ э̄л вижэсьт Рыгкэ луз. Тэдт эйй 
кӣрркна а̄мшуввэ, ко̄ххт чабаданӭнч ля̄йй нийта кӣдэсьт.

 -Вуэллькэдҍ шӯшшмужэтҍ,- поа̄ссъенне цӣӆькэ 
Муррьтэй Карп, -анҍт-ка ӣжянт чабаданӓ!- Э со̄нн роаввсэнне 
кадцэсьт Тарья кӣдэсьт.

 -А мунн чофта та̄та то̄нэнҍ шӯжсэ!- кугкэхьт Та̄рьенч я 
вуэллькэдҍ Муррьтэй Карп шкоа̄п э̄л. Пэ̄йель минута тамьпе 
оччтэдэ э Рыг. Тэсьт куххтэ сӯл чофта сӯрркнэнҍ – сыйй 
то̄ӆӆькьенҍ сӣнэ эвтэсьт элля така нӣйтэнч, ноа коалль ныдтҍ 
сӣнэтҍ се̄гэхьт, го сыйй коале-ко̄ххт ӣжесь паллтмужэнҍ 
спроа̄ввдэдтӭнҍ.

 -Эвтэс, Рыг!- кугкьхэхьт Муррьтэй Карп, я куххтэ 
нюччкьенҍ шкоа̄пэсьт валас, вуэлльктуввенҍ Тарья э̄л, ку 
пай вя̄л тӯллей чабаданӓ кӣдэсьт. Ноа Та̄рьенч чо̄ххкэль 
югке сӣнэнҍ вэ̄зхэллм це̄пэнҍ, я сӯл кыррьтэнҍ сост поа̄гэ 
комната субпэ мӣлльтэ. А̄йка, мэ̄нн сыйй кӣрркнэнҍ чуэннчле 
шальтэсьт, Та̄рьенч кадцэсьт кукесь нӯрь, ныдтҍ удлэнне коҏст 
сыйе кӣдэтҍ я ю̄лькэтҍ. Тэсьт мӣн сӯл вуайхэнҍ, ко̄ххт са̄рнэтҍ, 
пластинка.

 -Коа̄ллэш фрёкен,- ня̄лькэсь ӣнэнҍ цӣӆькэ Муррьтэй 
Карп, -проашше мӣнэтҍ, мыйй лышшэ шӯжсэмь. Ель лыгк 
ниманҍтэ нюэзь. Мыйй ва̄йваш ле̄бпь я лоа̄тткна э пугк тэсьт. 
Э суаӈэмь тоннӭ а̄нсэ ле̄йп.

 Рыг элькэ ныдтҍшэ мо̄ллэ проащщъемь баяс я лӯшьтэ 
кэ̄ннял. Та̄рьенч мо̄джтэнне пые чабадан моа̄ст шкоа̄ххьпе. 
Маӈӈа со̄нн коа̄ввэсьт ӣжесь пленникэ гоаррэ чильме:

 -Ке-не тӣнэнҍ ма̄ххт пляссъе полька?
 -А ко̄ххт шэ мудта-налла,- воа̄лмшуввма ӣнсэсьтэ 

Муррьтэй Карп, -мыйй куххтэ ма̄ххьтэпь.
 -Тэль э шӣг!- кугкэхьт Та̄рьенч я та̄гкудӭ кӣдэтҍ. -Ноя 

пля̄ссъяссьтэпь? Мунн тэнна вӯррэ та̄рьм со̄н э уххьце.
 -Роа̄мэнҍ,- цӣӆькэ Муррьтэй Карп. Ноа ка̄св мӣлльтэ 

кӯсстай ся̄гкнаннт.
 Танна Та̄рьенч пыдтӭ шӯрр рувьтэтҍ я е̄дэ нӯрь, ко̄йн 

лийенҍ ко̄ррма сӯл.

-Ноа, тала ма̄дт, элля суммь,- пя̄дцлуввма цӣӆькэ 
Та̄рьенч. Ноа тэсьт шэ коа̄внэ выййтмуж. –Вай, то̄нн алках 
сӣррэ гребёнканҍ кӯррэм пиммьганҍ?- коа̄ввэсьт со̄нн Рыгкъе. 
–А мунн алка пля̄ссъе тала тэ̄йна.- Та̄рьенч вӯзэхьт Муррьтэй 
Карп.

Рыг шӯрр та̄ххтмужэнҍ ва̄ллтэдэ сӣррэ гребёнканҍ, а 
Муррьтэй Карп – пляссъе. Рыг сӣрэ ныдтҍ ӣннҍенне, со̄н суммь 
куллэй пэҏт байя. Господин Нильсон руэкэхьт я пэ̄ййнэсьтэ 
кроават альн я кӣче руэнньсэнне, ко̄ххт Та̄рьенч комната 
мӣлльтэ чо̄нант Муррьтэй Карпэнҍ. Та̄рьенч пляссъяй шӯрр 
та̄ххтмужэнҍ, гудэль тэдта пляссъемушш ля̄йй сост маӈьмусс.

 Кя̄джя Рыг цӣӆькэ, го эйй вуэй сӣррэ гребёнканҍ, 
пэ̄кксэм чофта че̄глуввэв. А Муррьтэй Карп, ку о̄ммп пе̄йв 
шоа̄вэ чӯххксэ мӣлльтэ, цӣӆькэ, го со̄нэсьт ю̄льк поа̄вчсэв.

-Эйй, эйй, мун коа̄ллэш, мунн вя̄л каллнэм райя эмм 
пля̄ссъя, вя̄л сада пляссъяссьтэпь,- цӣӆькэ Та̄рьенч я аввта 
чо̄ннгудтӭнҍ пляссъемэнҍ. Я Рыгкъе пӯдэ аввта сӣррэ, а 
Муррьтэй Карпа эйй кӯдтъя нимэнн лыххкэ, ко̄ххт аввта 
луэшштэдтэ чо̄нънэ.

-О! Мунн вуайче пляссъе ня̄льянт пе̄йв райя,- цӣӆькэ 
Та̄рьенч, куэссь тӣвтэ ко̄ллм час ыгка, -Ноа, вай, тыйй 
лоа̄тткнэтҍ я по̄ррэ та̄хтбэдтӭ?

Сӯл, зоа̄бэль, лоа̄тткнэнҍ я та̄хтэв по̄ррэ, ноа сыйй ев 
тӯсста тэнн баяс са̄ррнэ. Та̄рьенч воа̄льтэ буфетэсьт ле̄йп, сыр, 
вӯй, ветчина, тэлець кэ̄ллм вуэннч куськ, кувшин моа̄йтэнҍ, я 
пугк сыйй – Рыг, Муррьтэй Карп я Та̄рьенч – ышшьтэнҍ пырр 
кухня туэль я оа̄лкхэнҍ удлэнне по̄ррэ куххтэ нӣр туэгка, 
вэсьтэ ев по̄ррма каллнэм райя. Кӯдтъя ма̄йт Та̄рьенч ва̄лэ 
ӣджясь пя̄ллья.

-Элля пэря лоа̄ддв пе̄льй поа̄вчсэм ва̄рэсьт,- цӣӆькэ 
со̄нн.

-Не̄шшьпарь, то̄нэсьт пе̄лльй поа̄вчаст?- кугкэхьт Рыг.
-Эйй, мэ̄йт то̄нн, во̄фьсе эйй поа̄вчесьт, ноа со̄нн вуайй 

аллькэ поа̄вчсэ.
Кя̄джя сӯл пэ̄ййнэнҍ, шӣгктэнне па̄ссьпушшенҍ пе̄ркэсьт 

я э̄ллькэнҍ проащщъедтэ.
-Ко̄ххт мунн роа̄ммшэда, го тыйй коа̄ввсэтҍ мыннӭ! Тыйе 

э зоа̄бэль быдт уййтэ?- пя̄дцлуввма кэ̄джель Та̄рьенч. -Мунн 
никуэссь эмм уййнла о̄ллмэ, ку пля̄ссай пэря тоннэ шведскэ 
полька, цӣӆькэ со̄нн Муррьтэй Карпа. -А то̄нн, -коа̄ввэсьт со̄нн 
Рыгкъе, -быдт тоа̄йва сӣррэ гребёнканҍ, танна пэ̄кксэм ев альк 
че̄глуввэ.

Куэссь сӯл ё чӯннченҍ укс луннҍ, Та̄рьенч энҍтэ югкье 
сӣнэнҍ эфтэ коалль тяӈка.

-Тыйй сӣнэтҍ вӯййкэсьт соа̄гэтҍ лыгкэнҍ, -цӣӆькэ со̄нн.

ТАРЬЯ КОАДЧЕТҌ КОФЭ НА̄ПЬ ЮГКЭ
Ко̄ххт-ля̄ннч О̄нӓ я Ца̄нӓ е̄ннҍ коадче ва̄птэгк нызнэтҍ 

кофе на̄пь югкэ. Тэнн ва̄рэсьт поа̄шьтэ пырретҍ я пые, го лыххк 
со̄нн вӯййкэсьт, танна луэшшт э па̄ррнэтҍ коаххче куэсса о̄дт 
ка̄нҍц. «Мун ӣӈӈке ля̄ннч ке̄ххьпса,- юррьтэль со̄нн. -Па̄ррнэ 
аллькэв эфтэсьт сӣррэ э ев альк роадтэ мун кӯссенҍ».

Сыйй э̄ссьтэнҍ Тарья садэсьт. Со̄нн воа̄лхэлэ вуэммь 

рӯсстма ле̄йкасьт маӈьмусс ко̄шшка че̄ххч эвьнатҍ. Эбьре 
абрэнч, я О̄нӓ вуэмэшьт, го мугка е̄рркэнҍ эвьнэтҍ едтҍ 
воа̄лхэллэ.

-Тоннӭ ке̄ххьпесь ли са̄ррнэ, се̄ннтма цӣӆькэ Та̄рьенч, -а 
мунн ыйй бай эмм вуадта я юррьтэ тэнн баяс, ко̄ххт алка ӣнцэ 
клумба воа̄лхэллэ. Вай мунн луэшта, мун юрт эйй ӣллькьювче 
нюэзесь абра гуэйкэ! Эйй! Тэдт эллиннче!

Ноа тэсьт Ца̄нӓ цӣӆькэ роа̄мм соа̄г: я̄нна коаххч Тарья 
кофе на̄пь югкэ.

-Мун? Кофе на̄пь югкэ?- Кугкэхьт Та̄рьенч я ныдтҍ 
пя̄дцлувэ, го элькэ воа̄лхэллэ О̄нӓ чуввэсь-рӯппьсесь эвьна 
саесьт. -Ой-е! Мэ̄нн лыххкэ! Мунн ныдтҍ пя̄дцлужа! А го мунн 
эмм вуанч выгкэ ӣжян ко̄ххт быдт?

-Мэ̄йт то̄нн, Та̄рьенч, то̄нн алках шӣгктэнне выгкэ 
ӣжянт!- ёа̄нхэдтӭ со̄н Ца̄нӓ.

-Эйй… Эйй… тэнн вя̄л нике эйй тӣдҍ,- па̄гкель Та̄рьенч. 
-Мунн алка старъедтэ, вуаях мыннӭ оасскэ, ноа мыннӭ е̄ннэ 
вуэррэ соа̄ррнэнҍ, го мунн эмм ма̄тҍ выгкэ ӣжян, ходтҍ мунн 
старъеда мӣ ли вӣгкэ. Тэдт элля ныдтҍ ке̄ххьпесь. Ноа мунн 
оа̄шшьтҍя тыйе, го тэнна вуэр мунн алка вӯййкэсьт куэжэсьт 
выйтнэ, тыйе эйй пуадче мун гуэйкэ рӯпснэннтэ.

-Тэль э шӣг,- цӣӆькэ О̄нӓ, э па̄ррнэ аббьренҍ вӣджленҍ.
-Ель вуаййладтҍ, вӯййк ко̄ллм час!- куххькэнҍ кугкэххьт 

Ца̄нӓ, выльшхэллмэнҍ зонтик вӯлленҍ.
Вӯййк ко̄ллм час пэ̄ҏҏьтэ суаӈӈэм укс эвтэсьт, касьт ӣле 

Сеттергрен пӣрас, чуэнче чофта элегантнэ дама. Тэдт ля̄йй 
Та̄рьенч Кукесьсуххк. Со̄нн ля̄йй ре̄ввкла ка̄нтэ райя. Ла̄ппч 
вӯптэтҍ пушьтэ пӣӈӈк, гу ле̄ф ня̄ввь. Пэ̄кксмэтҍ поа̄йнэ сӯгкэсь 
рӯппьсесь ка̄лькэнҍ, а кульмэтҍ кӣбэнҍ ныдтҍ сӯгктэннӭ, ка̄ссв 
сост шэнтэ пэӆтэс. Кэнцэтҍ со̄нн нышшэ поа̄йнэ ка̄ӆкэгуэйм, а 
ва̄ннцнэтҍ лыгкэ шӯрр руэнн поаллагуэйм. «Адтҍ мунн оаска, 
го лӣннче мо̄джтамусс тэнна куэсснэннтэм саесьт»,- роа̄мэнҍ 
поа̄ввэшьт Та̄рьенч, чӯйель уккьсе.

Сеттергренэ гоанце ва̄рне пэҏтэсьт о̄ррэнҍ ё ко̄ллм ва̄птэк 
нызан, О̄нӓ я Ца̄нӓ я сӣн е̄ннҍ. Туэлль ля̄йй ка̄ххта шӯррпейв-

налла. Пе̄цэсьт пӯле то̄лл. Дама мӣлкнесьт соа̄ррнэнҍ ӣннӭнҍ, 
а О̄нӓ я Ца̄нӓ, ышштма диван э̄л, кӣххьченҍ альбом. Пугк вӯйнэ 
сэ̄гэнҍ.

Ноа скрудтҍ сэ̄гк тэсьтханна пӯдэ:
 -Пыс-с-сэтҍ вуэльк э̄л!
 Тэдта пэре ӣннҍесь команда куллэй суаӈӈэм пэҏтэсьт, 

я пэ̄йель эйй шӯрр кэск Та̄рьенч Кукесьсуххк чуэнче ва̄рне 
пэҏт укскэнтэш альн. Со̄н кугкьхэмушш ля̄йй мугка ӣннӓй я 
а̄йнхэмь, го цысст дама ӣжесь сэенҍ нюччкьенҍ.

-Р-р-о-т-а, лоа̄фькэнҍ ВА̄НҌЦ!
Я Та̄рьенч, мо̄джтэнне ва̄нҍцэсьт фру1 Сеттергреняя 

роаввсэнне роа̄бпчей соннӭ кӣд. 
-Пувлэтҍ мӣлкнесьт СОЙХТЕЛ! Э̄ххт, кӯххт, ко̄ллм!- 

кугкехьт со̄нн я ыштнэмэнҍ коаммерь. Муэййнэнҍ ня̄льм байя 
е̄мента, Та̄рьенч ӣжесь ӣнэнҍ са̄ррнгудӭ:

 -Тэдт ли, го мунн чофта ка̄йнэч ля я ӣджсан эмм лийе 
аннҍтэ команда, танна адтҍ вя̄л топцнэдче пэ̄ҏҏт сэӊцэсьт, 
эмм тӯстче суаӈӈэ. Маӈӈа Та̄рьенч воа̄нҍце цысст даматҍ я 
югке нӣссэль нӣрре.

 -Мо̄дже. Мо̄дже. Шӯрр цысст!- ныммпэшьт со̄нн. Тэнн 
кулэ со̄нн эфт мо̄джесь господинэсьт, куэссь со̄н томтсэххьтэнҍ 
даманҍ.

 Маӈӈа тэсьт ыштэ сама сӯбпэсь креслая. Фру Сеттергрен 
пыенҍт, па̄ррнэтҍ вӯлкхэв паяс О̄нӓ я Ца̄нӓ комнатая, куэссь 
пуадт сӣн ка̄ннҍц, ноа Та̄рьенч – ныдтҍ э пыенҍт – эйй юррта 
лыгксэ сайсэсь. Со̄нн ӣжесь пувлэтҍ тоа̄гэнҍт я выльшхэллэнҍт 
ка̄ххта туэль э̄л, я скрудтҍ цӣӆькэ:

 -Туэлль, кӯсстай, коаххч ӣджясь. Куэссь шэ мыйй 
оа̄лкхэпь?

 Сама тэнн па̄ль кӯссе комнатая суаӈэ Элла, нӣййт, 
ве̄кьхэй фру Сеттергрен я̄лмуж выгкэ, я пыдтӭ суввдэй 
кофечаййнэгкь.

 -Коадча туалла,- коа̄ввэсьт кӯссетҍ фру Сеттергрен.
 -Чур, мунн ля авьтмусс!- кугкэхьт Та̄рьенч, я вэсьтэ 

1	 госпожа	(шведскэ	кӣлл)

цысст дама кӣрркнэнҍ чуэннчле кресланҍ, со̄нн ё оччтэдэ 
туэль луннҍ. Эйй кугкь юррта, со̄нн пыйель ӣджясь ка̄ррь 
юэдта о̄ммп па̄кь ня̄лксэдтӭ, вуэллькэдҍ на̄ххпа кыджемь 
сахар кусськэ, ва̄лэ соннӭ сливкатҍ эйй ва̄нӓ пе̄лле сливка 
кувшинчекэсьт я, те̄ннҍтлувва стула ся̄ллка, альтэнҍт ӣджясь 
пугк пыййма пе̄рк.

  Ю̄дҍ ня̄лькэсь пырренҍ пыййма пувлэ э̄л, Та̄рьенч 
приммдэдэ, эйй уййнла удлэсьвудэнҍ, пуэнне печенья кофе 
на̄ххпа я ца̄гке ӣджясь ня̄ллма. Со̄нн ныдтҍ те̄вьтэхьт ня̄льм 
печеньянҍ, я ко̄ххт эйй старъедтма, эйй вуаййма ни эфт са̄нҍ 
це̄ӆӆькэ. Тэнн шэ удлэсьвудэнҍ со̄нн спроа̄ввдэдэ пырренҍ. 
Маӈӈа Та̄рьенч нюччкэй сайсэсь, оа̄лкэхьт васстэ ка̄ррьюдҍ, 
ко̄ххт бубен, я чо̄нънэ пырр туэль, нючкэнҍт, мэ̄нн вя̄л поҏсэ. 
Цысст кӯссь вуаллктэлленҍ со̄н гоаррэ эйй кыйххтэй кӣчант. 
Ноа со̄нн эйй уййнма. Руэнньсэнне я удлэнне са̄ррнмэнҍ 
Та̄рьенч ю̄тҍкэ нючкант пырр туэль, я пай нагкхэлэ ня̄ллма 
пырре, тэсьт шэ мӣлльтэ карамелька, маӈӈа печенья.

 -Манҍтэ ле̄бпе шӣг, го тыйй коадчетҍ мун. Мун вя̄л 
нике никуэссь эйй коадчна кофе на̄пь югкэ.

 Каска туэль мо̄джьружэ пэре шӯрр торт, моа̄жна 
рӯппьсесь цукатнэ эвьнӓнҍ. Минута бай Та̄рьенч чуэнче, 
пыййма кӣдэтҍ се̄льк туэгка, ноа вӣгк эйй вуал ве̄ӆӆьтэ 
чильмэтҍ рӯппьсесь эвнасьт, скрудтҍ со̄нн нигкэль торт э̄л я 
ка̄цькэсьт со̄нэсьт пугк цукатнэ эвна. Со̄нн лыгкэ тэнн ныдтҍ 
выххтэнне, го пӣлье райя моа̄жнэдэ кремэнҍ.

 -Ха – ха – ха,- сыйнэшкудӭ Та̄рьенч. -Адтҍ аллькэпь 
сӣррэ луэм-луэм. Мыннӭ пуадт пай во̄дтэ, мунн нимэнн эмм 
уйнҍ.

 Та̄рьенч ыдӭхьт ню̄ххчемь я приммдэдэ нюаллэ пэ̄ксмэтҍ 
я нӣрэтҍ.

 -Мӣ ли са̄ррнэ, шэнтэ ма̄дт,- цӣӆькэ со̄нн. -Ноа торт 
пашшегке то̄ррмсалл, мыннӭ ни-мӣ эйй кӯдтъя лыххкэ, ко̄ххт 
удла со̄н до по̄ррэ.

Ця̄ӆӆка ли – лыххка ли. Ли куайвэнч, Та̄рьенч выххтэнне 
нӣлэсьт торт, шэнтэ шӣг, та̄гкэль ӣжесь вэсьт чуэййвэ.

 Тэнн па̄ль фру Сеттергрен выйтэ мэ̄нн-ля̄ннч гоаррэ 
кухняя, тэннгуэйкэ эйй те̄дта, мӣ лыххкъювв кӯссе пэҏтэсьт. 
Ноа мудта дама пассьтлэнне кӣххченҍ Тарья э̄л. Кӯсстэй, сыйе 
ныдтҍшэ та̄тахч кӣххчле тэнн торт. Та̄рьенч вуэмэшьт, го дама 
ев кыйхт, я пые сӣнэтҍ руэньсаххьтэ.

 -Эйй стой се̄нтнэ пусьтэльт,- цӣӆькэ со̄нн сыйе. -Пынне 
ӣжянт тӣрвасвуд. Кӯссесьт пай быдт руэньсушшэ.

Со̄нн кадцэсьт сахарница пыллма сахрэнҍ я коамехьт 
сахар шаллта.

 -Ой-е, мэ̄нн мунн, лыххькэ! Ко̄ххт мунн вӯйе ся̄гкнэ! 
Мунн шэ юррьтэ, го тэсьт ли ня̄лькэсь вӯннтас. Вӯййкэсьт 
са̄рнэтҍ: пӯдэ ма̄дт – а̄вэньт укс. Коамьхэхь пыллма сахар. 
Тэсьт эфт быдт лыххкэ: тэсьт шэ коамьхэ ня̄лькэсь вӯннтас.

 Та̄рьенч кадцэсьт туэль альн нымьп сахарница, тэнна 
вуэр ня̄лькэсь вӯннтсэнҍ я, воа̄льтэ о̄ммп ня̄льм ня̄лькэсь 
вӯннтас, ва̄ллтэдэ мӣ ля̄йй вӣгкэ поассэ, фо̄нтанэнҍ роассэ 
вӯннтас комната мӣлльтэ.

 -Го ё тэдт эйй ве̄кэхьт, танна ними эйй ве̄кэхьт! 
 Я со̄нн пыҏс ка̄весьт сахарница я пушшьтэль кӯдтъя 

вӯннтас шаллта.
-Пукэтҍ па̄ка выльшхэ, тэнна вуэр мунн эмм ся̄гкна, 

коамьхэ ня̄лькэсь вӯннтас, а эмм кусськ сахар, тэль мунн 
вӯййкье ӣжян ся̄гкнэг. Тӣдтҍбэдтӭ ебпе тыйй, ко̄ххт ли шӣг 
ва̄ннҍце вӯннтас мӣлльтэ?- кэ̄джель со̄нн цысст даманҍ я эйй 
кугкь юррьтмэнҍ, я̄ккьсель ва̄ннцнэтҍ я сугкэтҍ.

 -Оа̄сскта тӣнэтҍ, тыйе ныдтҍшэ быдт кӣххчле, -аввта 
со̄нн коа̄ввэсьт даматҍ. Пэря элля ними э̄ллмантэсьт, 
оассклассьтэ мыннӭ! 

 Вӯййк тэнн минута фру Сеттергрен моа̄цэ кыпптэмь 
пэҏтэсьт. Уйнсэмэнҍ, пугк шальт мӣлльтэ ли коамьха сахар, 
со̄нн тэсьт шэ кадцэсьт Тарья кӣдэсьт я ёадтэхьт со̄н диван 
луз, касьт о̄ррэнҍ О̄нӓ я Ца̄нӓ. Ӣджь шэ ыштэ кӯссе луз я та̄тэ 
вя̄л кӯссетҍ ва̄ллэ кофе. Вуэмэшьт, го торт кӣйеха ка̄дэ, фру 
Сеттергрен чофта роа̄ммгудӭ, пые, даматҍ мӣлтэ торт, со̄н 
кулинарэ искусства.

 Та̄рьенч, О̄нӓ я Ца̄нӓ мӣлкнесьт соа̄ррнэнҍ диван альн. 
Камьнэсьт э̄ввтла-налла пӯле то̄лл. Дама югкэнҍ кофе, я кӯссе 
комнатасьт аввта моа̄цэ сэ̄гк я юэв. Я, ко̄ххт пай, куэссь дама 
югкэв кофе, са̄ррнмушш ёадтэй пэ̄ҏҏт е̄менҍтэ баяс. Соа̄ррнэнҍ 
тэнн баяс, ко̄ххт ло̄ссэ ли коа̄ввнэ шӣг лыххькэш нӣйт я 
ко̄ххт сыйй нюэзельт лыххкэв, ӣлльксэллэв ӣжесь лыгкэтҍ. Я 
дама пыйенҍ эйй стой тӯллье пэ̄ҏҏт лыххкъетҍ, пэря лыххкэ 
ӣджьсант – танна алках тӣдтӭ, го пугк ли лыххкма, ко̄ххт быдт.

 Та̄рьенч оарэ диван альн я ӣнха куллтэль дамае 
са̄ррнмуж.

-Мун оа̄ххкасьт ля̄йй лыххкэй, ко̄нн ко̄ххченҍ Ма̄ррьй,- 
тала цӣӆькэ со̄нн ӣннҍенне. -Тэнн Ма̄рьесьт ля̄йй э̄ххт нюэзесь 
па̄йххк: со̄н мӯххьцэнҍ мозоль ю̄лькэнҍ, Ма̄ррьй вуэлльктувэнҍт 
сӣнэ э̄л, воа̄лмаш ля̄йй ка̄цьксе ю̄лльк вуэнч. Я угэ… О, ко̄ххт 
со̄нн угэ! Квартал байя куллэй! Ся̄гкнэнта, угэ эйй тоа̄ййв, 
а лышшэ куэссь ля̄йй руэняс вуэххт. Ноа кӯссетҍ эллий 
а̄ррьвдэмь-налла, мэ̄йт Ма̄ррьй ныдтҍ руэньсужэ. Ноа со̄нн угэ 
лышшэ куэссь та̄тэ сӣррэ. Тэль э̄ххьтэшьт оа̄ххсан пӯдэ чофта 
пуэресь дама, поа̄п а̄ххьк. Ма̄ррьй танна лышшэ оа̄лкхэлэ 
лыххкэ оа̄ххсан. Эйй кӣрркна поа̄п а̄ххьк ышштэ кресласьт, 
ко̄ххт комнатая шуркэ Ма̄ррьй я нюазе поа̄нӭгуэйм соннӭ 
ю̄эллка. Поа̄п а̄ххьк ныдтҍ ря̄гкудӭ, го Ма̄ррьй сӯрркнэмэнҍ 
вя̄л чӯтӓ роа̄ппчей вуалнежэтҍ. Я маӈӈа, быдтэ ля̄йй уййнэ, 
со̄нн ё эйй вуаййма а̄вьнӭ сӣнэтҍ пе̄тнэц райя. Ныдтҍ тэль 
оа̄ххсан пӯдэ ӣджясь чисстэ картошка. Ноа ходтҍ эфт вуэр 
картошка ля̄йй чисста, ко̄ххт быдт. Оа̄ххка чистэ со̄н, ныдтҍ 
старъедэ, го, куэссь ё кӣрркэнҍ, со̄н эвтэсьт ле̄жэ кэ̄рр па̄ххьк, 
а картошкасьт ними эйй кӯдтъя. Лышшэ эфт кэ̄р! Маӈӈа тэнн 
пе̄тнэц поа̄п а̄ххьк оа̄ххксан эйй топцна: а̄кэнч шӯшшмуж эйй 
то̄ӆӆькья. А Ма̄ррьй пуэраст кулэ ӣжэсь. Ноа характер сост 
– элля мэ̄нн це̄ӆӆькэ – пашшегке ля̄йй ло̄ссэсь. Э̄ххьтэшьт, 
куэссь оа̄ххка чо̄ххкэль со̄н па̄ннҍпасьтмэнҍ пя̄лья, со̄нн о̄ммп 
пе̄йв се̄нтэнҍт. 

Та̄рьенч выльшэхьт пыҏ я мӯэййнэнҍ ко̄ххт ка̄ннҍц.
 -Ныдтҍ, тэль манҍтэ ля̄йй тэдт Ма̄ррьй… По̄дтэль 

кӣҏҏшэ,- юррьтлуввма поа̄ввэшьт со̄нн я вӯййнсэмэнҍ пые 
кӣдэтҍ чуэйв э̄л . Дама лыххькэнҍ ка̄св, го ев куллма Тарья 
ша̄ӆьш, я эвтэс выгкенҍ ӣжесь са̄ррнмуж:

-Лиххч мун Роза мугка хоть сада пуннэш, со̄н вя̄л вуэйе 
ля̄йй тӯллье пэҏтэсьт,- цӣӆькэ Фру Бе̄рггрен -ноа со̄нн мугка 
ли нӯсськ, зоа̄бэль шагэнч.

-А тыйй лышшэ выльшхэхчбэдтӭ Марья э̄л, -аввта 
ӣннҍенне цӣӆькэ Та̄рьенч. -Тэль нӯсськ дак нӯсськ! Оа̄ххка 
са̄рнэ, го … Ма̄рьй ля̄йй мугка са̄ккьс, о̄аххка пай соннӭ 
роа̄ммшадт, я кугкь ло̄гэ со̄н негритянканҍ ныдтҍ со̄нн ля̄йй 
чоа̄ххпэ, ноа маӈӈа тӣдҍсэнҍ, го тэдт ли са̄ккьс, ку никуэссь 
эйй пэ̄ссъюв. Э̄ххьтэшьт ланҍ шӯрр пэҏтэсьт ве̄ххьквуд э̄ннтлэм 
е̄кесьпаесьт Ма̄ррьй во̄альтэ авьтма ла̄йх са̄кьсэсьт кэнцэ 
вӯлленҍ. Юррьтле ли пэӆтэс,- руэнньсэнне лӯпьтэ са̄ррнмуж 
Та̄рьенч, -мэ̄нн райя о̄ллмэ вуэйев са̄ккса аннтэдтэ!

Фру Сеттергрен поа̄ссъенне выльшэхьт Тарья э̄л.
-Юррьтлэгке ӣджсант,- цӣӆькэ фру Гра̄нберг, -ко̄ххт-

ля̄ннч тэйта пӣйве мун Бритта уйтэ ва̄нҍцсэ, кӣзе ӣжесь э̄л 
мун алехь цуӆӆк платья! Вай тэдт элля нюэзесь олма!

-Ныдтҍ, ныдтҍ.- кадцэсьт Та̄рьенч, -мунн уйна, тӣн 
Бритта тэнн шэ ва̄шьнэсьт ли, ко̄ххт э мӣн Ма̄ррьй, мунн 
кула. Оа̄ххксан ля̄йй чуввесь-рӯппсэ кофта, ко̄нн оа̄ххка 
чофта шоабэшьт. Ноа пугк ма̄дт ли тэсьт, го Ма̄ррьй мӣлэсьт 
выйтнэмь райя мугка кофта баяс юрьтэ. Тэнн па̄лесьт югке 
ӣнцка оа̄лкхэлленҍ па̄гке, ке̄з ца̄гке тэнн кофта. Кя̄джя 
соа̄рнънэдтэнҍ, аллькэв оаннӭ со̄н о̄чередҍ мӣлльтэ, пэ̄йель 
пе̄йв, ныдтҍ ля̄ннч вӯййкэсьт. Тыйй э уййнэ ебпе вуанч 
ӣджсант, ко̄ххт ля̄йй ло̄ссэ Моа̄рьенҍ. Э тэ̄йт пӣйве мӣлльтэ, 
куэссь оа̄ххкан пе̄йй по̄дтэль ца̄гке тэнн кофта, Ма̄ррьй 
вуэйе ля̄йй це̄ӆӆькэ: «Го ебпе анҍт мыннӭ чуввесь-рӯппьсесь 
кофта, мунн эмм анҍт тыйе те̄ммесь-рӯппсэ мусс». Я мӣ 
кӯдтэй лыххкэ а̄кне? Оа̄ххка чофта шоабэшьт тэнн пе̄рк! Пӯдэ 
аннтэдтэ! Я куэссь Ма̄ррьй, ца̄гка тэнн кофта, моа̄цэ кыппьтэм 
пэ̄ҏҏьтэ, со̄нн вӯӆькэ гу ке̄ллма выдт ма̄ҏкса тя̄ӊкэнч я ныдтҍ 
вышшлэнне вӣрэшьт те̄ммесь-рӯппсэ мусс пугк стен со̄нэнҍ 

роассма лийенҍ.
 Минута байя кӯссе пэҏтэсьт юэвэтҍ. Тэнн ю̄ввэ пӯттҍкэй 

фру Александерссон:
 -Мунн эмм оа̄шшьтэй, ноа пыйна, го мун Хульда 

суэлант. Мунн эмм эфт вуэр уййнэ, го ка̄вьн коа̄днэв пэҏтэсьт.
 -А тэль Ма̄ррьй,- та̄тэ оа̄лкхэ Та̄рьенч, ноа со̄н кэ̄ррсэнне 

цэвьце фру Сеттергрен.
-Па̄ррнэ,- цӣӆькэ со̄нн, -удла ёадтӭ ӣджсант паяс. 
 -Адтҍ мунн лышшэ моа̄йнса, го Ма̄ррьй ныдтҍшэ 

суэлэнҍт,- эйй вуэй ёа̄нхуввэ Та̄рьенч. -Суэлэнҍт, гу вӯрэч. 
Сост, ко̄ххт са̄рнэтҍ, кӣд суввенҍ. Со̄нн, це̄ӆӆькэ, коадцсэлэ 
кэск ыйе я эйй е̄ннэ суэлэнҍт. Мудта-налла, оасскхэлэ со̄нн, 
элля нагьруввэ соннӭ. Э̄ххьтэшьт со̄нн оа̄ххксан суэлэнҍт 
пионина я моа̄тӭ рӯххкэ со̄н ӣжесь комодтӭ пайй ышшьтҍе. 
Оа̄ххка пай кыйхтэ со̄н лоа̄ччкэльвуд.

 Ноа тэсьт О̄нӓ я Ца̄нӓ кадцсэнҍ Тарья кӣдэнҍ я 
ке̄сськудтӭнҍ лествец гоаррэ, а дама воа̄ллэнҍ ӣджясь ке̄за 
кофе на̄пнедтӭ.

 -Элля ныдтҍ го мунн вуэйе лийе жоа̄ллдэдтэ ӣжян Элла 
э̄л,- цӣӆькэ фру Сеттергрен, -ноа оа̄ссьтэтҍ со̄нн мӯррт.

 Я тала лествец альн аввта ыдӭ рӯппьсесь вуайвэнч.
-А мэннверьт Ма̄ррьй оа̄ссьтэдтӭ мурьтӭ – элля 

вуаннче ло̄гкэ!- кугкэхьт пайенҍ Та̄рьенч. -Пугк то̄ммтас 
тыкквэнҍлувнэнҍ, вӣррлассьтэ ё мун са̄нна! Тэнн лыгк гуэйкэ 
со̄нн э̄ннтэль эфт пе̄йв не̄дтлэсьт. Оа̄ххка са̄рнэ, го тэдт 
тӯйй мэ̄нэнҍт нымьпоарк пӣйвэ мӣлльтэ. Югке нымьпоарк 
ӣнцэ выдант часэсьт, Ма̄ррьй мэ̄нэнҍт кухняя муррьтэ 
оа̄ссьтэтҍ. Оа̄лкхэлэ кофе набпанҍ, стокнэнҍ я мудта ме̄вв 
коа̄вьнэнҍ, маӈӈа воа̄ллтэдэнҍт така я чӣӈӈлэсь тоарелькэтҍ, 
а кя̄джя оа̄лкхэлэнҍт ю̄дӭтҍ я вя̄р по̄ррэм мӣскатҍ. Ӣнцэсь 
пай кухнясьт куллэй мугка ёа̄фф, го кӯттҍк роа̄ммшэдэнҍт, 
ко̄ххт са̄рнэ оа̄ххка. А куэссь Ма̄ррья вырэнҍт ва̄ллт час маӈӈа 
пе̄ййвпоррмэсьт, тэсьт со̄нн ве̄чренҍ кӣдэсьт мэ̄нэнҍт кӯссе 
пэ̄ҏҏьтэ я та̄гэ тамьпе коазса стенэ мӣлльтэ е̄рркъя тоарелькэтҍ 
Индиясьт,- лӯпьтэ Та̄рьенч э ка̄дэ, ко̄ххт часэнҍ кӣгк.

 Ноа тэсьт фру Сеттергренэсьт по̄тткэнҍ кӣҏҏшмушш. 
Со̄нн вӣджель паяс, шуркэ па̄ррнэ комнатая я, нюччкэй 
Та̄рьйне, ку тэнна а̄йк ма̄тӭхьт О̄нӓ чуэннче вуэйв альн, цӣӆькэ:

 -Ель тӯст эвтэс по̄дтлэ мыйе, ко̄ххт то̄нн ӣжянт ныдтҍ 
нюэзельт выгах.

 Та̄рьенч тыкквэнҍ-ноа̄ле выльшэхьт фру Сеттергрен э̄л, 
э кэ̄ннял тӣввьтэнҍ чильмэтҍ.

 -Тэннгуэйкэ мунн пэ̄лле пуэдтӭ, го эмм вуанч выгкэ 
ӣджян, ко̄ххт быдт,- цӣӆькэ со̄нн чофта пэ̄джька. -Мыннӭ 
та̄тсувэ э кӣххчле, ко̄ххт ель са̄рн, ноа мунн никуэссь эмм 
моа̄ххтэй нымьп-налла выгкэ ӣжян. Пэря лиххч, мунн кэ̄ццкэ 
лийе ме̄рэсьт.

 Та̄рьенч мо̄джьтэнне коаммерь пэ̄ҏҏт е̄менҍта 
проащщъедэ О̄нӓнҍ я Ца̄нӓнҍ я мӣлкнесьт луэшштэдэ лествец 
мӣлльтэ. Ноа тэнн вӯррэ цысст дама ныдтҍшэ пэ̄ййнэнҍ, 
копчнэдтӭнҍ уййтэ. Та̄рьенч ышштлэсьтэ выййтэмь пэҏтэсьт 
ышшьтэ э̄л галоша гуэйкэ я кӣче, ко̄ххт дама кыффкэмкарь 
эвтэсьт шӣххтэллэв шля̄бпатҍ я ца̄гкев плашшетҍ.

 -Ко̄ххт ли жа̄лль, го тыйй ебпе кыйххт ӣжянт пэҏтэсьт 
лыххкъетҍ,- скрудтҍ цӣӆькэ Та̄рьенч. -Танна лиххч тӣнэнҍ 
мугка лушшэй, манҍтэ ли Ма̄рьенч. Мудта мугка эгк коа̄вн 
– ныдтҍ пай са̄рнэ оа̄ххка. Юррьтлэгке лышшэ, э̄ххьтэшьт 
ро̄стэпейвэсьт, куэссь Ма̄рьенч вуэйе ля̄йй пыххьтэ по̄ррэм 
па̄лла па̄шшта шага. Тӣдтҍбэдтӭ, мэ̄нн со̄нн лыгкэ? Со̄нн 
ло̄гэ кыппьтэмь кырьесьт, го ро̄стэпейвэсьт алтнэлэтҍ по̄ррэ 
чуввесь-рӯппьсесь пымме розочкагуэйм пяльянҍ я выҏс 
яблэкэнҍ ня̄льмэсьт. Не̄шшьпарь Ма̄рьенч эйй оа̄нтша, го 
яблэк я розочка лиххченҍ шага пӣльенҍ я ня̄льмэсьт. Тыйй 
лышшэ выльшхэххьче лиетҍ, ке̄нн коа̄вве со̄нн ля̄йй, куэссь 
со̄нн папироснэ пыме розочкагуэйм пӣльенҍ я шӯрр яблэкэнҍ 
поа̄нӭнҍ пыдтӭ по̄ррэм пэ̄ҏҏьтэ ю̄дҍ шаганҍ. «Ма̄ррьй тыйй 
ле̄бпе ско̄ххт!»- цӣӆькэ оа̄ххка. А не̄шшьпарь Ма̄ррьй эйй 
вуайя э са̄нҍ поа̄ввшэ вуэсста. Со̄нн лышшэ вуэйв пушьтэ 
ныдтҍ, го пымме пӣльенҍ шэҏэдҍ. Вӯййкэсьт це̄ӆӆькэ, со̄нн 
кӣххчель мэ̄нн-ля̄ннч поа̄ввшэ, ноа выйтэнҍт лышшэ «Бу-бу-

бу». Э ка̄цьксе со̄нн никенн эйй вуайя – е̄кхэлэ яблэк, а туэль 
тӯгкенҍ тэнн вуэр оарэ тэннверьт кӯссе. Ныдтҍ, ло̄ссесь выййта 
ро̄стэпеййв не̄шшьпарь Ма̄рьй гуэйкэ.- пэ̄джькэнне лӯпьтэ 
Та̄рьенч.

 Дама лийенҍ тыввнэдта я проащщъедтӭнҍ фру 
Сеттергренэнҍ. Та̄рьенч ныдтҍшэ э̄ллтэнҍ я сафьксэсьтэ:

 -Проащщъегке, го мунн эмм ма̄тҍ ӣжян выгкэ. 
Проащщъегкэ.

 Маӈӈа тэсьт Та̄рьенч цоа̄ге шӯрр шля̄п я муйхкэтҍ 
дамае мӣлльтэ. Сад укс луннҍ сӣн чӯххкэ роа̄тткъенҍ. Та̄рьенч 
ва̄ннҍцэль чинч пя̄лла, ӣжесь пэҏт гоаррэ, а дама – вуэлькэсь 
пя̄лла. 

Ноа пэ̄йель мэ̄нн-ля̄ннч ве̄рьт минутадтӭ, ко̄ххт 
сыйй кулсэнҍ се̄льк тӯгкенҍ ке̄нн-ля̄ннч ре̄есь вӯййнмуж. 
Выльшхэмэнҍ маӈас, сыйй уйнсэнҍ, го сӣнэтҍ эстхалл Та̄рьенч.

 -Тӣдтҍбэдтӭ, оа̄ххка чофта чуэвэ, куэссь Ма̄ррьй уйтэ 
сост поа̄гэ. Вуэййбэдтӭ ӣджьсант уййнэ, э̄ххьтэшьт нымьпоарк 
пе̄йв маӈӈа тэсьт, ко̄ххт Ма̄рьенч мурьтэ эйй ва̄ня лоагь чайй 
наххьпе, со̄нн скрудтҍ копче ӣжесь коа̄вьнэтҍ я ыштэ парход 
э̄л я ко̄з-ля̄ннч уйтэ, я ныдтҍ оа̄ххсан пӯдэ ӣджя̄сь до муррьтэ 
оа̄ссьтэтҍ, а со̄нн не̄шшьпарь, эллий тэнн лыгк моа̄ххтъя 
лыххкэ я роа̄ӊэ ӣжесь кӣдэтҍ. Ныдтҍ оа̄ххксан никуэссь маӈӈа 
эйй пуадта уййнэ Ма̄рьй. А со̄нн ля̄йй пэре шӣг нийтанҍ, – 
са̄рнэ оа̄ххка.

  Удлэнне цӣӆькэ пугк тэнн, Та̄рьенч коа̄ввэсьт пыҏс э 
вӣджель маӈас, а дама ю̄ттҍкэнҍ ӣжесь ва̄р. Ноа куэссь сыйй 
мэ̄ннӭнҍ раст е̄тткас, тала сӣнэ райя ко̄стэ Тарья кугкьхэмушш:

 -А вя̄л ё Ма̄-рь-енч ни-ку-эссь эй-й поа̄шша кра-в-хэ вӯ-
у-у-ленҍ!

ТА̄РЬЕНЧ ПЕ̄ССТАЛ КӮХХТ УДЦЬХА
 Э̄ххьтэшьт пассьпейв маӈӈа пе̄ййвпоррмэсьт оарэ 

пэҏтэсьт Та̄рьенч, юррьтмэнҍ, мэ̄йн соннӭ а̄нҍсуввэ. О̄нӓ я Ца̄нӓ 
со̄нн эйй вуэрртма – со̄н ка̄нҍц уййтэнҍ ӣжесь ро̄дҍхэлегуэйм 
куэсса.

 Пе̄ййв мэ̄нэ уйнханна шӣг лыгкэ тӯгкенҍ. Та̄рьенч 
коадцэй а̄йкалт я поҏтэ господин Нильсон фруктовэ ма̄ленҍ я 
вӣллькэсь ляйпанҍ вуэдтӭмь саесьт. Облизьянка, кӯсстэй, пэре 
чофта роа̄ммгудӭ, куэссь со̄нн оарэ чуввесь-алехь вуэдтӭмь 
па̄йтэсьт кравэтҍ альн, я тӯллей кӯтӭнҍ кӣдэнҍ стокан. 
Маӈӈа Та̄рьенч чоагкмэнҍ чоагэ я̄бпаш я энҍтэ соннӭ пе̄рк, я 
лыххкмэнҍ моа̄йнэсьт соннӭ кукесь ӣстория ӣжесь ёдтлэм баяс 
ме̄рэ мӣлльтэ. Маӈӈа тэсьт Та̄рьенч ва̄ннҍцэль ӣжесь вуэдтӭмь 
пэ̄ҏҏьтэ я рисэвайе вӯййкэсьт обое альн шӯрр кырьйнэз, ко̄нн 
альн выййтэ кэ̄сс дама чоа̄ххьпесь шля̄пэсьт я рӯппьсесь 
платьясьт. Эфт кӣдэсьт тэдт тӯллей чуввесь-руччкэ эвьна, 
а нымьп кӣдэсьт – роаххпта кукесь се̄ййп са̄ххьплинк. Тэдт 
кырьйнэсс Та̄рьйне чофта ля̄йй мӣллэ мӣлльтэ – со̄н юррьтэ 
мӣлльтэ, со̄нн хе̄брхэдтӭ комната. Луэппьтмэнҍ хе̄брхэмуж, 
со̄нн ыштэ комод луз я ва̄ллтэдэ кӣххче ӣжесь я̄ллмуж: 
лонҍтэ мэнӭтҍ я ракушкатҍ, ко̄йт эфтэсьт эженҍ ко̄ппченҍ 
югке куххклэж лэнӭнҍ лубэ во̄сстлэнҍ удць ме̄ртуэга лафканҍ. 
Куэссь Та̄рьенч лоа̄тткэнҍ роа̄бнэдтэ ышшьтэнҍ, со̄нн кӣххчель 
господин Нильсон ма̄тҍхэ пляссъе шведскэ полька. Ноа со̄нн 
во̄фьсе откашштэдэ. Со̄нн пые вуэпьсе я̄бпаш, ноа тэнн сайя 
пӯдэ пе̄гьнэлле цӯлнэ я коа̄тчедтэ ышшьтэнҍ – коаххчьювэ 
сӣррэ сардинэгуэйм, ноа сӣрр эйй ёадта, го сост ев лий О̄нӓ я 
Ца̄нӓ, кугк лийенҍ мудта сардины саесьт.

Ноа тала элькэ ся̄ййвнэ. Нӣйтэнч нюнӭнҍ, гу картошканҍ, 
эххкан стеклая пашшэнҍ я кӣче соа̄дтэ, касьт е̄кесь че̄ххч ве̄ййк 
пай е̄на суэгкнэнтэ. Тэсьт со̄нн та̄бхувэ, го вя̄л эйй кэ̄рхэлла 
я̄бпаш альн, я пые ко̄ххт удла ёадтӭ эйй е̄ннэ кэ̄рхэлсэ.

Со̄нн цоа̄ге ӣжесь шӯрр шля̄п, кугкэхьт господин 
Нильсон, ку оарэ я пыенҍт ме̄рр югке-налшэм кядкатҍ, кя̄ссэхьт 
я̄бпаш я выгэ со̄н садта. Сыйй ёадтъенҍ воа̄ррэ: господин 
Нильсон – Тарья ча̄пэх альн, а Та̄рьенч – я̄бпаш альн.

Маӈӈа пе̄йв луэшштэдтмэсьт е̄ммьне ка̄льмэсьт, 
я я̄бпаш кэнц ӣннҍенне куллъенҍ ка̄льмса е̄ммьне альн. 
Господин Нильсон, кӣххчель мӯрэнҍ лэстэтҍ роадтэ, рай ко̄йт 
сыйй нюччкэнҍ. Ноа Та̄рьенч ныдтҍ го̄нэ я̄бпаш, го соннӭ тэнн 

эйй выйтна лыххкэ. Е̄на соннӭ поабпхэлэ, рыссе пай вэ̄сстэнҍ 
соннӭ пӣльетҍ, я господин Нильсон ло̄сстэнне тӯллий вуэйв 
альн сӯййн шля̄п.

 Та̄рьенч нючкэ, мӣ ля̄йй вӣгкэ удць лана е̄ттксэ мӣлльтэ, 
я о̄ллмэ ре̄пнэннҍтэнҍ югке гоаррэ, э̄ннтлэнҍ соннӭ чӯххкэ. 
Ко̄ххт ли пыййма, югке удць ланасьт ли ӣжесь тӯллп шурьмусс 
сайй. Со̄н э̄л выйтант сӣн чӯрьве шурьмусс пэ̄ҏҏт, поа̄ййнма 
е̄ммьнесьт лыххка рӯппьсесь поа̄йнэнҍ, э е̄рркъя мо̄джесь 
э̄ххтэтажнэ пэҏт, кэскэсьт сӣнэ пэ̄ййнаннт шӯрр ко̄ллмэтажнэ 
пэ̄ҏҏт. Со̄нн элля тула тӯййша, э со̄нн пай коадчетҍ е̄насэтажнэ 
пэ̄ҏҏтэнҍ, тэннгуэйкэ го со̄нн ли сама альмусс пэ̄ҏҏт ланӭсьт. 
Тэйта пассьпийвэ алльт ый а̄ййкэ ланнҍ, коа̄шштэдэ, ногкэ, 
кэ̄ццка ю̄ввэ я сэ̄гке. Я тала ю̄ввэ е̄дэ чофта роавас ря̄гкмушш:

-Е̄насэтажнэ пэ̄ҏҏт пуэлл! Пуэлл! Пуэлл!
Юкге гоарренҍ тӯллп сайя вӣдженҍ сӯрркна о̄ллмэ. 

Е̄тткас мӣлльтэ роавас оавлэнҍ шынненҍ то̄лчуаццктэй 
машина. А кӯххт нийта е̄тткас альн, ке̄йт коа̄шштэдэ, го 
кӣххче то̄л э̄л ли руэняс, скрудтҍ лӯйххкудтӭнҍ – сыйй 
пэ̄лльтэнҍ, го сӣн пэ̄ҏҏт ныдтҍшэ пуэллай. Выххтэнне тӯллп 
саесьт авьтэмьбельт е̄насэтажнэ пэ̄ҏҏьтэ копчнэдэ шӯрр туххк 
о̄ллмэдтӭ.

Полиция кӣххчель сӣнэтҍ поадхэ, го то̄лл вуе 
вуэлльктуввэ поа̄ллт пэҏтэ э̄л. Е̄насэтажнэ пэҏт эххкнэнҍ ё 
муйхкхэнҍ то̄лл ню̄ххчемь. Чӯссмэ абьр вӯлленҍ чоа̄ххьпесь 
сувэсьт то̄лчуаццктэй роаввсэнне бе̄ййдэдтӭнҍ то̄лэнь.

Пуэллэй вульма эташш, ноа то̄лл выххтэнне кадцэсьт 
пугк пэҏт. Э скрудтҍ о̄ллмэ, чуэннчей тӯллп саесьт, кэ̄лльмэнҍ 
пэӆтэзэсьт. Ло̄ххтэ эххкан лоа̄г вӯлленҍ а̄ввэнҍ, я со̄нэсьт 
ыдтӭнҍ кӯххт удць па̄ррьшя. Не̄шшьпарь па̄ррьшя лӯйххкэнҍ я 
мо̄лленҍ пе̄ссьтэ.

 -Мыйй ебпь вуэй выййтэ тэста,- кугкэхьт пуаррса 
па̄ррьшэнч, -ке-ля̄ннч пуэллэхьт то̄л лествец альн!

 Пуаррса па̄ръне тӣвтэ выдт ыкге, со̄н вӣлльй ыгенҍ 
нӯра ля̄йй. Сӣн е̄ннҍ уйтэ лыгкэтҍ ӣллькье, э сыйй кӯдтъенҍ 
ӣджьнэсь. Туххк тӯллп саесьт пя̄дцлувэ. Е̄ннэ лӯйххкэнҍ, 

кӣххчэй удцьхае э̄л. То̄лчуаццктэе чуэррьв чофта пя̄дцлувэ. 
Ля̄йй то̄лчуаццктэенҍ лествец, ноа со̄нн ля̄йй оанӭхь, эйй 
вуална ло̄ххтэ райя. А суаӈӈэ пэ̄ҏҏьтэ па̄ррнэтҍ уййтэ то̄лэсьт 
эллий ко̄ххт. Шӯрр пэӆтэсс кадцэсьт пукэтҍ, куэссь пугк 
оа̄нтшэнҍ, па̄ррнэ вуэйев моа̄ййкье – то̄лл тэль-тэль куасст 
ло̄ххтэ райя. А парна ныдтҍ пай чӯннченҍ эххкан луннҍ я 
ӣннҍенне рӣгкэнҍ.

 Кэскэсьт тугк тӯллп саесьт ля̄йй э Та̄рьенч. Со̄нн оарэ 
я̄бпаш альн я тыкквэнҍ-ноа̄ле кӣче то̄лчуаццктэм машина э̄л я 
пыенҍт ё мӣлэсьт, вуайй эйй вуэссьтэ мугка машина ӣджясь. 
Тэдт машина ля̄йй соннӭ чофта мӣллэ мӣлльтэ ӣжесь чуввесь-
рӯппьсесь эвьнэнҍ я вя̄л ря̄гэ никуэссь эйй кулна роавас ӣннӭ. 
Маӈӈа Та̄рьенч элькэ кӣххче, ко̄ххт то̄лл пай чӯтӓ кадцсал 
пэҏт, я шоа̄лшэсьтэ, го ысскар ев кырьт со̄н райя.

 Ко̄ххт э пугк о̄ллмэ туххк, топцнэдтэй тӯллп саесьт, 
Та̄рьенч тэннханна вуэмэшьт удцьхатҍ ло̄ххтэ эххкнэсьт, э 
со̄н тывехьт тэдт, го удцьханҍ мугка сӯрркна ка̄св ле̄в. Со̄нн 
никоххт эйй вуэй оа̄нтшэ, мэ̄йт то̄лл сӣнэтҍ эйй сыйнатҍ, э 
тэсьт кэ̄джель о̄ллмэнҍ, кугк чӯннченҍ поа̄лльтэ:

 -Мэ̄йт тэгк па̄ррнэ ныдтҍ ря̄гкэв?
 Авьтмуссе вуэсста куллъенҍ лыйхпсуввмуж. Ноа маӈӈа 

манҍтэ-ля̄ннч кэ̄сс олма цӣӆькэ:
 -А то̄нн эгк ря̄гче, го чуэнчехь тамьпе пайенҍ я эгк 

вуайче тамьпе выййтэ?
 -Мунн никуэссь эмм лӯйхкь,- вӯзехьт поа̄нӭтҍ Та̄рьенч. 

-Ноа коаль па̄ррнэ та̄ххтэв луэшштэдтэ я ев вуэй, мэ̄йт сыйе 
нике эйй ве̄кэхьт?

 -Дак тэннгуэйкэ, го элля ко̄ххт. Ко̄ххт сыйе ве̄кьхэ?
 Тарья вя̄л чӯтӓ э тэнн тыкквэнҍ воа̄льтэ:
 -Вай нике эйй ке̄зь тэсса кукесь нӯрь?
 -А мӣ кунтэтҍ нӯресьт!- е̄дтэль кэ̄сс олма. -Па̄ррнэ 

чофта ле̄в удцьха луэшштэдтэм гуэйкэ нӯрь мӣлльтэ. Нымьп 
гоарренҍ, адтҍ ё ли маӈӈедҍ – ко̄сстэ сӣнэ райя нӯрь мӣлльтэ 
эйй вуэй! То̄нн мэ̄йт, ӣджь мага эгк то̄ӆӆькэй?

 -Тэдт вя̄л ко̄ххт це̄ӆӆькэ,- мӣлкнесьт вуэсстэль Та̄рьенч. 
-А коа̄ввнэ-ка мыннӭ нӯрь.

 Нике эйй оасска, го Та̄рьенч вуаннч мэ̄нн-не лыххкэ, 
ноа нӯрь соннӭ пашшегке э̄ннҍтэнҍ. 

Авьтэмьбельт е̄насэтажнэ пэҏт, шэнтэ э̄лл мӯрр. Сост 
пай рыссе лийенҍ вӯсьт ло̄ххтэ эххкнэдтӭ, ноа сыйй ко̄ллм 
метр ве̄рьт ев ко̄стна сӣнэ райя, я суэгкь ля̄йй рыссеха, нё̄ллкэ 
гу стуэлльп. Та̄рьенч э тэдт эйй вуайя со̄н мӣлльтэ нюаммэ.

 То̄лл е̄лэч, па̄ррнэ ло̄ххтэ эххкан луннҍ кугкхэлленҍ, 
о̄ллмэ лӯйххкэнҍ.

 Та̄рьенч нюччкэй я̄бпшэсьт валас я, вижьсемэнҍ суагка, 
роаввсэнне коҏст нӯрь господин Нильсон ся̄ййпа.

 -Адтҍ то̄нн лӣннчехь мӣллэв, нэ нюам,- цӣӆькэ Та̄рьенч, 
кӯнҍтэсьт обезьянъя суэгь луз я ыштэхьт со̄н э̄л. Господин 
Нильсон пуэраст оа̄нтэшьт, го мэ̄нн сост та̄тэтҍ, я нюаммгудӭ 
нюэллькэсь суэгь мӣлльтэ – облизьяна гуэйкэ тэдт ля̄йй 
чо̄ллькьем лыххк.

О̄ллмэ тӯллп саесьт пӣйххтэнҍ вӯййнмуж, кӣххченҍ 
господин Нильсон мӣлльтэ. Удлэнне со̄нн ко̄стэ ла̄дҍв райя, 
ыштэ вуэкьс э̄л я кэ̄джьлемь кӣххчмужэнҍ выльшэхьт валас, 
Тарья э̄л. Та̄рьенч коаммерь вӯйвэнҍ соннӭ, гудэль цӣӆькэ, 
вуайй луэшштэдтэ. Обезьянъя куллтлэсьтэ, ноа луэшштэдтэ 
элькэ нымьп пе̄льт суэгь, вуэллькта нӯрь пэ̄йель вуэкьс. Я 
куэссь господин Нильсон аввта оччтэдэ е̄ммьне альн, Та̄рьенч 
тӯллей кӣдэнҍ нӯрь куххтэ ке̄жь.

 -Манҍтэ мӣллэв то̄нн лях, господин Нильсон, тоннӭ 
кӯдтэй профессрэнҍ шэ̄ннтэ!- кугкехьт Та̄рьенч я чӯвьтэ нӯрь 
обезьянъя се̄йпэсьт.

 Эйй куххькэнҍ е̄насэтажнэ пэ̄ҏҏьтэ чиннӭшь пэҏт. 
Та̄рьенч кадцэнҍт тоагэ я воа̄лэшьт роавас кукесь лувьт. 
Лувьтэнҍ карьнэль вӯлленҍ моа̄цэ суагка. Кадцьсуввма поад 
кӣдэнҍ нуэрра я цаввьцлуввма ю̄лькэгуэйм вэсьт суэгке, 
со̄нн оа̄лкэхьт удлэнне я лоа̄ччклэнне нюаммэ паяс. О̄ллмэ, 
а̄нҍсуввма тыкквэнӭнҍ, е̄сськэнҍ лӯйххкэ. Нюамма ла̄дҍв райя 
я пыййма лувьт поа̄ллт вӯкьсе моаннткэ э̄л, со̄нн туарьйнэлле 
оа̄лкэхьт ца̄гке со̄н эххкан гоаррэ. Кя̄джя луввьт ко̄стэ эххкан 
райя, ле̄шшлэдэ кӣженҍ эххканкуэрьв э̄л я лыгкэ гу шальт 
кэскэсьт мӯр я пӯллей пэҏт. 

О̄ллмэ тӯллп саесьт таҏҏьклуввма ӣнха кӣххченҍ, 
нике эйй вуаййма поа̄ввшэ са̄нҍ. А Та̄рьенч ва̄ннҍцэль лувьт 
мӣлльтэ, руэнньсэнне муэййна па̄ррьшятҍ ло̄ххтэ альн:

 -Нэ, мэ̄йт ря̄гкбэдтӭ, па̄ррнэ?- Тӣнэнҍ вай чо̄йв 
поа̄вчшэшгудтӭнҍ?

 Ко̄сстмэнҍ эххкан райя, Та̄рьенч нюччкэй ло̄ххтэ э̄л.
 -Мӣ ли са̄рнэ, тэста ли жоа̄рхагка. Та̄рьм тыйе е̄намп 

а̄ввтэ эйй быдҍсув, анта тыйе са̄нҍ. А ента садамадта а̄втсэбпе, 
эйй е̄намп нелье а̄ллкэ.

 Ця̄ӆӆкма тэнн, Та̄рьенч воа̄льтэ кӣд э̄л куххтэ парна я 
ва̄ннҍцэль лувьт мӣлльтэ моа̄ст.

 -А адтҍ мыйй садамадта сӣрсэпь. Аллькэпь тӣнэгуэйм 
лувьт альн, гу проволока альн пляссъе.

 Куэссь Та̄рьенч ко̄стэ кэ̄сск па̄йххка лувьт, со̄нн паенҍт 
ю̄льк ныдтҍшэ, ко̄ххт, мушшьтбэдтӭ, со̄нн лыгкэ циркэсьт. 
Пэӆтэс сафьксемушш ёадтэй тугк мӣлльтэ. А куэссь со̄н 
ю̄лькэсьт муйхкэтҍ я кыррьтэль валас ва̄ннцэнҍ, мэ̄нн-ля̄ннч 
ве̄рьт пуаррса дамэдтӭ ка̄дхэнҍ ӣжесь, ёрренҍ. Ноа Та̄рьенч 
пуэраст ко̄стэ парнагуэйм мӯр райя, я чуэннчей тӯллп саесьт 
о̄ллмэ, ныдтҍ ӣннҍенне ре̄гккудтӭнҍ «Ура!», коа̄ххьтэнҍ то̄л 
паҏьчесь ё я то̄л ря̄гкмуж. 

 Та̄рьенч ке̄ськудӭ нӯрь, эфт ке̄джь со̄нн роаввсэнне 
ко̄рэ кэ̄сс вуагкса, а нымьпэнҍ кӣженҍ ко̄рэ нӯра па̄ррьшя я 
элькэ мӣлкнесьт я туарьйнэлле лӯшшьтэ со̄н, со̄нн поабпэльт 
вӯййкэсьт е̄ннӭсь кӣдтэтҍ, ку, эйй мушшьтэй ӣжесь вуэзесьт, 
кадцэсьт аллкнесь я, ӣннҍенне оаллвмэнҍ, ва̄ллтэдэ со̄н нӣссэ. 
Ноа Та̄рьенч ре̄гкудӭ мӯр альн:

 -Эй-я тыйй! Чуэввьтэ нӯрь! Тэста вуэррт вя̄л э̄ххт 
па̄ррьшэнч, я кыррьтэ со̄нн вя̄л эйй ма̄тҍ!

  О̄ллмэ вуэлльктуввенҍ пе̄ссьтэ нӯрь, ноа тэдт эллий 
ке̄ххьпесь тӯйенҍ, го Та̄рьенч моа̄тӭ ко̄ррэ роавас ме̄рр 
чӯлмэтҍ. Со̄нн моа̄ххтэй тэнн тӯй лыххкэ ме̄рр о̄ллмэнҍ, куэссь 
ёдтэль ме̄рэ мӣлльтэ ӣжесь эженҍ. Ноа нӯррь аввта ля̄йй Тарья 
кӣдэнҍ, я со̄нн лӯшьтэ валас е̄ммьне э̄л э нымьп па̄ррьшя.

 Та̄рьенч кӯдтэй о̄ххтэ мӯр альн. Со̄нн аввта вижэсьт 

лувьт э̄л, э о̄ллмэ туххк тэннханна ӣнхувэ. Нике эйй те̄дтма, 
мэ̄нн со̄нн та̄ххт лыххкэ, ноа мэ̄ннэ секунда, пугк а̄хх 
лӯшшьтэнҍ. Та̄рьенч мӣлкнесьт пайнэлэ я лӯшштэль кӣдэтҍ, 
со̄нн чо̄нэнҍт пляссъемэнҍ ке̄нҍцэсь лувта альн я ла̄влэ ӣжесь 
раннҍт ӣнэнь:

  Выдтэмплоагкь роа̄ввкэ я я̄ммье ышшьтэ,
  И-о-го-го, я пуйхцасьт ром.

 Ноа ла̄вл са̄нҍ элэлэ ко̄ссьтэнҍ о̄ллмэе райя тӯллп 
саесьт. А Та̄рьенч пай ла̄влэ я чо̄нэнҍт пай удла я удла, ныдтҍ 
го е̄нас о̄ллмэдтӭ коа̄ххтлэнҍ чильмэтҍ, пэ̄ллмэнҍ, со̄нн вуайй 
мурртлэдтэ. Ло̄ххтэ эххкнэсьт ыдтэль шӯрр то̄л. Э со̄н чувэсьт 
пуэраст кӯсстэй Тарья силуэт. Куэссь со̄н э̄л чоа̄вэнҍт ысскрэ 
аббьр, со̄нн паенҍт кӣдэтҍ е̄кесь аллма я ӣннҍенне кугкэхьт:

 -Манҍтэ мо̄джесь, мо̄джесь, мо̄джесь то̄лл!
 Маӈӈа со̄нн моа̄цэ мӯр э̄л я кугкьхэмэнҍ «Эй-й!», 

то̄ллкэск ва̄рэнҍ кӣрэсьт нӯрь мӣлльтэ валас.
 -Ва̄лльтэпь кугкьхэпь не̄льй вуэр «ура» цыст гуэйкэ 

нӣйтне нэ̄ммэ мӣлльтэ Та̄рьенч Кукесьсуххк!- ӣннҍенне 
цӣӆькэ то̄лчуаццктэе чуэррьв. 

-Тӣррв Та̄рьенч! Нӣйтне нэ̄ммэ мӣлльтэ Та̄рьенч 
Кукесьсуххк цысст! – Тӣррв Та̄рьенч!

 -Ура! Ура! Ура! Ура!- кугкьхэнҍ пугк о̄ллмэ, чуэннчей 
тӯллп саесьт.

  Э лышшэ э̄ххт ӣнн кугкехьт «ура» выдт вуэр. Тэдт ля̄йй 
Тарья ӣнн.

ТА̄РЬЕНЧ ВЫГК ӢЖЕСЬ НЭ̄ММ ПЕ̄ЙВ
Э̄ххьтэшьт О̄нӓя я Ца̄нӓя пӯдэ кыррьй, сыйй со̄н 

воа̄лльтэнҍ почта ышшьтэсьт ӣжесь пэҏт укс альн.
 Конверт альн кырьйха ля̄йй:

 А куэссь сыйй а̄вьдэнҍ конверт, коа̄ввьнэнҍ кэ̄рр пымме 
куска, ко̄нн альн кырьйха ля̄йй:

О̄нӓ я Ца̄нӓ ныдтҍ роа̄ммгудтӭнҍ, оа̄лкхэнҍ нюччкэ 
я чо̄нънэ пэҏт мӣлльтэ. Сыйй пуэраст то̄ӆӆькьенҍ, мӣ ля̄йй 
тамьпе кырьйха, ходтҍ кыррьй ля̄йй тыкквэнҍ-налла кырьйха. 
Та̄рьйне ля̄йй пере ло̄ссэ кырьйхэ коаххчмуж. Со̄нн, ва̄лльтэ, 
эйй роаввсэнне те̄дта, ко̄ххт кырьйхувв буква «ҍ». Ноа ко̄ххт 
эйй лӣннче, со̄нн пашшегке вӯе кырьйхэ, мэ̄нн та̄тэ. Тэ̄йт ыге, 
куэссь со̄нн вя̄л ёдтэль ме̄рэ мӣлльтэ, э̄ххт матросэнҍ со̄н 
аджь ка̄репь альн кӣххчель со̄н ма̄тҍхэ е̄кьнае мӣлльтэ Тарья 

кырьйхэ, ноа Та̄рьенч шӣг о̄ххпнуввъенҍ никуэссь эллий.
-Эйй, Фридольф, (ныдтҍ ко̄ххченҍ тэнн матрос), адтҍ 

мыйй чаццкэпь тэнн лыгк, адтҍ мунн нюама пӣл э̄л я выльшха, 
манҍтэ ента е̄ррк ля̄ннч.

Пугк ый оарэ со̄нн кырьйхе коаххчемь кырьй. А куэссь 
оа̄лкэхьт кэрэсмэ я чӯццкэнҍ маӈьмусс та̄сьт пэҏт «Чуэнь» лоа̄г 
альн, Та̄рьенч лӯшьтэ кырьй уккс ышшьтҍе. 

Ко̄ххт лышшэ О̄нӓ я Ца̄нӓ пӯдтӭнҍ школасьт, сыйй 
оа̄лкхэнҍ чинндэдтэ шӯрр пя̄ййва. Ца̄нӓ па̄кэ я̄ннас пэря со̄н 
чоагкэ. Е̄ннҍ по̄не соннӭ вӯптэтҍ ло̄кнэнҍ я ко̄рэ шӯрр чуввесь-
рӯппьсесь цуӆӆк бант. О̄нӓ пуэраст чоагэ вӯптэтҍ кудтҍ гоаррэ 
я лэдзтэсьтэ чоа̄зенҍ, сыйй ев кудцергуадче, роа̄тткъювченҍ 
вуэррьпнэсьт, со̄нн эйй вуаййма кӣҏҏшэ югке ло̄кнэтҍ. Ца̄нӓ 
та̄тэ ца̄гке ӣжесь сама ря̄ввк платья, ноа е̄ннҍ цэвьце, ця̄ӆӆка, 
го сыйй Тарьясьт по̄дтлэв ев чофта чӣсстъенне. Ныдтҍ пӯдэ 
Ца̄нҍне шӣххтэ ӣжесь маль сама ря̄ввк платьянҍ. Я О̄нӓ – со̄н 
гуэйкэ эллий тыкквэннӭ мэ̄нн ца̄гке, лышшэ па̄ййт лиххч 
чӣллк.

Конечнэ, сыйй вӯссьтэнҍ Та̄рьйне ла̄йх, ходтҍ пӯдэ 
пушшьтэ те̄ӈӈьк ко̄ппчем вусся. Моа̄ст пуэдтҍмэнҍ школасьт, 
сыйй сӯӈӈэнҍ сӣрэ ла̄ффка я вӯссьтэнҍ мо̄джесь… Ныдтҍ, тэдт 
вя̄л ли пя̄йххт. Вэсьтэ ла̄йхх ле̄жэ, кӣссма руэнн пыммьгэ я 
ко̄ррма е̄ннэ нуэранҍ. Куэссь па̄ррнэ лийенҍ воа̄лмаш, О̄нӓ 
воа̄льтэ ла̄йх я сыйй ва̄ннҍцленҍ куэсса. Е̄ннҍ укскэнтшэсьт 
кугкхэлэ мӣлльтэ сыйе, пыньченҍ ӣжесь оасскэтҍ. Ца̄нӓ 
ныдтҍшэ та̄тэ кӯнҍтсэ ла̄йх. Ныдтҍ сыйй воа̄ннҍценҍ, э̄ннтлэнҍ 
ка̄нньц ка̄ннцась руэнн чӯлм кӣдэсьт кӣдтэ, вэсьтэ ев пыййма 
кӯнньтэ со̄н куэххтасьт.

Ля̄йй ӣӈӈманн, я ся̄ййвнэнтэ а̄йкалт. А̄вьнэмь райя 
Тарья сад укс О̄нӓ я Ца̄нӓ ва̄ллтэдтӭнҍ кӣдт кӣдтэ, го садэсьт 
ля̄йй ё чофта се̄ввьне я вуэммь чоа̄ххьпесь мӯр шэҏэдэнҍ ев 
кэ̄ххчма вя̄л лэстэгуэйм.

-Куллэ че̄ххч,- цӣӆькэ О̄нӓ. Тэль э шӣг ля̄йй уйнсе 
авьтэмьбельт чуввесь то̄л пэҏт «Чуэнь» эххкнэнҍ я тӣдтӭ, го 
ва̄нцах куэсснэннтэ нэ̄мм пе̄йв ва̄рэсьт.

А̄рркъенне О̄нӓ я Ца̄нӓ суаӈнэнҍ пэ̄ҏҏьтэ пэ̄йель кухня 
суаӈнэг, ноа та̄рьм сыйй пыйенҍ суаӈӈэ шӯрр пӣйвэ уккьсе. 
Е̄бешь пэҏтэсьт эллий. О̄нӓ та̄гкэль. Вуэсстэль элэлэ куллъем 
ӣнн:

-Тэдт роа̄ввк пӯдэ мыннӭ куэсса?
-Эйй, Та̄рьенч, тэгк мыйй ле̄бпь,- кугкэхьт Ца̄нӓ, -а̄вэдҍ! 
Э Та̄рьенч а̄вэдҍ укс.



96

-О Та̄рьенч, мэ̄йт то̄нн са̄рнах роа̄вкэ баяс? Мунн э ныдтҍ 
сӯрркнэ,- цӣӆькэ Ца̄нӓ э пэ̄ллмэнҍ вуаййлэххьтэ тӣрвхэ Тарья.

 Та̄рьенч сыйнэшкудӭ я а̄ведҍ укс. О, ко̄ххт шӣг ля̄йй 
поабпхэ чуввесь я поа̄ххк кухняя! Куэсснэгка быдтэ ля̄йй мэ̄ннэ 
тэста. Куэссь Тарья пэҏтэсьт лийенҍ кӯххт комната: кӯссе пэ̄ҏҏт, 
ноа тамьпе чуэннче лышшэ э̄ххт комод, я вуэдтӭмь пэ̄ҏҏт. А 
кухня ля̄йй шӯрр я сайе е̄ннэ, я Та̄рьенч ныдтҍ шӣгктэнне я 
пунншэннӭ, копче со̄н я ныдтҍ тыкквэннӭ пугк пые тамьпе. 
Шальтэсьт ле̄жэ ковёр, а туэль альн – о̄дт коа̄тнэсс, ко̄нн 
Та̄рьенч ӣджь вышэвае. Зоа̄бэль, эвьнэтҍ со̄нн куарэ, кӯсстъенҍ 
эйй то̄ӆӆькьем-налла. Ноа Та̄рьенч оассктэлэ, го вӯйкэсьт 
мугка шэ̄ннтэв Индонэзиясьт. Эххкан коа̄тнэз лийенҍ ка̄ххта, 
а пе̄ххц а̄ввтма ля̄йй рӯпснэм райя. Мӯр ышшьтэ альн оарэ 
господин Нильсон я вастэ кӣмьнэ коа̄ммплэзэгуэйм. Сама 
куххклэш субпэсьт чуэнче е̄бешь.

 Тэсьт О̄нӓ я Ца̄нӓ мушштъенҍ, го сыйе быдт тӣрвхэ 
Тарья. О̄нӓ ю̄льк ю̄эллка пыйель, а Ца̄нӓ нигклэсьтэ ыштнэмэнҍ. 
Сыйй альтнэнҍ Та̄рьйне руэнн чӯлм я цӣӆӆькэнҍ:

-Тӣрвхэпь то̄н нэ̄мм пӣйвэнҍ!- Та̄рьенч цӣӆькэ па̄ссьпе я 
кадцэсьт чӯлм я удлэнне чуэввьтэль со̄н. Тамьпе оччтэдэ шӯрр 
сумь ышшьтэ. Роа̄мэсьт я вуэзэсьт Та̄рьенч асскэдҍ О̄нӓ, а 
маӈӈа Ца̄нӓ, я маӈӈа сумь ышшьтэ, маӈӈа ла̄йх кӣссэм руэнн 
пымме. Маӈӈа со̄нн приммдэдэ чоӊтэ ке̄вьл – ӣнсэмужэнҍ я 
нюрркмужэнҍ колькэдҍ суммь: «Ах, мун коа̄ллэш Августин, 
Августин…»

А Та̄рьенч роа̄ммгуадта пай чоӊт я чоӊт сумь ышштэ 
ке̄вьл я, коа̄штэдэ, со̄нн пукэ баяс вуаййлэдтӭ.

Скрудтҍ со̄нн мушштэй. Та̄бхувэ:
-Тэль, мун коа̄ллэш ка̄нҍц, адтҍ тыйй ныдтҍшэ 

ва̄лльтбэдтӭ ӣжянт лоа̄йхэтҍ.
-Мӣнэнҍ шэ та̄рьм элля нэ̄мм пе̄ййв,- цӣӆӆькэнҍ О̄нӓ я 

Ца̄нӓ.
Та̄рьенч тыкквэнӭнҍ выльшихьт сӣнэ э̄л я цӣӆькэ:
-Ноа мунэсьт та̄рьм ли нэ̄мм пе̄ййв, мунн те̄да, я 

ныдтҍ мыннӭ вуайй аннҍтэ тыйе лоа̄йхэтҍ ныдтҍшэ? Вай тӣн 

о̄ххпнуввэм кырьенҍ, го эйй вуэй лыххкэ, цаввцма ли? Вай 
тэнна олмняххьтэмь таблица мӣлльтэ выйтант. Эйй вуэй 
ныдтҍ лыххкэ?

-Эйй, ко̄ххт, вуайй, ноа элля пыййма. Ноа, мун гуэйкэ, 
шӣг ли ва̄лльтэ ла̄йх, мунн роа̄ммгуада.

 -Э мунн ныдтҍшэ!- кугкэхьт Ца̄нӓ.
 Танна Та̄рьенч пыдтӭ кӯссе пэҏтэсьт кӯххт чӯлм, ко̄йт 

со̄нн э̄ввтэль лыгкэ я пые пуэдтӭй а̄йк райя комод э̄л. О̄нӓ 
чӯвьтэ чӯлм ӣжесь – тамьпе ля̄йй нюррк слон та̄хтэсьт. А Ца̄нӓ 
воа̄льтэ мо̄джесь брошка-а̄лльпе, ке̄нн суэй лийенҍ кавлма 
рӯппьсесь, алехь, руэнн вуэӆӆькэй кядкагуэйм.

 Адтҍ, куэссь пугк воа̄лльтэнҍ лоа̄йхэдтҍ Тарья нэ̄мм 
пе̄йв ва̄рэсьт, пӯдэ а̄ййк куэсснэннтэ. Туэль э̄л лийенҍ пыййма 
ка̄рь югке пе̄ркэгуэйм:, удць вӣллькэсь ляйпагуэйм, печеньянҍ 
югке-налла по̄нньма. Та̄рьенч оассктэлэ, го мугка печениятҍ 
лыгкэтҍ Китаесьт.

Со̄нн пыдтӭ шоколад шо̄тткма сливкагуэйм, я пугк 
тоа̄ххтэнҍ ышштэ туэль туэгка, ноа О̄нӓ цӣӆькэ:

 -Куэссь мӣн пэҏтэсьт коаххчма кӯссь, оалм выгкэ даматҍ 
туалла. Анҍ э мӣнэнҍ ныдтҍ ля̄ннч.

 -Ця̄ӆӆкма – лыххкма!- кугкехьт Та̄рьенч.
 -Ноа мӣнэнҍ ныдтҍ эйй выйт тэннгуэйкэ, го мӣнэнҍ 

тэста ли э̄ххт оалмолма,- пэ̄джькэнне поа̄ввэшьт О̄нӓ.

 -А мэ̄йт то̄нн юртах, го̄сподин Нильсон барышня, 
варьме ли?- цэвьце со̄н Та̄рьенч.

 -Ой-е, зоа̄бэль! А мунн э вуаййлэххьтэ господин 
Нильсон баяс,- роа̄ммгудӭ О̄нӓ я ышштэль мӯр ышшьтэ э̄л, 
кырьетҍ пымме лэст альн:

Господин Сеттергрен соннӭ ли шӣг коаххче туалла 
фрёкен Кукесьсуххк.

 -Господин Сеттергрен – тэдт мунн ля!- пуэраст 
оа̄нтшэдтӭ О̄нӓ. Я со̄нн энҍтэ Та̄рьйне ӣжесь коаххчмуж.

 Маӈӈа со̄нн вя̄л воа̄льтэ пымме лэсьта я кырьетҍ:
 Господин Нильсон соннӭ ли шӣг коаххче туалла 
фрёкен Сеттергрен.

 -Ноа я̄бпшэ ныдтҍшэ быдт кырьйхэ коаххчмуж,- цӣӆькэ 
Та̄рьенч -Ходтҍ со̄нн эйй альк оаррэ туэль тӯгкенҍ.

 Э О̄нӓ кырьетҍ Тарья са̄ррнэм мӣлльтэ коаххчмуж я̄паш 
гуэйкэ.

Е̄бешь кулл роа̄м сэ̄гкесьт чуэннче субпэсьт 
я мӣрьхэ печенья я ня̄лькэсь вӯннтас.

Та̄рьенч о̄ййкэй пыммьга нюнҍ вуэлла я̄бпшэ я цӣӆькэ:
-Ло̄г я це̄ӆьк, мэ̄нн то̄нн тэнн баяс юртах.
Ныдтҍ, ко̄ххт е̄бешь эйй па̄гь, О̄нӓ альтэнҍт Та̄рьйне кӣд 

я ёадтэхьт со̄н туалла. Тэнн па̄ль господин Нильсон эйй куллма 
та̄ххтмуж альтнэ кӣд Ца̄нҍне. Тэннгуэйкэ ӣджь воа̄льтэ кӣд 
э̄л я кӯннҍтгудӭ туалла. Обезьянкъенч ыштэ вӯййкэсьт туэль 
э̄л. Шоколад, се̄йха сливкагуэйм со̄нн эйй та̄тсувэ, ноа куэссь 
Та̄рьенч ва̄лэ соннӭ кружкая ча̄зь, господин Нильсон кадцэсьт 
кӯтӭнҍ кӣдэнҍ я приммдэдэ югкэ. 

Ца̄нӓ, О̄нӓ я Та̄рьенч югкенҍ я по̄рренҍ, мэннверьт 
тоа̄ххтэнҍ, я Ца̄нӓ цӣӆькэ, го со̄нн куэссь шурран, танна со̄нн 
ёадтай Китайя, коаль тамьпе мугка ня̄лькэсь печенья па̄шьтэтҍ.

Куэссь господин Нильсон югэ ӣжесь ча̄зь, со̄нн кружка 
цоа̄ге вуэйв э̄л. Та̄рьенч тэннханна тэнн шэ лыгкэ, коаль эйй 
кӣрркна шоколад пугк югкэ, тэль шоколадт колькэдҍ со̄н 



99

вуэць я нюнҍ мӣлльтэ се̄ӈькэсь сӯнӓнҍ. Ноа Та̄рьенч тэнн 
вӯррэ вӯзехьт ню̄ххчемь я соа̄гэ шоколад чалмадтҍ.

-Ко̄ххт уййнбэдтӭ, пугк вуайй вӯййкье,- цӣӆькэ со̄нн.
Ма̄тҍха со̄н лыгкэнҍ, О̄нӓ я Ца̄нӓ пуэраст ню̄ллэнҍ ӣжесь 

ноа̄пэтҍ, маӈӈа цоа̄гкенҍ ӣджясь вуэйв э̄л.
 Куэссь пугк кӯссь э сӣнэгуэйм эфтэсьт э е̄бешь, по̄рренҍ 

я югкенҍ каллнэм райя, Та̄рьенч ӣжесь удлэсь, лоа̄ччклэсь 
кӣдэгуэйм кадцэсьт туэлькоатнэз нелье кӣженҍ я паенҍт со̄н, 
ка̄рь я ю̄дҍ, на̄пь я пасьтэмь оччтэдтӭнҍ гу ве̄ҏцэсьт. Пугк тэнн 
со̄нн о̄ййкей вӯййкэсьт мӯр ышшьте.

-Та̄рьм мунн нимэнн эмм та̄т ко̄ппче,- оа̄нтшэдтӭ со̄нн.
Э тэль пӯдэ а̄ййк руэньсушшэ. Та̄рьенч цӣӆькэ сӣр, ко̄нн 

коадчетҍ «Ель топц шальт э̄л». Сӣрр элля ло̄ссесь: быдт вӣдже 

пырр кухня кӯскханна шаллта. Ке э̄ввтэль ве̄джь, тэдт э вӯйхтэ. 
Та̄рьенч эйй кӣрркна вӣджьле – тэсьт э вӯйхтэ, ноа О̄нҍне я 
Ца̄нҍне пӯдэ ло̄сстэнне ӣллькье аннта лыгк. Быдтэ ля̄йй пэре 
ко̄ммткэнне ю̄лькэтҍ пыйнӭ, саесьт сайя пыйнӭ табуреткатҍ я 
лыххкэ зоа̄бэль шэльтэтҍ, та̄тнехь поабпхэ пе̄цэсьт шкоабпя 
райя, шкоабпясьт раковина райя э тамьпе туэль райя, а маӈӈа, 
лоа̄ффькье кудтҍ стула мӣлльтэ, нюччкье субп ылльтэ э̄л. 
Кэскэсьт тэнн ылльтэ я скамья ля̄йй кэ̄сск эйй эфт метр байя, 
ноа тамьпе, вуэзь гуэйкэ, чуэнче е̄бешь, я вӯйнех нюаммэ со̄н э̄л 
я нюаммэ се̄йпесьт вуэйв райя, танна вуэйе ля̄йй, лоа̄ччклуввэ 
я нюччкье скамья э̄л.

Ныдтҍ сыйй сӣрренҍ, вэсьтэ Ца̄нӓ маль сама ря̄ввк 
платья эйй коа̄ввса кукас-кукас-кукас эйй маль сама ря̄ввк 
оа̄ссэнҍ, а О̄нӓ эйй шэ̄ннтма сама чоа̄ххьпесь турьп чисстъенҍ. 
Па̄ррнэ пыйенҍ, пӯдэ па̄лль вуайхэ сӣр.

-Ва̄лльтэпь пэ̄ййнэпь ло̄ххтэ э̄л я коаххчепь роа̄вкэтҍ,- 
цӣӆькэ Та̄рьенч.

Ца̄нӓсьт паллтмэсьт вӯййнмуж кадцэсьт:
-В-ай, в-ай, в-в-ай сыйй тамьпе ле̄в?
-Вя̄л ко̄ххт,- вуэсстэль Та̄рьенч. -Э элля э̄ххт. Тамьпе е̄ннэ 

лыгкант ӣньсегуэйм я роа̄вкэгуэйм. Вэсьт сӣнэ ко̄фксувнэв 
югке ла̄фьк пыймэнҍ. Вӯлллькэпь тоагэ?

-Эйе!- цӣӆькэ Ца̄нӓ я куаххктэллэм кӣххчмужэнҍ 
выльшэхьт Тарья э̄л.

-Я̄нна цӣӆькэ, го ӣньсэтҍ, роа̄вкэтҍ нике эйй уййна, 
сыйй евла,- ныдтҍ сӯрвэнне цӣӆькэ О̄нӓ.

-Вай ныдтҍ,- вуэсстэль Та̄рьенч.- вуайй э ныдтҍ, сыйй 
евла никасьт, тэннгуэйкэ го сыйй пугк е̄ллев мунэсьт ло̄ххтэ 
альн. Я па̄ххкэ сыйе уййтэ тэста – тэдт нимэнн эйй анҍт. Ноа 
сыйй ев пэӆт, сыйй лышшэ чофта чиппъедтэв, кӯдтсэллэв 
алехь па̄йхк. Я вя̄л сыйй туаррэв я сӣррэв стуалпагуэйм ӣжесь 
вӯйвэгуэйм.

-С-ӣ-ӣ-р-рэв сту-а-ал-па-гу-эйм ӣжесь вуй-й-вэ-гу-э-йм?- 
поа̄ввэшьт Ца̄нӓ.

-Нэ да,- роа̄вэнҍт Та̄рьенч. -Нэ вӯллькэпь удла, пэ̄ййнэпь 

э са̄рнсэпь сӣнэгуэйм. Мунн пуэраст сӣра кеглигуэйм.
О̄нӓ эйй та̄ххтма вэ̄зхэллэ, го палл, ко̄ххт лиххч шӣг 

уйнсе ходтҍ эфт роа̄вк ӣжянт чильмегуэйм, а маӈӈа моа̄йнсэ 
тэнн баяс па̄ррнэтҍ школасьт. Со̄нн а̄йтнэлэ ӣжесь тэ̄йн, го 
Тарья па̄ль роа̄вк ев тӯст вуэлльктуввэ, я шӣтэ ёадтӭ ло̄ххтэ 
э̄л. Маӈӈа соннӭ пӯдэ вуаййва, мӣ ля̄ннч го со̄нн кӯдтай 
кыппьтэмь пэҏтэсьт, танна манҍтэнне удць-удць, эйй чофта 
нюэзесь роа̄ввк шуррк соннӭ.

Я со̄нн шӣтэ, пэря лӣннче эфтэсьт Тарьянҍ я О̄нӓнҍ 
кэскэсьт тоа̄фант роа̄ввкэ, мэ̄нн чальмэсьт чалма эфтэнҍ 
роа̄вкэнҍ, сама удць.

Та̄рьенч воа̄нҍцэ эвтэсьт сӣнэ, со̄нн а̄ведҍ ло̄ххтэ укс. 
Тамьпе ля̄йй се̄ввьне, ходтҍ чальм чогк. О̄нӓ пэ̄ллмэнҍ кадцсувэ 
Та̄рьйне, а Ца̄нӓ вя̄л е̄на пэ̄ллмэнҍ – кадцсувэ О̄нҍне. Югке 
ла̄ффьк паяс лествец мӣлльтэ кыдзэр сӣнэнҍ ю̄лькэ вӯлленҍ, я 
О̄нӓ ё юртэч, вай ше̄ххт коа̄ввсэ моа̄ст. Ко̄ххт Ца̄нӓ, со̄нн ля̄йй 
ё оаськлуввма.

Нэ тэсьт пӯдэ лествец, сыйй оччтэдтӭнҍ ло̄ххтэ альн. 
Тэста ё эллий чофта се̄ввьне, ма̄нн чувв че̄д куллтлэм эххкан, 
чуйенҍ ле̄жэ шальт альн. Югке пӣӈк поасслэмэсьт пугк субпэнҍ 
ми-ля̄ннч вӯйнэ я шоагэ.

-Тӣррв, пугк роа̄вк!- кугкехьт Та̄рьенч,
Лийенҍ сыйй тамьпе лубэ ев лий, нике эйй тӣдҍ, ноа 

э̄ххт ля̄йй, ни э̄ххт эйй вӯзьха ӣн.
-Кӯсстай, сыйй евла пэҏтэсьт,- элмсэдтӭ Та̄рьенч. 

-Юртъювв, ёадтъенҍ Ӣньсе я Роа̄вкэ Эхтнэг со̄брэ.
Ке̄ххьпесь вӯйнас муйхкэтҍ Ца̄нӓсьт. Я со̄нн на̄дҍедэ, 

тэдт со̄бэр кя̄сстэдаххч кукьмушша. Ноа тэнн минута па̄ль 
куллъесьтэ манҍтэ-ля̄ннч пыйнэй ёа̄фф ло̄ххтэ субпэнҍ эфт 
субпэсьт:

-Клю-ю-и-ид!- куллъесьтэ, я О̄нӓ уйнэсьт, ко̄ххт ми-
ля̄ннч кыррьтэль со̄н э̄л, ко̄ххт тэдт ми-ля̄ннч кӯскэ со̄н 
вуаххца я ка̄дтэль куллтлэм эххкнэсьт.

-Роа̄ввк, роа̄ввк!- кугкеххьт со̄нн паллтма я Ца̄нӓ 
ныдтҍшэ.

-Не̄шшьпарь ӣӈӈк, со̄нн маӈӈнаннт со̄брэ! Зоа̄бэль, го 
тэдт ля̄ннч роа̄ввк, а элля пигке,- цӣӆькэ Та̄рьенч. -Я тыйй пугк 
тӣдтӭ, па̄ррнэ: ниманҍтэ роа̄вк евла,- оарсэмэнҍ ю̄тҍкэ со̄нн, -я 
мунн шӆэххкла нюнна тэнн, ке аллк са̄ррнэ, го тэгк ле̄в роа̄вк.

-Ноа, то̄нн ӣджь соа̄ррнэх тэнн.- цӣӆькэ Ца̄нӓ.
-Мунн соа̄ррнэ?- цӣӆькэ Та̄рьенч. -Тэль быдҍсувв ӣджь 

ӣджьсан шӆэххклэ нюнна. -Э со̄нн ӣджь ӣджясь пэре шӯрр 
шеӆкхэз нюнна энҍтэ.

Маӈӈа тэсьт О̄нӓ я Ца̄нӓ ӣӈӈькэ шэнтэ ко̄ххт-ля̄ннч 
ке̄ххьпса. Сыйй ныдтҍ смеллуввенҍ, го пыйенҍ выльшхэ соа̄дтэ. 
Шӯрр чоа̄ххьпесь вуэхьт удлэнне кыррьтэнҍ альм мӣлльтэ, 
гудэль е̄кхэлсэ моа̄ннэ чуввэ. Э мӯр кыдцрэнҍ пӣӈкэсьт. 

О̄нӓ я Ца̄нӓ о̄ллтнэнҍ эххкнэсьт я – э пэӆтэсс – сыйй 
уйнсенҍ, го сӣнэ э̄л ёадт манҍтэ-ля̄ннч вӣллькэсь кывьнэххь.

-Роа̄ввк!- эйй ӣжесь ӣнэнҍ ря̄гкудӭ О̄нӓ.
Ца̄нӓ ныдтҍ сӯрркэнҍ, го ка̄дэхьт ӣн. А вӣллкэсь кывьнэхь 

э̄ллтнэнтэ пай алльтла я алльтла. Па̄ррнэ ассктуввенҍ я 
оамьпхэнҍ чильмэтҍ, ноа тэсьт роа̄ввк са̄ррнгудӭ:

-Кӣххче, мэ̄нн мунн тэсьт коа̄ввьнӭ вуэммь ме̄рр 
сунтхасьт: ажян вуэдтӭмь па̄йт. Ва̄лльтэ я югке гоарренҍ 
мацсэ, мунн вуая со̄н оаннӭ.- Э Та̄рьенч э̄ллтэнҍ сыйе па̄йтэсьт, 
кӣссъэй е̄ммьне мӣлльтэ.

-Эйе, Та̄рьенч, мунн вуэйе лийе я̄мме пэ̄ллмэсьт,- 
кыррьтэй ӣнэнҍ цӣӆькэ Ца̄нӓ.

-Пай ли пуссьт, ыйй па̄йт евла пэӆтэс!- а̄йтэнҍт 
сӣнэтҍ Та̄рьенч. -Сыйй коа̄цкчедтэв, лышшэ куэссь сӣнэ э̄л 
суэххптэдэтҍ.

Я Та̄рьенч пые пуэраст роа̄бнэдсэ сунтхасьт. Со̄нн 
лыгксэдтӭ со̄н алльтла эххкнэ я а̄вэдҍ ставэнь. Кӯййкь ма̄н 
чув коа̄тӭ сунтха, касьт оччтэдэ вуэммь оасскэе о̄ммп поанн. 
Та̄рьенч пые со̄н шаллта. Окромя соннӭ сунтхэсьт лийенҍ 
подзорнэ турьп, эйй е̄ннэ кырьй, ко̄ллм пистолет, шпага я 
ве̄ҏц коалль тя̄ӈкагуэйм.

-Ти-де-ли-пом! Пи-де-ли-дей!- роа̄мэсьт кугкеххьт 
Та̄рьенч.

-Манҍтэ тыкквэнҍ!- сафьксэсьтэ О̄нӓ. Та̄рьенч пугк ӣжесь 
я̄ллмуж, ажесь ыйй па̄йт сыз пые, я па̄ррнэ аввта луэшштэдтӭнҍ 
кыппьтэмь пэ̄ҏҏьтэ. Ца̄нӓя эйй кӣҏшха уййтэ ло̄ххтэсьт поа̄гэ.

-Никуэссь елле аннҍтэ па̄ррнэтҍ сӣррэ ря̄шкхэм 
сӣрэгуэйм, -цӣӆькэ Та̄рьенч я воа̄льтэ югке кӣдэтҍ эфтэ 
пистолетэ, -А ныдтҍ вуайй шэ̄ннтэ ма̄дт,- лажехьт со̄нн я 
те̄ннҍтэль пысс курок.

Ёа̄ффленҍ кӯххт еӈкрэг.
-Пуэраст ря̄шкхэв!- кугкехьт со̄нн я паенҍт чильмэтҍ.
Лоа̄гэсьт кӯсстъенҍ кӯххт райка.
-Ко̄ххт тӣдтӭ,- юррьтлуввма поа̄ввэшьт со̄нн. - вай тэгка 

лӯд муррьтэнҍ лоа̄г я оа̄пшэнҍ коа̄ннтэ манҍтэнне ӣньсэ. Вай, 
тэдт вуэпяст со̄н я па̄ххк мудта вуэр оаррэ сайсесь я эле пэӆтэ 
ве̄рхэмесь па̄ррнэтҍ. Коаль ё ӣняс евла, танна мэ̄нн сыйй 
пэӆтэв о̄ллмэтҍ? Та̄тнебпе, мунн тыйе ла̄йха эфтэ писталетэ?

О̄нӓ роа̄ммгудӭ куллмэнҍ мугка ла̄йх, э Ца̄нӓ эллий 
вӯсьт мугка ла̄йххе, го со̄нн эллиннче лӯдтма.

-Адтҍ мыйй вуэйепь, коаль та̄тсэпь, лыххкэ гроабпэм 
тугк,- цӣӆькэ Та̄рьенч я альтэнҍт чильмэтҍ подзорнэ турьп. 
-О-го-го!- ре̄гккудӭ со̄нн. -Тэдта ли туррьп! Мунн вуая кӣххче 
тыгкь Соа̄ййв Америкасьт! Коаль ля̄ннч мӣнэнҍ туххк, туррьп 
мые оа̄нӓхт.

Тэсьт куллэй та̄гант уккьсе. Тэдт пӯдэ О̄нӓ я Ца̄нӓ аджь.
-Тула ё бытӭ ля̄йй коаммлэ вуэдтӭ,- цӣӆькэ со̄нн.
О̄нӓ я Ца̄нӓ па̄ссьпушшенҍ Та̄рьйне, проащщъедтӭнҍ 

со̄нэнҍ я уййтӭнҍ, кӯннҍтгуадта ӣжесь а̄ррв коа̄вьнэтҍ – 
дудочка, брошка я пистолетэтҍ. Та̄рьенч провожае ӣжесь 
кӯссетҍ терасса райя я кӣче сыйе мӣлльтэ, вэсьтэ сыйй ев 
ка̄дта се̄ввьнесь садэсьт. О̄нӓ я Ца̄нӓ маӈас выльшхэлленҍ я 
маххъенҍ соннӭ. Та̄рьенч чуэнче, чувьна ма̄нн чувэнҍ пэҏтэсьт. 
Тамьпе со̄нн чуэнче – рӯппьсесь нӣйтэнч кэ̄рр коассагуэйм, 
чогкшуввма югке гоаррэ, пэре шӯрр, ажесь ыйй па̄йтэсьт, 
кӣссъэй шальт мӣлльтэ. Эфт кӣдэсьт со̄нн тӯллей пистолт, а 
нымьп кӣдэсьт – подзорнэ турьп.

Куэссь О̄нӓ, Ца̄нӓ я сӣн аджь ко̄ссьтэнҍ укс райя, сыйй 
куӆсэнҍ, го Та̄рьенч мэ̄нн-ля̄ннч кугкхэлэ сыйе мӣлльтэ. Сыйй 
е̄сськэнҍ я э̄ллькэнҍ кулскэннтэ. Пӣӈӈк ёа̄фэ мӯрэ сыссень, 
ноа сыйй оа̄нтшэнҍ соа̄нӭтҍ:

-Куэссь мунн шуррна, мунн шэнта ме̄рр гроабпъенҍ. А 
тыйй?

НЫММЬП КУССЬК: 
ТА̄РЬЕНЧ КОПЧНАДТ ВОА̄РРЭ

ТА̄РЬЕНЧ ВА̄ННЦ ЛА̄ФЬКАТҌ
 Э̄ххьтэшьт мо̄джесь кыдт пе̄йв, альмэсьт пе̄ййв вуаӆкэ, 

лоанта лоа̄ввлэнҍ, ноа ла̄нт вя̄л ев ко̄шшкма, О̄нӓ я Ца̄нӓ 
вӣдженҍ Та̄рьйне. О̄нӓ кадцэсьт мӣлльтэ эйй е̄ннэ сахар 
кускнедтӭ я̄бпаш гуэйкэ, я сыйй чуэнчсенҍ минута бай Ца̄нӓнҍ 
терассасьт, я̄бпаш ня̄ллксэнҍ поҏтэм ва̄рэсьт я кӣдэгуэйм 
та̄гклэ я̄бпаш ӣҏьтэ мӣлльтэ. Маӈӈа сыйй сӯӈӈэнҍ Тарья 
пэ̄ҏҏьтэ.

Та̄рьенч вя̄л ле̄жэ вуэдтӭмь саесьт я вӯдӭ, ю̄лькэтҍ 
пыййма пе̄льйнэгкь э̄л, а вуэйв ка̄ххта ра̄нэнҍ. Ца̄нӓ ке̄сськудӭ 
со̄н це̄пэсьт я цӣӆькэ:

 -Коадцэй!
 Господин Нильсон тула ё руэкэхьт я оарр, ышштма 

ла̄мпа э̄л, суйпэнҍт тэнн гоаррэ, нымьп гоаррэ. Мэ̄нэ эйй е̄ннэ 
а̄ййкэ, ра̄нн лыгкнэшшкудӭ я со̄н вӯлленҍ выйтэ рӯппьсесь 
пигке пе̄ссь вуэййв. Та̄рьенч а̄ведҍ ӣжесь чуввесь чильмэтҍ я 
ко̄ммткэнне муэййнэсьтэ:

 -Эхь, тэгка тыйй чибпъебпе мун ю̄лькэтҍ, а мыннӭ 
не̄гкэй, го тэдт мун ажя, негритянскэ цоа̄рр, кӣххчель, эмм ля 
мозолегуэйм.

 Та̄рьенч ыштэ кроват ря̄ввна я элькэ ца̄гке сугкэтҍ, 
э̄ххт – руччкесь я ныммьп – чоа̄ххьпесь.

 -Ноа манҍтэ вуэйев лӣннчле мозоль, куэссь оанах мугка 
мо̄джесь ва̄ннцнэтҍ,- цӣӆькэ со̄нн я нагкэхьт ю̄лькэтҍ ӣжесь 
шӯрр чоа̄ххьпесь ва̄ннцнэтҍ, кугк лийенҍ кӯххт вуэр шуря со̄н 
ю̄льк лоа̄бе.

-Та̄рьенч, мэ̄нн мыйй та̄рьм аллькэпь лыххкэ?- кэ̄джель 
О̄нӓ. -Мӣнэнҍ Ца̄нӓнҍ та̄рьм школасьт лыгк ев лӣннче.

 -Танна быдт пуэраст юррьтле а̄йка, мэ̄нн прӣммэ мугка 
пя̄дцлэсь тӯй,- элмсэдтӭ Та̄рьенч. -Пляссъе пырр ро̄стэпейв кӯз 
мыйй ебпь вуанч, тэннгуэйкэ го, мыйй вуэлльктэмҍ со̄н ко̄ллм 

ма̄ннэ маӈӈас. Мыйе вуайй кӣрсэллэ ӣӈ мӣлльтэ. Руэняс 
лиххч, юрта, о̄дзэ коалль куськэтҍ, ноа тэдт ныдтҍшэ эйй вуэй, 
тэннгуэйкэ го, мыйй ебпь тӣдҍ касьт сӣнэтҍ о̄дзэ. Коалль вуайй 
коа̄ввнэ Аляскасьт, ноа тамьпе тэннверьт ли коалльодзъетӭ, го 
мыйе чоа̄ӈӈэ элля вуаннче. Эйй, пуадт мэ̄нн-не мудта па̄йхк 
лыххкэ.

 -Ныдтҍ, манҍтэнне тыкквэнҍ,- цӣӆькэ Ца̄нӓ.
 Та̄рьенч па̄ррькэдҍ вӯптэтҍ кӯтӭнҍ кэ̄рр коассагуэйм – 

сыйй тӣшшьенне чоагкшэнҍ югке гоаррэ. Со̄нн юррьтлувэ.
 -Мэн юрьтбэдтӭ, куэссь мыйй адтҍ ёадтъепь ланна я 

ва̄ннҍцепь лоа̄фькэтҍ,- цӣӆькэ со̄нн кя̄джя.

 -Ноа мӣнэнҍ евла те̄ӈьк,- цӣӆькэ О̄нӓ.
 -Мунэсьт сӣнэтҍ ка̄нҍ ев нуэк,- цӣӆькэ Та̄рьенч я 

вӯзьхэмь гуэйкэ ӣжесь соа̄нӭтҍ э̄ллтэнҍ чабадан луз я а̄вэдҍ 
со̄н, а чабадан ля̄йй тӣввтсэнне моа̄нньма коалль тяӈкагуэйм. 
Та̄рьенч воа̄льтэ куэммерь тӣвт тя̄ӈкнедтӭ я пушшьтэль со̄н 
фартэк ка̄ӆӆта.

 -Мунн ля воа̄лмаш, коа̄вна лышшэ ӣжян шля̄п.
 Ноа шля̄ххп эллий никасьт. Авьтмуссе Та̄рьенч 

вуэлльктувэ мӯрр ышшьтэсьт, ноа шӯрр тыкквэнҍ гуэйкэ, 
шля̄ххп э тамьпе эллий. Маӈӈа выльшэхьт буфет сыз, тэнн 
ышшьтҍе, ко̄з пыетҍ ле̄йп, ноа тамьпе ле̄шшенҍ лышшэ 
по̄двэськ, вуэммь мурртъя будильнэххьк я эфт удць вальедтэй 
кэ̄рр ле̄ййп куска. Ке̄жесьт кя̄джя со̄нн пашшегке коа̄внэ 
ылльтэ шля̄п гуэйкэ, ноа нимэнн эйй коа̄ввна, тамьпе лийенҍ 
ла̄тҍк я отвертка я сыр куска.

 -Мӣ ли пэҏтэтҍ! Ниманҍтэ кунт! Нимэнн элля коа̄ввнэ!- 
се̄ннта мӣлкнесьт са̄ррн Та̄рьенч. -Ноа чофта шӣгктэнне, го 
мунн коа̄ввьнэ тэнна сӣр куськ, мунн со̄н тула о̄дзэ.

 Та̄рьенч вя̄л вуэр выльшэхьт комната я кугкэхьт:
 -Эйе тыйй, шля̄ххп, то̄нн мэ̄йт, эгк та̄т ёадтӭ мунэнҍ 

ла̄ффка? Го то̄нн адтҍ эгк вӯзьхув, ля̄ннч маӈӈедҍ.
 Ноа шля̄ххп эйй ыдта.
 -Нэ я ми, коаль то̄нн мугка лях мӣлхэмь, ве̄рэхт ӣжянт. 

Ноа маӈӈа, чур, елле лӯйххкэ э елле обижаййдэдтэ, го мунн 
то̄н пэҏтэсьт кӯдтӭ,- цӣӆькэ Та̄рьенч кэ̄рр ӣннӭ.

 Я выххтэнне шоссе э̄л, ку выгк ланна, вӣжьсэнҍ ко̄ллм 
парна – О̄нӓ, Ца̄нӓ я Та̄рьенч, господин Нильсон вуэльк альн. 
Пе̄ййв ё паййгэнне поа̄шьтэ, алльм ля̄йй алехь-алехь, я па̄ррнэ 
руэнньсэнне нюччкэнҍ. Тала сыйй е̄сськэнҍ: каска чӯххкэ ля̄йй 
шӯрр ла̄ннт.

 -Манҍтэ шӣг ла̄ннт!- роа̄ммгудӭ Та̄рьенч я роа̄ммгуадта 
вӣджьгудӭ ча̄зь мӣлльтэ, ку соннӭ ля̄йй пувлэ райя. Ко̄сстма 
кэ̄сск па̄йххка, со̄нн элькэ нюччкэ я кэ̄ллм ча̄дзь чалма, гу душ, 
воа̄ллэнь О̄нӓ я Ца̄нӓ.

 -Мунн сӣра го мунн ля парход- кугкэхьт со̄нн я чо̄ннгудӭ 
ла̄нт мӣлльтэ, ноа тэсьт шэ няфкэхьт я марэхьт ча̄дза. -Вӯййкса, 
эйй парход, а ча̄зь вуэла вэ̄ннас,- руэнньсэнне вӯййкэй со̄нн, 
ко̄ххт лышшэ со̄н нюннҍ ыдӭ ча̄зь вӯлленҍ. 

 Та̄рьенч, мэ̄нн то̄нн лыгках,- сӯрркна цӣӆькэ Ца̄нӓ, 
-то̄нн ля̄х пугк лэ̄дзма!

 -Мӣ ли тэсьт нюэссь?- тыве Та̄рьенч. -Касьт ли ця̄ӆӆкма, 

го па̄ррнэ пай лиххченҍ коашшьк? Мунн эмм эфт вуэр 
кулле, ко̄ххт е̄нноллмэ оассктэллэв, элля ними пэря кэ̄ллм 
отералльнэкэнҍ чистнэдтэ. Касьт вя̄л па̄ррнэтҍ цэвцчетҍ 
нюаммэ ча̄дзь ла̄нтэтҍ лышшэ мӣн ланӭсьт. Мыйе ла̄нтэтҍ 
па̄кэтҍ мэнънэ! Тэль э кӣч, мӣ ли шӣг, а мӣ ли нюэссь! А 
Америкасьт пугк па̄ррнэ ныдтҍ э оаррэв ла̄нтэнҍ, тамьпе элля 
ни э̄ххт ла̄ннт курас: пугк ле̄в тӣввта па̄ррнэгуэйм. Э ныдтҍ 
сыйй тамьпе оаррэв пырр ыгь. Ва̄лльтэ, та̄лльва сыйй кэлмчев, 
э танна па̄ррнэ вуайва чоагкшэв ӣӈэсьт. А американскэ па̄ррнэе 
е̄ннҍ пыххтлэв сыйе тоагэ фруктовэ вя̄р я вуэннч поаллатҍ, го 
сыйй ев вуэй вӣдже моа̄ст поҏсэ. Ноа ё оассклэгке, э̄ллмантэсьт 
тӣррвса сӣн па̄ррнэтӭ евла па̄ррнэ – сыйй мугка ле̄в роавас!

 Тэнна чуввесь кыдт пе̄йв ланэнч кӯсстэй чофта 
мо̄джьтэнне, ке̄ддҍк е̄тткас поа̄лльтэ ке̄нҍцэсь моаххьк 
е̄ттксагуэйм вӯӆӆькэнҍ пе̄йвэсьт, а удць палисадниканҍ маль 
эйй пугк пэҏтэ пырр, эвьнҍенҍ ё крокус я вэ̄звуэла эвьна. 
Ланасьт ля̄йй е̄ннэ ларькэдтӭ я ла̄ффькэ, сӣн укс пай лышшэ 
а̄ввнэннтӭнҍ я коа̄ххтсэннтӭнҍ, я югке вуэр руэнньсэнне 
куллъенҍ келля. Мӣгант мэ̄нэ шурэльт: е̄ннэ нызнэдтӭ 
ко̄рбагуэйм кӣдэсьт, сыйй во̄сстлэнҍ кофе, сахар, муӆьт я 
вӯй. Вӣжьнэнҍ тэсса э па̄ррнэ вуэссьтэмь гуэйкэ ке пряник, ке 
мӣрьхэмь ризинка пакет. Ноа я̄наш па̄ррнэнҍ ев лий те̄ӈьк, 
сыйй ёрренҍ, коаххчей сӣнэтҍ витринае луннҍ я чильмегуэйм 
по̄рнэнҍ пугк мо̄джесь коа̄вьнэтҍ, кугк тамьпе лийенҍ пыййма.

 Вэсьт пе̄йв кэскэ, куэссь пе̄ййв пэре чофта поа̄шьтэ, О̄нӓ, 
Ца̄нӓ я Та̄рьенч выййтэнҍ Шӯрр е̄ттксэ. Ца̄нӓсьт пай вя̄л колкэ 
ча̄дзь, я пугквесь, ко̄з со̄нн топцэнҍт, кӯдтсэлэ ча̄дзь кӣй.

 -Эйй, манҍтэ мыйй ле̄бпь вуассай!- цӣӆькэ Ца̄нӓ. 
-Манҍтэ ле̄в витрина – чильмэтҍ эгк вя̄ӆӆтэлче, а мӣнэнҍ о̄ммп 
ка̄ӆӆт коалль те̄ӈӈькэ ли.

 О̄нӓ ныдтҍшэ чофта роа̄ммгудӭ. Куэссь уйнэсьт, манҍтэ 
тыввь ка̄вьн сыйй вуэйев вуэссьтэ, я роа̄мэсьт нюччкэй.

 -Мунн эмм тӣдҍ вуаллэв ев мӣнэнҍ те̄ӈьк пугк вуэссьтэ,- 
элмсэдтӭ Та̄рьенч, -Авьтмуссе мунн та̄та вуэссьтэ ӣджьсан 
пианина.

 -Ноа Та̄рьенч, то̄нн шэ эгк ма̄ть со̄н альн сӣррэ?- цӣӆькэ 
О̄нӓ.

 -Ко̄ххт мыннӭ вуайй тӣдтӭ, куэссь мунн никуэссь 
вя̄л эмм кӣххчла,- цӣӆькэ Та̄рьенч. -Муст эллий пионина, 
тэннгуэйкэ мунн эмм вуайя кӣххчле. Оассктэла то̄н, О̄нӓ, быдт 
кугкь сӣррэ, го моа̄ххтъе сӣррэ пионина альн пионинха.

 Ноа ветрина, касьт лиххченҍ пыййма пионина, па̄ррнэтҍ 
ев поабпхэллма, го сыйй мэ̄ннҍнэнҍ рай парфюмернэ ла̄фьк. 
Тамьпе стекла тӯгкенҍ шӯрр крем банка чуэнче – чарьмэтҍ 
ко̄ппче – а банка альн кӯсстъенҍ шӯрр буква:

«ТӢНЭТҌ МӮХХЦЭВ ЧАРЬМ?»
 -Мӣ ли тамьпе кырьйха?- кэ̄джель Та̄рьенч.
 Со̄нн эйй вуайя ло̄гкэ мугка кукесь кырьй, го эйй та̄ххта 

ва̄ннҍце школая.
 -Тамьпе ли кырьйха: «Тӣнэтҍ мӯххцэв пе̄йв кэ̄ннял?»- 

ло̄гкэль ӣннӭ Ца̄нӓ.
 -Нэ мэ̄йт, мо̄джесь кэ̄жнэгка быдт вуэсстлэ мо̄джьтэнне,- 

юррьтлуввма цӣӆькэ Та̄рьенч. -Выллькэпь, суаӈӈэпь тӣге.

 Со̄нн а̄ведҍ укс я суаӈэ ла̄ффка эфтэсьт О̄нӓнҍ я Ца̄нӓнҍ. 
Туэль тӯгкенҍ чуэнче пуэресь дама. Та̄рьенч ёадтэй вӯййкэсьт 
соннӭ я цӣӆькэ кэ̄ррсэнне:

 -Эйй.
 -Мэ̄нн тоннӭ быдт?- кэ̄джель дама.
 -Эйй,- ныммьпэшьт цӣӆькэ Та̄рьенч.
 -Мунн эмм то̄ӆькэй, мэ̄нн то̄нн та̄тах це̄ӆлькэ?
 -Эйй, мунн эмм мӯххцтэд чарьмэнҍ,- элмсэдтӭ Та̄рьенч.
Тэнна вуэр дама оа̄нтэшьт, ноа со̄нн выльшэхьт Тарья 

э̄л я тэсьт шэ кугкэхьт:
 -Коа̄ллэш нӣйтэнч, нэ то̄нн омпан лях чарьмэнҍ!
 -Нэ, ныдтҍ э ли,- роа̄вэнҍт Та̄рьенч, -Ноа мунн эмм 

мӯххцтэд чарьмэнҍ. Руэппта це̄ӆӆькэ, сыйй мыннӭ чофта ле̄в 
мӣллэ мӣлльтэ. Кӯдтсэллэ тӣррвэнҍ! 

  Я со̄нн ва̄ннҍцэль выййтэмь уккьсе, ноа укс луннҍ ескэ 
я, коа̄ввса пырс, туэль гоаррэ, лажехьт:

 -Ноа ля̄ннч тӣнэнҍ крем, ку шурналл чарьмэтҍ, 
вуэййбэдтӭ мыннӭ пэ̄ҏҏьтэ вӯлкхэ кыджемь – ка̄ххц баннкэдтӭ.

 Поа̄лльтэ парфюмернэ лоа̄фькэнҍ ля̄йй дамскэ оасскэ 
ла̄ффьк.

 -Мунн уйна алльт евла ниманҍтэ тыкквэнҍ ла̄фьк,- 
цӣӆькэ Та̄рьенч. -Тэль, кӯсстай, мыйе пуадт суаӈӈэ тэсса я 
кэ̄ррсэнне лыххкэ.

 Я па̄ррнэ а̄вьнэссьтэнҍ укс. Авьтмуссе кӯввьлей Та̄рьенч, 
со̄н мӣлльтэ роа̄нтнэлле топцнэдтӭнҍ О̄нӓ я Ца̄нӓ. Ноа маникен, 
тыввнаххта чуввесь-алехь цуӆӆк платьянҍ альнэсь, кӣзе сӣнэтҍ 
гу магнит. Та̄рьенч тэсьт шэ вӣжесьт дама-маникена я тэдт 
ке̄ххьпсэнне роа̄ппчей соннӭ кӣд.

 -Ко̄ххт мунн роа̄ммшэда то̄нэнҍ томтсуввэ!- пай эфт 
гоаррэ са̄рнэ Та̄рьенч. -Мунн тоӆӆькья, го мугка ва̄птэк ла̄ффьк 
е̄менҍтэнҍ вуайй лӣннчле лышшэ сама ва̄птэк дама, ко̄ххт 
тыйй. Пугк кӯтҍкэсьт, пугк кӯтькэсьт роа̄ммшэда тӣнэгуэйм 
томтсуввэ,- пай вя̄л эйй вуэй а̄йтнэ Та̄рьенч я вя̄л е̄на, пуэраст 
пушьтэ маникен кӣд.

 Ноа – о нюэссь! – ре̄ввкла эйй я̄гка мугка пугк кӯтҍкэсьт 

кӣд пушштмуж,- я со̄н кӣдт мурртэй я муйхкэтҍ цуӆӆк 
суэесьт. О̄нӓ элэлэ вуанче вӯйнсе пэ̄ллмэсьт, а Ца̄нӓ маль эйй 
лӯйххкуадта. Тэнн шэ па̄ль Та̄рьйне кырьтэсьт прикчик я со̄н 
э̄л элькэ ря̄гкэ.

 -А̄йтэнҍт, -мӣлкнесьт, ноа кэ̄ррсэнне цӣӆькэ Та̄рьенч, 
куэссь со̄нн, кя̄джя, вӣзэ куллтлэ со̄н ря̄гкмуж. -Мунн юррьтэ, 
тэдта ли ла̄ффьк, касьт пугк ӣжя вуэссьтэв. Мунн та̄та вуэссьтэ 
тэнна кӣд.

 Мугка кэ̄рр вуэсстлэмушш вя̄л чӯтӓ се̄ннтэдҍ прикчек 
я со̄нн цӣӆькэ, го маникен эйй мӣгкъюв, а ва̄лльтэ, го я 
мӣгкъёвахч, э танна вуэссьтэ эфт кӣд эйй вуэй я адтҍ быдҍсувв 
ма̄ккьсе пугк маникенэсьт, го со̄нн мурьтэ со̄н.

 -Чофта тыкквэнҍ шӯрр!- цӣӆькэ Та̄рьенч. -Вя̄л вуэссь, 
го едтҍ пугк лоа̄фькэнҍ ныдтҍ мӣгэтҍ. Юррьтлэке ӣжя, го 
мунн вуэлка ла̄ффка ва̄лльтэмь гуэйкэ вуэннч куськ я лыххкэ 
пе̄ййвпоррэм па̄лла поа̄шт вуэнч, а вуэнч мӣгкэй элмсаххт, го 
ме̄гк лышшэ е̄рьк омпан!

Э тэсьт Та̄рьенч ла̄шькэсь тӣтэнҍ вуанче фартэк ка̄ӆтэсьт 
кӯххт коалль тяӈка я пые туэль э̄л прикчик эвтэсьт. Прикчик 
кэльмэ тэнн нийта тӯесьт тыкквэнлувэсьт.

-То̄нн кукла коа̄лша стуайй?- кэ̄джель Та̄рьенч.
-Эйй, конечнэ, эйй, со̄нн стуайй, быдт юррьтэ, е̄ннгэдтӭ 

вӯгкса,- вуэсстэль прикчик я мо̄джьтэнне коаммерьт.
-Мӣ кӯдтэй, ва̄льт ӣджьсант, вуэсьт па̄ррнэдант 

ня̄ллксэтҍ,- цӣӆькэ Та̄рьенч я ва̄ннҍцэль выййтэмь уккьсе. 
Прикчек выгэ со̄н укс райя я пай коаммрэлэ, а маӈӈа кэ̄джель 
адрес, ко̄з вӯлкхэ маникен.

 -Мыннӭ ыбэ пугк кукла, а лышшэ эфт тэнна кӣд, э мунн 
уййта со̄н мӣлльтэ,- вуэсстэль Та̄рьенч. -Ю̄гь кукла куськэ-
куськэ я анҍт ва̄йвшэтҍ. Кудсэллэ!

 -Ноа мэ̄нн лыххкэ тоннӭ тэнн кӣд?- тыфтужэ О̄нӓ, куэссь 
сыйй выййтэнҍ е̄ттксэ.

 -Ко̄ххт то̄нн лышшэ вуаях муст тэнн баяс кэ̄дже!- цӣӆькэ 
Та̄рьенч. Мага о̄ллмэнҍ евла пыййма па̄нҍ, мӯрр ю̄льк, ев 
ӣжесь вӯпт? Я ле̄в э нюнҍ кэ̄рр пыммьгэсьт лыххкма. Мэ̄йт хэсс 

мунн эмм вуэй аннҍтэ ӣджьсан ва̄птэгк ка̄вьн эйй зоа̄бэль кӣд? 
Оаскха то̄н, ко̄ллм кӣд оаннӭ шӣг ли. Куэссь мыйй эженан 
ёдтлэмь вя̄л ме̄рэ мӣлльтэ, мыйй поабпхэмҍ эфт ланна, касьт 
пугк о̄ллмэ лийенҍ колмэ кӣдэ. 

Со̄нн аввта ӣнхувэ, гу мушштсалл, маӈӈа ю̄тҍкэ:
 -А го са̄ррнэ пугк вӯййкэсьт, танна я̄наш лийенҍ о̄ллмэ 

ле̄в эфтэ кӣдэ тэнн ланӭсьт. Эмм альк эвтэс ке̄лсэллэ, ця̄ӆка 
ныдтҍ ко̄ххт ли: я̄наш о̄ллмэнҍ тэнн ланӭсьт во̄фьсе кӣд евла, 
я куэссь сыйе та̄таст по̄ррэ, сыйй коаммлэннтэв туэль э̄л я 
лачкъев ка̄ренҍ лӣм, а маӈӈа ка̄ццькэв кускагуэйм поа̄штнэг. 
Туэль альн ля̄шш ле̄ййп бухан, э со̄н ныдтҍшэ пугк ка̄ццькэв, 
ке мэннверьт вуайй. Каххьце сыйй ӣжесь ныдтҍшэ ев вуэй 
я коаххчев ӣжесь ӣннӭтҍ каххьце сыйе пӣльетҍ – ныдтҍ ли 
сӣнэнҍ пыййма тэдт тӯйй, го са̄ррнэ вӯййкэсьт.

 Та̄рьенч пэ̄джькэнне выгкэль вӯйвэнҍ тоагэ-тӣге:
 -Никасьт мунн эмм уййна ныдтҍ ва̄нас кӣдтэ лийенҍ, 

ко̄ххт тэнн ланӭсьт, тэдт ё вӯййкэсьт. Манҍтэ мунн ля 
ке̄лсэллэй – юррьтлах – вагкь пуадт! Мунн мэ̄нн-не пай 
ця̄ӆка, ко̄ххт эйй вуэй, тэннгуэйкэ ныдтҍ са̄ррна: мун уйнченҍ, 
роа̄тткъеххьче мудтмэнҍ, тэль э юррьтле ныдтҍ са̄ррнэ о̄ллмэе 
баяс, гудэль сӣнэнҍ ли е̄намп кӣдтэ, мэ̄нн мудтмэнҍ, зоа̄бэль 
са̄ррнэ, со̄нэсьт во̄фьсе евла кӣд.

 Та̄рьенч я со̄н ка̄нҍц ёадтъенҍ эвтэс Шӯрр е̄тткас 
мӣлльтэ, карьнэль вӯлленҍ Тарьясьт чоагкэшьт ё папье-машэ 
кӣдт. Па̄ррнэ е̄сськэнҍ кондитерскэ витрина луннҍ. Тамьпе ё 
копчнэдэ о̄ммп па̄ррнэ туххк, пугк лышшэ чолкэтҍ нӣлнэнҍ, 
роа̄мм чильмегуэйм кӣххченҍ ня̄ллксэ э̄л, пыййма стекла 
тӯгкенҍ: шӯрр банка рӯппьсесь, алехь я руэнн леденцэгуэйм, 
шоколаднэ плитки кукесь по̄лт, мӣрьхэмь резинка па̄кь я 
сама вӯйхэллэй – ко̄рба ня̄лькэсь оарьхегуэйм. Удцханҍ вӣгк ё 
эллий ве̄ӆӆьтэ чильметҍ пугк тэнн мо̄джьтэсьт, а̄йкэсьт-а̄ййка 
ло̄сстэнне вӯйнсенҍ: куэссь сӣнэнҍ эллий тӣӈкенҍ, ни э̄ххт 
эре.

 -Та̄рьенч, ва̄лльтэпь суаӈӈэпь тэсса,- цӣӆькэ Ца̄нӓ я 
кӣҏшханна ке̄сськудӭ Тарья платьясьт

 -Ныдтҍ, тэсса оа̄шшьтҍя суаӈӈэбпь,- цӣӆькэ Та̄рьенч 
роаввсэнне. -Нэ, пэ̄лханна, эвтэс, мун мӣлльтэ!

 Э па̄ррнэ лоа̄ффькьенҍ кондитерскэ укскэнтэш.
 -Аннҍтэ мыннӭ, па̄ка, ка̄ххцэмплоагкь кило леденцэдтӭ,- 

цӣӆькэ Та̄рьенч я ро̄дтӭй фаҏткэсьт коалль тя̄ӈка.
 Прикчик а̄ведҍ ня̄льм шӯрр тыкквэнӭсьт. Со̄нн никуэссь 

вя̄л эйй уййнма мугка вуэссьтъетҍ, кугк вуастченҍ тэнн е̄ннэ 
леденцэдтӭ.

 -Нӣйтэнч, то̄нн, юрта, тоа̄ххтэхь це̄ӆӆькэ, го тоннӭ быдт 
ка̄ххцэмплоагкь леденцэдтӭ?- вялшэшкэ кэ̄джель со̄нн.

 -Мунн та̄та це̄ӆӆькэ тэнн, мэ̄нн мунн цӣӆлькэ: Аннҍтэ 
мыннӭ, па̄ка, ка̄ххцэмплоагкь кило леденцэдтӭ,- ныммьпэшьт 
поа̄ввэшьт Та̄рьенч я пые туэль э̄л коалль тяӈка.

 Я прикчик элькэ пушшьтэ ня̄ллксэтҍ банкасьт шӯрр 
ве̄ҏцэтҍ. О̄нӓ я Ца̄нӓ чӯннченҍ поа̄лльтэ я це̄пэнҍ вэ̄зхэлленҍ, 
манҍтэ банканҍ сӣнэтҍ ва̄ллэ. Оччтэдэ, го кугк ле̄в ев лышшэ 

сама мо̄джесь, ноа я сама ня̄ллкас рӯппьсесь. Го кугкь ниммэ 
мугка леденец, танна кя̄джя со̄нн ля̄ннч во̄фьсе ня̄лькэсь. Ноа 
я руэнн я пыччкар, ко̄ххт сыйй кӣххчленҍ, ныдтҍшэ лийенҍ 
во̄фьсе ев нюэзесь. А карамелька малиновэ мармеладки я 
кя̄сстэдтэй лийенҍ ӣжесь-налла шӣгкан.

 -Ва̄лльтэпь вя̄л колмэ кило карамелькатҍ я кя̄сстэдтэй,- 
па̄кэ Ца̄нӓ. Ныдтҍ сыйй э лыххькэнҍ. 

 Кя̄джя лафкасьт ев тӣввта ве̄ҏц, ко̄ппчем гуэйкэ 
вуасстмуж. Вуэзь гуэйкэ кырьйпымме ла̄фькэсьт мӣгкъюввэнҍ 
шӯрр пымме суӎьк.

 -Соа̄гкэ лиххч мыннӭ соа̄нӓтҍ пугк тэнна аххтан уййтэ.
 Прикчик цӣӆькэ, го соа̄нӓтҍ вуайй вуэссьтэ раст е̄тткас 

сӣряе ла̄фькэсьт. 
 Тэнн па̄ль кондитерскэ эвтэсьт копчнэдэ вя̄л е̄на 

па̄ррнэдтӭ, сыйй уййнэнҍ че̄д стекла, ко̄ххт Та̄рьенч вӯсьтэ 
ня̄ллксэтҍ, я элэлэ ев ёррма кэлмэшк роа̄мэсьт. Та̄рьенч 
вӣжентҍ ла̄ффка вӯсьт сӣнэ, вӯсьтэ шӯрр соа̄нӓтҍ я пые сӣнэ 
э̄л пугк ӣжесь ве̄ҏцэтҍ. Выгкмэнҍ соа̄нӓтҍ е̄ттксэ, со̄нн кугкэхьт 
топцнэдтэй па̄ррнэтҍ витрина луннҍ: 

 -Ке тӣнэнҍ эйй по̄р конфетатҍ, выййтэ эвтэс!
 Нике мэ̄йт-ля̄ннч эйй выййта.
 -Тыкквэнҍ!- цӣӆькэ Та̄рьенч. -Нэ мӣ тэсьт, анҍ адтҍ 

выййтэв эвтэсь тэгк, ке поарр конфетатҍ.
 Пугк па̄ррнэ, каллма мульй роа̄мэсьт витрина луннҍ, 

лыххькэнҍ ла̄фьк эвтэс. Сыйе ли кӯххтлоагкь ко̄ллм.
 -О̄нӓ, а̄вэдҍ, па̄ка, ве̄ҏцэтҍ,- энҍтэ команда Та̄рьенч.
 О̄нӓ эйй аннта ӣжесь ныммьпэшьт па̄ххкэ. Э тэсьт 

оа̄лкхувэ мугка ня̄ллксэ куэсснэннтмушш, манҍтэ вя̄л 
никуэссь эллий тэнна удць ланасьт. Па̄ррнэ тя̄втхэлленҍ 
ӣджясь ня̄льм леденцэгуэйм – рӯппьсесь, руэнн югке пыччкар 
я ня̄ллксэгуэйм, я карамелькагуэйм малина мӯрьенҍ сыссень, 
я кя̄сстэдтэй ня̄ллксэгуэйм. Пугк е̄ттксэ мӣлльтэ, выйтнэй 
Шӯрр е̄ттксэ, вӣдженҍ па̄ррнэ, я Та̄рьенч элэлэ кӣркнэнтэ 
конфетатҍ югке куэммьрегуэйм.

 -Мыйе, кӣча, пуадт те̄вьтхэ руэкэтҍ. Юрта, быдт вуэссьтэ 

вя̄л ка̄ххцэмплоагкь кило,- цӣӆькэ со̄нн, -а ныдтҍ ними эйй 
кӯдтэ ентъенче.

 Та̄рьенч вӯсьтэ вя̄л ка̄ххцэмплоагкь кило конфетэдтӭ, я 
пашшегке нымьп пя̄ййва ва̄нас мӣ кӯдтэй.

 -А адтҍ пугк мун мӣлльтэ, мӣнэнҍ ле̄в лыгк вӯсьт мӣнэ!- 
энҍтэ команда Та̄рьенч я, вӣжьсэмэнҍ раст е̄тткас, пэ̄лханна 
суаӈэ сӣря ла̄ффка.

Па̄ррнэ пугк со̄н мӣлльтэ лыгксэнҍ. Сӣря ла̄фькэсьт 
оччтэдэ пэре е̄ннэ тыкквэнҍ ка̄ввьнӭ, пукэнҍ ле̄ввнэнҍ чальм: 
заведтэм пояс я югке модэль машина, удць я шӯрр кукла 
пэре мо̄джесь ря̄ввк оа̄ссэгуэйм, сӣррэм оа̄ссьтэ я пистолет 
пистонэгуэйм, таннҍ соалтха, плюш пе̄ннэ я слон, я марионетка.

 -Мэ̄нн тыйе быдт?- кэ̄джель прикчик.
 -Пугк… Мыйе ше̄ххт,- ныммпэшт Та̄рьенч я пугк тӣдтэй 

кӣчнэгэнҍ выльшэхьт ылльтэтҍ. -Мыйй пугк мӯххцтэдтэпь эйй 
вуаллэй пистолетэха пистонэгуэйм я марионеткаха, ноа мунн 
на̄дҍеда, тыйй ве̄кьхэбпе мыйе.

 Я Та̄рьенч ро̄дтӭй каӆтэсьт ко̄ммерь тӣвт коалль 
тя̄ӈкнэдтӭ. Я танна па̄ррнэнҍ югкьенч вуайй воа̄лшэ ӣджясь 
сӣря, манҍтэ та̄ххт, ко̄нн баяс тула юрьтэ. Ца̄нӓ воа̄лльтэ 
ӣджясь чофта мо̄джесь кукла коалль ло̄канэгуэйм чуввесь-
рӯппсэ цуӆӆк платьясьт, а куэссь те̄ннҍтлах чо̄йв э̄л, со̄нн са̄ррн 
«я̄нна». О̄нӓ тула юрьтэ духовэ пысс я паровэ машина баяс. 
Э со̄нн воа̄лльтэ тэнн э нымьп. Пугк мудта па̄ррнэ ныдтҍшэ 
воа̄лльтэнҍ ке мэ̄нн та̄тэ, я куэссь Та̄рьенч лӯпьтэ вуэссьтэ 
ӣжесь та̄вьретҍ, ла̄фькэсьт маль ними сӣрянҍ эйй кӯдтъя: 
эфтэ-эфтэ кырьй закладка кӯдтъенҍ ылльтэ альн, выдт-кудт 
«Конструктрэдтӭ». Та̄рьенч ӣджясь нимэнн эйй вуасста, а 
господин Нильсонна воа̄льтэ кыйхмкара. 

Ва̄ннҍцлемь райя ла̄фькэсьт Та̄рьенч вӯсьтэ вя̄л пукэтҍ 
ке̄за дудка, куэссь па̄ррнэ выййтэнҍ олкэс, югкьенч сӣнэнҍ 
поазэ ӣжесь дудкая, а Та̄рьенч пляссэй та̄кт маникен кӣдэнҍ.

Манҍтэ-ля̄ннч удцьхэнч жоа̄ллдэдэ Та̄рьйне, го со̄н 
дудка эйй сӣр.

 -Тэсьт элля мэ̄з тывтушшэ,- куэссь райкэнч, ко̄з быдт 
поассэ, тэ̄ххпа ли мӣрьхэмь резинканҍ! Касьт то̄нн соа̄гкехь 
мугка коа̄ллшэсь ка̄вьн?- кэ̄джель Та̄рьенч я коальтэсьт 
дудкасьт вӣллькэсь поалла. -Мунн со̄н эмм вуасста.

 -Мунн со̄н мӣрьха пе̄тнэц пе̄йвэсьт,- сафьксэсьтэ 
па̄ррьшэнч.

 -Вӯййкэсьт са̄рнах? А го со̄нн пашшанҍ то̄н ню̄ххчме? 
Мушьт, пугк мӣрьхэенҍ со̄нн ко̄з-не пашшнаннт. Ва̄льт, 
тӯллей!

 Та̄рьенч альтэнҍт па̄рршэнче дудка, я со̄нн сӣрргудӭ 
ныдтҍшэ ӣннҍенне, ко̄ххт э пугк па̄ррнэнҍ.

  Шӯрр е̄ттксэсьт я̄ллэй элля кырьйхэ руэнясвуд. Ноа 
тэсьт скрудтҍ ыдӭ полицэйскэ.

 -Мӣ тэсьт манн?- кугкэхьт со̄нн.
 -Гвардейскэ парадт,- вуэсстэль Та̄рьенч, -но тэль ма̄дт: 

ев пугк то̄ӆӆькэй, ке тэсьт ли, го сыйй ле̄в вуэзь ва̄лльтэй 
парадэсьт, э тэннгуэйкэ поассэв, ке ко̄ххт ма̄ххт.

 Па̄гьханна е̄сскэ!- оаввлгудӭ полицэйскэ я коа̄тӭ 
пӣльйетҍ кӣдэгуэйм. Та̄рьенч ка̄нҍц-налла та̄гкэль со̄н се̄льк 
маникен кӣдэнҍ.

 -Пэря це̄ӆьк па̄ссьпэ, го мыйй ебпь вуасста трамбон.
 Ка̄нҍц ка̄нҍцэсь мӣлльтэ па̄ррнэ е̄сськэнҍ поассэ дудкатҍ. 

Маӈьмуссенҍ е̄скэ О̄нӓ дудка. Полицэйскэ па̄кэсьт па̄ррнэтҍ 
па̄гьханна поадтэ – со̄нн эйй вуэй аннҍтэ о̄ллмэтҍ е̄ннгэннӭ 
копчнэдтэ Шӯрр е̄ттксэсьт. Па̄ррнэ ев лий вӯсьт ва̄ннҍцлемь 
гуэйкэ моа̄ст: сыйе чофта та̄тсувэ удла лӯшшьтэ рӯввьт чӯххкэ 
мӣлльтэ сӣррэм пойсэтҍ я сӣрсэ заводтэм машинагуэйм, я 
ла̄ввкэ о̄дт куклатҍ. Руэнньсэнне я шӣг кӯтҍкэгуэйм поадтэнҍ, 
я нике сӣнэнҍ тэнн е̄кесьпай эйй по̄ррма е̄кесьперк.

 Та̄рьенч, О̄нӓ я Ца̄нӓ ныдтҍшэ уййтэнҍ моа̄ст. Та̄рьенч 
авьтэмьбельт ӣжесь цоа̄ге соа̄нӓтҍ. Со̄нн выльшхэлэ пугк 
кырьетҍ стенэ альн, ра̄й ко̄йт мэ̄нэ, я слогэгуэйм ло̄гэ сӣнэтҍ.

 -Ап-те-ка – тэдта, коа̄штадт, тэдт ла̄фкэнч ли, касьт 
вуэсьтэтҍ лоаддэтҍ?- кэ̄джель со̄нн.

 -Ныдтҍ, тэста вуэсьтэтҍ лоа̄двэтҍ,- вӯййкэй со̄н Ца̄нӓ.
 -О, танна мыйе быдт тэсса суаӈӈэ, мыннӭ быдт вуэссьтэ 

лоа̄двэтҍ, я е̄нмушша,- цӣӆькэ Та̄рьенч.
-Ко̄ххт ныдтҍ, куэссь то̄нн лях тӣрвас,- са̄ррн О̄нӓ.
 -Мӣ тэсьт, го ля тӣрвас, а вуайй, вя̄л мунн кэ̄бптува,- 

вуэсстэль Та̄рьенч. -Ныдтҍ е̄ннэ о̄ллмэдтӭ кэ̄бпш я ёа̄мнэв 
лышшэ тэннгуэйкэ, го а̄йка ев вуасстма лоа̄двэтҍ. Я элля 
никасьт ця̄ӆӆкма, го ента мунн ёра сама ло̄ссесь кэ̄бэсьт.

 Аптекарь чуэнче вӣссе луннҍ я вӣсседҍ манҍтэ-ля̄ннч 
порошкатҍ. Сама тэнн па̄ль куэссь сӯӈӈэнҍ Та̄рьенч, О̄нӓ я 
Ца̄нӓ, со̄нн пые, го па̄лль пӯдэ е̄сскэ лыххкэ, го э̄ллтнэнтэ а̄ййк 
е̄кесьперк по̄ррэ.

 -Аннҍтэ мыннӭ, па̄ка, не̄лльй лӣтр лоа̄ддвэ,- цӣӆькэ 
Та̄рьенч.

 -Манҍтэ лоа̄ддв быдт?- элэлэ кӣҏҏшмэнҍ кэ̄джель 
аптекарь а̄бьюшшмэнҍ, го со̄н тӯлльсэлэдтҍ.

 -Ко̄ххт манҍтэ? Мугка, ку лыххц кэ̄бэнҍ,- вуэсстэль 
Та̄рьенч.

 -Манҍтэ кэ̄бэнҍ?- вя̄л кӣҏшлэханна кэ̄джель аптекарь.
 -Пугк кэ̄бэнҍ – ко̄клюшэсьт, ла̄вь кэ̄бэсьт, чо̄йв, вӯхсемь 

кэ̄бэнҍ. Анҍ лӣннченҍ пилюля, ноа сӣнэгуэйм вуаяхч э нюнҍ 
моа̄шшэ. Шӣг лиххч вя̄л оа̄нҍхэхченҍ э мебель поа̄ййнэ 
вуэӆӆькэмь райя. Мыннӭ быдахч сама пэрьмусс лоа̄ддв 
э̄ллмантэсьт.

 Аптекарь поа̄ссъенне цӣӆькэ, го мугка шӣх лоа̄ддв элля 
э югке кэ̄б гуэйкэ ли ӣжесь лоа̄ддв. Куэссь Та̄рьенч цӣӆькэ 
вя̄л лоагьматҍ лоа̄ддвэ, со̄нн пые со̄н эвтэсьт о̄ммп батарея 
сульенче я ко̄рбэнче. Мудтмэ альн кырьйхэсьтэ: «Оалкма», 
я элмсэдтӭ, го тэ̄йна вуайй лышшэ моа̄шшэ лышьк. Та̄рьенч 
моа̄кьсе, воа̄льтэ ӣжесь пакет, па̄ссьпужэ я выйтэ эфтэсьт 
О̄нӓнҍ я Ца̄нӓнҍ.

 Аптекарь выльшэхьт часэ э̄л я роа̄мэнҍ мӣдӭ, го тула 
ё пӯдэ а̄ййк ка̄ххьтэ аптека. Со̄нн коа̄тӭ уксэтҍ ло̄гкэ э̄л я 
копчнэдэ уййтэ е̄кесьперк по̄ррэ.

 Выййтмэнҍ олкэс, Та̄рьенч кӣче пугк лоа̄двэтҍ.
 -Ой-е, ой-е, мунн вуаййлэххьтэ сама шурьмусс!- 

кугкэхьт со̄нн.
 Ноа аптека ля̄йй ё ка̄ххта, я тэннгуэйкэ Та̄рьенч о̄ййкэй 

це̄п ла̄бпэй логк куаӆӆца я кугкь-кугкь чӯе. О̄нӓ я Ца̄нӓ кулленҍ, 
манҍтэ ёа̄фф пэ̄йенҍ аптекасьт. Пэ̄йель минута уксэсьт а̄ввэнҍ 
эххкнэнч – че̄д тэнн эххкна алтнэллэнҍ лоа̄двэтҍ, го ке-не 
скрудтҍ ыйй кэскэнҍ кэ̄бптувв, – э аптекасьт лыххкэй о̄ййкэй 
соннӭ вуэййвэсь. Уййнсэменҍ па̄ррнэтҍ, со̄нн пугк рошкэнҍт 
се̄ннтма.

 -Мэ̄нн вя̄л тоннӭ быдт?- во̄фьсе ё се̄ннтма кэ̄джель со̄нн 
Тарьясьт.

 -Проашше мун, коа̄ллэшш аптекасьт лыххкэй,- цӣӆькэ 
Та̄рьенч, -ноа то̄нн ныдтҍ пуэрасьт са̄рнах пугк кэ̄бэ баяс, го 
мунн юррьтле, то̄нн вуаях це̄ӆӆькэ мыннӭ, мэ̄нн вуайй лыххкэ, 
куэссь чуэдз чуэййв: мӣрьхэ пӯлле трепець вай ва̄ллэ ӣжянт э̄л 
кэ̄ллм ча̄зь?

 Аптекасьт лыххкэй шэнтэ эйй така рӯппсэ, – со̄нн шэнтэ 
пэре рошшкэсь, коа̄шштадт, тэль-тэль со̄н та̄гкал кэ̄бп.

 -Уйт поа̄гэ!- ре̄гкудӭ со̄нн эйй ӣжесь ӣнэнҍ. -Удла уйт! 
Вэсьтэ мунн…!

Э со̄нн коа̄тӭ эххкна.
 -Мэ̄йт со̄нн мугка поа̄ссяй ли?- тыве Та̄рьенч. -Вай мунн 

лыххькэ, мэ̄нн-не нюэзь? 
  Я Та̄рьенч вя̄л е̄на э дэдҍ чӯййгудӭ. Секунда эйй 

кӣрркна мэ̄ннэ, ко̄ххт аптекасьт лыххкэй аввта о̄ййкэй вуэйв 
эххкнэнче. Со̄н ка̄св эввьн вя̄л вуэзхэлэ е̄на шуря тя̄ххтэдтмуж.

 -Тэль мунн юрта, пэря лиххч мӣрьхэ пӯлле трепець 
– тэдт ходтҍ ве̄кахт се̄нтханна, мунн е̄ннэ вуэррэ кӣххчле,- 
оа̄лкэхьт Та̄рьенч я выльшэхьт ла̄лельт аптекасьт лыххкэй э̄л, 
ке̄сьт вӣгк ё эллий са̄нҍ поа̄ввшэ, се̄ннтма ка̄ххьтэль эххкна.

 -Я са̄ррнэ мунэнҍ эйй та̄т,- ся̄гкна вуэмэшьт Та̄рьенч я 
тӯрръесьтэ вӯлькегуэйм. -Я мӣ адтҍ, пуадт ӣджьсант кӣххчле 
куххтэ тӯй. Тэль чӯдзькуадт чуэййв, мӣрьха пӯлле трепець я 
выльшха, ве̄кахт тэнна вуэр вай эйй.

Со̄нн ыштэ аптека укс лествец э̄л я пые пугк ӣжесь 
сульятҍ эфт по̄ллтэнҍ.

 -Манҍтэ ле̄в е̄нноллмэ тыкквэнҍ!- вӯйнэсьт со̄нн. -Ва̄льт 
мун – чуэнчсэгке, адтҍ ло̄га, тала муст тэсьт ле̄в ка̄ххц сулья, 
я югкье ли ва̄лла сада-сада. Э тэнн пугк ке̄ххьпсэнне ча̄гьнэ 
лийенҍ пугк эфт сульенче.

Ця̄ӆӆка ли – лыххка ли. -«Адтҍ лоа̄дв ва̄лльтэпь мыйй, 
эфт сульенче э ва̄лсэпь»,- ла̄ввлгудӭ Та̄рьенч, а̄ведҍ пугк ка̄ххц 
сулья я ва̄лэ пугк сӣнэтҍ эфт сульенче. Маӈӈа со̄нн пуэраст 
пушьтэ тэнн ся̄гкнэг я, эйй кугкь юрртма, я эйй эфт шӯрр 
ня̄льм ве̄рьт нӣлэсьт. Ца̄нӓ уйнэсьт, мудта сулья альн няммда 
ли пыммьга, ко̄нн альн ли кырьйха «Олкма гуэйкэ», эйй е̄ннэ 
сӯрркэнь.

 -Та̄рьенч, масьт то̄нн те̄дах, го тэдт элля сулльм?
 -Адтҍ вя̄л эмм тӣдҍ, ноа выххтэнне тӣдҍса,- руэнньсэнне 

вуэсстэль Та̄рьенч. -Ента мунн вӯййкэсьт тӣдҍса. Ӣнцка райя 
эмм я̄мь, тэль шэдт мун ся̄гкнэххьк элля сулльм э пугк па̄ррнэ 
вуэйев со̄н югкэ.

  О̄нӓ я Ца̄нӓ юррьтлуввенҍ. Кя̄джя О̄нӓ цӣӆькэ эйй 
вӣррэй, кэ̄ххчма ӣнэнҍ: 

 -А го тэдта ся̄гкнэххьк пашшегке очтадт сульмэнҍ?
 -Танна тыйй тэ̄йн, мӣ кӯдтай, аллькбэдтӭ поа̄ййнэ 

мебель, -вуэсстэль Та̄рьенч. -Танна тӣдтӭ, го мун ся̄гкнэххьк 
ля̄ннч сульмэнҍ, мыйй, выййт, мыйй ебпь пусьтэльт вуасстма 
тэйта лоа̄двэтҍ.

 Та̄рьенч пые сулья соа̄нӓтҍ. Тамьпе ё ле̄жэ маникен 
кӣдт, духовэ пысс я О̄нӓ сӣррэм поарр машина, Ца̄нӓ кукла 
я шӯрр ве̄ҏҏц, со̄н вэ̄дэсьт чо̄нънэнҍ выдт удць рӯппьсесь 
леденец. Тэдт ля̄йй пугк, мӣ кӯдтэй ка̄ххцэмплоагь кило, ко̄йт 
вӯсьтэ Та̄рьенч. Господин Нильсон тэсьт шэ оарэ соа̄нӓнҍ, 
со̄нн лоа̄тткэнҍ я та̄тэ кӣрсассьтэ.

 -А тӣдтҍбэдтӭ, го мэ̄нн тыйе ця̄ӆка?- элмсэдтӭ скрудтҍ 
Та̄рьенч. -Мунн оаска, го тэдт чофта шӣг лоа̄ддв, го мунн кула 
ӣжан ко̄з пэря, мэ̄нн а̄йка. Лӣнч мун коа̄зэнҍ, мунн э̄ллгэнне 
пайнэххче се̄йп,- цӣӆькэ маӈьмусс соа̄нӭтҍ Та̄рьенч я вӣджель, 
маӈемьбэльт ӣжесь соа̄нӓ. О̄нӓ я Ца̄нӓ элэлэ кӣрркнэннҍтэнҍ 
со̄н мӣлльтэ, тэнн па̄ль сӣнэнҍ поа̄вчесьт чуэййв – зоа̄бэль, 
во̄все сада-сада, – ноа пашшегке поа̄вчесьт чуэййв.

ТА̄РЬЕНЧ КЫРЬЯХТ КЫРЬЙ Я ЁАДТ ШКОЛАЯ
 -А та̄рьм,- цӣӆькэ О̄нӓ, -мыйй Ца̄нӓнҍ кырьйхэмь кырьй 

а̄кне.
 -Ныдтҍ.- цӣӆькэ Та̄рьенч, вӣршэмэнҍ мэ̄нн-ля̄ннч 

кӣмьнэсьт зонтик нэ̄данҍ. -А мунн чина пэре шӣг пе̄рк,- я о̄ййкэй 
нюнҍ ке̄ммна аппьслемь гуэйкэ. -«Кыппьтэ час бай, я пугк тэнн 
а̄йк удлэнне вӣршэ, калльвэ имбирь э тэсьт шэ алтнэллэ туэль 
э̄л». Ныдтҍ, тыйй са̄ррнбэдтӭ, го тыйй кырьйхэтҍ кырьй а̄кне?

 -Ныдтҍ,- роа̄вэнҍт О̄нӓ, ку оарэ сунтэх альн я ю̄лькэгуэйм 
маххэй. -Я выххтэнне пуадт мыйе, юррьтэпь, пуадт со̄нэсьт 
вуэсстлэгк.

 -А мыннӭ тэль никуэссь ев по̄дтэль кырьй,- пэ̄джька 
цӣӆькэ Та̄рьенч.

 -Мэ̄з тыфтушшэ,- цӣӆькэ Ца̄нӓ, -куэссь то̄нн ӣджь 
никуэссь никез эгк кырьехьт.

 -А то̄нн эгк кырьехьт тэннгуэйкэ,- кадцэсьт Ца̄нӓ, -го эгк 
та̄т ва̄ннҍце школая. Элля вуаннче моа̄ххтъе кырьйхэ, го эгк 
ва̄нҍц школая.

 -Эбпе тӣдҍ, мунн ма̄та кырьйхэ,- цӣӆькэ Та̄рьенч. -Мунн 
те̄да пэре е̄ннэ буквэдтӭ. Фридольф – э̄ххт ме̄рр о̄ллмэнҍ, ку 
лыгкэ ажян ка̄рьпэсьт, – удцэ мунэнҍ букватҍ. А куэссь мыннӭ 
ев вуал буква, танна ле̄в вя̄л цӣфра. Эйй, мунн пуэраст вуая 
кырьйхэ, ноа лышшэ эмм тӣдҍ, мэ̄нн баяс. Мэ̄нн крьйхэтҍ 
кырьенҍ?

 -Ке мэ̄нн,- вуэсстэль О̄нӓ. -Мун, ва̄льт, авьтмуссе 
кэ̄джель оа̄ххкасьт, ко̄ххт со̄нн кулл ӣжесь, я кырьйхэ, го 
мунн ӣжян кула шӣгктэнне, маӈӈа мунн кырьйхэ, манҍтэ ли 
мӣнэнҍ е̄ррк я мугка. А маӈӈа – мунн ко̄ннҍтэ шальт вӯлленҍ 
са̄ххьплинк кукесь сӣйпэнҍ.

 Та̄рьенч вӣршэ я юрьтӭ.
 -Ко̄ххт ли а̄бей, го мыннӭ никуэссь ев по̄дтэль кырьй. 

Пугк па̄ррнэтҍ, пукэтҍ-пукэтҍ по̄дтлэв кырьй, а мыннӭ ев 
по̄дтэль. Ныдтҍ эвтэс эйй вуэй ёдткъе! А го мунэсьт элля 
оа̄ххка, ку кырьйхаххч мыннӭ кырьетҍ, быдасьт мыннӭ ӣджьсан 
тэнн лыххкэ. Я удлэнне.

 Со̄нн а̄ведҍ пе̄ц укься я выльшэхьт пе̄ххьце.
 -Тэсьт мунэсьт лӣннченҍ ле̄шшэ карндаш, го эмм 

ся̄гкнэнт.
 Пе̄цэсьт э зоа̄бэль ле̄жэ карндаш. Маӈӈа тамьпе шэ 

кӣзе шӯрр пымме лэст я ышштэ кухня туэль туэгка. Та̄рьенч 
цырмшэдӭ вуэць, я коа̄ввэсьт чофта пя̄дцлуввма нийтанҍ.

 -Адтҍ елле е̄кхэллэ,- цӣӆькэ со̄нн, -мунн юрта!
 О̄нӓ я Ца̄нӓ пыйенҍ тэнн кэск сӣрсэ господинэнҍ 

Нильсон. Сыйй э̄ллькэнҍ со̄н тыввнаххьтэ я я̄ккьсе. Ца̄нӓ тэсьт 
кӣххчель коаммлаххьтэ со̄н руэнн кукла кроавхэ, касьт со̄нн 
пай вӯдӭ ые мӣлльтэ. Со̄нн та̄тэ сӣррэ лыххцэм ве̄ххькэнҍ. 
О̄нӓ ля̄ннч лыххцъенҍ, господин Нильсон кэ̄бп парнанҍ. Ноа 
облизьянка выллей вуэдтӭмь саесьт я кӯххт вуэр нюччкьемэнҍ 
ля̄йй ё ла̄мпа альн, ня̄дзма соннӭ сӣйпэнҍ. Та̄рьенч ро̄дтӭй 
чильмэтҍ кырьесьт.

 -Мӣлхэмь господин Нильсон,- цӣӆькэ со̄нн, -никуэссь 
вя̄л ни э̄ххт кэ̄бп па̄рнэнч эйй ла̄бпма валас вӯйвэ, ня̄дзма 
сӣйпэнҍ ла̄мпая. Мӣнэнҍ Швециясьт, тэнна райя, мугка тӯй 
никуэссь ев лий. А, ва̄лльтэ, Соа̄ййв Африкасьт, мунн кулнэ, 
ныдтҍ лыдцэтҍ па̄ррнэтҍ. Ко̄ххт лышшэ удцханҍ пэ̄ййнаннт 
температура, сӣнэтҍ коазсэлэтҍ валас вӯйвэ ла̄мпатҍ, я сыйй 
сэ̄гкэсьт суййпэв, вэсьтэ ев спроа̄ввдэд. Ноа мыйй – дэдт ебпь 
ля Соа̄ййв Африкасьт.

 Кя̄джя О̄нӓя я Ца̄нӓя пӯдэ кӯдтӭ господин Нильсон 
сэ̄гкэсьт, я танна сыйй пыйенҍ а̄нҍсуввэ я̄бпшанҍ: тула быдтэ 
ля̄йй со̄н пуэраст чисстэ чоагкмэнҍ. Е̄бешь чофта роа̄ммгудӭ, 
куэссь уйнэсьт, ко̄ххт па̄ррнэ выйтэнҍ соннӭ олкэс. Со̄нн тэсьт 
шэ эпьсе сӣн кӣдэтҍ, тӣдтэ̄мь гуэйкэ, пыххьтэнҍ ев ня̄ллкас. 
Кулл, сахар сӣнэнҍ элля, ноа Ца̄нӓ тэсьт шэ вӣжэнҍт кухняя я 
пыдтӭ кӯххт ра̄финад куськ.

А Та̄рьенч пай кырьехьт я кырьехьт. Кя̄джя лӯпьтэ 
кырьй, кыррьй ля̄йй воа̄лмаш. Конверт эйй коа̄вншуввма, ноа 
О̄нӓ эллий ла̄шшьк э тэсьт шэ вӣжэнҍт моа̄ст я пыдтӭ конверт 
я ныдтҍшэ марка. Та̄рьенч тэсьт шэ кырьйхэсьтэ ӣжесь о̄ммп 
нэ̄м я фамилия: «Фрёкен Та̄рьенч Кукесьсуххк, пэ̄ҏҏт «Чуэнь».

 -А мӣ ли кырьйха то̄н кырьесьт?- кэ̄джель Ца̄нӓ .
 -Масьт мунн те̄да, мыннӭ вя̄л со̄нн эйй пуадта.
 Я тэсьт тэнн вӯррэ рай пэҏт воа̄нҍце кырьетҍ кӯннҍтэй. 
 -Лӣннчлев э мугка кунт,- цӣӆькэ Та̄рьенч, -куэссь тоннӭ 

пуадт ва̄лльтэ кырьй кӣдтэ.
 Со̄нн вӣже соннӭ вуэсста.
 -Лӣнч ӣӈӈькяй, выг тэнна кырьй Та̄рьйне Кукесьсуххк,- 

цӣӆькэ со̄нн. -Тэдта ли чофта удлэсь тӯйй.
 Кырьетҍ кӯннҍтэй выльшэхьт авьтмуссе кырьй э̄л, 

маӈӈа Тарья э̄л.
-Вай эгк ля то̄нн Та̄рьенч Кукесьсуххк?- тыфкэ со̄нн.
-Ныдтҍ, мунн ля. А ке̄йн шэ мыннӭ лӣннчле? Эмм 

абиссинскэ цоа̄р нӣйтэнҍ ё лӣннчле?
 -Ноа танна мэ̄йт ӣджьсант эгк ва̄льт тэнна кырьй?- 

кэ̄джель кырьетҍ кӯннҍтэй.
 -Мэ̄йт мунн эмм ва̄льт ӣджь ӣджьсан тэнна кырьй?- 

ва̄сьт кэ̄джель Та̄рьенч. -Мэ̄йт шэ, то̄н са̄ррнэм мӣлльтэ мыннӭ 
ӣджь ӣджьсан быдҍсувв кӯннҍтэ кырьетҍ адтҍ? Эйй, тэдт ё 
ля̄ннч чофта. Югкьенч ӣджьсесь ля̄ннч кырьетҍ кӯннҍтҍенҍ. 
А танна мэ̄нн гуэйкэ ле̄в почта? Танна ё ке̄ххьпса ли сӣнэтҍ 
пугк ка̄ххьтэ. Мунн вя̄л эмм ля кулна ниманҍтэ мугка тӯетҍ! 
Эйй, коа̄ллэш, го то̄нн ныдтҍ алках ӣлльксэллэ ӣжянт тӯй, 
танна никуэссь эгк лӣннче по̄чтмейстерэнҍ, тэнн мунн тоннӭ 
вӯййкэсьт са̄рна.

 Кырьетҍ кӯннҍтэй пые, го пэря со̄нэнҍ никуэссь эле 
корнэднэ я лыххкэ тэнн, мэ̄нн со̄нн а̄нн. Со̄нн э̄ллтэнҍ кырьй 
ышшьтҍе, ку ла̄бэ поа̄лльтэ уксэнҍ, я лӯшьтэ соннӭ кырьй. Эйй 
кӣрркна кыррьй ко̄сстэ вэ̄д райя, ко̄ххт Та̄рьенч эйй уййнла 
кыҏтэмужэнҍ кӣзе со̄н ё.

 -Ой-е, ко̄ххт мунн ёа̄мна та̄ххтмэсьт тӣдҍсэ,- цӣӆькэ 
со̄нн, коа̄ввсэмэнҍ О̄нҍне я Ца̄нҍне. -Юррьтле лышшэ, 
тэннханна мыннӭ ё пӯдэ кыррьй – авьтма вуэр я̄ллмужэсьт!

 Пугк ко̄ллм парна ышшьтэнҍ поа̄лльтэ, я Та̄рьенч а̄вэдҍ 
конвэрт. О̄нӓ я Ца̄нӓ ло̄гкенҍ пэ̄йель со̄н вуэльк. Шӯрр лэст 
альн ля̄йй кырьйха:

 -Тэль,- мугка роа̄мэнҍ цӣӆькэ Та̄рьенч, -мун кырьесьт 
ли кырьйха тэнн шэ баяс, мэ̄нн э то̄нн кырьйхэхь оа̄ххксант, 
Ца̄нӓ. Выйтант, со̄нн ли зоа̄бэль. Мунн ва̄ллта е̄ррма югке са̄на 
мушт гуэйкэ агас.

 Та̄рьенч мо̄джьтэнне тоа̄кэ кырьй, о̄ййкэй конвэрт сыз, 
а конверт пые вуэммь шӯрр тӯллъя секретэр эфт пэре е̄нас 
ышшьтэнҍ. Эфт сама тыкквэнҍ лыххкэнҍ ля̄йй э̄ллмантэсьт, 
О̄нӓ я Ца̄нӓ юррткэ мӣлльтэ, кӣххче я̄ллмуж, ко̄нн Та̄рьенч 
пыне пугк тэ̄йт ышшьтэнҍ. А̄йкэсьт а̄ййка Та̄рьенч лоа̄йхэнҍт 
ӣжесь коа̄нҍцэтҍ мэ̄нн-не тэ̄йт а̄рвхэмэсь коа̄вьнэнь, ноа 
руэххк, кӯсстай, эйй ни кя̄ххпнэннтма никуэссь.

 -Тӣдҍхэмь гуэйкэ,- О̄нӓ цӣӆькэ, куэссь Та̄рьенч рӯкэ 
кырьй, -то̄нн лыххькэхь тамьпе пэре е̄ннэ ся̄гкнэххькэ.

 -Дак, тоннӭ быдт ва̄ннҍце школая я моа̄ххтъе пэрьмушша 
кырьйхэ,- Ца̄нӓ туаррьйлэсьтэ вӣльесь.

 -Эйй ё, па̄ссьпужа покордэдтмужэнҍ,- вуэсстэль 
Та̄рьенч, -мунн ко̄ххт-ля̄ннч выгке о̄ммп пе̄йв школасьт. Э эфт 

тэнн пе̄йвэсьт мун вуаййва нагкхэнҍ тэннверьт те̄дтэ, го мунн 
тэнна пе̄йв райя эмм вуэй а̄мшуввэ.

 -А мӣнэнҍ пэ̄йель эйй е̄ннэ пе̄ййве ля̄ннч экскурсия,- 
цӣӆькэ Ца̄нӓ, -о̄ммп класс вуэллк.

 -Тэль пэӆтэсс – дэдт,- цӣӆькэ Та̄рьенч я кацкэсьт ӣжесь 
коассэсьт, -сама шӯрр пэӆтэсс! Э мунн эмм вуэй ва̄ннҍце 
тӣнэгуэйм экскурсия лышшэ тэннгуэйкэ, го мунн эмм ва̄нҍц 
школая? Мэ̄йт, тэнн ло̄гкбэдтӭ вӯййк лыгкэнҍ? О̄ллмэ юррьтэв, 
го вуайй обӣдтэ о̄ллмэ лышшэ тэннгуэйкэ, го олма эйй ва̄нҍц 
школая, эйй тӣдҍ таблица помножэния.

 -Умножэния,- вӯййкьесьтэ Ца̄нӓ.
 -А мунн ныдтҍ э са̄рна – помножэния.
 -Мыйй ва̄нҍцнэлле ва̄ннҍцэпь о̄ммп миля. Вӯййкэсьт 

ва̄рь мӣлльтэ, а маӈӈа аллькэпь сӣррэ пуэшэнҍ альн,- цӣӆькэ 
О̄нӓ.

 -Манҍтэ пэӆтэсс!- ныммьпэшьт цӣӆькэ Та̄рьенч. 
 Нымьп пе̄йв е̄ррк ля̄йй пэре поа̄ххк я пе̄ййв чувэ ныдтҍ 

чуввдэнне, го пугк па̄ррнэтҍ тэнн ланасьт ля̄йй чофта ло̄ссэ 
оаррэ партае тӯгкенҍ. О̄ххпэй ко̄ммткэнне а̄вэдҍ пугк эххкнэтҍ, 
я выҏс кыдт вӯйнас шуркэ классе. Школа эвтэсьт шэнтэ шӯрр 
пе̄ссьмурр, а со̄н ла̄дҍв альн оарэ лоантэнч я ла̄влэ ныдтҍ 
руэнньсэнне, го О̄нӓ я Ца̄нӓ, я пугк па̄ррнэ куллтлэнҍ лышшэ 
со̄н ла̄ввлмуж я во̄фьсе вуаййлэххьтэнҍ, го 9×9=81.

Скрудтҍ О̄нӓ нюччкэй сайсэсь роа̄мэсьт.
-Выльшхэгке, фрёкен!- кугкэхьт со̄нн я вӯзэхьт эххкан 

э̄л. -Тамьпе ли Та̄рьенч. 
Пукэ кӣчант тэннханна кэдче тоагэ, ко̄з вӯзехьт О̄нӓ. Э 

зоа̄бэль, э̄ллгэнне пе̄ссмур альн оарэ Та̄рьенч. Со̄нн оччтэдэ 
вэсьтэ эххкан луннҍ, го пе̄ссьмур рыссе цаввцтэдтӭнҍ эххкан 
ре̄вьн райя.

 -Тӣррв, фрёкен,- кугкэхьт со̄нн, -тӣррв па̄ррнэ!
 -Шӣг пӣйвэнҍ, коа̄ллэш Та̄рьенч,- вуэсстэль фрёкен.
-Тоннӭ мэ̄нн-не быдт, Та̄рьенч?- цӣӆькэ о̄ххпэй.
 -Ныдтҍ, мунн тоа̄ххтэ а̄нсэ, то̄нн мыннӭ вуэлльктэххчехь 

эххкнэ сада помножэния,- вуэсстэль Та̄рьенч. -Во̄фьсе сада-

сада, лышшэ ёадтӭмь гуэйкэ то̄н классэнҍ экскурсия. А го тыйй 
коа̄внэтҍ манҍтэнне о̄дт букватҍ, танна ныдтҍшэ вуэллькэдҍ 
мыннӭ сӣнэтҍ.

 -Вай то̄нн суаӈах мыйе классе минута байя?- кэ̄джель 
о̄ххпэй.

 -Эйй ё, дудки!- вӯййксэнне цӣӆькэ Та̄рьенч я ыштэ 
шӣххтламушша вуэкьс альн, цаввцтэдтма сӣлькэнҍ вэсьт 
суэгке. -Классэсьт муст вуэййв пыҏс чуанн. Вӯйнас тӣнэнҍ 
ныдтҍ сӯгкэ те̄дэнҍ ё, го со̄н вуайй ё е̄дтэ ныйпэнҍ. Куллтэль, 
фрёкен,- Тарья ӣнэсьт куллэй на̄дӭй, -вай сада тэнн те̄дэ 
вӯййнсэсьт кырьтасьт эххкнэ классэсьт я поабпахт мыннӭ? 
Вӯййкэсьт тэннверьт, мэннверьт быдт тоннӭ, го то̄нн луэштчехь 
мыннӭ ёадтӭ тӣнэгуэйм экскурсия бай.

 -Юрта вуайй,- цӣӆькэ фрёкен я ю̄тҍкэ арифметика урок.
 Па̄ррнэтҍ ляй шӯрр тыквэннҍ кӣххче Тарья э̄л, оаррэй 

пе̄ссьмур альн. Ля̄йй а̄ййк пугк сыйй воа̄лльтэнҍ со̄нэсьт 
ня̄ллксэтҍ я сӣрятҍ тэнн пе̄йв, куэссь со̄нн воа̄нҍце лоа̄фькэ 
мӣлльтэ. Та̄рьенч, ко̄ххт ли пыййма, пай воа̄ллтэль мӣлльтэ 
господин Нильсон, я па̄ррнэ ёа̄мнэнҍ тӣжэсьт, кӣххчмэнҍ со̄н 
э̄л, ко̄ххт со̄нн нюччк рыссьясьт рыссе э̄л. Кя̄джя облизьяна 
лоа̄тткэнҍ нюччкэ пе̄ссьмур мӣлльтэ, я со̄нн нюччкэй эххкан 
ке̄рьв э̄л, а тамьпе э̄ххьтэшьт нюччкэй я оарэ ё О̄нӓ вуэйв 
альн я оа̄лкэхьт пушшьтэ со̄н вӯптэтҍ. Ноа тэсьт о̄ххпэй па̄кэ 
Та̄рьенч ко̄ппче облизьяна поа̄гэ, куэссь О̄нҍне быдҍсувв числа 
315 ю̄гке кыджемь сайя, а тэнн элля вуаннче лыххкэ, куэссь 
то̄нэсьт вуэйв альн оарр облизьяна я вя̄л тряппай вӯптэнҍ 
то̄н. Э вя̄л е̄кхал выгкэ урэк. Кыдт пе̄ййв, цызгэнч, а тэсьт вя̄л 
Та̄рьенч господинэнҍ Нильсон – эйй, тэдт ли ё чофта.

 -Тыйй ё во̄фьсе мӣлхувэтҍ, па̄рна,- цӣӆькэ о̄ххпэй.
 -Те̄дах мэ̄нн фрёкен?- кугкэхьт Та̄рьенч ӣжесь мӯрэсьт. 

Вӯййкэсьт са̄ррнэ, та̄ррмъенч пе̄йв во̄фьсе эйй шӣт помножения 
гуэйкэ.

 -А мыйй уххцэпь юэгкмуж,- цӣӆькэ фрёкен.
 -Мугка пе̄йв, манҍтэ та̄рьм, во̄фьсе эйй вуэй ниманҍтэ 

«муж», вуайй лышшэ го «руэньсэмуж».

 -А то̄нн вуаях мыннӭ элмсаххьтэ,- кэ̄джель о̄ххпэй, -мӣ 
ли тэдт коа̄вьнэтҍ «руэньсэмушш»?

 -Нэ, мунн эмм ля ныдтҍ тоавас «руэньсэмужэнҍ»,- 
вуэсстэль Та̄рьенчя, я пашшнэнч ю̄лькэгуэйм вуагкса, ла̄бэнҍт 
валас вӯйвэ, со̄нн рӯппьсесь коасса кӯскнэнҍ ра̄сса. -Ноа 
мунн те̄да эфт школа, касьт нимэйн, окромя «руэньсэмужэнҍ» 
нимэнн ев лыгк. Тамьпе ныдтҍ ли э кырьйха: «Пугк кудт урэк 
– руэньсэмушш».

-Шӣг,- цӣӆькэ о̄ххпэй. -А касьт ли тэдт школа?
 -Австралиясьт,- вуэсстэль Та̄рьенч юрьтханна, -сыйтэсьт 

алльт рӯввьт чӯххкэ станциедтӭ. Соа̄йвэсьт.
 Со̄нн аввта ыштэ рыссе э̄л, я со̄н чальм вуэӆӆькудӭнҍ.
 -Мӣ шэ лӣннчал «руэньсэмушш» уркэ альн ?- тыфкэтҍ 

о̄ххпэй.
 -Куэссь, ми,- вуэсстэль Та̄рьенч, -ноа урэк оа̄лкхувэнҍт 

тэсьт, пугк па̄ррнэ нюччкэв пэ̄йель эххкан олкэс. Маӈӈа сыйй 
оавлнэлле шурркэв школая я нюччкэв партае мӣлльтэ вӣгха 
кӯдтъемь рай.

 -Мэ̄нн са̄ррн о̄ххпэй?- аввта тыфькэ фрёкен.
 -Нимэнн эйй са̄рн, со̄нн ныдтҍшэ нюччк пукэгуэйм 

эфтэсьт, ноа лышшэ нюэзя пукэ. Куэссь вӣгк ё элля нюччкэ, 
па̄ррнэ оа̄лкхэллэв туаррэ, а о̄ххпэй чуэннч поа̄лльтэ я кыйххт 
сӣнэтҍ. Абьр па̄ль па̄ррнэ ёа̄ххчедтэв я вӣджев олкэс – сыйй 
нюччкэв я пляссъев абьр вӯлленҍ, а о̄ххпэй се̄рр рояль альн 
ма̄рш, па̄ррнэ вуайченҍ нюччкэ эфт-налла, ко̄ххт та̄кт па̄ххк. 
Е̄ннэ мудта па̄ррнэдтӭ вӣджев я чуэннчлэннтэв ча̄зь вуэлла, ку 
коаллк турьп мӣлльтэ, ко̄нн коаххчев дӯшэнҍ.

 -Чофта тыкквэнҍ,- цӣӆькэ о̄ххпэй.





129

 -Тӣдтҍбэдтӭ, ко̄ххт ли тыкквэнҍ!- туаррьйлэсьтӭ 
Та̄рьенч. -Тэдт ли пэре шӣг школа, э̄ххт пэрьмусс школанҍ 
Австралиясьт. Ноа тэдт ли пэре куххькэнҍ соа̄йвэсьт.

 -А̄ррьвда,- цӣӆькэ о̄ххпэй. -Юрта, мӣн школасьт мыйе 
ныдтҍ руэняс никуэссь эллиннче.

 -Тэсьт ли пугк ма̄дт,- а̄бьюшшмэнҍ цӣӆькэ Та̄рьенч. -Го 
мунн вуая на̄дҍетэ, го мыйй аллькэпь вӣдже па̄рртае мӣлльтэ, 
мунн танна, вай оаськлувче я суаӈче минута байя классе.

 -То̄нн вя̄л кӣрркнах вӣдже каллнэм райя, куэссь вуэлках 
экскурсиянҍ,- цӣӆькэ о̄ххпэй.

 -Ой-е, а тыйй мун зоа̄бэль ва̄лльтбэдтӭ?- кугкехьт 
Та̄рьенч я роа̄ммгуадта пэ̄йель нышькэсь чо̄ннэль вуэкьс альн. 
-Мунн оа̄шшьтҍя кырьйхэ тэнн баяс Австралия школая. Анҍ 
сыйй ев куарркэдҍ ӣжесь «руэньсэмуж», экскурсия – тэдт ли 
ко̄з шуря тыкквэнҍ.

ТА̄РЬЕНЧ ВА̄ЛЛТ ВУЭЗЬ ШКОЛЬНЭ ЭКСКУРСИЯСЬТ
 Чӯххкэ мӣлльтэ пугк ёа̄ффенҍ – тоа̄гкэнҍ ва̄ннцнэгуэйм, 

сыйнэнҍ, соа̄ррнэнҍ е̄скханна. О̄нӓ кӣзе нуэдҍ, Ца̄нӓ ля̄йй о̄дт 
сидцэ платьясьт. Сӣнэгуэйм эфтэсьт воа̄ннҍценҍ о̄ххпэй я пугк 
сӣн класс па̄ррнэ, окромя эфт па̄ррьшэнче, ке̄сьт чӯдзькудӭ чонт 
вӯййкэсьт тэнн пе̄йв, куэссь быдтэ ляйй ва̄ннҍцле экскурсиянҍ. 
А авьтэмьбельт я̄бпаш альн нючкэ Та̄рьенч. Со̄н вуэльк альн 
оарэ господин Нильсон, удць кыффкэмкарянҍ кӣдэсьт я пай 
лӯшштэль пе̄ййв нюэммьлятҍ. Ко̄ххт со̄нн роа̄ммгудӭ, куэссь 
соннӭ то̄йтэ вӯлкхэ нюэммьля вӯййкэсьт О̄нҍне чаллма!

 Ца̄нӓ чофта оаскэ, го та̄рьм ёадтай аббьр. Со̄нн эйй 
ся̄гкнэннтма я тамьпеханна се̄нтэнҍт. Ца̄нӓсьт кӯттҍк ныдтҍ 
э нючкэ роа̄мэсьт, куэссь со̄нн лоа̄фьке чӯххкэ мӣлльтэ ӣжесь 
о̄дт еськ куаррма платьясьт. Я мудта па̄ррнэ роа̄ммшэдтӭнҍ 
ев ва̄нӓ соннӭ. Чӯлл чӯххкэ шэ̄ннҍтэнҍ сӯлль сӯйн я ручкнэнҍ 
по̄шенҍ альн одуванчик.

 -Мо̄джесь, мо̄джесь, пэре мо̄джесь пе̄ййв!- ла̄влэ Ца̄нӓ 
я вуакэнҍт, выльшхэмэнҍ Тарья э̄л, ку гу генерал, оарэ я̄бпаш 
альн, паййгэнне пайна вуэйв.

 -Ныдтҍ мыннӭ никуэссь эллий шӣг тэнн па̄лесьт, 
ко̄ххт мунн бе̄ййдэдтӭ пэре шӯрр негро-боксёрэгуэйм Сан-
Францискасьт,- цӣӆькэ Та̄рьенч, -Tа̄тах выйсе я̄бпаш альн?

 Ца̄нӓ, ко̄ххт эйй та̄ххта, та̄тэ, я Та̄рьенч ыштэхьт 
со̄н авьтэмьбельт ӣжесь. Ноа танна пугк па̄ррнэ та̄тсэнҍ 
выйсассьтэ я̄бпаш альн. Э сыйй э̄ллькэнҍ выйе, роаввсэнне 
кӣххченҍ порядок. Зоа̄бэль, Ца̄нӓ я О̄нӓ о̄ррэнҍ я̄бпаш альн 
сада кугкьмушша, мэ̄нн мудта. Маӈӈа, куэссь э̄ххт нӣйтэнч 
е̄рэ ӣджясь ю̄льк, Та̄рьенч пые со̄н авьтэмьбельт ӣжесь, э со̄нн 
ё экскурсия ке̄жь райя эйй луэшштэдна я̄бпшэсьт, а господин 
Нильсон тӯллей со̄н коассесьт.

 Ва̄ррь, ко̄з сыйй воа̄ннҍценҍ, ко̄ххченҍ Тыкквэнҍ 
ва̄ррь го тамьпе э зоа̄бэль ля̄йй чофта тыкквэнҍ. Куэссь 
сыйй ко̄стэшкудтӭнҍ пыййма сайя, Та̄рьенч скрудтҍ нюччкэй 
я̄бпшэсьт, та̄гкэль я̄бпаш ӣҏьтэ мӣлльтэ я цӣӆькэ:

 -То̄нн ныдтҍ кугкь мӣнэтҍ во̄ссехь, юрта, лоа̄тткнэхь. 
Эйй вуэй ныдтҍ лыххкэ, тэдт элля вӯййкэсьт, куэссь эфт пайй 
во̄ссэв, а мудта пай выйев.

 Э со̄нн паенҍт ӣжесь тоавас кӣдэгуэйм я̄бпаш я 
кӯннҍтгудӭ со̄н эйй шӯрр пуэшенҍ э̄л ва̄ресьт, касьт о̄ххпэй 
па̄кэ пукэтҍ е̄сскэ.

 -Эйе – ча̄нн, вӯзьхувэ! -кугкэхьт Та̄рьенч, выльшхэмэнҍ 
пыҏс, -аллькэпь кӣххчэ ке мӣнэнҍ сама тоаввсамусс ли!

 -Ноа о̄ххпэй элмсэдтӭ соннӭ, го ва̄ресьт ниманҍтэ ча̄нн 
ев лӣннче. Та̄рьенч ля̄йй чофта пэ̄джьлуввма.

 -Тыкквэнҍ ва̄ррь тыкквэнха!- кугкеххьт со̄нн. -Элля 
оасскэм нала! Тэдт, го ро̄стэпейв кӯсс ли ро̄стэпейвха лубэ 
то̄лчуаццктэм машина то̄лха. Мӣлхэмвудт, тэль э пугк! 
А выххтэнне вя̄л вуаййва пуадт ке̄зне кондитерскэ ла̄фьк 
ня̄ллксэха. Ноа ё тэнн мунн эмм лӯшьт. Я мӣ, го вӯррьтэ тэста 
тыкквэнҍ эйй пуэдҍ – пуадт мыйе ӣжидан лыххкэ.

 Я Та̄рьенч пэре ӣннҍенне кугкехьт, го о̄ххпэй пӣльетҍ 
тэбпэ, а мудта па̄ррнэ чофта сӯрркнэнҍ.

 -Аллькэпь сӣррэ ча̄н!- кугкэхьт О̄нӓ я роа̄мэсьт та̄гкудӭ 
кӣдэтҍ. -Та̄рьенч ля̄ннч ча̄нэнҍ!

 Пугк ло̄гкенҍ, го тэдт ли шӣг юррт. «Ча̄нн» тэсьт шэ 
луэмэ па̄кь луамма, го ча̄н пай ӣлленҍ па̄кь лӯменҍ, а па̄ррнэ 
пугк нюччкэнҍ пырр я ӣввченҍ со̄н: 

 -Ча̄нн, се̄ннт! Ча̄нн вӯзьхув!
 Э танна «ча̄нн» выйтэ ӣжесь луэмесьт я выхчтэлэ 

па̄ррнэтҍ, кугк поадтэнҍ югке гоаррэ. Тэ̄йт, ке̄нн «ча̄нн» 
са̄гк, кя̄сс па̄кь луамма кыппьтэмь гуэйкэ ӣджясь по̄ррэ. Ноа 
куэссь «ча̄нн» аввта ва̄ллтадт ме̄ххьцтэ, пленнэгкь поа̄чкнэнҍ 
я ню̄мнэнҍ шӯрр ва̄лунэ э̄л, ходтҍ тэдт эллий ке̄ххьпесь, го 
тӯлльедтэ эллий масьт, я югке вуэр коа̄штэдэ, го ю̄льк элля 
ко̄з пыйе. Поа̄чкнэ ля̄йй эббьряй, ноа пугк ло̄гкенҍ – никуэссь 
сыйй вя̄л ныдтҍ тыкквэннӭ ев сӣррма. А о̄ххпэй сӣррэм па̄ль 
ле̄жэ ра̄зь альн я ло̄гэ кырьй я мудта вуэр выльшхэлэ па̄ррнэе 
э̄л.

 -Е̄лльмэнҍ мунн вя̄л эмм уййнма мугка тыкквэнҍ сӣр,- 
цӣӆькэ со̄нн ӣджь ӣджясь.

 Э вуайй це̄ӆӆькэ, со̄нн ля̄йй вӯййк. «Ча̄нн» нючкэнҍт я, 
кадцьса югке вуэр эйй ва̄нӓ ко̄ллм-не̄льй парна, вуаллктэлэ 
сӣнэтҍ се̄льк э̄л я кӣзе па̄кь луамма. А мудта вуэр со̄нн чофта 
шӯрр оавлэгуэйм нюамэ э̄лл пе̄зь э̄л я нючкэ тамьпе рыссьясьт 
рыссье, гу облизьяна: маӈӈа скрудтҍ нючкэ я̄бпаш э̄л я карэхт 
па̄ррнэе мӣлльтэ, кугк кӣххчленҍ луэммэ мӯрэ туэгка, е̄бешь 
карэ коаммерьт, «ча̄нн» нигклэнтэ, выйймэнҍ я̄бпаш альн, 
кэдце па̄ррнэтҍ, ыштхэлэ авьтэмьбельт ӣжесь я выммьдувэнҍт 
удла пӣӈӈкэ маӈас па̄кь луамма кугкхэллмужэнҍ:

-Адтҍ мунн кыпта тӣнэнҍ пе̄ййвпоррмуж!
Пугк тэдт ля̄йй шӯрр тыкквэнҍ я руэняс, го па̄ррнэ 

никоххт ев та̄ххта пуатткэ сӣр. Ноа скрудтҍ шэнтэ юэв, я, куэссь 
О̄нӓ я Ца̄нӓ вӣжьсенҍ соннӭ выльшхэмь гуэйкэ, мӣ шэнтэ, сыйй 
уйнсень, го «ча̄нн» оарр ке̄дҍк альн пэ̄джка, кӣчант ми-ля̄ннч 
ля̄шш со̄нэсьт кӣдэ альн. -Кӣххче, со̄нн ёа̄ме, во̄фьсе ёа̄ме.- 
поа̄ввэшьт «ча̄нн».

«Ча̄н» кӣд коа̄ллдэг альн ле̄жэ я̄мма пӯрэнч. Кӯсстай, 
со̄нн пе̄зесьт ёрэ я мурртэй четк.

-Ой-е, ко̄ххт ли жа̄лль!- цӣӆькэ Ца̄нӓ. «Ча̄нн» вӯйвэнҍ 
лыгксэдтӭ.

 -Та̄рьенч – то̄нн лӯйхках,- цӣӆькэ О̄нӓ.
 -Мунн – луэйхка? То̄нн мэ̄йт, та̄ях?- цӣӆькэ Та̄рьенч. 

-Мунн никуэссь эмм лӯйхк.
 -Ноа чальм тост ле̄в рӯппсэ.- эйй ёа̄нхувна О̄нӓ
 -Рӯппсэ?- юррьтлуввма цӣӆькэ Та̄рьенч я воа̄льтэ 

господин Нильсонэсьт кыйхмкарь. -То̄нн коаджях тэдт 
рӯппьсесь? Кӯсстэй, го то̄нн эгк лиййма Батавиясьт. Тамьпе 
я̄лл э̄ххт пуэресь олма мугка рӯппьсесь чильмегуэйм, го 
полиция цэвцахч соннӭ выййтэ олкэс.

 -Мэ̄йт?- тыфкэ О̄нӓ.
 -Тэннгуэйкэ, го куэссь со̄нн выйтант чӯххкэ роа̄ттклэгка, 

пугк ёадтмушш ескант, со̄н пыйнэв светофорэнҍ. А то̄нн 
са̄рнах, мунэсьт ле̄в рӯппьсесь чальм. Эйй, ко̄ххт то̄нн вӯййехь 
юррьтле, го мунн лӯйхка манҍтэ-ля̄ннч лоанта гуэйкэ!

 -Ча̄нн, се̄нҍт, ча̄нн, вӯзьхув!- о̄ввлэнҍ парна, тыфклуввма 
тэ̄йн, го «ча̄нн» ныдтҍ кугкь эйй вӯзьхувэнҍт. «Ча̄нн» мӣлкнесьт 
воа̄льтэ лоанта я пые ся̄ххтар э̄л.

 -Ко̄ххт мунн та̄тче то̄н я̄ллхэ,- цӣӆькэ «ча̄нн» я пэ̄джька 
вуакэнҍт, а маӈӈа, вӯзьха шӯрр ря̄гкмуж, вуэлльктувэ эстхэллэ 
па̄ррнэтҍ.

 -Адтҍ мунн тӣнэтҍ соа̄га я кыпта тӣнэнҍ вя̄р!- кугкхэлэ 
«ча̄н». А па̄ррнэ пыччкмэнь роа̄мэсьт, вуэлльктуввэнҍ мессткэ 
сыз.

 Тэнна классэсьт ля̄йй э̄ххт нӣйта, со̄н ко̄ххченҍ Улльна, 
ку ӣле эйй куххькэнҍ «Ча̄нн ва̄ресьт». Улльна е̄ннҍ лӯшьтэ 
коаххче ӣджясь маӈӈа экскурьсиясьт о̄ххпэй, я пугк па̄ррнэтҍ, 
я Тарья ныдтҍшэ. Со̄нн чинэ пукэ гуэйкэ садэсьт фруктэ ма̄ль 
я кэ̄ллм компот. Куэссь па̄ррнэ каллнэм райя сӣрренҍ «ча̄нн», 
куэссь сыйй лоа̄тткнэнҍ лӯшштлэ вэ̄ннсатҍ, лыххкма кэ̄рэнҍ 
шӯрр ла̄нтэнҍ я нюччкэ э̄лл валунэнҍ, Улльна пые, вуайй ё 
выгкэ ӣджясь вуэӈсэм гуэйкэ я юльсэ маль я кэ̄ллм компот. 
О̄ххпэй кӣрркэнҍ ло̄гкэ ӣжесь кырьй я ло̄гэ, го пӯдэ па̄лль 
ва̄ннҍце Улльнэ. Со̄нн копче па̄ррнэтҍ я пугк выййтэнҍ ва̄ресьт. 

 Чӯххкэ альн вуэсста пӯдэ е̄бешь, кя̄ссха я̄бпаш соа̄нӭтҍ 
ве̄ҏцэгуэйм, эйй эфт поа̄ллта. Ве̄ҏц, кӯсстай, ле̄в ло̄ссесь, а 
е̄бешь ля̄йй вуэммь я пуэраст мӯххцма. Я тэсьт, ко̄ххт ре̄кь 
гуэйкэ, колесо поабпэхьт выбоена сыз. Во̄ссэй, ко̄нн ко̄ххченҍ 
Блумстерлунд, чофта се̄нтэ. Со̄нн ло̄гэ, го пукэ эвтэсьт ли 
е̄бешь ве̄ррь, кадцэсьт ла̄мч я элькэ мӣ ля̄йй вӣгкэ луэннтэ со̄н 
вэсьт се̄лькэ. Е̄бешь ро̄дтҍювэ, копче вӣгэтҍ, ёадтэй. Кӯсстай, 
со̄нн ёадтэй маӈьмусс вӣгэгуэйм, кӣххчал ке̄ссе соа̄нӭтҍ, ноа 
эйй выйтэнҍт. Блумстерлунд се̄нтэнҍт е̄намп я е̄намп, я луге 
я луге пай чӯтӓ. Куэссь о̄ххпэй тэнн уйнӭ, со̄нн выйтэ ӣджесь 
кӯтҍкэсьт я шоа̄лшэмэсьт.

-Ель тӯст васстэ не̄шшьпарь жыва,- цӣӆькэ со̄нн 
Блумстерлунда.

 Блумстерлунд ныдтҍ тыфькэ, го ла̄ммч кэльме секунда 
байя кӣдэсьт. Маӈӈа со̄нн чо̄ллькэй я цӣӆькэ:

 -А то̄нн ель ца̄гь нюнҍ тоагэ, ко̄з ев коадч. А са̄рна 
тоннӭ, мунн вуая э то̄н лӯгьсе тэнна ла̄мченҍ.

 Со̄нн аввта чо̄ллькэй я вя̄л чӯтӓ луэннткудӭ я̄бпаш. 
Не̄шшьпарь жыва кырьтэхьт. Скрудтҍ па̄ррнэ туэгасьт о̄ллтэнҍ 
удць роаӈкэнч. Тэдт ля̄йй, юрта, Та̄рьенч. Нюннҍ сост вӣлкэнҍт 
– тэдт вуэзхалл, со̄нн чофта се̄нтант, О̄нӓ я Ца̄нӓ тэнн пуэраст 
тӣдтӭнҍ. Со̄нн вуэлльктувэ вӯйкэсьт Блумстерлунд э̄л, асскэдҍ 
со̄н кӣдэгуэйм я элькэ вуаллктэллэ паяс, со̄нн соа̄гэнҍт со̄н 
вя̄л кыррьтмэнҍ валас я ва̄сьт вуаллктэлэ – ко̄ллм вуэр, не̄лльй 
вуэр, выдт, кудт вуэр. Блумстерлунд эйй вуайя оа̄нтшэ, го мӣ 
со̄нэнҍ лыххкъювв.

 -Караул! Ве̄кьхэгке!- выннешьт со̄нн, пя̄лла я̄мма 
пэӆтэзэсьт. Маӈьма вуэр со̄нн эйй соа̄гкма со̄н, я со̄нн 
ло̄сстэнне кэдче чӯххкэ э̄л. Ла̄ммч сост тула ё кэдче кӣдэсьт.

 Та̄рьенч чуэнче со̄н альн, цаввцтэдтма кӣдэгуэйм 
ӣҏьтэтҍ.

 -То̄нн эвтэс никуэссь эгк альк васстэ я̄бпаш!- кэ̄ррсэнне 
цӣӆькэ со̄нн. -Никуэссь! То̄ӆӆькьях? Мушта, ко̄ххт-ля̄ннч вуэр 
Капстадесьт мунн ныдтҍшэ уййнлэдтӭ поа̄рьнэнҍ, ку вастэ 
я̄бпаш. Сост ля̄йй альн о̄дт мо̄джесь форма, э мунн цӣӆькэ 
соннӭ, го со̄нн вя̄л вуэр лӯгясьт я̄бпаш, мунн со̄н ныдтҍ лӯгьса, 
го со̄н форма коа̄вваст ра̄шшкэнҍ. Э юррьтэль, мэ̄нэ не̄дтэль, 
мунн со̄нэнҍ аввта уййнлэдтӭ, э со̄нн аввта мун чильмэ эвтэсьт 
васстэ я̄бпаш. Юрта со̄нн тэнна райя вя̄л шоа̄лашт форма.

 Блумстерлунд, ся̄гкна оарэ касска чӯххкэ, вӣгк эллий 
пэ̄ййнэ.

 -Ко̄з то̄нн ёадҍхах тэйта ве̄ҏцэтҍ?- кэ̄джель Та̄рьенч.
 Блумстерлунд сӯрркна вӯзехьт пэҏт, ко̄нн райя эллий ё 

куххьк.
 -Ӣджьсан. Мунн тамьпе я̄ла,- элмсэдтӭ со̄нн. Танна 

Та̄рьенч пӣсьтэ я̄бпаш, ку эфьтэ вя̄л кырьтэ лоа̄тткнэмэсьт я 
пэ̄ллмэсьт.

 -Ёа̄нхув, не̄шшьпарь,- ла̄лельт цӣӆькэ Та̄рьенч, 
коа̄ввсэмэнҍ я̄бпшэ. -Адтҍ пугк ля̄ннч шӣг.

 Тэйта соа̄гэгуэйм паенҍт я̄бпаш я кӯннҍтгудӭ со̄н 
ля̄ффа. Кӯсстэй, мугка тӯенҍ е̄бешь ля̄йй тыфкха эйй ва̄нӓ, 
мэ̄нн Блумстерлунд.

 Па̄ррнэ я о̄ххпэй чӯннченҍ чӯххкэ альн я вӯррьтэнҍ 
Тарья моа̄цант сыйе. Э Блумстерлунд чӯэнче – со̄нн нико̄ххт 
эйй вуаййма то̄ӆӆькье, мӣ я ко̄з, я ся̄гкна лышшэ кэдце 
нышшкмоаннтэ. Со̄нн эйй те̄дта, мэ̄нн соннӭ лыххкэ, мэ̄нн 
юррьтэ тэнн баяс, мэ̄нн со̄нн уййн. Ноа тэсьт пӯдэ Та̄рьенч. Со̄нн 
воа̄льтэ пэре шӯрр ло̄ссесь ве̄ҏцэнҍ эфт я пые Блумстерлунд 
се̄льк э̄л.

 -Нэ-ка выльшхэпь,- цӣӆькэ со̄нн, -ко̄ххт то̄нн со̄нэнҍ 
спроа̄ввдэдах? Васстэ лоа̄мченҍ то̄нн че̄ххьп лях, а ко̄ххт 
ве̄ҏцэгуэйм?

 Та̄рьенч паенҍт чӯххкэ альн вальедтэм ла̄мч.
 -Мэ̄нн са̄ррнэ, быдтэ ля̄йй пэ то̄н тэнна ла̄мченҍ лӯгьсе, 

то̄нн со̄н чофта шоабшах,- цӣӆькэ Та̄рьенч. -Ноа, мунн юрта, 
со̄н ё никоз эйй оанэхьт, со̄нн ё коа̄ввса ли вэдтнезэнҍ, тэль 
ныдтҍ то̄нн со̄нэнҍ лӯннтэх я̄бпаш.

 Тэ̄йт соа̄гэтҍ са̄ррнмэнҍ, Та̄рьенч ро̄дтӭй сост кя̄жя. 
-Вуэммь ли, во̄фьсе ли вуамма я ро̄дтӭй тэнн ла̄мч кудтҍ сайя.

 Блумстерлунд кӣзе ве̄ҏц са̄рнханна. Лышшэ куллэй, 
ко̄ххт со̄нн цоа̄ххкал нуэдҍ вӯлленҍ. Танна Та̄рьенч кадцэсьт 
оглобля я кӣрсэдтӭ соа̄нӭтҍ Блумстерлунд пэҏт луз.

 -Нимэнн эмм ва̄льт лыгкэсьт,- цӣӆькэ со̄нн, пыйймэнҍ 
соа̄нӭтҍ лоа̄г вуэлла. -Мунн гуэйкэ тэдт ли пэре шӣг. 
Кыррьтмэсьт пайенҍ мунн тост ныдтҍшэ нимэнн эмм ва̄льт. 
То̄ӆӆькьехь?

 Со̄нн коа̄ввэсьт пыҏс я ва̄ннҍцэль. Блумстерлунд вя̄л 
кугкь чуэнче пэҏтэсь луннҍ я кӣче со̄н мӣлльтэ.

 -Тэль тӣррв Та̄рьенч!- кугкхэлэшкудтӭнҍ па̄ррнэ, куэссь 
со̄нн моа̄цэ сыйе чӯххкэ альн. О̄ххпэй ныдтҍшэ чофта кыйхтэ 
со̄н, ко̄ххт мо̄джьтэнне выгк ӣжесь.

 -То̄нн мо̄джьтэнне лыххькэхь,- цӣӆькэ о̄ххпэй. -Жыватҍ 
пай быдт ла̄лле, я о̄ллмэтҍ, юрта, ныдтҍшэ.

 Та̄рьенч ыштэ я̄бпшэсь э̄л, э соннӭ ля̄йй чофта шӣг.
 -Ныдтҍ, мунн чофта пуэраст Блумстерлундэнҍ выгке 

ӣжян: эмм эфт вуэр вуаллктэлле со̄нн паяс э нимэнн сост 
тэсьт эмм ва̄ллта,- цӣӆькэ Та̄рьенч.

 -Тэннгуэйкэ мыйй э шэнтэмь та̄дҍ аллма,- цӣӆькэ 
о̄ххпэй. -Мыйй е̄ллепь тэннгуэйкэ лыххкэ о̄ллмэтҍ пӯрь.

 Та̄рьенч лыгкэ стойка я̄бпаш се̄льк альн я приммдэдэ 
я̄бпаш се̄льк альн маххъе ю̄лькэгуэйм.

 -Мунн я̄ла лышшэ тэнн гуэйкэ!- кугкэхьт со̄нн. -А мудта 
о̄ллмэ, тыкквэнҍ ли, мэ̄ннгуэйкэ сыйй е̄ллев?

 Улльнасьт садэсьт чуэнче шӯрр туэлль, ка̄ххта югке 
пе̄ркэгуэйм. Ю̄дӭ альн ле̄шшенҍ пэре е̄ннэ удць вӣллькэсь 
ля̄йпа я прянька, го пугк па̄ррнэнҍ кольктэнҍ чолк, я сыйй, 
кыҏтэмэнҍ я тоалкъетмэнҍ, ышшьтэнҍ стулае э̄л пырр сӣнэ. 
Та̄рьенч ыштэ о̄ххтэ кэскэсьт пукэ, кугк лийенҍ э тэсьт шэ 
цоа̄ге ня̄ллма кӯххт булкъя. Нӣр сост коа̄ввсэнҍ пыррёррьпэсь.

 -Та̄рьенч, быдт кӣҏҏшлассьтэ, вэсьтэ то̄н кӯссьхэтҍ, 
ӣджьсант ва̄лльтэ эйй вуэй,- куаххктэлмэнҍ цӣӆькэ соннӭ 
о̄ххпэй.

 -Ыбэ пе̄кнэ мун гуэйкэ,- ло̄сстэнне поа̄ввэшт Та̄рьенч, 
тэннгуэйкэ, го со̄нэсьт ня̄лльм ля̄йй те̄вьтха. -Мэ̄ннгуэйкэ пугк 
тэгк са̄ррнмуж?

 Сама тэнн минута Та̄рьйне э̄ллтэнҍ Ульян е̄ннҍ. Эфт 
кӣдэсьт со̄нн тӯллей кувшин ма̄ленҍ а нымьп – нюннҍкиммьн 
какао.

 -Ма̄ль лубэ какао?- кэ̄джель со̄нн Тарьясьт.
 -Э ма̄ль э какао,- вуэсстэль Та̄рьенч. -Эфт ляйпа гуэйкэ 

ма̄лль, а нымьп гуэйкэ – какао.
 Я ся̄гкнэханна Та̄рьенч воа̄льтэ Ульян е̄ннҍ кӣдэнҍ 

кувшин я нюннҍкимьн я юлесьт югке оа̄ссьтэсьт эфтэ шӯрр 
ня̄льм ве̄рьт нӣлэсьт. 

 -Со̄нн е̄ллемь бай выгэ ме̄рр ка̄репь альн,- о̄ххпэй 
элмсэдтӭ Ульлян я̄нна, ку шоа̄лшэмэнҍ я то̄ӆӆькьеханна кӣче 
нийта э̄л. 

-Танна пугк оа̄нтша,- цӣӆькэ Ульян е̄ннҍ я пые эле 
уййнэ, мэ̄нн лыххк я ко̄ххт выгк ӣжесь Та̄рьенч. 

-Тала ле̄в прянька,- цӣӆькэ со̄нн я альтэнҍт Та̄рьйне ю̄дҍ.
 -Ныдтҍ, э зоа̄бэль, сыйй ле̄в прянька-налла,- цӣӆькэ 

Та̄рьенч я ӣннҍенне сӣйнэ ӣжесь шэ балъедтмуж альн. -Зоа̄бэль, 

сӣнэнҍ элля мугка мо̄джесь, ноа на̄дҍеда, а сӣн ня̄лькэсьвуд 
ев тоаҏҏьк,- цӣӆькэ со̄нн я воа̄льтэ тэннверьт прянькэдтӭ, 
мэннверьт вӯе тӯллье кӣдэнҍ. Ноа тэсьт вя̄л со̄нн уйнэсьт, 
нымьп ю̄дӭсьт ле̄шшэв чофта ня̄лькэсь печения, ноа ю̄дтҍ сост 
чофта ли куххькэнҍ. Танна ро̄дтӭй господин Нильсон се̄йпэсьт 
я цӣӆькэ соннӭ:

 -Э…э то̄нн, господин Нильсон, вӣжь тунн туэль кя̄джя я 
пыдтҍ мыннӭ печения. Ва̄льт оа̄лкхэм гуэйкэ ко̄ллм.

 Господин Нильсон эйй вуэррта, куэссь со̄н ныммьпэшьт 
па̄ксэдтҍ я роа̄мэнҍ нюччкудӭ туэль мӣлльтэ. Стокан 
нюччкудтӭнҍ, э ма̄лль сӣнэнҍ ля̄шкэ туэль коа̄тнэз э̄л.

 -Мунн на̄дҍеда, то̄нн лях каллас,- цӣӆькэ Ульян е̄ннҍ, 
куэссь Та̄рьенч выййтмэнҍ туэль тӯгкенҍ, э̄ллтэнҍ соннӭ 
па̄ссьпушшэм гуэйкэ.

 -Эйй, эммля каллас, ноа вя̄л югкэ та̄тсувв,- вуэсстэль 
Та̄рьенч я кадцэсьт ӣджясь пе̄льй.

 -Мыйй то̄н кӯссьхэмь пугк тэ̄йн, мӣ мӣнэсьт ля̄йй,- 
вуэсстэль Ульна е̄ннь.

 -Никуэссь эмм оаск. Го тыйй ӣджьсант нимэнн ебпе 
куэдтма,-ка̄нҍцвудэнҍ па̄гкель Та̄рьенч.

  Куӆсэмэнҍ тэнн са̄ррнмуж, о̄ххпэй пые са̄рнсэ Тарьянҍ 
тэнн баяс, ко̄ххт быдт выгкэ ӣжянт.

 -Куллтласьт, коа̄ллэш Та̄рьенч,- ла̄льнэлле со̄нн 
оа̄лкэхьт. -то̄нн та̄тчехь, куэссь шуррнах, шэ̄ннтэ зоа̄бэль 
даманҍ?

 -Оаннӭ пудра нюнҍ альн я шэ̄ннтэ ко̄ллм ка̄йп?- кэ̄джель 
Та̄рьенч.

 -Эйй, мунн та̄та це̄ӆӆькэ, дама баяс, ко̄нн баяс са̄рнэтҍ, 
го со̄нэсьт ле̄в шувв вырьк, го со̄нн ли пуэраст вуэпьса. Вай 
то̄нн эгк та̄т шэ̄ннтэ шӣг даманҍ?

 -Тэнн баяс мыннӭ быдт юррьтлассьтэ,- вуэсстэль 
Та̄рьенч. -То̄ӆӆькьях, фрёкен, мунн пыйе, куэссь шэ̄нта шӯрр, 
шэнта ме̄рр гроабпъенҍ.

Та̄рьенч юррьтлувэ. 
-Ко̄ххт то̄нн юртах, фрёкен, мунн вуая кудтҍналшэм 



140

о̄ллмэнҍ шэ̄ннтэ э гроабпъенҍ, э зоа̄бэль даманҍ?
 Ноа о̄ххпэй ло̄гэ, кӯххт о̄ллмэ эйй вуэй э̄ххтэ.
 -Ой-е, мэ̄нн танна мыннӭ воа̄лшэ, ко̄ххт мыннӭ пыйе, мӣ 

ли пэря?- вуакнэсьтэ Та̄рьенч. Ка̄свэнҍ вуайхувэ не̄шшьпарь.
 Танна о̄ххпэй цӣӆькэ, манҍтэ пэ е̄ллей чӯххкэ Та̄рьенч 

эйй воа̄лшэххче, соннӭ никуэссь эйй альк е̄кхэллэ ма̄ххьтмушш 
выгкэ ӣжесь кэскэсьт о̄ллмэе. Соннӭ быдт тӣдтӭ, ко̄ххт со̄нн 
та̄рьм выгэ ӣжесь туэль тӯгкенҍ, эйй вуэй.

 -Ноа, а тэдт ли чофта ло̄ссэ тӣдтӭ, Ко̄ххт Ӣжянт Быдт 
Выгкэ,- вуакэнҍт Та̄рьенч. -А то̄нн вуаях мыннӭ це̄ӆӆькэ 
шурьмусс ӣжянт выгкэм правилатҍ?

 О̄ххпэй ӣллькэй со̄н а̄ннмуж, я Та̄рьенч куллтэль со̄н 
шӯрр тыкквэнэнь: кӯссесьт эйй вуэй ӣджесь кӯссьхэ, эйй вуэй 
ва̄лльтэ эфт вуэр е̄на эфт ля̄йпнедтӭ лубэ эфт прянькэдтӭ, эйй 
вуэй по̄ррэ ныйп ке̄жесьт, эйй вуэй кэдцчедтэ, куэссь са̄рнах 
мудта о̄ллмэгуэйм, – оанҍха, эйй вуэй лыххкэ тэнн я эйй вуэй 
лыххкэ тэнна. Та̄рьенч пай лышшэ вӯйвэнҍ вэ̄зхэлэ – ме̄дт.

 -Мыннӭ пуадт ӣнцка мӣлльтэ коадцсэллэ эфт часэнҍ 
а̄йка моа̄ххтсэллэ, мэ̄нн вуайй лыххкэ я мэ̄нн эйй вуэй,- цӣӆькэ 
Та̄рьенч я вуакэнҍт -шэ̄ннтэм гуэйкэ зоа̄бэль даманҍ, го эмм 
та̄тэсьт шэ̄ннтэ ме̄рр гроабпъенҍ.

 Эйй куххькэнҍ о̄хпнэсьт ра̄зь альн оарэ Ца̄нӓ. Со̄нн мэ̄нн 
баяс юрьтэ я ра̄бэ нюнӭсьт.

 -Ца̄нӓ, мэ̄нн то̄нн лыгках?- кэ̄ррсэнне цӣӆькэ соннӭ 
Та̄рьенч, -Мушьт, го Зоа̄бэль Дама ра̄бп нюнӭсьт, лышшэ 
танна, куэссь нике эйй уйн.

 Ноа тэсьт о̄ххпэй выльшэхьт часэ э̄л я цӣӆькэ, пӯдэ па̄ль 
моа̄ст ва̄ннҍце. Пугк па̄ррнэ чуэннчлэнҍ по̄лтэсьт. Лышшэ 
Та̄рьенч вя̄л оарэ ра̄зь альн. Ка̄ссв сост, гудэль вэ̄зхэлэ, со̄нн 
куӆсканнт мэ̄нн-ля̄ннч.

 -Мӣ шэнтэ, коа̄ллэш Та̄рьенч?- кэ̄джель о̄ххпэй.
 -Це̄ӆьк, фрёкен,- пя̄дцлэнҍ ӣнэсьт кэ̄джель Та̄рьенч, 

-зоа̄бэль дамасьт чо̄йвэсьт чуэль сӣррэв?
 Со̄нн оарэ ӣнха, я ка̄св пай ныдтҍшэ кӯдтсэлэ 

пя̄дцлуввма.



141

 -А го зоа̄бэль даманҍ эйй вуэй ныдтҍ шэ̄ннтэ,- скрудтҍ 
цӣӆькэ со̄нн, -танна мыннӭ вӯййкэсьт тэста воа̄лшэ быдт лыгк 
ме̄рр гроабпъенҍ.

ТА̄РЬЕНЧ ВА̄ННЦ ЯРМАРКАЯ
 Я тала а̄ввэнҍ ярмарка. Удць юэв ланасьт, касьт ӣле 

Та̄рьенч, юкге ыгь а̄ввнэнтэ ярмарка, я югке вуэр па̄ррнэ чофта 
роа̄ммшэдтӭнҍ. Тэ̄йт пӣйвэ ланэнч кӯсстэй нымьп-налла, пэҏт 
лийенҍ ре̄ввклаххта югке эвьн флагэгуэйм, о̄ллмэ тугкэгуэйм 
оаллкэнҍ, гу кӯммпар, эфт ый баесьт шэ̄ннҍтэнҍ ларька, 
ко̄йн вуэйе ля̄йй вуэссьтэ сама тыкквэнҍ коа̄вьнэтҍ. Пугквесь 
о̄ллмэ руэньсушшенҍ, мугка руэняс ля̄йй пырр, го пэҏтэсьт 
эйй та̄тсувва оаррэ нике. А поа̄лльтэ тирэнҍ лийенҍ балаган 
я аттракцион. Сыйй э ко̄ххченҍ пукэтҍ театр, карусель, суйп. 
Вя̄л ля̄йй на̄вьт пэҏьта, касьт вуэйе ля̄йй уййнэ ля̄мтэ югке 
ноа̄вьтэтҍ: лийенҍ тигр, пэре шӯрр е̄ххк кӯвтэтҍ, облизьяна, 
ме̄рр ле̄фэтҍ. Вуэйе ля̄йй кугкь чуэннче ноа̄вьтэ а̄йтэ луннҍ 
я куллтлэ э ноа̄вьтэ пэӆтэс ря̄гкмужэтҍ, манҍтэ никуэссь эйй 
по̄дла куллэ, а го соа̄гкэхь тӣӈькэтҍ, танна вуэйе ля̄йй мэ̄ннэ 
клеткае райя я уйнсе пугк тэ̄йт тыкквэнӭтҍ ӣжянт чильмегуэйм.

 Тэннгуэйкэ эллий ними тыкквэнҍ-налла, го ярмарка 
а̄вдэмь пе̄йв Ца̄нӓсьт, по̄ррэй кухнясьт, кӣҏҏшхэмэсьт бантик 
кыррьтэнҍ, а О̄нӓ поа̄ххчнэнтэ по̄ррмэнҍ бутерброд сырэнҍ. 
Е̄ннҍ кэ̄джель па̄ррнэнҍ, ев та̄тче сыйй эфтэсьт со̄нэнҍ ярмаркая 
ва̄ннҍце. Ноа О̄нӓ я Ца̄нӓ, ся̄гкнэнҍ, цӣӆӆькэнҍ, го я̄нна эйй 
альк а̄бьюшшэ, танна сыйй та̄тченҍ ва̄ннҍце Тарьянҍ.

 -Ӣджь то̄ӆӆькьях, го Тарьянҍ пугк ля̄ннч тыкквэнҍ-
ноа̄ле,- са̄рнэ О̄нӓ Ца̄нӓя, куэссь сыйй вӣдженҍ пэҏьтне «Чуэнь».

 Ца̄нӓ эйй вуайя со̄нэнҍ эле мӣдтӭ.
 Та̄рьенч ё воа̄лмаш ля̄йй ва̄ннҍце, со̄нн чуэнҍче 

кыпптэмь пэҏтэсьт я вӯрьтэ ӣжесь коа̄нҍцэтҍ. Со̄нн коа̄внӭ, 
кя̄джя, ӣжесь шӯрр сӯййн шля̄п, ку пашшегке ля̄йй цӯллнэсьт 
мӯрэ гуэйкэ.

 -Мунн вуаййлэххьтэ, го мунн со̄н сыссэнь тэйта пӣйве 

о̄ннӭ мӯрэтҍ,- цӣӆькэ Та̄рьенч я лыгксэдтӭ шля̄п чильме э̄л. 
-Нуэ ко̄ххт мунн тыйе мӣлта? Шӣг, ныдтҍ?

 Ныдтҍ, тэ̄йна О̄нӓ я Ца̄нӓ ев вуайя эле шӣххтэ. Та̄рьенч 
кульмэтҍ поа̄ййнэль ылэнҍ я рӯппьсесь поа̄йнэнҍ поа̄ййнэль 
кэнцэтҍ я пэ̄кксмэтҍ. Платья со̄нэсьт ля̄йй ка̄нтэ райя, шурэльт 
е̄дтма се̄льк альн, касьт кӯсстэй рӯппьсесь лифчик. Платья 
вӯлленҍ чоагкшэнҍ шӯрр чоа̄ххьпесь тӯфля, ноа э сыйй 
кӯсстъенҍ Шӯрр пе̄йв мӣлльтэ: Та̄рьенч пэшт сыйе руэнн 
поаллать, ко̄йт со̄нн о̄ннӭ Шӯрр пӣйвэ мӣлльтэ.

 -Мунн ло̄га, го, куэссь ва̄нцах ярмаркая, быдт кӯсстъе 
ко̄ххт Зоа̄бэль Дама,- элмсэдтӭ со̄нн я мо̄джтэнне ёадтэй 
чӯххса мӣлльтэ, вэ̄зхэлэ, ко̄ххт соннӭ тэдт аннтадт со̄н шӯрр 
ва̄ннцнэнҍ я вэ̄зхэлэ, ко̄ххт ва̄ннҍцэв ланҍ куарркэш. Со̄н 
тӯлльсэлэ юбка лӣбпэтҍ я югке минута сафькэсьт, ке̄нн-ля̄ннч 
ӣввчмэнҍ.

-Мо̄дже! Мо̄дже чофта!
-Ке ли тэдт мо̄дже?- тыфкэ О̄нӓ.
 -Мунн ля,- шӣгктэнне вуэсстэль Та̄рьенч.
 О̄нӓ я Ца̄нӓ ев аллка па̄гке – я̄рмаркасьт, пугк ля̄йй 

мо̄дже. Сыйй руэнньсэнне чоа̄гктэдтэнҍ че̄д о̄ллмэ тугк 
ларькэсьт ларькэ я тывенҍ кӣххченҍ пугк коа̄вьнэтҍ, кугк 
лийенҍ тамьпе коазсэллма. Та̄рьенч ла̄йхе Ца̄нӓя мушт гуэйкэ 
ярмарка баяс рӯппьсесь цуӆӆк рыбпехь, а О̄нҍне фуражка, 
мугка, ко̄нн со̄нн тула та̄тэ, ноа никоххт эйй вуаййма а̄ннэ 
е̄ннӭсьт. Мудта ларькэсьт Та̄рьенч вӯсьтэ кӯххт стекляннэ 
келля удць ка̄ннҍ пӯрагуэйм розовэ я вӣллькэсь сахрэсьт.

 -Ой…е, манҍтэ то̄нн лях мӣллшэсь, Та̄рьенч,- 
сафьсхэсьтэ Ца̄нӓ я асскэдҍ ӣжесь келля куэттка.

 -Ну…э ныдтҍ, мунн ля мо̄дже,- ю̄тҍкэ Та̄рьенч, 
тӯлльемэнҍ юбка лӣбпэ, эле ёррэ.

  О̄ллмэ туххк ёадтсэлэ балаганэтҍ. Та̄рьенч, О̄нӓ я Ца̄нӓ 
э̄ххьтэнҍ о̄ллмэтҍ.

 -Ко̄ххт ли шӣг,- шӯрр роа̄мэнҍ цӣӆькэ О̄нӓ. -Шарманка 
се̄рр, чуанн карусель, пугк пыҏс ёа̄ффэв я сыйнэв. 

Тиры луннҍ е̄на пугк ёа̄фэ – югкьенче та̄тсувэ вӯзьхэ 
ӣжесь вӯййквуд.

 -Э̄ллтнэпь алльтла, выльшхэпь, ко̄ххт ря̄шкхэтҍ,- цӣӆькэ 
Та̄рьенч я ке̄сськудӭ мӣлльтэ О̄нӓ я Ца̄нӓ.

 Эйй шӣг нызан, ку э̄ннтэль пыссэтҍ, выльшэхьт э̄ллтна 
па̄ррнэтҍ я тэсьт шэ вӣӆьтэ чильмэтҍ, пые, элля мэ̄нн сӣнэ э̄л 
кӣххче. Ноа Та̄рьенч, во̄фьсе эйй ся̄гкна, шӯрр тыкквэнӭнҍ кӣче 
мӣшэнҍ – рисэвайма кэ̄рр пымме альн па̄лл ка̄св тӣшшьесь 
ка̄ллса алехь курткасьт я чофта рӯппьсесь нюнӭнҍ. Тэль нюнна 
вӯййкэсьт э быдтэ ля̄йй поабпхэ. А го эйй нюнна, танна ходть 
пэ ка̄ссва – пугк кӯдтъя сай ле̄в пусьтэльт ря̄шкхэм гуэйкэ.

 Па̄ррнэ ев уйтна, а тир е̄мэнҍт пай е̄намп се̄нтэнҍт. 
Соннӭ быдахч е̄намп ря̄шкхэетҍ, кугк ря̄шкхэххченҍ я ма̄ксченҍ, 
а ев тэгка ко̄ллм лыгкхэмэсь.

 -Тыйй мэ̄йт пашшнэтҍ? Мэ̄нн тыйй тэста лыххкбэдтӭ? 
Тыйй мэ̄йт няммсэтҍ?- поа̄ссъенне кэ̄джель со̄нн кя̄джя.

 -Ко̄ххт – мэ̄нн? Воа̄нцчепь площадҍ мӣлльтэ я оарьхэдтҍ 
ка̄ццкэпь,-маль эйй се̄ннтма ка̄свэнҍ вуэсстэль Та̄рьенч.

 -Элля мэ̄нн тэсьт чоагкшэ лыгкха я ыҏкхэ!- ре̄гккудӭ 
нызан, во̄фьсе выййтма ӣджьсесь.

 Вӯййк тэнн минута па̄ль тир луз пӯдэ о̄дт олма кэ̄сск 
ыге ре̄ввкла господин, коалль цепочкан каска чуэйв. Со̄нн 
воа̄льтэ пысс вӣссьтэсьтэ кӣдэ альн, гудэль те̄дт мэ̄нн, тэдт 
коалль цебпян чуэйв альн.

 -Оа̄лкхэм гуэйкэ – лоагкь ря̄шкхэмвуэр,- цӣӆькэ со̄нн 
чуэрьв о̄ллмэ ка̄свэнҍ, -кӣххчемь гуэйкэ.

 Со̄нн пыҏс выльшэхьт, тӣдтэмь гуэйкэ ле̄в ев ла кӣххчей. 
Ноа тэнн па̄ль нике, окромя Та̄рьйнедтӭ, О̄нӭдтӭ я Ца̄нӭдтӭ, 
алльт ев оччтэдта.

 -Нуэ, ходтҍ тыйй, парна, выльшхэгке, мӣ мугка ли 
класснэ ря̄шкхэй. Мунн э̄л стуайй выльшхэ!

 Тэ̄йт соа̄нӭгуэйм со̄нн альтэнҍт пысс вуаллка. Авьтма 
еӈкрэгк – рай, ныммьп – рай, куалмант я ня̄льянт – нышше эйй 
оа̄пша. Выдант лӯдӭнч оа̄пэшьт ка̄ййпа кэ̄рр пымме ка̄ллсэ.

 -Тэдт пысс – мага ли? Рӯххлядь манҍтэ-ля̄ннч ли, а элля 
пысс, -рэӎэдэсьтэ господин я се̄ннта вуэллькэдҍ пысс туэль э̄л.

  Танна Та̄рьенч воа̄льтэ пысс я смӣххтэль.
 -Кӣххчла – ка мунн ӣжян вӣгэтҍ, роа̄нтнэлле цӣӆькэ 

со̄нн. -Го эмм поабпэхьт, уххцтэдса де̄дасьт.
 Панг, панг, панг, панг, панг ескханна! Выдт лӯд ка̄ннҍц 

ка̄нҍцэсь мӣлльтэ лӯшьтэ Та̄рьенч кэ̄рр пымме ка̄ллсэнче 
вӯййкэсьт нюнна, маӈӈа о̄ййкэй е̄мента коалль тя̄ӈка я 
ва̄ннҍцэль эвтэс.

 Карусель чо̄нэнҍт ныдтҍ руэнньсэнне, го О̄нӓ я Ца̄нӓ, 
э̄ллтна алльтла, роа̄мэсьт нюччккудтӭнҍ. Па̄ррнэ о̄ррэнҍ 
чоа̄ххьпесь, вӣллькэсь лубэ рӯппьсесь я̄бпшэ альн зоа̄бэль 
ня̄вегуэйм, кугк пӣӈкэсьт ле̄ввнэннҍтэнҍ я кӯссьтэнҍ, гу 
зоа̄бэль лийенҍ, куэссь вя̄л сӣнэ альн лийенҍ седла я поадэск. 
Э я̄бпаш вуэйе ля̄йй воа̄лшэ мӣллэ мӣлльтэ. Та̄рьенч вӯсьтэ 
билетэтҍ о̄ммп коалль тяӈка вуэсста – сыйе ля̄йй ныдтҍ е̄ннэ, 
го со̄нн элэлэ о̄ййкэй сӣнэтҍ ӣжесь шӯрр коашшьле.

 -Го мунн лийе лажьхэ вя̄л тяӈка, сыйй аннҍтэ лийенҍ 
мыннӭ о̄ммп билетэ рулон,- цӣӆькэ со̄нн О̄нҍне я Ца̄нӓя, кугк 
вӯррьтэнҍ со̄н лоа̄ххпэ пе̄льт.

 О̄нҍне мӣлтэ чоа̄ххьпесь е̄бешь, а Ца̄нҍне – вӣллькэсь, 

господин Нильсон Та̄рьенч ыштэтҍ ныдтҍшэ чоа̄ххьпесь э̄л, 
кӯсстэй чофта тыкквэннӭ. господин Нильсон тэсьт шэ оа̄лкэхьт 
поадхэ ня̄вь, о̄зэ блохатҍ.

 -Ко̄ххт, господин Нильсон ныдтҍшэ аллк кадтъедтэ 
карусель альн?- тыфкэтҍ Ца̄нӓ.

 -А мэ̄йт шэ соннӭ едтҍ аннҍтэ?- цӣӆькэ Та̄рьенч. -Кабэ 
мунн тӣдтӭ лийе, тэста ли карусель, мунн ва̄лльтэ лийе 
ӣжян я̄бпаш, соннӭ ныдтҍшэ та̄тсувв ко̄ххт-не сӣрсэ. А е̄бешь 
кадтъедтэй я̄бпаш альн, – мӣ вя̄л ли руэнньса?

 Тэсьт Та̄рьенч нюччкэй рӯппьсесь я̄бпаш э̄л, – мэ̄нэ 
секунда карусель чо̄ннгудӭ, а шарманка сӣргудӭ: «Мушштэй 
мӣн па̄ррнэ па̄ль я тэ̄йт руэняс сӣрэтҍ»

 Кӣрсэллэ карусель альн – тэдт ля̄йй чофта шӣг, ныдтҍ 
ло̄гкенҍ О̄нӓ я Ца̄нӓ. Та̄рьенч ныдтҍшэ роа̄ммгудӭ: со̄нн чуэнче 
вуэйв альн, цаввцтэдэ седла э̄л, я маххэй ю̄лькэгуэйм, я со̄н 
кукесь платья пэ̄ййнэнтэ пырр ча̄пэх. О̄ллмэ, ва̄ннҍцэй рай, 
уййнэнҍ лышшэ рӯппьсесь коассае кя̄жятҍ, руэнн коа̄дтҍят 
я Тарья кукесь се̄ӈькэсь юэлкатҍ югке эввьн сугканҍ: эфт 
ю̄льк альн руччкесь суххк, нымьп – чоа̄ххьпесь, я со̄н шӯрр 
чоа̄ххьпесь тӯфля тэнн шэ па̄ль руэнньсэнне маххъедтҍтэнҍ 
пайенҍ эвтэс-маӈас.

 -Тэль ко̄ххт Зоа̄бэль Дама суййпэв карусель альн!- 
цӣӆькэ Та̄рьенч маӈӈа мэ̄ннмэсьт авьтма круг.

 Па̄ррнэ ев луэшштэдна каруселесьт о̄ммп чассэ, я кя̄джя 
Та̄рьенч элмсэдтӭ, го сост чальм уйтнэв паяс я со̄нн уййн эйй 
эфт карусель, а о̄ммп ко̄ллм.

 -Мыннӭ адтҍ ло̄ссэ ли пыйнӭ, ко̄ллмэ каруселесьт манҍтэ 
каруселесьт быдт кадтъедтэ, тэннгуэйкэ, вуэйв эйй муррьтэм 
гуэййкэ, мыйе пэря пуадт ва̄ннҍце эвтэс,- цӣӆькэ со̄нн.

 Ноа Тарьясьт кӯдтэй вя̄л о̄ммп поанн эйй оанна билетэ, 
я со̄нн ю̄ге сӣнэтҍ па̄ррнэтҍ, кугк топцнэдтӭнҍ пырр со̄н, ноа 
ев вуаййма кӣрсэллэ, сӣнэнҍ ев лий те̄ӈьк.

 Балаган луннҍ чуэнче оалмолма я кугкхэлэнҍт:
 -Кыҏтэгке, кыҏтэке! Мыйй аллькэпь вэ̄зхэллэ о̄дт 

вэ̄зхэллмуж вӯййк пэ̄йель выдт минута. Кыҏтэгке, а вуайй э 

маӈӈнэ. Чофта воа̄ллтлэй драма ли нэ̄ммэ мӣлльтэ: «Графира 
Аврора коаннтмушш», лубэ «Ке луэмэ мессткэнҍ?»

 -Го ке луэмэ мессткэнҍ, тэ̄йт быдт удла коа̄ввнэ, ке тэдт 
ли,- элмсэдтӭ Та̄рьенч. -Выллькэпь, О̄нӓ я Ца̄нӓ!

 -Эмм вуэй мунн вуэссьтэ тӣнэнҍ билет пе̄ль а̄рвэсьт?- 
кэ̄джель со̄нн мӣгкъесьт. -А мунн оа̄шшьтҍя кӣххче лышшэ 
эфтэнҍ чильмэнҍ.

 Ноа мӣгкэй мэ̄йт-ля̄ннч э куллэ эйй та̄ххта тэнн баяс.
 -Мунн мэ̄йт-ля̄ннч эмм уйн э мессткэтҍ, э луэмма тамьпе 

о̄ллмэтҍ,- поа̄ввэшьт Та̄рьенч, куэссь со̄нн ыштэ эфтэсьт О̄нӓнҍ 
я Ца̄нӓнҍ авьтма по̄лтэсьт ка̄ххтма за̄вэскэ эвтэсьт.

 -Ныдтҍ вэ̄зхэллмушш вя̄л эйй оа̄лкхуввма,- цӣӆькэ О̄нӓ.
 Ноа тэнн вӯррэ рыччсэнҍ завесь, я сцена э̄л выйтэ 

графиня Аврора. Э̄ллтна алльтла сыйе, элькэ кӣдэтҍ муррьтэ 
я югке-налла вэ̄зхэллэ ӣжесь пэ̄джвуд. Та̄рьенч кӣче шӯрр 
тыфкхэнэнҍ.

 -Со̄нэсьт, зоа̄бэль, манҍтэ-ля̄ннч пэ̄джь выйтэ,- 
сафьксэсьтэ Та̄рьенч Ца̄нӓя. -А, вай, вӯе сост английскэ 
булавка чо̄ввтсэ, я со̄н чоа̄ххк.

 Ноа выххтэнне то̄ӆӆькьенҍ, го графинясьт Аврора э 
зоа̄бэль шэнтэ пэ̄джь. Со̄нн коа̄тӭ чильмэтҍ я элькэ а̄бьюшшэ:

 -Манҍтэ мунн ля не̄шшьпаррь! Манҍтэ мунн ля 
не̄шшьпарь! Э̄ллмантэсьт нюэзя муннэ элля! Па̄ррнэтҍ мунэсьт 
а̄нҍсешь, ка̄ллесь ка̄дэ, а пырр мунн ле̄в мошенник я бандит, 
кегк та̄ххтэв коаннҍтэ.

 -Ко̄ххт ли ло̄ссэ куллтлэ тэнн!- цӣӆькэ Та̄рьенч, я 
со̄нэсьт рӯппснэнҍ чальм.

 -Пэря мыннӭ я̄мме!- эйй ёа̄нхувна графиня Аврора.
 Тэсьт Та̄рьенч оавлэшкудӭ.
 -Коа̄ллэшш о̄ллма, мунн па̄ка тоннӭ, ель пя̄дцлуж!- 

кугкэхьт со̄нн, ӣджь пай лӯйхкэ. -Пугк вя̄л вуайхуввэ вуайй: то̄н 
па̄ррнэ, вай коа̄вншуввэв, я кӯйе то̄нн вя̄л вуэр вуаях выййтэ. 
Е̄ннэ ли жэнхэдтӭ вя̄л,- ёа̄нхэдтӭ со̄н Та̄рьенч че̄д кэ̄нньлэ.

 Ноа тэсьт ыдӭ театр чуэррьв, тэдт со̄нн чуэнче балаган 
уксэсьт я коадче о̄ллмэтҍ, э̄ллтэнҍ ю̄лльк це̄пэ альн Та̄рьйне я 
сафькэсьт соннӭ: 

-Эгк альк мӣлкнесьт оаррэ, быдҍсувв тоннӭ уййтэ 
залэсьт.

 -Шӣг, мунн кӣхчла ӣнхуввэ,- оа̄шшьтэй Та̄рьенч я чистэ 
чильмэтҍ.

 Спектакль пуэраст кадцьсэлэ. Роа̄мэсьт О̄нӓ пай ве̄ҏтэдэ 
я ме̄лэ кӣдэсьт фуражкасьт, а Ца̄нӓ эйй вуаййма роа̄ппчья це̄пэтҍ 
вӯййкье. Тарьясьт чальм вӯӆӆькэнҍ, со̄нн эйй вуайя ве̄ӆӆьтлэ 
чильмэтҍ графинясьт Аврора. А графиня тӯй пай ёдтӭнҍ нюэзя 
я нюэзя гоаррэ. Со̄нн пэӆтэз эйй кулшкудӭ я выйтэ соа̄дтэ 
ва̄нҍцсэ. Скрудтҍ тэсьт ко̄стэ пӣлье райя оаввл. Та̄рьенч эйй 
вуайя тэнн ужас тӯллье ӣджьсэсь – со̄нн уйнэсьт, мӯр тӯгкенҍ 
ке-ля̄ннч луэмэ, тэдт ниманҍтэ пӯрь эйй оа̄шшьтэй. Графиня 
Аврора ныдтҍшэ кулст манҍтэ-ля̄ннч шэҏэдэмуж, тэннгуэйкэ 
со̄нн кэ̄джель пэӆтэсс ӣнэнҍ:

 -Ке луэмэ тамьпе мессткэнҍ?
 -Тэнн адтҍ мунн ця̄ӆка тоннӭ,- цӣӆькэ Та̄рьенч, 

-тамьпе чуэннч манҍтэ-ля̄ннч нюэзесь па̄ррьн, кӯсстай поа̄сс 
ли, со̄нэсьт шӯрр чоа̄ххьпесь оа̄бпан ле̄в. Вӣжь удла моа̄ст я 
коа̄тчед роаввса.

  Ноа тэсьт театр чуэррьв кырьтэсьт Та̄рьйне я цӣӆькэ 
анҍ удла уййт залэсьт.

 -Мунн никуэссь эмм уйт!- цӣӆькэ Та̄рьенч. Ко̄ххт, 
то̄нн та̄тах мунн уйтче я вуэлльктэххьче не̄шшьпарь графиня 
Аврора мугка ло̄ссесь минута? Тэль то̄нн мун эгк тӣдҍ!

 Тэнн а̄йк сцена альн ёдткэй тӯйй. Па̄ррьн чоа̄ххьпесь 
оа̄бпнэгуэйм пе̄йхтчедтэй мӯр тӯгкенҍ, скрудтҍ вуэлльктувэ 
эвтэс я кадцэсьт графиня Аврора.

 -Пӯдэ то̄н маӈьмусс час,- поа̄ссъенне сафьксэсьтэ со̄нн 
че̄д поа̄нӭ.

 -Тэдт мыйй выльшхэпь, со̄н маӈьмусс час пӯдэ лубэ 
то̄н,- оаввлгудӭ Та̄рьенч я эфт нюччкьемужэнҍ оччтэдэ сцена 
альн. Со̄нн кадцэсьт па̄рьн оа̄бпнэгуэйм нышшкмоаннткэсьт я 
о̄ййкэй со̄н ложая, воа̄лнэдтэй пя̄дцал кэ̄нньлэгуэйм. 

 -Ко̄ххт то̄нн лышшэ вӯйехь вуэлльктуввэ ра̄фьк графиня 
э̄л,-лыййхпсувэнҍт со̄нн, -мэ̄нн со̄нн тоннӭ мугка лыгкэ? 

Юррьтласьт лышшэ, го сост ё па̄ррнэтҍ воа̄лльтэнҍ э ка̄ллесь 
коз-ля̄ннч ка̄дэ. Со̄нн вэдтҍ во̄фьсе о̄-о̄-о̄-ххтэ ли!

Тэсьт Та̄рьенч э̄ллтэнҍ графиня луз, тэдт алльт кэлмэшк 
элэлэ вӯе ышштэ скамья э̄л.

 -То̄нн вуаях пуэдтӭ мыннӭ я е̄лле мун пэҏьтасьт «Чуэнь», 
мэннверьт та̄тсах,- цӣӆькэ Та̄рьенч, та̄тэ а̄йтнэ.

 Ӣннҍенне оаллвмэнҍ, Та̄рьенч выйтэ театрэсьт эфтэсьт 
О̄нӓнҍ я Ца̄нӓнҍ. Сӣнэ мӣлльтэ муйхкэхьт театр чуэррьв я 
тя̄ххтэдэ кульхэнь. Ноа о̄ллмэ залэсьт тоа̄гкэнҍ кӣдэтҍ – сыйй, 
кӯсстай, ло̄гкенҍ, го тэдт спекталь ля̄йй чофта мо̄джесь, шӣг 
со̄нн ля̄йй.

 Та̄рьенч чистэ нюнҍ платья лӣбпкэнҍ я цӣӆькэ:
 -Мӣ адтҍ, быдт мыйе сада руэньсассьтэ, тэнн е̄ннэ пэ̄дже 

пӯдэ эфт пе̄йв, ва̄лльтэ, тэдт элля ке̄ххьпесь.
 -Вӯллькэпь звирэ пэ̄ҏҏьтэ, тамьпе вя̄л мыйй ебпь лий,- 

цӣӆькэ О̄нӓ.
 Ця̄ӆӆкэнч – лыххкэнч. Ноа авьтмуссе Та̄рьенч э̄ллтэнь 

ларькэ я вӯсьтэ кудт бутерброд я ко̄ллм стокан лимонад.
 -Кэ̄нньлэнҍ мун чофта кя̄сс по̄ррэ,- цӣӆькэ со̄нн.
 Звирэ пэҏтэсьт ля̄йй мэ̄нн выльшхэ: тамьпе чуэнҍче 

слон, эфт клеткасьт ёдтлэнҍ кӯххт тигр, нымьп клеткасьт 
лийенҍ ме̄рр ле̄фф, кугк вуаллктэлленҍ ка̄ннҍц ка̄ннцась па̄л, 
куалмант нюччкэнҍ обезьян, ня̄льянт луэмнэнҍ гиена, а пэре 
шӯрр ышшьтэсьт решёткагуэйм кӣсслуввма кӯххт пэре шӯрр 
кӯвт. Та̄рьенч тэннханна альтэнҍт господин Нильсон обезьянэ 
клетка луз уййнлэдтэм гуэйкэ ӣжесь ро̄дэгуэйм. Алльтла пукэ 
оарэ пуэресь пэ̄джька шимпанзе.

 -Тӣрвхэд со̄нэнҍ, ко̄ххт быдт, господин Нильсон,- 
цӣӆькэ Та̄рьенч, -мунн юрта, со̄нн тоннӭ пуадт де̄дҍ пе̄лленҍ 
куалмант пуллдэгэсьт вя̄л со̄нн ли то̄н а̄ххкэв племнэххьк.

 Господин Нильсон ёа̄кьсе вуэйвэсьт сӯййн шля̄п 
цыстэсьт коаммерь, ноа пуэресь шимпанзе вуэсста нимэнн 
эйй ця̄ӆӆка.

 Югке час ышшьтэсьт воа̄ллтлэнҍ кӯвтэтҍ, мо̄джесь 
фрейлейн Паула, кӯвтэ вуэпьсей выйтэнҍт эстрада э̄л вэ̄зхэллэм 

гуэйкэ о̄ллмэтҍ ӣжесь кӯвтэтҍ. Па̄ррнэтҍ мэ̄нн э быдтэ ля̄йй, 
сыйй поабпхэннҍ мугка спектакля. Ца̄нӓ чофта пэ̄лэ кӯвтэнҍ, 
тэннгуэйкэ со̄нн пай тӯллей Тарья кӣдэсьт. Фрейлейн Паула 
воа̄льтэ эфт кӯвт лушшэй кӣдэсьт я коазэсьт пырр ӣжесь ча̄пэх, 
гу боа.

 -Тэдт, кӯсстай, э ли кӯввт-боа,- цӣӆькэ Та̄рьенч О̄нҍне 
я Ца̄нҍне. -Мунн та̄та тӣдтӭ, манҍтэ порода ныммьп кӯвтэсьт 
ли.

 Эйй кухк юрртма, Та̄рьенч э̄ллтэнҍ ышшьтҍе я кӣзе 
нымьп кӯвт. Со̄нн окаштэдэ вя̄л шуря я вя̄л пэӆтамп нымьпе. 
Та̄рьенч коазэсът со̄н ӣжесь ча̄пэх э̄л, вӯййкэсьт ныдтҍ, ко̄ххт 
тэнн лыгкэ фрейлейн Паула. Пугк копчнэдтма звирэ пэҏт 
луннь ре̄гкудтӭнҍ пэ̄ллмэсьт. Кӯвтэ вуэпьсей удлэнне о̄ййкэй 
ӣжесь кӯвт ышшьтҍе я вуэлльктувэ Та̄рьйне, ку вуайй пе̄ссьтэ 
со̄н вӯййк соармесьт. 

Кӯввт, ко̄нн Та̄рьенч коазэсьт ӣжесь ча̄пэх э̄л, сӯрркэнҍ я 
се̄нтэ, со̄нн эйй шоабша ёа̄ф пырр я во̄фьсе соннӭ эллей мӣллэ 
мӣлльтэ, мэ̄йт соннӭ быдт ла̄бпэ удць рӯппьсесь нийтэшкасьт 
ча̄пэх альн, а эйй фрейлейн Паула, ке̄з со̄нн моа̄ххтэй. 
Тэннгуэйкэ со̄нн пые уххцэ тэнна сӯдтлэсь рӯппьсесь вӯпт 
нийтэшка, эйй тӯстче, маӈӈа эйй вуайче мугка почётнэ 
кӯвтэтҍ, я со̄нн ра̄пче куэӆьц тэнн-ноа̄ле, ко̄йн вуаяхч ка̄кьсе 
е̄рьк.

-Вуэллькэдть, па̄ка, ӣжянт вуэмь вырькэтҍ, мунэнҍ тэдт 
эйй выйт,- цӣӆькэ Та̄рьенч. -Нуҏҏьт Индиясьт мунн уййна ля 
кӯвтэтҍ роадӓ то̄н, вуаях мыннӭ оасскэ.

Ӣжесь тоавас кӣдэгуэйм со̄нн воа̄льтэ поа̄гэ ча̄пхэсьт 
кӯвт я выгэ со̄н ышшьтэ. О̄нӓ я Ца̄нӓ кыррьтэнҍ пэӆтэс тӯесьт, 
ка̄св кӯййкэ лийенҍ.

-Тэдта ныдтҍшэ ли кӯввт-боа.- цӣӆькэ Та̄рьенч я нигкэль 
подвеськ ко̄ррэ сугк альн. -Мунн ныдтҍ э юрьтэ.

Фрейлейн Паула кугкь оа̄ҏҏтэдҍ манҍтэ-ля̄ннч мудта 
кӣлле, а пугк, кегк лийенҍ звирэ пэҏтэсьт, ке̄ххьпсэнне 
вӯййнэсь. Ноа сыйй вӯйнсенҍ а̄йкалт, тэннгуэйкэ го тэд 
зоа̄бэль ля̄йй пе̄ййв, куэссь выйтнэнҍ эйй уййнма тывь.

Элля мэ̄нн са̄ррнэ, нике эйй те̄дтма, ко̄ххт пугк тэдт 
выйтэ. Тэнн эвтэсьт тигрэтҍ поҏтэнҍ шӯрр вэ̄рр вуэннч 
куськэгуэйм. Лушшэй маӈӈа вуййкэсьт цӣӆькэ, го ло̄ххкэдҍ 
клетка укс. Ноа скрудтҍ пэ̄йель минута ӣӈӈккышшкэй ря̄гант 
ёдтэй:

-Тигр выйтэ лӯпс!
Я зоабэль, кэ̄сск звирэ пэ̄ҏтэ чуэнче пэре шӯрр тигр, 

воа̄лмаш нюччкье. О̄ллмэ, паджей канҍц канҍцэсь, кольктэнҍ 
выйтэм уккьсе. Ноа э̄ххт удць нӣйтэнч чоа̄йедҍ я окаштэдэ 
о̄ххтэ субпэсьт, вуййкэсьт тигр эвтэсьт.

-Чуэнч сэ̄гкэсьт!
-Ель лыгкэнҍт саесьт!
-Ель коа̄ввсэнт!
О̄ллмэ надҍедтӭнҍ, го тигр со̄н эйй лыгксадтҍ, куэссь 

со̄нн эйй лыгксасьт саесьт.
-Мэнн шэ лыххкэ? Ко̄ххт соннӭ ве̄кьхэ?- О̄ллмэ сӯрркна 

мӯррьтэнҍ кӣдэтҍ.
-Быдт полиция коаххче,- цӣӆькэ ке-ля̄ннч.
-Ва̄льтэпь коаххчепь то̄лчуаццктэетҍ!
-Быдт коаххче Тарья Кукесьсугк,- цӣӆькэ Та̄рьенч я 

выйтэ тугкэсьт.
Та̄рьенч ышштэ ма̄цса ю̄лькэ э̄л кудтҍ метрэсьт тигрэнҍ 

я элькэ со̄н вӯйхэллэ.
-Кис-кис-кис!
Тигр эршэшкудӭ пэӆтэм-ноа̄ленҍ я вӯзехьт ӣжесь 

вӣллькэсь кадцькем поа̄нӭтҍ. Та̄рьенч ро̄ссэль це̄пэнҍ соннӭ:
-Го то̄нн мун ка̄цксах,- цӣӆькэ со̄нн, -танна э мунн то̄н 

ка̄цкса, вуаях тэсьт эйй ся̄гкнэннтэ.
Тигр нюччкмуженҍ эллтэнҍ соннӭ.
-То̄нн мэ̄йт, шӯшшмуж эгк то̄ӆӆькэ,- цӣӆькэ Та̄рьенч я 

чецькэ со̄н ӣджьсесь поа̄гэ.
Тигр аввтма эршэшкудӭ, я ныдтҍ ӣннҍенне, поа̄ссъенне, 

го пукэнҍ копчнэдтма о̄ллмэнҍ мӯнь мэ̄нэ лышьк мӣлльтэ, я 
авта вуэльктувэ Тарья э̄л. Пугк то̄ӆӆькьенҍ, го со̄нн чинндадт 
кадцьсэ со̄н чо̄ннткэсьт. 

-Ко̄ххт та̄тах,- цӣӆькэ Та̄рьенч. -Ноа мушьт, тэль ко̄ххт 
то̄нн оалкхэх пашнэннтэ, а эмм мунн!

Я Та̄рьенч лоа̄ччклэнне кадцэсьт тигр, роа̄ппчей соннӭ 
эфтэнҍ кӣдэнҍ ня̄льм я ла̄ллем ассктэмуженҍ кӯннҍтгудӭ со̄н 
клеткая, ла̄ввлемэнҍ соннӭ лавла:

-«Уйнэтҍ куэссь мун коа̄зя, мун коа̄ллэш, мӣлса коа̄зя 
ли?»

Пугк ке̄ххьпсэнне вуйнсенҍ, а удць нӣйтэнч, ку элля 
е̄лльмэнҍ, элля я̄мма, чуэнче лышшэ еськ вусьт тигрэ, 
вуэлльктувэ я̄ннас э цӣӆькэ, го никуэссь эвтэс эйй вӯльк звирэ 
пэ̄ҏҏьтэ.

Тигр чофта кышкэ Тарья платья. Та̄рьенч выльшэхьт 
рыпьчэй трепьцэтҍ я кэ̄джель:

-Ле̄в кесьт-не рӯвьт?
Фрейлейн Пауласьт очтэдтӭнҍ рӯвьт, со̄нн тула ё во̄фьсе 

эйй се̄нтэнҍт Тарья э̄л.
-Тала, ва̄льт сме̄лляй удць нӣйта.- цӣӆькэ со̄нн я 

альтэнҍт Та̄рьйне рувьтэтҍ. 
Эйй кугкь юррта, Та̄рьенч воа̄льтэ рувьтэтҍ я пе̄рэ ӣжесь 

платья паййла пувлэ.
-Нуэ тель, адтҍ пугк ли шӣг,- цӣӆькэ со̄нн роа̄мм ка̄свэнҍ. 

-адтҍ мунн вял мо̄джьта ля: пе̄рма пайенҍ я вӯлленҍ – мо̄джьта 
тэннэ элля.

Я со̄нн ва̄ннҍцель мугка ре̄ввк ва̄ннҍцмужэнҍ, сост югке 
ла̄фьк пыйймужэнҍ пуввл кӯскэнҍт весьт нымьп пуввлэ.

-Мо̄дже,- са̄рнэ со̄нн ӣжесь баяс.
Пугк, ке̄гк пӯдтӭнҍ руэньсассьтэ ярмаркая, юррьтэнҍ, 

го е̄на мӣ ля̄йй, ё ев линче пэӆьтэс тӯй я сыйе пуад, кя̄джя 
сэ̄гкэсьт выгкэ айк. Ноа сыйй ся̄гкнэнҍ. Кусстай, ярмаркасьт 
никуэссь ев по̄дтэль сэ̄гкесь минута. Ке̄ххьпесь вӯййнмушш, 
ко̄нн лышшэ лыгкэ туххк, оччтэдэ а̄йкалт вял.

Тэнна удць ланӭсьт ӣле э̄ххт ла̄шшьк. Со̄нн ля̄йй чофта 
тоавас, ноа лыххкэ эйй та̄ххта. Пугк па̄ррнэ ланӭсьт чофта 
пэ̄лленҍ со̄нэсьт. Ев лышшэ па̄ррнэ, ноэ я пугк е̄нноллмэ 
ныдтҍшэ. Полицейскэ коа̄ввсэннҍтэнҍ чуххкэсьт туэресь пя̄лла, 
куэссь сыйе вуэста по̄дтэль Ла̄бан туаррэм абесьт. Вуййкэсьт 
це̄ӆӆькэ, со̄нн ля̄йй пэӆтэсс лышшэ танна, куэссь со̄нн югэ 
е̄ннэ выннӭ. Ноа тэдт со̄нэнҍ выйтэньт тоа̄ййв, я зоа̄бэль тэдт 
выйтэнҍт ярмарка пӣйве, тэннха мэ̄ннэ эйй по̄дтла. Я тала 
со̄нн ыдӭ шӯрр е̄ттксэсьт. Со̄нн воа̄нҍце суйпэнҍт, мэ̄нн-ля̄ннч 
пай кугкхэлэнҍт я тя̄ххтэдтмэнҍ сырнэлэ кӣдэгуэйм.

-Поа̄гэ чӯхкэсьт, я удла!- кугкхэлэ со̄нн. -Пугк поа̄гэ! 
Ёадт ӣджь Ла̄бан!

О̄ллмэ паллтма о̄ллтлэннҍтэнҍ, алльтла пэ̄ҏҏт стенэтҍ, 
а е̄на па̄ррнэдтэ рӣгкэнҍ пэ̄ллмэсьт. А полицэйскэ кӣйе 
коа̄дтэнҍ. Ла̄бан ёдӭ вӯйкэсьт ярмарка ларькатҍ. Со̄нн э̄л э 
зоа̄бэль пэӆтэс ля̄йй кӣххче: кукесь чоагнаххьтэм чоа̄ххьпесь 
вӯпт лоабэнҍ вуэць э̄л, шӯрр нюннҍ ля̄йй рӯппсэ, а ня̄льмэсьт 
чоагкшэнҍ ручкэсь па̄нҍ. О̄ллмэ, кугк о̄лтнэнҍ со̄н ыдтҍмэнҍ, 
ло̄гкенҍ, со̄нн кӯсстай поа̄ссья тигрэ.

Эфт ларекь луннь чуэнче коашькэсь ка̄ллсэнч я мӣгэнҍт 
ка̄ллпас. Ла̄бан э̄ллтэнҍ соннӭ, тагкэль кульхэнҍ ларекь 
мӣлльтэ я ре̄гкудӭ:

-Анҍт ка̄ллпас я удла! Мунн вӯррьтэ эмм ля моа̄ххтъя!
Ка̄ллсэнч тэннханна альтэньт соннӭ ка̄ллпас.
-Тэдта ка̄льпесь стуа̄й кӯххтлоагкь выдт эре,- мӣлькнесьт 

цӣӆькэ ка̄ллсэнч.

-То̄нн мэ̄йт, тӣӈькэтҍ ва̄лтах ка̄ллпсэсьт,- цӣӆькэ Ла̄бан. 
-То̄нн мэ̄йт, эгк уййн, ма̄ннҍтэ вуэссьтэй тоннӭ пӯдэ? Анҍт 
ка̄ллпас, тоннӭ са̄рна, я удла! Альтэнҍт вя̄л эфт!

Ка̄ллса а̄ррьктэнне цӣӆькэ, го со̄нн та̄ххт ва̄лльтэ 
тӣӈькэтҍ тэсьт, мэ̄нн Ла̄бан ё воа̄льтэ. Танна Ла̄бан кадцэсьт 
калсса пӣльенҍ я оа̄лкэхт со̄н пушшьтэ:

-Анҍт вя̄л ка̄ллпас! Удла!- со̄нн са̄рнэ.
Ка̄ллса пэ̄лэ эйй куллтлэ Ла̄бан. Ноа о̄ллмэ, чуэнчей 

пыр со̄н, ев туаррьймэнч ӣнха. Коа̄вншувэ кэскэсь сӣнэ э̄ххт 
ку цӣӆькэ:

-Ко̄ххт тоннӭ элля оккнэ ныдтҍ са̄ррнэ не̄шшьпарь 
ка̄ллсанҍ!

Ла̄бан коа̄ввэсьт пыҏс я пэшт ӣжесь чильмэтҍ мӣлхэмесь 
о̄ллмэ э̄л.

-Ке тӣнэнҍ лаффькудӭ, вай?- кэ̄джель со̄нн.
-Оаррэ!- ре̄гкудэ пугкэ э̄л Ла̄бан. -Авьтма, ке лыгкаст 

мун гоаррэ, мунн вуайя со̄н ме̄ллэ я̄вв райя! Ла̄бан та̄ххт 
вӯзьхэ тыйе эйй шӯрр вуэзхэллмуж.

Я вя̄ӆӆтэдтмэнҍ са̄нэсьт тӯйя, шаран кадцэсьт туэлесьт 
ка̄ллпас астэг я элькэ сӣнэгуэйм жонглировать. Со̄нн сӣнэтҍ 
вуаллктэлэ паяс я соа̄гэнҍт нёальмэнҍ, кӣдэгуэйм, ноа я̄наш 
кэдчэньт вӯййкэсьт е̄ммьне э̄л. Не̄шшьпарь ка̄ллесь, мӣгнэй 
тэнн ка̄ллпас, маль эйй лӯйххкма. Я тэсьт ӣнхэм о̄ллмэ 
тугкэсьт о̄ллтэнҍ удць роаӈкэнч.

 Та̄рьенч чуэнче Ла̄бан эвтэсьт.
 -Ке̄нн ли тэдт парешьбяка ныдтҍ нюэзельт ӣжесь выгк?- 

кэ̄джель со̄нн. -Мэ̄нн ця̄ӆӆк со̄н е̄ннҍ, куэссь уйнаст, го со̄нн 
вуаллктэлэ ӣжянт ӣнцэсьпоррмуж?

 Ла̄бан ря̄гкудӭ, гу мӣлэсьт выййтма.
 -Вай мунн эмм па̄ххкма пукэтҍ чуэннче сэ̄гкэсьт?
 -А то̄нн пай ныдтҍ кугкхэлах, то̄н кулэтҍ тунн пе̄льт, 

граница тӯгкенҍ?- мугка тыкквэнҍ кэ̄джель Та̄рьенч.
 Ла̄бан роа̄ппчей кульхэтҍ я оаввлгудӭ:
 -Нийтэшка, вай мыннӭ пуадт ка̄вьсе то̄н шаӈӈькэнҍ?
 Та̄рьенч чуэнче, те̄ннҍтлуввма кӣдэгуэйм ӣҏьтэтҍ, 

тыфкха кӣче Ла̄бан э̄л.

 -Мэ̄нн то̄нн лыххькэхь ка̄ллпсэнҍ? То̄нн со̄н те̄льнэтҍ 
воаллктэллехь?

 Э Та̄рьенч кадцэсьт Ла̄бан я вуэллькэдҍ со̄н паййгэнне 
паяс, элькэ со̄нэнҍ жонглировать, ко̄ххт со̄нн ка̄ллпсэнҍ. 
А пугк о̄ллмэ, чуэннчей пырр, рӣгкэнҍ роа̄мэсьт. Ка̄ллесь 
ка̄ллпаснэххьк та̄гэ кӣдэтҍ я чофта сыйнэнҍт.

 Куэссь Та̄рьенч лоа̄тткэнҍ вуаллктэллэ я со̄нн лӯшьтэ 
Ла̄бан, со̄нн кӯсстэй ё мудта-налла, мудта о̄ллмэнҍ. Со̄нн оарэ 
е̄ммьне альн Тарья ю̄лькэ луннҍ я ся̄гкна выльшхэлэ пыҏс.

 -Адтҍ, мунн юрта, тоннӭ пӯдэ а̄ййк ва̄ннҍце моа̄ст,- 
цӣӆькэ Та̄рьенч, коа̄ввсэмэнҍ шарнэ.

 Ла̄бан ля̄йй воа̄лмаш лыххкэ пугк.
 -Ноа ва̄ннҍцлемь райя моа̄ст тоннӭ быдт ма̄ккьсе 

ка̄ллпсэсьт, цӣӆькэ Та̄рьенч.- вай то̄нн вуаййлэххьтэхь, го 
быдт ма̄ккьсе тэсьт, мэ̄нн вӯссьтэхь то̄нн?

 Ла̄бан па̄гьханна вуанче коашшель я моа̄кьсе 
ка̄ххцэмплоагкь ка̄ллпсэсьт, ко̄нн югке гоаррэ вуаллктэлэ, 
маӈӈа со̄нн ка̄лльгудӭ поа̄гэ, эйй ця̄ӆӆкма нимэнн. Я маӈӈа 
тэнн пе̄ййве со̄нн шэнтэ суэнӓ ча̄дзе я вӯлльга рассе.

 -Тӣррв Та̄рьенч!- кугкхэлэ о̄ллмэ туххк.
 -Тӣррв Та̄рьенч! Ура!- кугкхэлленҍ О̄нӓ я Ца̄нӓ.
-Мыйе ыбэ полицэйскэ, мӣнэнҍ ли Та̄рьенч,- кугкхэлэ 

ке-ля̄ннч тугкэсьт. -Та̄рьенч ли пэря пукэ полицэйскэе.
 -Зоа̄бэль! Зоа̄бэль!- туаррьйленҍ со̄н е̄нас ӣннэ. -Со̄нн 

эфтналшэм ке̄ххьпесьвудэнҍ ӣлльксэлант кӯвтэгуэйм, 
тигрэгуэйм я шарнэгуэйм.

 -Эйй, полицэйскэха пашшегке эйй вуэй ланӭсьт,- 
па̄гкель Та̄рьенч. -Быдт шэ ке̄з-ля̄ннч кӣххче, го пугк велосипед 
чуэнченҍ тамьпе, касьт сыйе эйй вуэй чуэннче.

-Э, Та̄рьенч, манҍтэ то̄нн лийехь мо̄джесь, мо̄джесь!- 
цӣӆькэ Ца̄нӓ куэссь па̄ррнэ мэннэнҍ пэ̄ҏҏьтэ ярмаркасьт.

-Ныдтҍ э ли, мунн ля мо̄джесь,- туаррьель Та̄рьенч я 
ро̄дтӭй платья, ку адтҍ эйй коа̄ххтла пувлэтҍ. -Э̄ххт са̄ннҍ – 
мо̄джесь!

ТА̄РЬЕНЧ КЕ̄ҎҎШ КА̄РЕПЬКЭЦКАНТ
 Югке пе̄йв маӈӈа школасьт О̄нӓ я Ца̄нӓ вӣдженҍ пэ̄ҏҏьтэ 

«Чуэнь». Ев та̄ххта уркэтҍ пэҏтэсьт лыххкэ, а воа̄ллтлэнҍ 
о̄ххпэм кырьетҍ я вӣдженҍ Та̄рьйне уххцэ.

 -Чофта шӣг,- цӣӆькэ Та̄рьенч, куэссь па̄ррнэ сӯӈӈэнҍ 
соннӭ ӣжесь кырьегуэйм. -Лыххкэ тэста уркэтҍ, вай эйй е̄ннэ 
те̄двудтэ э мыннӭ суаӈӈ. Эмм вуэй це̄ӆӆькэ, го мунн ныдтҍ ё 
мӯххцтэдтӭ, куэссь те̄дтэ ва̄нас ля̄йй, но, вай юрта, зоа̄бэль 
эйй вуэй коа̄ввсэ Зоа̄бэль Даманҍ, го эгк тӣдҍ, мэннверьт 
готтентотэ я̄лл Австралиясьт.

 О̄нӓ я Ца̄нӓ ышшьтэнҍ кухня туэль туэгка я оа̄лкхэнҍ 
уххцэ география. Та̄рьенч ыштэ вӯййкэсьт туэль э̄л ю̄лькэгуэйм 
ӣжесь вӯлленҍ.

-Нэ шӣг,- цӣӆькэ Та̄рьенч я, цырмшуввма, кадцэсьт 
нюнҍ кя̄жя, -а скрудтҍ мунн ва̄лта е̄ррма, мэннверьт тэйта 
сама готтентотэ я̄лл Австралиясьт, а маӈӈа э̄ххт сӣнэнҍ 
кадцаст ке̄ххпнэзэ кэ̄б я я̄мм, я танна ми, пугк мун лыххк ка̄дт 
ма̄кьсханна, а мунн, ко̄ххт ель та̄т, а пай э̄ххт ли, никуэссь 
Зоа̄бэль Даманҍ эмм шэнт?

 Та̄рьенч ӣнхувэ, юррьтлуввма ӣжесь юррткэ альн.
 -Быдт па̄ххкэ пугк готтентотэтҍ, го сыйй ӣжесь выгкэв 

ныдтҍ, го ев линче се̄гь тӣн о̄ххпэм кырьенҍ,- цӣӆькэ со̄нн 
кя̄джя.

 Куэссь О̄нӓ я Ца̄нӓ кӣрркнэнҍ уркэтҍ лыххкэ, оа̄лкхувэнҍт 
руэняс. Куэссь ля̄йй шӣг е̄ррк, па̄ррнэ сӣрренҍ садэсьт, лубэ 
я̄бпаш альн выйенҍ, лубэ ню̄мнэнҍ сарай лоа̄г э̄л я югкенҍ 
тамьпе кофе, лубэ луэмнэнҍ вуэммь дуб вӯввьтӭ. Та̄рьенч 
са̄рнэ, го тэдт ли чофта тыкквэнҍ мӯрр, го со̄н сыссень шаннт 
лимонад. Я зоа̄бэль, югке вуэр, куэссь па̄ррнэ ню̄мнэнҍ мӯр 
э̄л я валас вӯввьтӭ, сыйй коа̄внънэнҍ вӯвтэсьт ко̄ллм лимонад 
суля, кугк гудэль сӣнэтҍ вӯррьтэнҍ. О̄нӓ я Ца̄нӓ никоххт ев 
вуайя то̄ӆӆькье, ко̄з хэсс шэнтнэнҍ курас суля, ноа Та̄рьенч 
оаскэхьт, го сыйй мӣццкэв я шэ̄ннтэв е̄ммьнегуэйм. Я мӣ ли 
тэсьт са̄ррнэ, тэдт дуб элля э̄ллм дуб, ныдтҍ ло̄гэ О̄нӓ, я Ца̄нӓ 
ныдтҍшэ. Мудта вуэр со̄н сыссень шэнтнэнҍ э шоколад плитка, 
ноа мэ̄йт-ля̄ннч пай лышшэ ня̄льянтпийве мӣлльтэ. Та̄рьенч 
са̄рнэ, го шӣгктэнне воа̄лхэллэ дуб, танна со̄н сыссень вуэйев 
шэ̄ннтэ ев лышшэ французкэ вӣллькэсь ляйпа, ноэ я тэлець 
котлетка.

 Куэссь ёдӭ аббьр, па̄ррнэ кӯдтсэлленҍ пэҏтэсьт, э 
тэдт ля̄йй ныдтҍшэ шӯрр тыкквэнҍ. Сыйй пай коа̄внънэнҍ 
ӣджясь лыгк, э̄ххт пэря нымьп: вуэйе ля̄йй – ё эйй авьтма 
вуэр – кӣххче пэре шӣг я̄ллмуж, кугк лийенҍ рӯххкма е̄рркъя 
вуэммь секретэр ышшьтэнҍ, а вуэйе ля̄йй оаррэ пе̄ц луннҍ я 
кӣххче, ко̄ххт аӆӆьквэннӭ Та̄рьенч па̄шшт ва̄флятҍ я яблэкэтҍ, 
а вуэйе ля̄йй ню̄аммэ мӯрр ышшьтҍе я куллтлэ пэре мо̄джесь 
моа̄ййнсэтҍ е̄рркъя я̄л баяс, куэссь Та̄рьенч эженӭсь ка̄репь 
альн во̄тэдэ океанэ я ме̄рэ мӣлльтэ.

 -Тыйй ебпе тӣдҍ, манҍтэ тэнн пе̄йв ля̄йй шӯрр шэ̄ӈӈ,- 
моа̄йнэсьт Та̄рьенч. -Куэссь пугк кӯль э тэгк кэ̄бптуввенҍ ме̄рр 
кэ̄бэнҍ я юррьтэнҍ выххтамушша выййтэ коашшьк е̄ммьне э̄л. 
Мунн ӣджь уййнэ а̄ххклэӈк, ку руэннлувэ вуэйв пыҏс мэ̄ннэм 
кэ̄бэсьт, а э̄ххт каракатица пугк ӣжесь щупальцагуэйм тӯлльедэ 
ӣжесь вуэцэсьт – ныдтҍ соннӭ ля̄йй нюэссь. Ныдтҍ, мугка шэ̄ӈ 
ев тоа̄ййв мэ̄нънэнҍ!

 -А то̄нн, Та̄рьенч, эгк пэ̄ллма?- кэ̄джель Ца̄нӓ.
 -Тыйй вуэйе лиетҍ ка̄рьпэнант кэ̄ццкэ- кадцэсьт О̄нӓ.
 -Нуэ, ка̄репь вуайймужэтҍ мунн поабпхэлле тэннверьт, 

го сыйй мун во̄фьсе ев пэӆт. Мунн эмм паллта э танна, куэссь 
шквальнэ пӣӈӈк поазэ пугк изюм фруктовэ вя̄рэсьт – мыйй 
тэнн вуэр оа̄рэм я по̄рэм – э танна, куэссь ныммьпэшьт выррма 
пӣӈкэсьт кыррьтленҍ пыййма па̄нҍ кок ня̄льмэсьт. Ноа куэссь 
мунн уйнсе, ко̄ххт шэ̄ӈӈ кӣзе коа̄з со̄н куэжэсьт я па̄льяс, го 
ню̄ввма, кӯннҍтгудӭ Вӯййкэсьт Нуҏьтас, танна мыннӭ шэнтэ 
ва̄нас нюэссь.

 -А мунэсьт ли книга, ко̄нн коадчетҍ «Робинзон Крузо», 
тамьпе ныдтҍшэ моа̄йнсувв ка̄репь вуайймуж баяс.

 -О ныдтҍ, тэдт ли чофта тыкквэнҍ кыррьй,- кадцэсьт 
Ца̄нӓ, -тэнн баяс, ко̄ххт Робинзон маӈӈа ка̄репь кэ̄дцкмэнҍ 
поабпэхьт е̄льхэмэсь сӯллъе.

 -А то̄нн, Та̄рьенч, то̄нн е̄ннэ вуэррэ кӣҏҏшэхь ка̄репь 
кэ̄ццкмуж, вай то̄нн э эфт вуэр эгк поабпхэллма манҍтэнне 
е̄льхэмэсь сӯллъе?- кэ̄джель О̄нӓ я шӣххтла ыштэ куллтлэмь 
гуэйкэ о̄дт моа̄ййнас.

 -Вя̄л ко̄ххт,- цӣӆькэ Та̄рьенч. -Нике эйй кӣҏҏшма мугка 
ка̄репь кэ̄ццкмужэтҍ, ко̄ххт мунн, ко̄з тамьпе тӣн Робинзоннӭ! 
Мунн юрта, го Атлантическэ я Тӣхэ океанэнҍ вай коа̄вншувв 
лоагьматҍ сӯллъедтӭ, ко̄з мунн лышшэ эмм выйтна маӈӈа 
ка̄репь кэ̄ццкмужэнҍ. Мунн юрта сыйй пугк ле̄в тӣххтма 
туристэ ка̄ртае альн.

 -Ко̄ххт ли шӣг оччтэдтэ е̄льхэмэсь сӯллъесьт!- цӣӆькэ 
О̄нӓ. -Ко̄ххт мыннӭ та̄тахч поабпхэ е̄льхэмэсь сӯллъе ныдтҍшэ.

 -Элля ними ке̄ххьпса,- цӣӆькэ Та̄рьенч. -Е̄льхэмэсь 
сӯллъедтӭ тамьпе гу е̄дханна пе̄ннгэдтӭ.

 -Мунн э тэдт те̄да ӣджь эфт е̄льхэмэсь суэл элля 
куххькэнҍ тэста.

 -Я̄вресьт?- кэ̄джель Та̄рьенч.
 -Ныдтҍ, -цӣӆькэ О̄нӓ.
 -Чофта шӣг, роа̄ммгудӭ Та̄рьенч,- тэннгуэйкэ го, лиххч 

пэ со̄нн е̄ммьне альн, со̄нн мыйе эйй оанҍхэххче.

 О̄нӓ ля̄йй чофта роа̄ммгуадта.
 -Мыйй поабпхэпь е̄льхэмэсь сӯллъе!- кугкхэлэ со̄нн. 

-Мыйй пэре выххтэнне оччтэдтэпь е̄льхэмэсь сӯллъесьт!
 Вӯййк пэ̄йель кӯххт пе̄йв О̄нӓсьт я Ца̄нӓсьт оа̄лкхуввенҍ 

ке̄ссь каникула, а сӣн е̄ннҍ я аджь ёадтсэллэв уййтэ эйй 
е̄ннэ пя̄ййва. Оанҍха – пэря а̄ййкэ сӣрсэ сӣр «робинзон» элля 
коа̄ввнэ.

 -Сӣррэм гуэйкэ ка̄репь кэ̄ццктэмуж,- цӣӆькэ Та̄рьенч 
скрудтҍ, -быдт оа̄лкхэм гуэйкэ авьтмуссе ка̄репь.

 -А мӣнэнҍ со̄нн элля,- пэ̄джькэнне вуакэнҍт Ца̄нӓ.
 -Мунн эмм куххькэнҍ уййнэ вуэммь кэ̄ццкма вэ̄ннас,- 

цӣӆькэ Та̄рьенч.
 -Нуэ, со̄нн ё кӣҏшэ ка̄репь кэ̄ццкмуж,- цӣӆькэ Ца̄нӓ.
 -Тэль ли пэря,- цӣӆькэ Та̄рьенч, -тэль со̄нэсьт ли коале-

манҍтэ ма̄ххьтмушш.
 Пайнэ поа̄нӭсьт тэнн кэ̄ццкма вэ̄ннас ля̄йй Тарья гуэйкэ 

пуссьт тӯенҍ. О̄ммн пе̄йв со̄нн маӈӈа строа̄жэ рынтэсьт, 
па̄клянҍ ныткэ сост роа̄йкэтҍ я воа̄лхэлэ сӣнэтҍ тэрьвэнҍ. 
Аббьр ӣнцканҍ со̄нн коа̄внэ цӯллнэсьт шӣххтлэсь лувьт, 
воа̄льтэ оа̄кш я лыгкэ кӯххт а̄рьй. 

А тэсьт тэнн вӯррэ о̄ххпнуввэй па̄ррнэтҍ лӯшшьтэшь 
ка̄никулатҍ, а О̄нӓ я Ца̄нӓ ро̄дҍхэль уййтэнҍ.

 -Мыйй моа̄ххцэпь пэ̄йель кӯххт пе̄йв,- цӣӆькэ 
ёадтсэллмэнҍ е̄ннҍ. -Оа̄шшьтҍегке мыннӭ выгкэ ӣжянт 
шӣгктэнне, лӣннче поа̄клэсманнӭй я лыххкэ пугк ныдтҍ, ко̄ххт 
тыйе ця̄ӆӆк Элла.

 Элла ля̄йй пэ̄ҏҏт ко̄ппчей, я соннӭ па̄ххка ли па̄ррнэтҍ 
кӣххче, вэсьтэ е̄ннҍ я аджь ле̄в ва̄рэсьт. Ноа ко̄ххт сыйй 
кӯдтъенҍ ӣджьнэсь Элланҍ, О̄нӓ цӣӆькэ:

 -Элла, тоннӭ элля мэ̄нн кӣххче мӣнэтҍ, мыйй пугк 
пӣйве лӣннчепь Тарьясьт.

 -Мыйй ӣжя вуэйепь кӣххче ӣжянҍ.- цӣӆькэ Ца̄нӓ, 
-ва̄лльтэ Тарья со̄нн ӣджь ке̄ххч ӣжесь э пуэраст, мэ̄йт хэсс 
мӣнэтҍ кудтҍ пя̄ййва элля кӯдтӭ сэ̄гкэсьт.

 Элла эллий вӯсьт, годтҍ па̄ррнэ лиххченҍ ва̄лтэсьт кӯххт 

пе̄йв, а О̄нӓ я Ца̄нӓ ныдтҍ кугкь соннӭ кывнънэнҍ кӯдтӭ сӣнэтҍ 
ӣджьнэсь, го кя̄джя Элла эйй вуаннчма кӣҏҏшэ я аннтэдэ я 
шӣтэ воа̄ррдэ пэ̄ҏҏьтэ вӣдтшэ е̄ннӭсь. Па̄ррнэтҍ быдтэ ля̄йй 
соннӭ роаввсэнне оа̄шшьтҍе по̄ррэ я вуэдтӭ, ко̄ххт быдт, я 
ев алкче е̄кьна мӣлльтэ вӣжьнэ олкэс поа̄ххк оасскэха. О̄нӓ 
цӣӆькэ, го оа̄шшьтай цоа̄гче аххтан лоагкь свитер, лышшэ пэ 
Элла удла ёадтъяххч.

 Ныдтҍ пугк э выйтэ. Элла уйтэ моа̄ст ӣджясь, а кӯххт 
час мэ̄ннмэнҍ Та̄рьенч, О̄нӓ, Ца̄нӓ, е̄бешь я господин Нильсон 
ёадтъенҍ е̄льханнэч сӯллъе.

 Ля̄йй бухмарнэ пе̄ййв, ноа поа̄ххк ке̄зь оа̄лкхэм гуэйкэ. 
Ва̄ннҍцьетҍ е̄ммьне мӣлльтэ вырэ пэре кукесь ва̄рр тэнн сай 
райя, касьт кӯсстъяххч е̄льхэмэсь суэл. Та̄рьенч кӯнҍтэ вэ̄ннас, 
тӯллья со̄н вӯййк кӣдэгуэйм вуэйв альн. Я̄бпаш се̄льк э̄л пые 
ка̄ннтас, шӯрр ве̄ҏц я палатка.

-А мӣ ли ве̄ҏцэсьт?- кэ̄джель О̄нӓ.
 -По̄ррмушш, пысс я ра̄нн, вя̄л курас суля,- цӣӆькэ 

Та̄рьенч. -Мунн юрта, го авьтма вуэр гуэйкэ мыйе пэря ли 
кӣҏҏшласьтэ шӣххтлэсь ка̄репь кэ̄ццктэмуж. Куэссь мыннӭ 
по̄дтэль э̄ввтэль кӣҏҏшэ ка̄репь кэ̄ццкмуж, мунн ре̄шшктэлнэ 
манҍтэнне антилопа лубэ, лама я по̄рре ню̄ццк вуэнч, ноа 
мӣнэнҍ ними эйй выйт, го тэнна сӯллэсьт антилопа ев е̄ль лубэ 
лама, а я̄мме тамьпе не̄лькэсьт тэдт лиххч чофта тӣшшяй.

 -А мэ̄йт то̄нн воа̄лльтэхь курас суля?- тыввьлувэ Ца̄нӓ.
 -То̄нн мун вя̄л кэджьтэлах, мэ̄йт мунн воа̄лльтэ курас 

суля? Манҍтэ ли мӣлхэмь кэ̄жнэгк? Конечнэ, ка̄репь кэ̄ццктэм 
гуэйкэ сама шурьмусс тӯйй ка̄репь тост лиххч, маӈӈа 
ка̄рьпэсьт быдт курас суля. Куэссь мунн ле̄шше кӣтткмэсьт, 
аджь мун вуэпесьт: «Та̄рьенч»,- са̄рнэ со̄нн, -«то̄нн вуаях 
вуаййлаххьтэ пэ̄ссэ ю̄лькэтҍ, куэссь то̄н алькэтҍ томтсаххьтэ 
цоа̄рэнҍ, ноа пынь то̄н ӣммель вуаййлаххьтэ курас суля, куэссь 
то̄нн копчнэдах кӣҏҏшэ ка̄репь кэ̄ццкмуж. Суляххта лышшэ 
тэннханна ва̄нҍц пэ̄ҏҏьтэ».

 -Мэ̄йт шэ со̄н быдт?- кэ̄джель Ца̄нӓ.
 -Вай то̄нн никуэссь эгк куллма суля почта баяс?- адтҍ 

тыфкэтҍ Та̄рьенч. -Кырьйхэв кырьять, а̄ннэв ве̄ххьквуд, ка̄ххьтэв 
суля сыз я вуаллктэллэв ме̄рре. Я маӈӈа со̄нн поабпхалл 
вӯййкэсьт кӣдтэ тэ̄йт, ке вуайй то̄н пе̄ссьтэ. А ко̄ххт вя̄л вуайй 
пе̄ссэ ка̄репь кэ̄цкнэмуж па̄ль? Нуэ, ко̄ххт то̄нн юртах, вуайй 
пугк лӯшшьтэ ко̄ххт выййт? Нуэ я мӣлхэмь соа̄нӭтҍ ша̄ӆьштах 
то̄нн, вӯййкэсьт це̄ӆӆькэ!

 -Эмм, адтҍ мунн то̄ӆӆькье,- цӣӆькэ Ца̄нӓ.
 Выххтэнне па̄ррнэ авьтэмьбельт уйнсэнҍ эйй шӯрр 

я̄вьр, кэ̄сск па̄йхкэсьт ко̄нн кӯсстэй удць сӯллъенч. Пе̄ййв тэнн 
вӯррэ выльшэхьт пэвлэ тӯгкенҍ я а̄втэ чуввесь нӯрр ра̄зь.

 -Мо̄дже- кугкэхьт Та̄рьенч. -Тӣдтӭ, тэдт ли сама 
шӣххтлэсь е̄льхэмэсь суэл, манҍтэ куэссь-ля̄ннч уййнэ.

 Та̄рьенч выххтэнне лӯшьтэ вэ̄ннас ча̄дза, лӯшьтэ поа̄гэ 
я̄бпаш се̄лькэсьт ве̄ҏц я палатка я пугк тэнн пые вэ̄ннас вӯдтэ. 
Ца̄нӓ, О̄нӓ я господин Нильсон ышшьтэнҍ вэ̄ннсэ, а Та̄рьенч 
э̄ллтэнь я̄бпшэ я пуэрхэсьтэ се̄льк.

 -Коа̄ллэш мун е̄бешь, мунн чофта шоа̄лша, ноа ыштхэ 
то̄н вэ̄ннсэ эйй вуэй,- цӣӆькэ Та̄рьенч, -На̄дҍеда, то̄нн ма̄тах 
вӯйе. Тэдт ли чофта ке̄ххьпесь. Кӣч, е̄бешь, мунн тоннӭ адтҍ 
вӯзьха.

 Тэйта соа̄нӭгуэйм Та̄рьенч вуэлльктувэ ча̄дза платьясьт 
я вӯйель суэ̄лягуэйм.

 -Вӯйнэ чофта ли шӣг, зоа̄бэль. А го та̄тнехь вя̄л 
руэньсассьтэ, танна вуаях сӣрсэ ва̄льсенҍ. Тэль кӣч, мунн то̄н 
вуэпьса. 

 Та̄рьенч воа̄льтэ ня̄льм тӣвт ча̄дзе, коаммэль се̄льк э̄л я 
лӯшьтэ тэнн ча̄зь фо̄нтанэнҍ. Кӣххчмэнҍ я̄бпаш э̄л ло̄ссэ ля̄йй 
це̄ӆӆькэ, коа̄внэнҍт вай эйй тэнн сӣр тӣшшьесь сӣрэнҍ, ноа 
куэссь Та̄рьенч нюччкэй вэ̄ннсэ, воа̄льтэ оа̄рьетҍ о̄ййкьювэ 
тавас, е̄бешь ныдтҍшэ луэшштэдэ ча̄дза я вӯййель. Зоа̄бэль, 
ва̄льсенҍ сӣррэ со̄нн эйй аллка. Куэссь вэнс э̄ллтэнҍ алльтла 
сӯллъе, Та̄рьенч ре̄гкудӭ эйй ӣжесь ӣнэнҍ:

 -Пугк алльтла насосэтҍ!
 А секунда мэ̄нэ элмсэдтӭ:
 -Вуаййпе элля ниманҍтэ куннт! Мыйе быдҍсувв кӯдтӭ 

ка̄репь! Пынньюв, ке вуайй!

 Со̄нн чуэннчель вэннэс нюнна я нюччкэй ча̄дза валас 
вӯйвэ. Выххтэнне со̄нн ыдтэй ча̄зесьт, кадцэсьт канат я кӣзе 
вэ̄ннас рыннта.

 -Э̄ввтла пукэ мыннӭ быдт пе̄ркэтҍ пынне, а маӈӈа 
па̄ххкэмужэнҍ а̄нҍсува,- элмсэдтӭ Та̄рьенч я вуэллькэдҍ канат 
шӯрр ке̄дҍк э̄л. Лышшэ маӈӈа тэнн со̄нн ве̄кэхьт О̄нҍне я 
Ца̄нҍне кя̄сстэдтэ рыннта. Господин Нильсон ӣджь нюччкэй 
вэ̄ннсэсьт.

 Тыввь шӣллкэнҍ,- кугкэхьт Та̄рьенч, -мыйй пынньювэмь! 
Пашшегке, мыйй вя̄л ебпь моа̄ййкья я вуэйепь пе̄ссэ, го 
сӯллэсьт ев лӣннче каннибал лубэ ле̄ф.

 Е̄бешь вя̄л кэ̄сск ва̄рэсьт эстэ вэ̄ннас я лышшэ, пе̄ссма 
рыннта, пуэраст пуштчедэ.

 -Кӣххче, тэль э мӣн штурман, со̄нн ныдтҍшэ пынньювэ!-
ро̄аммгуадта кугкэхьт Та̄рьенч. -Мыйе быдт тӯллье военнэ 
совет.

 Та̄рьенч вуанче ве̄ҏцэсьт пистолет, ко̄нн со̄нн куэссь-
ля̄ннч коа̄внэ мӯрр ме̄ррлушшъе сунтхасьт ӣжесь пэҏт ло̄ххтэ 
альн, я пистолетэнҍ кӣдэсьт воа̄ннҍце пырр е̄ммьне, ко̄з 
пӯдтӭнҍ.

 -Мӣ шэнтэ, Та̄рьенч?- сӯрркна кэ̄джель Ца̄нӓ.
 Мыннӭ коа̄шштэдэ, го мунн кула каннибалэ лушшъе 

ӣн,- цӣӆькэ Та̄рьенч. -Мӣ ли куннтэнҍ пуэраст выййтэ рыннта, 
го тэста мӣнэтҍ па̄шьтэтҍ я альтнэтҍ кыппта овщегуэйм 
каннибальскэ куэсснэннтэм туалла?

 Ноа каннибал вэсьтэ ев кӯсстъя.

 -А̄йкалт роа̄ммшэдтбэдтӭ,- Та̄рьенч цӣӆькэ коа̄нҍцэтҍ. 
-Сыйй, кӯсстай, лӯммэнҍ, куэссь мыйй э̄ллтнэнтэмь я 
оаррэв луэмма. А вай оаррэв хижинасьт я слогэгуэйм ло̄гкэв 
кыппьтэмь кырьесьт о̄дт рецэптэтҍ пе̄ркэтҍ па̄шшьтэмь гуэйкэ, 
чиннэв о̄дт соус мӣнэтҍ по̄ррэ, ноа, ко̄ххт сыйй ыдтӭв, мунн 
сыйе тэннханна элмсэдта, го мунн никоххт эмм та̄т шӣххтэ 
поа̄шштъемужэнҍ эфтэсьт морковканҍ.

 -Эх, Та̄рьенч, ель са̄ррн мугка пэӆтэзэтҍ!- мо̄ллувэ Ца̄нӓ 
я туаҏкэхтҍ пэӆтэзэ соа̄гэнҍ.

 -То̄нн мэ̄йт, ныдтҍшэ кӣҏршэ морковка эгк вуэй? Мыйй 
сыйе ебпь па̄к пыйе морковка. Шӣг, мыйе быдт авьтмуссе 
палатка це̄ӈкхэ.

 Ця̄ӆӆкма – лыххкма. Выххтэнне э̄лл рынтэсьт чуэнче 
палатка, О̄нӓ Ца̄нӓнҍ тэсьст шэ ню̄ммэнҍ соннӭ я кулленҍ ӣжесь 
омпан вуассъенне. Алльт палаткэдтӭ Та̄рьенч пые эӈӈкас шӯрр 
кӣдҍкэнҍ я удлэнченҍ копчесьт коашшьк рыссьятҍ.

 -О, ко̄ххт ли шӣг, мӣнэнҍ ля̄ннч то̄лл!- кугкэхьт Ца̄нӓ.
 -То̄лха эйй вуэй,- цӣӆькэ Та̄рьенч, я ва̄ллта кӯххт кэльта, 

я элькэ кэльтатҍ е̄ррэ э̄ххьтэсь. О̄нӓ шӯрр тывэнҍ кӣче со̄н э̄л.
 -То̄нн мэ̄йт, Та̄рьенч, тывах то̄л соа̄гкэ е̄ррмэнҍ кӯххт 

кэльта э̄ххьтэ, ко̄ххт е̄рркъя о̄ллмэ?- роа̄мэнҍ кэ̄джель со̄нн.
 Ныдтҍ, копчнэда, вӯййкэсьт, копчнэдтӭ, ноа мунэсьт ё 

кэ̄лльмэнҍ кӣд, а то̄лл эллиннче нюэзя, го мыйй соа̄гкэпь то̄л 
мудта-ноа̄ле. О̄дзла-ка мунн пэря це̄ххьплетҍ.

Выххтэнне пуэллэй руэньсэсь то̄лл, я О̄нӓ цӣӆькэ, го 
ныдтҍ шӣххтлэнне соннӭ никуэссь эллий.

 -Оаррэ то̄л гурэсьт пэре шӣг ли, тэдт ли вӯййкэсьт, а 
со̄нха эйй вуэй – со̄нн тӯлльсалл ва̄ррь ноа̄вьтэтҍ тэнн кэскэсьт 
ла̄гьресьт, манҍтэ быдт.

 Ца̄нӓ тэсьт шэ пя̄дцлувэ.
 -Манҍтэ вя̄л ва̄ррь на̄вьт?- кэ̄джель со̄нн туаҏкха ӣнэнҍ.
 -Чӯшк, ва̄лльтэ,- цӣӆькэ Та̄рьенч я юррьтлувва кадцэсьт 

чӯшкэнҍ ка̄цькса сай ю̄льк альн.
 Ца̄нӓ ке̄ххьпсэнне вӯйнэсьт.
 -Нуе э ле̄фэтҍ те̄ввт ныдтҍшэ,- кадцэсьт Та̄рьенч, -ноа 

шӯрр кӯввтэ вӯсьт я американскэ бизонэ то̄лэсьт вӣгк эйй 
вуал.

 Я Та̄рьенч, гу е̄ннолма кӣзе ӣжесь пистолет я пуэрхэссьтэ со̄н.
 -Ноа то̄нн ель пэ̄л, Ца̄нӓ,- цӣӆькэ со̄нн, -тэ̄йна коа̄вьнэнҍ 

мыйе элля ними пэӆтэсс.
 Та̄рьенч то̄л альн кыпьтэ кофе я ва̄лэ ноа̄пе мӣлльтэ. 

Па̄ррнэ о̄ррэнҍ пырр то̄л, югкенҍ кофэ, по̄рренҍ бутербродэтҍ я 
кулленҍ ӣжесь чофта вуассай. Господин Нильсон оарэ Тарьясьт 
вуэльк альн я по̄рэ пукэгуэйм эфтэсьт, а е̄бешь а̄йкэсьт а̄ййка 
чогкэ нюнӭнҍ ке̄зне ся̄ллка я тэсьт шэ соннӭ ня̄ллма поабпхэлэ 
ле̄йп выббл лубэ сахар кусськ. А пырр шэнтэ руэнн выҏс ра̄ссь, 
э со̄нн вуаяхч па̄гке со̄н ходтҍ ыйй бай.

 Альм аввта коа̄тӭ вӯххьтэгуэйм, оа̄лкхэлэ ся̄ввьне, 
мессткэнҍ шэнтэнҍт во̄фьсе се̄ввьне. Ца̄нӓ лыгкэсьт ко̄ххт 
вуайй алльтла Та̄рьйне. То̄лл ню̄ххчемь вуаллктэлэ мугка 
мо̄джесь кывьнэхь, коа̄шштэдэ, се̄ввьнесь пыр ли тя̄ввта югке 
е̄лльегуэйм. Ца̄нӓ кырьтэ. Скрудтҍ тамьпе мӯр тӯгкенҍ чуэннч 
каннибал? А вай, тэйтэ валунэнэ тӯгкенҍ луэмэ ле̄фф?

 Та̄рьенч пые курас на̄пь ӣжесь луннҍ я ла̄ввлгудӭ рӯсст 
ӣнэнҍ:

  Выдтэмплоагкь роа̄ввкэ я я̄ммье ышшьтэ,
  И-о-го-го, я пуйхцасьт ром.

Ца̄нӓ вя̄л чӯтӓ кырьтхэшкудӭ

 -Тэдта ла̄ввл ли мудта кырьесьт, ку муст ныдтҍшэ ли,- 
цӣӆькэ О̄нӓ, -кырьесьт ме̄рр гроабпъе баяс.

 -Вуайй э ныдтҍ шэ̄ннтэ,- шӣтэ Та̄рьенч, -танна кырьй 
кырьехьт Фридольф, тэннгуэйкэ со̄нн ма̄тӭхьт мун ла̄ввлэ 
со̄н. Югке вуэр, куэссь мунн ыгка чӯннче ка̄репь шальт альн 
я кӣххче соа̄ййв та̄ссьт альм – Соа̄ййв Рысст пай очтэдэньт 
вӯййкэсьт вуэйв альн, – Фридольф э̄ллтнэнтэ мыннӭ я ла̄влэ:

  Выдтэмплоагкь роа̄ввкэ я я̄ммье ышшьтэ,
  И-о-го-го, я пуйхцасьт ром.

 Аввта ла̄влэсьт Та̄рьенч чӯтӓ рӯсста ӣнэнҍ.
 -Та̄рьенч, те̄дах, куэссь то̄нн ныдтҍ ла̄влах, муст мӣ 

ля̄ннч лыгкант,- цӣӆькэ О̄нӓ, -шэнтант эфт па̄ль э пэӆтэсс э 
мо̄дже.

 -А мыннӭ е̄намп пэӆтэсс,- цӣӆькэ Ца̄нӓ, -элэлэ мо̄дже 
ныдтҍшэ.

 -Куэссь шэнта шӯрр, мунн алка ме̄рэ мӣлльтэ ёдтлэ,- 
роаввсэнне цӣӆькэ О̄нӓ, -мунн ныдтҍшэ шэнта ме̄рр гроабпъенҍ, 
ко̄ххт то̄нн Та̄рьенч.

 -Шӣг,- кадцэсьт Та̄рьенч. -Карибскэ Ме̄р Ча̄ркнэгэнҍ 
– тэль ке̄йн мыйй то̄нэнҍ лӣннчепь, О̄нӓ. Мыйй аллькэпь 
пукэнҍ а̄нсэллэ коалль, коа̄ллшэсь коа̄вьнэтҍ, бриллиантэтҍ, 
лыххкэпь пя̄йхт сай манҍтэнне гротэсьт манҍтэнне Тиховэ 
океан е̄льхэмэсь сӯллэсьт, рӯххкэпь тамьпе пугк мӣн 
ва̄птэквуд, я пынне мӣн грот аллькэв ко̄ллм та̄ффьт-ра̄вэшк, 
ко̄йт мыйй пыйепь суаӈӈэм укс луз. Вя̄л мыйй коазсэпь 
чоа̄ххьпесь флаг, ко̄нн альн лӣннченҍ вуэййв ха̄бь я кӯххт 
та̄хьт рыссьтэ я югке пе̄йв аллькэпь ла̄ввлэ «Выдтэмплоагкь 
роа̄ввкэ», я ныдтҍ ӣннҍенне, куӆченҍ мӣнэтҍ Атлантическэ 
океан куххтэ рынтэсьт, я мӣн ла̄влэсьт пугк матрос кӯйкнэв я 
аллькэв гадъе, мэ̄нн лыххкэ, вай тэсьт шэ вуэлльктуввэ ме̄рре 
ка̄рьпэсьт, годтҍ эйй поабпхэ мӣн вуэр тя̄ххтэдтмужэсьт пе̄ссэ.

 -А мунн?- тоасськъенне кэ̄джель Ца̄нӓ. -Мунн эмм тӯст 

шэ̄ннтэ ме̄рр гроабпъенҍ. Мэ̄нн шэ мунн алка о̄ххтэ лыххкэ?
 -То̄нн шэ пай алках мӣнэгуэйм эфтэсьт ка̄репь альн 

ёдтлэ,- а̄йтэнҍт со̄н Та̄рьенч. То̄нн алках чисстэ кэ̄бьй 
фортепьянасьт.

 То̄лл чуацкэнҍтҍ.
 -Вуайй ё вуэдтӭ ва̄ннҍце,- цӣӆькэ Та̄рьенч. Со̄нн шӣдӭ 

палатка шальт кӯз куэххцьмэгуэйм, э̄л шӣдӭ кэ̄сстэннӭ вя̄л 
кэ̄сс ра̄нэтҍ.

 -Та̄тах коаммлэ мунэнҍ поа̄лльтэ палаткасьт?- кэ̄джель 
Та̄рьенч я̄бпшэсьт. -Лубэ та̄тнехь ый выгкэ мӯр вӯлленҍ? Мунн 
вуая ка̄ххьтэ то̄н попонанҍ. То̄нн са̄рнах, го то̄нн эгк вуэйсув 
югке вуэр, куэссь вуадах палаткасьт? Ноэ шӣг, анҍ ля̄ннч 
ныдтҍ, то̄н-налла,- цӣӆькэ Та̄рьенч я ка̄нҍц-налла та̄гкэль 
я̄бпаш вэсьт крупэ.

  Ко̄ллм па̄рьн я господин Нильсон вӯдтӭнҍ палаткасьт. 
Коа̄тчедтма ра̄нэгуэйм. Ча̄дзь мӣлкнесьт ля̄шкэнҍт вэсьт 
рыннтэ.

 -Куллтлэгке океан ёа̄ф,- цӣӆькэ Та̄рьенч нагьруввэм 
ӣнэнҍ.

 Палаткасьт ля̄йй се̄ввьне, гу ве̄ҏцэсьт, э Ца̄нӓ тӯллей 
Тарья кӣдэсьт – танна лышшэ со̄нн кулэ ӣжесь пэ̄лханна. Ёадтэй 
аббьр. Аббьр чальм тоа̄гкэнҍ палатка лоа̄г мӣлльтэ, сыссень 
ля̄йй поа̄кас я коашькэсь, я абьр ёа̄фф шӣгктэнне нагьредӭ. 
Та̄рьенч муйхкэтҍ палаткасьт я̄бпаш ка̄ххьтэмь гуэйкэ вя̄л 
эфтэнҍ ра̄нэнҍ. Е̄бешь чуэнче мӯр пэре чофта сӯгкесь ла̄дҍв 
вӯлленҍ, аббьр ныдтҍшэ соннӭ эйй е̄кхэлла.

-Ко̄ххт ли мыйе шӣг!- сафьксэсьтэ О̄нӓ, куэссь Та̄рьенч 
пӯдэ.

 -Вя̄л ко̄ххт!- вуэсстэль Та̄рьенч. -Кӣххче-ка, мэ̄нн мунн 
коа̄ввьнӭ ке̄дҍк вӯлленҍ: ко̄ллм шоколадка.

 Ко̄ллм минутадтӭ мэ̄нэ Ца̄нӓ ё вӯдӭ, э ня̄лльм со̄н ля̄йй 
шоколадэнҍ тӣввта. Тарья кӣд со̄нн ныдтҍ э эйй лӯшштла 
ӣжесь кӣдэьт.

 -Мыйй вя̄л поа̄нӭтҍ ебпь чисста,- цӣӆькэ О̄нӓ э тэсьт шэ 
нагьрувэ.

 Куэссь О̄нӓ я Ца̄нӓ руэкхэнҍ, Та̄рьенч палаткасьт ё 
эллий. Па̄ррнэ кӯввьльенҍ олкэс. Пе̄ййв поа̄шьтэ, э Та̄рьенч ё 
пуэллэхт то̄л: со̄нн ё поа̄шьтэ вуэнч-ветчина я кыпьтэ кофе.

 -Пугк ӣӈкэсьт та̄та тыйе вуэзь я руэньсэсь ажьпейв,- 
цӣӆькэ со̄нн, уйнсэмэнҍ О̄нӓ я Ца̄нӓ.

 -Ко̄ххт, ажьпеййв ё тула мэ̄нэ,- цӣӆькэ О̄нӓ.
 -Шӣг,- шӣтэ Та̄рьенч, -а то̄нн пынь мун та̄ххтмужэтҍ 

нымьп ыгас.
 Па̄шшта ветчина лэ̄гэсьт я выҏс кофесьт пэ̄йенҍ 

та̄ххтмушш по̄ррэ. Пугк ко̄лльмэсьт ышшьтэнҍ пырр то̄л, 
ю̄ллькэгуэйм пэ̄д вуэлла, югкьенч воа̄льтэ ветчина куськэ, 
ва̄ллма мэнӭнҍ, я картошка. Маӈӈа сыйй юльсэнҍ кофе 
прянькэгуэйм. Пугк шӣхьтэнҍ тэ̄йн, го никуэссь вя̄л мугка шӣг 
ӣнцэсьперк ев по̄ррма.

 -Мунн юрта, мыйе ко̄з ли пэря, мэ̄нн Робинзоннӭ,- 
цӣӆькэ О̄нӓ.

 -Ныдтҍ, мунн юрта, мыйе туаййт соа̄гкэ кӯль по̄ррэм 
па̄лла, танна Робинзон, пэ̄ла, руэнхаст уйнлушмэнҍ,- цӣӆькэ 
Та̄рьенч.

 -Фу, кӯлль – кӣҏҏшэ эмм вуэй кӯль,- цӣӆькэ О̄нӓ.
-Мунн ныдтҍшэ,- тӯлльесьтэ со̄н Ца̄нӓ.
 Ноа Та̄рьенч сӣнэтҍ ё эйй куллтла. Со̄нн е̄дэ кукесь 

лоа̄ччклэсь рыссе, коҏст со̄н се̄ӈькэсь кя̄жьнӭ леска, булавкасьт 
лыгкэ вӯӈк, ся̄птэль соннӭ ле̄йп куска я суххьпэй ӣженӭсь 
лыххка вуаӈӈкэмур ча̄дза, ыштэ рынт ря̄ввна ке̄дҍк э̄л.

 -Выльшхэпь, мӣ мӣнэнҍ выййт,- цӣӆькэ со̄нн.
 -Мэ̄нн то̄нн копчнэдах лыххкэ?- тыфкэхьт О̄нӓ.
 -Каракатица,- вуэсстэль, юрьтханна Та̄рьенч. -Тэдт ли 

пэрьмусс мырэсьт пе̄ррк.
 Та̄рьенч ныдтҍ оарэ о̄ммп час, ноа каракатица мэ̄йт-

ля̄ннч эйй нуэххка. Зоа̄бэль, вуэсскан вӯйель ле̄йп гоаррэ я 
та̄тэ со̄н кадцьсэ, ноа сама со̄н нюнҍ эвтэсьт Та̄рьенч удлэнне 
ро̄дтӭй вӯӈк.

 -Эйй, па̄ссьпэ, ка̄нцэнч, то̄н мыннӭ ыбе,- цӣӆькэ со̄нн, 
коа̄ввса вуэсскнэ. -Куэссь мунн са̄рна «каракатица», тэль мунн 

тӯллья вуэййвэсьт каракатица, э лышшэ каракатица. Тэль 
то̄нн вуэсск уйт тэста.

 Та̄рьенч оарэсьт вя̄л сада вуӈьканҍ, ноа каракатица 
мэ̄йт-ля̄ннч эйй ыдтла. Танна Та̄рьенч нюччкэй ке̄дҍкэсьт 
суххьпэй вуаӈӈкэмур я̄ввра.

 -Тыйе шӣг ли,- цӣӆькэ со̄нн О̄нҍне я Ца̄нҍне, -кӯль саесьт 
мыйе быдҍсувв по̄ррэ шагь вуэнч я оладьятҍ. Каракатица, мунн 
уйна, мэ̄йт-ля̄ннч та̄рьм нубпьюшш – эйй та̄т мӣнэтҍ поҏтэ.

 О̄нӓ я Ца̄нӓ чофта роа̄ммшэдтӭнҍ, го кӯлль эллиннче. 
Ча̄дзь ныдтҍ вӯйхэллэмвудэнҍ пыӆькэ пе̄йвэсьт, гудэль О̄нҍне 
па̄ххк:

 -Аллькэпь вӯйнэдтэ!
Та̄рьенч я Ца̄нӓ ев аннта кугкь па̄ххкэ. Ноа ча̄дзь 

оччтэдэ кэлмас чофта. Па̄ррнэ э̄ллтнэнҍ рыннта я мӣлкнесьт 
о̄ййкьенҍ ю̄льк шӯрр це̄п ча̄дза. Ноа тэсьт шэ нюччкьенҍ поа̄гэ 
гу пӯлчедтма.

 -Эйй, ныдтҍ мӣнэнҍ ними эйй выйт, мунн юрта мудта-
налла,- цӣӆькэ Та̄рьенч.

 Шӯрр коа̄лле альн сама вэсьт рыннтэ шэнтэ мӯрр, а со̄н 
рыссе ла̄бпэв вӯййкэсьт ча̄зь альн. Та̄рьенч удлэнне нюамэсьт 
со̄н ла̄дҍв э̄л я ко̄рэ рыссье роавас нӯрь.

 -Кӣххче, ко̄ххт быдт вӯйнэдтэ, куэссь ли кэлмас,- 
цӣӆькэ со̄нн я, кадцьсуввма нӯрь кя̄джя, кӣрэсьт со̄н мӣлльтэ 
вӯййкэсьт ча̄дза.

-Тэннханна вӯйвэнҍ уйтах ча̄дза, ко̄ххт ли шӣг!- ря̄гкудӭ 
со̄нн, ыдтъя ча̄зесьт.

 О̄нҍне я Ца̄нҍне чофта ля̄йй ло̄ссэ оаськлуввэ кэ̄ххче ча̄дза 
мугка э̄лл саесьт, ноа тэдт кӯсстэй мугка вӯйхэллэмвудэнҍ, 
ноа кя̄джя сыйй пашшегке оаськлуввенҍ. А стое эфт вуэр кӣрсэ 
нӯресьт, ко̄ххт ё та̄тсувэ тэнн лыххкэ агкь пай, тэннгуэйкэ го 
кӣрсэ ӣджьсант оччтэдэ вя̄л шуря тыкквэнӭнҍ, мэ̄нн кӣххче 
о̄ллтлэсьт. Господин Нильсон ныдтҍшэ та̄тэсьт ва̄лльтэ вуэзь 
мугка вӯйнэдтмужэсьт. Со̄нн чофта лоа̄ччклэнне луэшштэдэ 
валас нӯрь мӣлльтэ, ноа сама маӈьмусс минута, куэссь быдтэ 
ля̄йй лӯшшьтэ нӯрь ке̄жь я кэ̄ххче ча̄дза, со̄нн роа̄нтэ я удлэнне-

удлэнне нюаммгудӭ паяс. Со̄нн лыгкэ тэнн кэ̄сс канат мӣлльтэ 
е̄ннэ-е̄ннэ вуэррэ эфтэльманна эйй вуайя оасськлуввэ нюччкье 
ча̄дза, пугк па̄ррнэ поа̄ххкэнҍ соннӭ я кугкхэлленҍ, го со̄нн ли 
пэӆч. Маӈӈа Та̄рьенч а̄ррьвэдҍ, го вуайй ышштэ луэвта э̄л я 
кӣрсэ со̄н альн чӯлл коа̄ле вӯййкэсьт ча̄дза. Э тэдт оччтэдэ 
вя̄л руэньса, тэннгуэйкэ го югке вуэр пэ̄ййнэнтэ о̄ммп фо̄нтан 
ча̄дзе.

 -Тыкквэнҍ, Робинзон ныдтҍшэ руэньсэнне сӯллэсьт 
выгэ а̄йк?- кэ̄джель Та̄рьенч, куэссь со̄нн аввта нюамэ коа̄ле э̄л 
я ышштэ лувта э̄л кӣрсэм гуэйкэ валас.

 -А кырьйесьт тэнн баяс элля ними кырьйха.- цӣӆькэ 
О̄нӓ.

 -А мунн юрта, тэдт соннӭ э вуаййва никуэссь эйй по̄дтла. 
Пугк со̄н ка̄репь кэ̄ццктэмуж баяс, мунн оасскта, пугк тэдт ли 
пуссьт. Мэ̄нн шэ со̄нн лыгкэ пӣйвэгуэйм ӣжесь е̄лльнаххьтэм 
сӯллъесьт? Вай рыстэнҍ вышэвае? Э-е, воа̄ррьдуввэ, мунн 
кэ̄ррлэххьтэ!

 Та̄рьенч кэ̄дже ча̄дза, я ча̄зь альн репчсенҍ лышшэ кӯххт 
рӯппьсесь коасса.

 Куэссь па̄ррнэ вӯйнэдтӭнҍ каллнэм райя, сыйй пыйенҍ 
кӣххче сӯллэ. Пугк ко̄лльмэсьт ышшьтэнҍ я̄бпаш э̄л, я со̄нн 
ке̄ххьпсэнне коаммерьт каррэль эвтэс. Сыйй выммьдуввенҍ 
паяс я валас, чоа̄гнэнҍ че̄д мессткэ я сӯгкэсь роа̄зе, нюччкэнҍ 
лоа̄мпе мӣлльтэ я мо̄джесь руэнн пӣлтэ мӣлльтэ, ка̄ххта югке 
эввьн эвьнагуэйм. Та̄рьенч тӯллей пистолет я а̄йкэсьт а̄ййка 
ря̄шкэхьт паяс, э танна е̄бешь пэ̄ллмэсьт чуэннчлэнтэ маӈӈь 
ю̄лькэ э̄л.

 -Мунн ко̄ннҍтэ ле̄ф,- роа̄мэнҍ са̄рнэ со̄нн.
 Лубэ кугкхэлэ:
 -Оаннь каннибал кыррт, соннӭ мӣнэнҍ элля уййтэ!
-Мунн тоа̄ххтэ – тэдта суэл лиххч мӣн агкь баяс,- цӣӆькэ 

О̄нӓ, куэссь па̄ррнэ моа̄ххьцэнҍ моа̄ст, ӣжесь ла̄гьре, я Та̄рьенч 
оа̄лкхэлэ па̄шшьтэ оладьетҍ.

 Та̄рьенч я Ца̄нӓ ныдтҍшэ тэнн тоа̄ххтэнҍ.
 Оладья оччтэдтӭнҍ пэре ня̄лькэсь, ко̄ххт никуэссь 

э̄ввтэль – сыйй сувсэнҍ, э сӣнэтҍ вуэйе ля̄йй ва̄лльтэ кӣдэгуэйм 
– го евлий ни ка̄рь, ни па̄ннҍпасьтэмь, ев лий э ныйп, я Ца̄нӓ 
кэ̄джель:

 -Вуайй по̄ррэ кӣдэгуэйм?
 -Ко̄ххт та̄тах,- вуэсстэль Та̄рьенч, -мунн ӣджь ло̄га по̄ррэ 

нёальмэнҍ.
 -Да то̄нн пуэраст те̄дах, го мунн мэ̄нн та̄та це̄ӆӆькэ,- 

вуэсстэль Ца̄нӓ я, кадцса ола̄дья кӣдэгуэйм, муэййнасста 
о̄ййкэй ня̄ллма.

 Я аввта пӯдэ е̄кьнэнч. То̄лл пӯле. Па̄ррнэ аввта ле̄шшэнҍ 
палаткасьт, коа̄тчедтма ра̄нэгуэйм. Касва сӣн вӯӆӆькэнҍ 
вӯесьт. Че̄д удць эххкна палатка стенэсьт кӯсстэй шӯрр та̄ссьт. 
Океан ча̄зь плеск нуагэ, вуадхэлэ.

 -Та̄рьм мыйе быдт моа̄ххцэ моа̄ст, -пя̄дцласста цӣӆькэ 
О̄нӓ пуадта ӣнцэ.

 -Ко̄ххт эйй та̄тсувв!- кадцэсьт Ца̄нӓ. -Мунн выгче тэста 
о̄ммп ке̄зь. Ноа та̄рьм пуэдтӭв я̄нна я аджя.

 Маӈӈа по̄ррмэсьт О̄нӓ вӣджель рыннта. Я скрудтҍ 
кулсэнҍ со̄н ря̄гнэмуж. Вэнс! Ка̄дэ вэнс! Ца̄нӓ сӯрркэнҍ. Ко̄ххт 

шэ тэста адтҍ пе̄ссэв?! Ко̄ххт шэ, со̄нн та̄тэ тэста выгкэ ке̄зь, 
ноа куэссь то̄ӆӆькьенҍ, тэста никоххт элля пе̄ссэм-налла, тэсьт 
пугк э вуайхуввэ. А мэ̄нн ця̄ӆӆьк не̄шшьпарь я̄нна, пуадта 
моа̄ст, со̄нн эйй коа̄вн О̄нӓ я Ца̄нӓ? Я Ца̄нӓ оа̄лкэхьт лӯйххкэ.

 -Да мӣ ли то̄нэнҍ? Мӣ ли то̄нэнҍ, Ца̄нӓ?- тыфкэ Та̄рьенч. 
-Ко̄ххт то̄нн ӣджьсант уйнах ка̄репькэцкант? Ми, то̄н юрткэ 
мӣлльтэ тэдт ли, ця̄ӆкахч Робинзон, го пэ̄йель кӯххт пе̄йв 
маӈӈа тэсьт, ко̄ххт со̄нн поабпэхьт эйй е̄ллей сӯллъе, со̄н 
гоаррэ пуадахч ка̄репь? «Мӣлости а̄ннэпь, господин Крузо, 
мыйй чинэмь то̄н гуэйкэ шӣххтлэсь каюта. Мыйй тӣнэтҍ 
пе̄ссьтэпь, тӣнэ гуэйкэ пугк ли чинна – лоавкнэдтэм пэ̄ссэм, 
вӯптэть пе̄рант сайй, ресторан». Те̄дах, мунн юрта, со̄нн 
вуэсстлахч: «Па̄ссьпэ шурэльт». А удла пукэ со̄нн луэмахч 
манҍтэнне месстэг туэгка. Вӯййкэсьт са̄ррнэ, олмне кэдче 
вуэссь поабпхэ эйй е̄ллей сӯллъе, тэль тэсьт е̄лле эйй ва̄нӓ 
кыджьме ыгке.

 Кыджемь ыгке! Ца̄нӓ туаҏкэхьт, я, кӣчах, О̄нӓ ко̄ххт-
ля̄ннч вуайхуввэ, ся̄гкэнь.

-Мунн эмм юрьт, зоа̄бэль, мыйй тэста вуаннчепь кӯдтъе 
ныдтҍ кугкь,- сэ̄гкьеннӭ ю̄тҍкэ са̄ррнмуж Та̄рьенч, -мыйе 
быдҍсувв аннҍтэ соа̄г, куэссь О̄нӓ шурран я шаннт военнэ 
о̄ллмэнҍ. Ноа ыгь куэххта мыйй тэста вуэйепь кӯдтъе выгкэ 
чӣллк кӯтҍкэнҍ.

 Ца̄нӓ эйй вуайя нимэнн вуэсста це̄ӆӆькэ. Та̄рьенч 
куаххктэллэм ӣнэнҍ выльшэхьт со̄н гоаррэ.

 -Ны-е ми, то̄нн пугк тэнн э̄л ныдтҍ кӣчнэхь, танна мыйе 
кӯдтсалл эфт лыххкэ – суля почта вӯлкхэ.

 Та̄рьенч э̄ллтэнҍ ве̄ҏҏьце я кӣзе сост курас суля. Пымме 
я карндаж, ва̄ллта лийенҍ мӣлльтэ. Пугк тэнн со̄нн пые ке̄дҍк 
э̄л О̄нӓ э̄ввьтэ.

 -Кырьетҍ,- со̄нн цӣӆькэ соннӭ, -то̄н гуэйкэ тэдт ли 
томтас тӯйй, мэ̄нн мыннӭ.

 -А мэ̄нн мыннӭ кырьйхэ быдт?- кэ̄джель О̄нӓ.
 -Анҍт юррьтле,- цӣӆькэ Та̄рьенч, -То̄нн вуаях кырьйхэ 

тэль ко̄ххт: «Пе̄ссьтэ мӣнэтҍ, вэсьтэ мыйй ле̄бпь е̄лльмэнҍ! 

Нюххъемь та̄бхаххта мыйй моа̄ййкьепь пэ̄йель кӯххт пе̄йв 
сама нӯрр ыге тэнна курас сӯллъесьт».

 -Эйй ныдтҍ, Та̄рьенч, ныдтҍ эйй вуэй кырьйхэ,- цӣӆькэ 
О̄нӓ куаххктэллэм соа̄гэнҍ, -тэдт элля ныдтҍ.

-Мэ̄йт?
-Мыйй ебпь вуэй ныдтҍ кырьхэ «нюххъем та̄бхаххта».- 

поа̄ге О̄нӓ.
-Мэ̄йт тэнн ебпь вуэй?- се̄нтэ Та̄рьенч. -Вай то̄нэсьт ли 

нюххъемь та̄бэх?
 -Элля,- цӣӆькэ О̄нӓ
 -Вай, Ца̄нӓсьт ли?
 -Элля, мэ̄йт муст, элля, ноэ…
 -Ныдтҍ, вай, мунэсьт ли?- эйй вуайя ёа̄нхуввэ Та̄рьенч.
 -Элля, нике̄сьт мӣнэнҍ элля нюххъемь та̄бэх, тэдт ли 

ныдтҍ,- цӣӆькэ О̄нӓ, -ноа, вӯййкэсьт, мыйй со̄н ебпь оань.
 -Нуэ мунн тэнн э та̄та це̄ӆӆькэ. Мунн па̄ка тоннӭ 

кырьйхэ: «Нюххъемь та̄бхаххта мыйй пэ̄йель кӯххт пе̄йв…»
-Го ныдтҍ мыйй кырьйхэпь, о̄ллмэ юррьтлев, го мыйе 

быдт нюххъемь та̄бэх, мыйй со̄нха е̄лле ебпь вуэй, тэз мунн 
оаска,- цаввцтэдэ О̄нӓ.

 -Куллтласьт, О̄нӓ,- цӣӆькэ Та̄рьенч, -вуэсстэль мыннӭ 
эфт кэ̄жьнэгка! Ке̄сьт тоа̄йва элля нюххъемь та̄бэх – тэ̄йн, ке 
со̄н оанн, лубэ ке со̄н эйй оанҍ?

 -Ма̄рьтэ тэ̄йн, ке со̄н эйй оанҍ,- вуэсстэль О̄нӓ.
 -Танна, мэ̄нн то̄нн па̄гах?- цӣӆькэ Та̄рьенч. -Кырьетҍ, 

ко̄ххт мунн са̄рна.
Э О̄нӓ кырьйехьт: «Пе̄ссьтэ мӣнэтҍ, вэсьтэ мыйй ле̄бпь 

е̄лльмэнҍ! Нюххъем та̄бхаххта мыйй пэ̄йель кӯххт пе̄йв 
моа̄ййкьепь пэрьмусс ыге тэнна пуссьт сӯллъесьт».

 Та̄рьенч тоа̄кэ пыммьга, о̄ййкэй сульенче, коа̄тӭ сулья 
пробканҍ я вуэллькэдҍ сулья ча̄дза.

 -Выххтэнне ыдтъев мӣн пе̄ссьтэй,- элмсэдтӭ сонн.
Сулья кӯннҍтгудӭ вырьтэнҍ, со̄нн суйпэнҍт ча̄зь альн, 

маӈӈа со̄н тӣнҍтэ рыннта, я со̄нн пашшэнҍ субь вуаннтсэтҍ.
 -Со̄н быдтэ ля̄йй вуэлльктэ туммпла,- цӣӆькэ О̄нӓ.

 -То̄нн са̄ррнах то̄ӆкхэм соа̄гэтҍ,- цӣӆькэ Та̄рьенч, -го 
сулья уййтаххч кукас, мӣн пе̄ссьтэй ев те̄дче, касьт мӣнэтҍ 
коа̄ввнэ. Адтҍ мыйй уйнсэпь, куэссь ке-не со̄н паянт, а го 
мӣнэтҍ едтҍ вуэмшэнче, танна мыйй э кугкхэллэ аллькэпь, 
ныдтҍ тэль, мӣнэтҍ выххтэнне пе̄ссьтэтҍ.

 Та̄рьенч ыштэ рынтэсьт вӯррьтэ пе̄ссьтҍетҍ.
 -Пукэ пэря ля̄ннч эле лӯшштлэ сулясьт чильмэтҍ,- 

цӣӆькэ со̄нн.
 О̄нӓ я Ца̄нӓ ышшьтэнҍ поа̄лльтэ со̄нэнҍ. Лоагкь 

минутадтӭ мэ̄нэ Та̄рьенч поа̄ссъенне цӣӆькэ:
 -О̄ллмэ, кӯсстай, юррьтэв, го мыйе тэста лыххкэ элля 

мэ̄нн. Ко̄нн кугкь вуайй оаррэ ме̄рр рынтэсьт я вӯррьтэ 
пе̄ссьтҍетҍ! Тэдт никоз эйй оанӭхьт! Ко̄з сыйй пугк шэ̄ннҍтэнҍ?

 -Ке?- кэ̄джель Ца̄нӓ.
 -Да тэгк, ке̄з быдахч мӣнэтҍ пе̄ссьтэ,- вуэсстэль Та̄рьенч. 

-Ко̄ххт вуайй ныдтҍ пя̄дцлаххта я нюэзельт выгкэ ӣжесь тӯетҍ, 
куэссь са̄ррнмушш манн о̄ллмэ я̄л баяс! 

 Ца̄нӓ пые, го сыйй э зоа̄бэль моа̄ййкьев пэрьмусс ыге 
тэнна сӯллъесьт. Ноа скрудтҍ Та̄рьенч ря̄гкудӭ, чо̄ххкла ӣжесь 
сӯрмэнҍ вуаххца:

 -Мэ̄нн райя мунн ля ся̄гкна! Юррьтлассьтэ ли пэӆтэсс! 
Ко̄ххт мунн вӯйе тэнн баяс вуаййлаххьтэ!

 -Мэ̄нн баяс?- кэ̄джель О̄нӓ.
 -Да вэ̄ннас баяс.- вуэсстэль Та̄рьенч. -Куэссь мунн тэнн 

ӣджь уййтэ со̄н рынтэсьт еххта е̄кьна, куэссь ёадтэй аббьр я 
куэссь тыйй вӯдӭтҍ.

 -Мэ̄йт то̄нн тэнн лыххькэхь?- тыфкэ Ца̄нӓ
-Мунн пэ̄лле, со̄н те̄ввт чоа̄зень,- вуэсстэль Та̄рьенч.
 Та̄рьенч коа̄внмэнҍ мессткэнҍ вэ̄ннас, кӣзе со̄н рыннта, 

лӯшьтэ ча̄дза я кэ̄ррсэнне цӣӆькэ:
 -Тэль пугк, лышшэ эйй вуал мӣн пе̄ссьтҍетҍ. Адтҍ сыйй 

ыдҍненҍ мӣнэтҍ пе̄ссьтэ, пусьтэтҍ тя̄ррьев ӣжесь вӣгэтҍ, куэссь 
мыйй вуэйепь ӣжя ӣжедан пе̄ссьтэ. Анҍ тэдт ля̄ннч сыйе уркэнҍ 
– мыйе быдт кыҏтассьтэ, куэссь са̄ррнмушш манн о̄ллмэ я̄л 
баяс.

 -На̄дҍеда, мыйй поабпхэпь моа̄ст я̄ннан я ажян райя?- 
цӣӆькэ Ца̄нӓ, куэссь сыйй ышшьтэнҍ вэ̄ннсэ. -Куэссь эйй, я̄нна 
аллк чофта пя̄дцлушшэ.

 -Ся̄гкнэнта,- вуэсстэль Та̄рьенч, тоаввсэнне сугкмэнҍ 
оа̄рьегуэйм, выгкмэнҍ вэ̄ннас рыннҍтэ.

 Господин я госпожа Сеттергрен пӯдтӭнҍ моа̄ст 
пе̄льчасэнҍ а̄йка па̄ррнэе. О̄нӓ я Ца̄нӓ никасьт ев кӯсстъя, ноа 
почта ышшьтэсьт сыйй коа̄ввьнэнҍ пымме куськ, касьт ля̄йй 
кырьйха:

ТА̄РЬЕНЧ КӮССЯХХТ КОА̄ЛЛЭШ ВА̄РЭНҌ 
 Ко̄ххт-ля̄ннч ке̄ссь е̄кьна Та̄рьенч, О̄нӓ я Ца̄нӓ о̄ррэнҍ 

пэ̄ҏҏт лествец альн, по̄рренҍ земляника, ко̄нн сыйй ко̄ппченҍ 
ӣнцэ. Е̄кьнэнч ля̄йй мо̄джесь, лоанҍт лоа̄ввлэнҍ, эвьна лэ̄г 
лӯшштлэнҍ садэсьт. Пугк пырр ныдтҍ э вӯйнэ сэ̄гэнь. Сӣнэнҍ 
ля̄йй е̄ннэ-е̄ннэ земляника мӯррье. Па̄ррнэ по̄рренҍ мӯрьетҍ я 
ре̄ельт вуайхувнэнҍ ка̄нҍц коа̄ннцэнӭсь соа̄гэгуэйм. О̄нӓ я Ца̄нӓ 
юррьтэнҍ, ко̄ххт ли шӣг, куэссь ке̄ссь вя̄л зоа̄бэль оа̄лкхувант, 
школне ва̄ннҍце кугкь-кугкь вя̄л ыбэ. Мэ̄нн баяс юрьтэ Та̄рьенч, 
нике эйй те̄дта.

 -Та̄рьенч, то̄нн тэста я̄лах о̄ммп ыгь,- скрудтҍ цӣӆькэ 
Ца̄нӓ я воа̄льтэ Тарья кӣд.

 -Ныдтҍ, а̄ййк кыррт уйнханна, оа̄лкхэлах пуарэсмэ,- 
вуэсстэль Та̄рьенч. -Че̄ххча мыннӭ та̄гкал лоагкь ыгке – 
пэрьмусс ыгь ё кӯдтъенҍ маӈӈас.

 -Це̄ӆьк, то̄нн пай тэста алках е̄лле? Ну-э, эйй пай, я 
годтҍ тэнн райя вэсьтэ эгк шэнт шӯрр я вэсьтэ эгк шэнт ме̄рр 
гроабпъенҍ?- кэ̄джель О̄нӓ.

 -Тэнн нике эйй тӣдҍ,- вуэсстэль Та̄рьенч. -Эмм юрьт, го 
мун аджь пые кӯдтъе ӣжесь сӯллэсьт. Мунн оаска, ко̄ххт со̄нн 
лыххк ӣджясь о̄дт вэ̄ннас, со̄нн пуадт мун гоаррэ.

 О̄нӓ я Ца̄нӓ вӯйнсэнҍ. Я скрудтҍ Та̄рьенч гу то̄рэх, 
ло̄ӈӈэнҍ лествецэсьт.

-Кӣххче, а тала э со̄нн ли!- цӣӆькэ со̄нн я вӯзехьт це̄пэнҍ 
чӯххкэ э̄л. Удлэнне Та̄рьенч оччтэдэ калитка укс луннҍ, а О̄нӓ 
я Ца̄нӓ, кугк вӣджьленҍ со̄н мӣлльтэ, уйнсэнҍ, ко̄ххт со̄нн 
вуэлльктувэ пырр ча̄пэх ке̄з-ля̄ннч чофта кэ̄сс олмне рӯппьсесь 
оа̄бпнэгуэйм, алехь ме̄ррлушшэй о̄ллмэ оа̄ссэгуэйм.

 -Аджя Эфроим!- кугкхэлэ Та̄рьенч я ныдтҍ роаввсэнне 
ю̄лькэгуэйм валас ла̄бэ, маххэй. Ла̄бпмэнҍ ажесь ча̄пэх альн, 
го со̄нн шӯрр чоа̄ххьпесь ва̄ннцэнҍ кэ̄ххченҍ ю̄лькэсьт. -Аджя 
Эфроим, ко̄ххт то̄нн шэ̄ннҍтэхь шӯрр!

 -Та̄рьенч Виктуалина Рольгардина Крюзмюнта Эфроим 
нӣййт Кукесьсуххк, мун коа̄ллэш па̄рнэнч! Мунн тоа̄ххтэ 
тоннӭ це̄ӆӆькэ, то̄нн шуррнэхь.

 -Мунн то̄ӆӆькей тэнн,- цӣӆькэ Та̄рьенч. -Тэннгуэйкэ 
мунн та̄ххьтэ авьтмусс цӣӆькэ тэнн, ха-ха!

 -Удцьхэнч, то̄нн мугкаша тоавас лях, манҍтэ лийехь?
 -Тоаввса, -вуэсстэль Та̄рьенч, -ва̄лльтэпь ме̄ррьдэпь 

вӣгэтҍ.
 -Ель лыгкэнҍт саесьт,- кадцэсьт аджь Эфроим.
 Садэсьт чуэнче туэлль. Та̄рьенч я со̄н аджь ышшьтэнҍ 

ка̄нҍц ка̄нҍцэсь вуэсста, карьнлегуэйм цаввцтэдтӭнҍ вэсьт 
туэлле я, цаввцтэдтӭнҍ кӣдт коа̄ллдэгэгуэйм, ва̄ллтэдтӭнҍ 
те̄нтчедтэ – ке ке̄нн вуайххт. О̄нӓ я Ца̄нӓ ев ве̄ӆӆьтла сӣнэнҍ 
чильмэтҍ. Лышшэ э̄ххт олма э̄ллмантэсьт ля̄йй ныдтҍшэ 
тоавас, ко̄ххт Та̄рьенч. Тэдт ля̄йй со̄н аджь. Я адтҍ сыйй о̄ррэнҍ 
туэль тӯгкенҍ я мӣ ля̄йй сӣнэнҍ вӣгкэ старъедтӭнь падже кӣд 
ныммпас, ноа ни коампне сӣнэнҍ эйй пуадта тэнн лыххкэ. 
Кя̄джя капитанэсьт Кукесьсуххк элькэ сада кӣдт кыррьтэ, я 
танна Та̄рьенч цӣӆькэ:

-Тэль, куэссь мыннӭ те̄ввт лоагкь ыгке, мунн то̄нн 
вуайхта, аджя Эфроим.

 Аджь Эфроим ныдтҍшэ юрьтэ.
 -Коа̄ллэш аджя, мунн вуаййлэххьтэ тӣнэтҍ томтсаххьтэ,- 

а̄мшувэ Та̄рьенч, -тэгка ле̄в О̄нӓ я Ца̄нӓ, а тэдта ли мун аджь, 
капитан э со̄н величество Эфроим Кукесьсуххк – зоа̄бэль, 
аджя, то̄нн лях негритянскэ цоа̄рр?

 -Ныдтҍ, тэдт ли зоа̄бэль, ныдтҍ, мунн ля цоа̄рр 
сӯллэсьт, ку коаххчьювв Руэняс. Мунн поабпхэ соннӭ, куэссь 
мун пӣӈҍкэнҍ по̄ссей ка̄репь шальтэсьт, то̄нн муштах?

 -Ко̄ххт вя̄л! Мунн че̄д тӣдтӭ – то̄нн эгк кэ̄ццка.
 -Мунн? Кэ̄ццкэ? Да, мэ̄нн то̄нн? Выххта верблэдт ча̄ӈӈ 

че̄д нӣвьл пэ̄дташ. Мунн вӯя гу кӯлль. 
О̄нӓ я Ца̄нӓ шӯрр тывенҍ кӣххченҍ капитан э̄л 

Кукесьсуххк.
 -Де̄дӓ, я мэ̄йт то̄нн эгк ля негретянскэ оа̄ссэгуэйм?- 

кэ̄джель кя̄джя О̄нӓ.
 -Сыйй мунэсьт тэсьт, суӎькэсьт ле̄в,- вуэсстэль капитан 

Кукесьсуххк.
 -Ца̄гь сӣнэтҍ, ца̄гь сӣнэтҍ,- ря̄гкудӭ Та̄рьенч, -мунн та̄та 

уйнсе ӣджян ажь цоа̄рр оа̄ссэгуэйм!
 Пугк вӯллькэнҍ кухняя. Капитан Кукесьсуххк ка̄дтэль 

минута байя Тарья вуэдтӭмь комнатая, а па̄ррнэ ышшьтэнҍ 
мӯр ышшьте э̄л я э̄ллькэнҍ вӯррьтэ.

 -Вӯййкэсьт-вӯййкэсьт гу театрэсьт,- цӣӆькэ Ца̄нӓ, 
тя̄ввтма вӯррьтэмь кӣҏҏшэльвудэнҍ.

 Я тэль – бахх – а̄ввэнҍ уккс, я укскэнтэш альн чуэнче 
негритянскэ цоа̄рр. Со̄н альн ля̄йй чуаррбель эля пуэгенҍ 
мочалэсьт лыххкма, вуэйв альн коалль корона, ча̄пэх альн 
шӯрр коа̄ӆӆьченҍ коа̄влас не̄льй кя̄ррта, эфт кӣдэсьт сост 
ля̄йй копьё, а нымьп – щит. Е̄намп ними эллий, эйй, со̄н кэ̄сс 
вӯптэгуэйм ка̄ххта ю̄льк лийенҍ хе̄брха пырр лодыжка коалль 
браслетэгуэйм.

 -Уссамбуссор-муссор-филибуссор,- цӣӆькэ капитан 
Кукесьсуххк я поа̄ссъенне чӯллмэдҍ кульмэтҍ.

 -Эйе, со̄нн са̄ррн негритянскэ кӣлле!- роа̄ммгуадта 
кугкэхьт О̄нӓ. -Ко̄ххт тэнн то̄ӆӆькье, де̄дӓ Эфроим?

 -Ныдтҍ то̄ӆӆькье: «Кыррьтэ, мун ре̄кь!»
 -Це̄ӆьк, ажя, а негр ев тыфтушшма, куэссь то̄нн выййтэхь 

сыйе рыннта?- кэ̄джель Та̄рьенч.
 -Ко̄ххт шэ, сыйй пэре чофта тыфтушшенҍ,- вуэсстэль 

капитан Кукесьсуххк. -Ноа куэссь мунн пальяс кӣдэгуэйм 
ро̄дтҍе е̄ммьнесьт пальма, сыйй тэсьт шэ воа̄лшэнҍ мун 
цоа̄ррэнҍ. Ныдтҍ мунн э э̄ллькэ е̄лле: ӣнцкае мӣлльтэ выгке 
сӯллэ тӯетҍ, а маӈӈа пе̄ййвпоррмэсьт, лыххькэ вэ̄ннас, е̄ннэ 
а̄ййкэ уйтэ, го мунн о̄ххтэ лыххкэ. Ко̄ххт ро̄бэт лӯпьтэ мунн 
элмсэххьтэ, го мыннӭ быдт сӣнэтҍ кӯдтӭ эйй куххклэшшэ, 
ноа мунн моа̄ца я пыдта мӣлльтэ нӯрр принцесса, ко̄нн 
коадчетҍ Та̄рьенч. Я танна сыйй кугкхэлленҍ: «Уссумплюссор, 
уссумплюссор!»

-Ко̄ххт то̄ӆӆькье?- кэ̄джель Ца̄нӓ.
-Ныдтҍ то̄ӆӆькье: «Браво, браво!» Маӈӈа мунн чофта 

пуэраст выгке сӯллэ, лыххькэ е̄ннэ шӯрр пыммьгэдтӭ 
не̄лльемплоагке пе̄йвэсьт, сыйй вуалченҍ со̄н пуэдтӭм райя. 

А маӈӈа мунн пайнэ по̄ррьяс я выййтэ а̄в ме̄рре, а сӯллъесьт 
е̄ллей кугкхэлленҍ мӣлльтэ: «Уссумкура куссумкара!», а тэдт 
ли: «Моа̄ц удла, кэ̄сс вӣллькэсь цоа̄рр!» Мунн воа̄лльтэ ва̄р 
вӯййкэсьт Сурабай гоаррэ. Я мэ̄нн тыйй юррьтбэдтӭ, мэ̄нн 
мунн уйнҍсе, куэссь э̄ллтнэ пӣррьсе? Мун вуэммь мо̄джесь 
вэ̄ннас «Нюччкэй»! А сост чуэнче мунн ӣӈӈьесь Фридольф я 
мӣ ля̄йй вӣгкэ маххэй мыннӭ кӣдэнҍ. «Фридольф»,- цӣӆӆькэ 
мунн соннӭ, -«адтҍ мунн аввта ва̄лта ӣджян э̄л шхуна 
вӯййксэллэм тӯй.» – «Ли, капитан!»- вуэсстэль Фридольф, я 
мунн пэ̄ййнӭ капитан мостик э̄л. Фридольф пыне пугк вуэммь 
вэ̄ннас экипаж. Тэль мыйй э пӯдэмь тэсса то̄н гоаррэ, Та̄рьенч. 
«Нюччкэй» чуэннч ёа̄ххкар альн по̄ртэсьт, тэль вуаях ёадтъе 
тоагэ я тӣрвхэ ӣжянт вуэммь коа̄нҍцэтҍ.

 Куӆсэмэнҍ тэнн, Та̄рьенч роа̄мэсьт нюччкэй кухня туэль 
э̄л, лыгкэ вуэйв альн стойка я ва̄ллтэдэ маххъе ю̄лькэгуэйм. 
Ноа О̄нҍне я Ца̄нҍне шэнтэ тоасскай: кӯсстай тэдт – ке-ля̄ннч 
сӣнэнҍ поа̄гэ валлт Тарья.

 -А адтҍ лыхкэпь шӯрр пе̄йв!- кугкэхьт Та̄рьенч, куэссь 
аввта чуэннҍчель ю̄лькэ э̄л. -Адтҍ мыйй лыхкэпь пӣр пугк мыр 
гуэййкэ.

 Со̄нн пые пугк туэль э̄л кухнясьт, я пугк ышшьтэнҍ 
е̄кесьперк по̄ррэ. Та̄рьенч роа̄ммгуадта о̄ййкэй ня̄ллма ко̄ллм 
кыппта манҍ кэ̄рэсгуэйм. А̄йкэсьт а̄ййка со̄нн ке̄ххьпсэнченҍ 
коа̄цкэнҍт ажесь пе̄льй – ныдтҍ со̄нн роа̄ммшэдэ, го аввта уййн 
ажесь. Господин Нильсон, ку ле̄жэ я вӯдӭ, скрудтҍ руэкэхьт я 
нюччкэй вӯййкэсьт туэль э̄л. А куэссь со̄нн уйнэсьт капитан 
Кукесьсуххк, элькэ тӣшшьенне е̄ррэ чильмэтҍ роа̄мэсьт.

 -Мунн роа̄ммшэда, го то̄нн эгк роа̄тткъя со̄нэнҍ, 
господинэнҍ Нильсонэнҍ,- цӣӆькэ капитан Кукесьсуххк.

 -Мунэсьт ле̄в вя̄л мудта жыва пэҏтэсьт,- цӣӆькэ Та̄рьенч 
я, вӣжнӓ укс туэгка, пыдтӭ кухняя я̄бпаш, ке̄з Та̄рьенч нагкэхьт 
ня̄ллма кыппта манҍ.

 Капитан Кукесьсуххк роа̄ммшэдэ, го со̄н нӣййт ныдтҍ 
пуэраст выг я̄ллмуж э ӣжесь, э сост оччтэдэ чабадан коалль 
тя̄ӈкагуэйм, тэль соннӭ эйй пуадта кӣҏҏшэ ни манҍтэ ма̄дэтҍ.

 Куэссь пӯдэ е̄кесьпоррмушш, капитан кӣзе ӣжесь 
суӎькэсьт тыкквэнҍ барабан, зоа̄бэль негритянскэ барабан, 
ко̄нн альн та̄гкэв рӣтм пляссъем па̄ль я лоа̄йхэтҍ ла̄йхемь 
па̄ль1. Капитан Кукесьсуххк ышштэ шаллта я оа̄лкэхьт васстэ 
барабан. Кухня тӣвтэ е̄ххк, эйй кулна ӣнэгуэйм, ниманҍтэ 
сумэтҍ ев мушштлаххта – О̄нӓ я Ца̄нӓ никуэссь ӣжесь е̄ллем 
па̄лесьт ев кулна.

 Я танна Та̄рьенч сведэ ю̄лькэсьт поа̄гэ ӣжесь шӯрр 
чоа̄ххьпесь ва̄ннцнэтҍ я суххквуйвэгуэйм ю̄лькэсьт ва̄ллтэдэ 
пляссъе манҍтэ-ля̄ннч тыкквэнҍ танец. Кя̄джя цоа̄рр Эфроим 
сӣрэ военнэ дикэ пляссъемуж ныдтҍ, ко̄ххт со̄н пляссъедтҍ 
тамьпе, сӯллъесьт Руэняс. Со̄нн маххэй копьянь, лыгкэ манҍтэ-
ля̄ннч тыкквэнҍ маххъемужэтҍ щитэнҍ, а со̄н ка̄нт ныдтҍ 
ӣннҍенне тоа̄гктэдтӭнь, го Та̄рьенч ре̄гкудӭ:

 -Адтҍ мӣнэ вӯлленҍ каххч валас я мурртай шалльт.
 -Тэдт элля шурьмусс ма̄дт!- кугкэххьт капитан 

Кукесьсуххк я чо̄ннгудӭ вя̄л чӯтӓ. Адтҍ то̄нн лӣннчехь 
негритянскэ принцессанҍ, мун кӯтҍк эвнэнч!

 Э танна Та̄рьенч нюччкэй аджясь я пляссъешкудӭ 
эфтэсьт эженӭсь. Сыйй ныдтҍ пляссъенҍ ка̄ннҍц ка̄нҍцэсь 
эвтэсьт. Мугка фигуратҍ лыххькэнҍ, сӣнэтҍ кӣххче элля 
ма̄ххьтэ, а пляссъе элля о̄ххпэ. А манҍтэ ӣнэтҍ э̄ннтлэнҍ пӯдэ 
куллэ сӣнэтҍ мӣн па̄ррнэтҍ, вя̄л нюччкэнҍ паййла вуэййвэ, 
кя̄джя О̄нӓсьт Ца̄нӓнҍ, кугк ев ве̄ӆӆтла сӣнэнҍ чильмэтҍ, 
вуэййв пырс ёадтэй.

Кӯсстай, господнин Нильсона ныдтҍшэ шэнтэ нюэссь, 
го со̄нн чоа̄ӈэ суххпа я цырмшувэ.

Мӣлкнесьт тэдт дикэ пляссъемушш выйтэ 
бе̄ййдэдтмужэнҍ. Капитан Кукесьсуххк вуэллькэдҍ паяс ӣжесь 
нӣйт, я со̄нн кэдче оа̄ссьтэ ылльтэ э̄л. Ноа тамьпе со̄нн эйй 
кугкь оаррма. Дикэ рягкмужэнҍ нюччкэй Та̄рьенч пэ̄йель 
кухня вӯййкэсьт ажесь Эфроим э̄л, кадцэсьт со̄нн вӯлькэтҍ я 
ныдтҍ о̄ййкэй вӯйвэнҍ эвтэс, го со̄нн, гу метеор, кырьтэ лоа̄г 
вӯлленҍ я чед а̄в укс, оа̄пэшьт вӯййкэсьт цӯлнэ. Поленница 
1	 во	время	жертвоприношений

чоа̄вэ, мӯр коа̄ххьтэнҍ со̄н кэ̄сс ю̄лькэтҍ, я со̄нн никоххт эйй 
вуайя кя̄сстэдтэ: чофта со̄нн ля̄йй кэ̄ссэ, тэсьт вя̄л пушьтэ 
со̄н тӣжэсьт. Со̄н тӣшш куллэй гу тӣрьмесь ча̄ркант. Та̄рьенч 
ке̄сскудӭ ажесь ка̄нтэнҍ, та̄тэ ве̄кьхассьтэ соннӭ, ноа со̄нн 
сыйнэшькудӭ вя̄л чӯтӓ, элькэ юхтлувнэ: оччтэдэ со̄нн чофта 
пэ̄лэ че̄глэгэсьт.

 -Е-е-е-ель че̄гладтҍ мун,- цоаххкэль со̄нн, -Пэря свед 
мун ме̄рре лубэ о̄ййкэй эххкнэ. Лыгк мэ̄нн та̄тах, ноа лышшэ 
ель че̄гладтҍ мун ю̄лькэтҍ вӯлльн!

 Капитан Кукесьсуххк ныдтҍ сыйнэнҍт, го О̄нӓ я Ца̄нӓ 
сӯрркнэнҍ: эйй чоа̄в пэ̄ҏҏт? Кя̄джя, соннӭ пашшегке то̄йтэ 
вуэссь кя̄сстэдтэ цӯллнэсьт я чуэннчле ю̄лькэ э̄л. Вуэӈханна 
со̄нн тэсьт шэ вуэлльктувэ Тарья э̄л я вуэллькэдҍ со̄н нымьп 
пя̄лла кухня. Со̄нн ёрэ ка̄свэнҍ вӯййкэсьт плита э̄л я моа̄жнэдэ 
кӣбэнҍ.

 -Ха-ха-ха, тэль тыйе зоа̄бэль ли негритянскэ принцесса!- 
роа̄ммгуадтма ре̄гкудӭ Та̄рьенч я ка̄вэсьт ка̄св О̄нӓ я Ца̄нӓ 
гоаррэ, шэ̄ннтма чоа̄ххпэ, гу ылл. Маӈӈа со̄нн вӯзэхьт вя̄л эфт 
ӣн вай оавл я вуэлльктувэ аджясь, кадцэсьт со̄н я элькэ пыҏс 
чо̄ннэ пэре удлэнне мӣ вӣгкэ сост ля̄йй, браслет чӯййгудтӭнҍ, 
а коалль корона кэдче шаллта я чо̄нэ туэль вуэлла. Кя̄джя 
Та̄рьенч вуанче коаммлаххьтэ ажесь шаллта. Со̄нн ышштэ со̄н 
э̄л я кэ̄джель:

 -Аннтэдах?
 -Аннтэда! Аннтэда!- поа̄ххчнэмэнҍ, цӣӆькэ капитан 

Кукесьсуххк я сыйй аввта ва̄ллтэдтӭнҍ сыйнэ, а маӈӈа Та̄рьенч 
мӣлкнесьт кацэсьт со̄н нюнӭсьт.

 -Мунн э̄ххьтэшьт ныдтҍ эмм руэньсушшма тэнн па̄лесьт, 
ко̄ххт мыйй то̄нэнҍ выйхэлэм югкма матросэтҍ кабачкасьт 
Сингапурэсьт тэдт ля̄йй!- цӣӆькэ капиттан я нюаммгудӭ туэль 
вуэлла ӣжесь корона гоаррэ. -Те̄льнэтҍ пэ адтҍ выльшхэххченҍ 
мун э̄л мун кӣдвуэла: сӣн величество ля̄шш туэль вӯлленҍ 
кухнясьт пэҏтэсьт «Чуэнь».

 Капитан цоа̄ге корона вуэйв э̄л я элькэ чоагкэ ӣжесь 
чуаррбялса пуагканҍ мочало – со̄нн чофта моаӆӆьчетҍ сӣррэм 
па̄ль нӣйтэнӭсь.

 -Пэ̄ла, аджя, тоннӭ быдҍсувв аннҍтэ со̄н художественнэ 
туввнэм сайя, -цӣӆькэ Та̄рьенч.

 -Кӯсстай тэдт ё эйй ве̄кэхьт,- вуэсстэль капитан.
 Со̄нн ыштэ шаллта я чистэ пӣввсэг вуэцэсьт.
-Та̄рьенч, па̄рнэнч мун, то̄нн ныдтҍшэ пуэраст ке̄лсэлах, 

ко̄ххт э̄ввтэль?- кэ̄джель со̄нн.
-Куэссь муст ли а̄ййк, ажя, ноа тэдт эйй тоа̄ййв по̄дтэль,- 

а̄рькэльт вуэсстэль Та̄рьенч. -А то̄нэсьт ко̄ххт ке̄лсэллэм лыххк 
манн? То̄нн ныдтҍшэ лийехь шӯрр че̄ххьп ке̄лсэллэ.

-Ӣжян кӣдвуэлатҍ мунн ке̄лсэла сӯвэтҍ е̄кьна, гудэль 
сыйе ла̄йха шӣг не̄дтэль лыгкэсьт. Мыйй выгкэпь ке̄лсэллэм 
е̄кеспаетҍ барабан вуэлла, а маӈӈа пляссъепь я фа̄кьлегуэйм 
ва̄ннҍцэпь. Я те̄дах, мэ̄нн е̄на мунн ке̄лсэла, тэнн пэря сыйй 
та̄гкэв барабан.

-Мунэсьт, ажя, нюэзя ли тӯйй ке̄лсэллмужэнҍ: мун 
ке̄лсэллмуж нике эйй аккомпанируй. Мунн ва̄нца пэҏт мӣлльтэ 
о̄ххтэ ӣджьнан ке̄лсэла ӣджь ӣджьсан, ноа, зоа̄бэль, мугка 
шӣгвудэнҍ, э куллтлэ шӣг ли. Эйй тула, вэсьт нагьруввмэдтӭ, 
мунн ке̄лсэлле ӣджсан тэлець баяс, ку моа̄тӭ пле̄ххтэ кружеватҍ 
я ню̄мнэ мӯрэ мӣлльтэ, я выйтэ ныдтҍ пуэраст, го мунн о̄сскэ 
югке са̄нна. Ныдтҍ, тэдт коаххчьювв ке̄лсэллэ каллнэм райя! Я 
пашшегке нике эйй сӣр барабанэнҍ!

-Ель се̄нтэнҍт, нӣйтням, ке̄лсэл каллнэм райя, а 
барабанэнҍ алка сӣррэ мунн,- цӣӆькэ капитан Кукесьсуххк, 
тэсьт шэ кадцэсьт барабан, я со̄нн вастэ кугкесь дробь 
барабанэнҍ ӣжесь нӣйт гуэйкэ, а Та̄рьенч нюамэ соннӭ пувлэ 
э̄л я пые кӣбэнҍ моашшма нӣрэсь ажесь ка̄ййпа, ку тэсьт шэ 
чоа̄пэнҍт.

 Ца̄нӓ оарэ субпэсьт я мэ̄нн-ля̄ннч баяс роаввсэнне 
юрьтэ. Со̄нн никоххт эйй вуайя пыйе, мо̄джье ля̄ннч, го со̄нн 
ця̄ӆӆк тэнн, ку эйй анҍт соннӭ сэ̄г.

 -Ке̄лсэллэ – нюэссь ли,- цӣӆькэ со̄нн, кя̄джя копчнэдтма 
ӣньсэнь, -ныдтҍ са̄ррн мӣн я̄нна.

 -Ко̄ххт то̄нн лях мӣлхэмь, Ца̄нӓ,- цӣӆькэ О̄нӓ. -Та̄рьенч 
ке̄лсалл эйй зоа̄бэль, а ныдтҍ, пусьтэльт. Со̄нэсьт мугка пай 
ли выррьк э пугк. Вай то̄нн тэнн эгк то̄ӆӆькэй?

 Та̄рьенч юррьтлувва выльшэхьт О̄нӓ э̄л.
 -Мудта вуэр то̄нн ныдтҍ мӣллвэннӭ са̄рнах, О̄нӓ, я мунн 

пэла, го то̄нэсьт выййт шӯрр олма,- цӣӆькэ со̄нн.
Пӯдэ е̄кьнэнч. О̄нҍне я Ца̄нҍне быдтэ ля̄йй ва̄ннҍце 

моа̄ст. Сыйй выгкенҍ пе̄йв пуэраст, ныдтҍ тыкквэнҍ-ноа̄ле 
ля̄йй уййнэ зоа̄бэль негритянскэ цоа̄р. А манҍтэ тэдт ля̄йй 
вуэссь Тарья гуэйкэ ва̄сьт коа̄ввнэ ӣжесь ажь! Э пашшегке…э 
пашшегке…

 О̄нӓ я Ца̄нӓ ле̄шшенҍ ё ӣжесь вуэдтӭмь сэенҍ, ноа 
сыйй ев са̄ррна е̄ннэ ко̄ххт э̄ввтэль пай. Па̄ррнэ комнатасьт 
ля̄йй юэв. Я скрудтҍ куллъесьтэ вӯйнант. Тэдт ля̄йй О̄нӓ, ке 
вӯйнэсьт. Куллъесьтэ вя̄л вӯйнант. Тэнна вуэр вӯйнэсьт Ца̄нӓ.

 -Мэ̄нн то̄нн ныдтҍ вӯйнах,- се̄ннтма цӣӆькэ О̄нӓ, -вуэдтӭ 
е̄кхэлах.

Ноа Ца̄нӓ эйй вуэсстла. Со̄нн ле̄жэ, коадчедтма вӯйвэнӭсь 
ра̄нэнҍ, я лӯйхкэ.

ТА̄РЬЕНЧ ВЫГК МАӇЬМУСС КУЭССНЭННТЭМ ТУЭЛЬ
 Куэссь нымьп ӣнцка О̄нӓ я Ца̄нӓ сӯӈӈэнҍ пэ̄йель кухня 

укс пэ̄ҏҏьтэ «Чуэнь», сыйй кулсэнҍ шӯрр тыкквэнҍ ко̄ҏсант, 
куллъей пэ̄ҏҏт байя. Капитан Кукесьсуххк вя̄л вӯдӭ. Ноа 
Та̄рьенч ё чуэнче кэ̄сск кухнясьт я зарядка лыгкэ.

 -Адтҍ мун пуэдтӭй я̄лл ля̄ннч ва̄птэгк,- цӣӆькэ со̄нн, 
пӯттҍкья зарядка. -Адтҍ мунн э зоа̄бэль лӣннче негритянскэ 
принцессанҍ. Пе̄ль ыгке мунн лӣннче принцессанҍ, а пе̄ль ыгке 
вя̄л лӣннче ме̄рр паллтсэнҍ эженан вэ̄ннас альн «Нюччкэй» 
пугк ме̄рэтҍ я океанэтҍ мэ̄ннэпь. Аджя лоагк, чофта пуэраст 
выгкэ сӯллэ тӯетҍ авьтмусс пе̄ль ыгке, танна нымьп пе̄ль ыгке 
сӣн о̄ллмэ вуэйев е̄лле со̄нха. Тыйй э ӣжя то̄ӆӆькьебпе, пуэресь 
ме̄рр паллтсэ чофта быдт а̄йкэсьт а̄ййка чуэнчсе капитан 
шалта альн. Вя̄л э мун вуэпьсемуж баяс быдт юррьтлассьтэ. 
Манҍтэ муст выййт ме̄рр гроабпэй, го мунн пай алка е̄лле 
цоа̄р пэҏтэсьт? Аджя са̄ррн, мугка я̄лэсьт ке̄ххьпсэнне шэнтах 
эйй а̄ххькэнҍ.

 -Тэль то̄нн во̄фьсе эгк лӣннче тэсьт пэҏтэсьт «Чуэнь»?- 
роа̄нтнэлле кэ̄джель О̄нӓ.

 -Эйй, мэ̄з хэсс? Куэссь лӣннче пенсионерканҍ, танна 
аввта тэсса е̄лхэда,- цӣӆькэ Та̄рьенч. -Куэссь мыннӭ та̄гкал 
выдтлоагкь ыгке вай тамьпе кудтлоагкь. Танна мыйй аллькэпь 
сӣррэ я руэньсушшэ, куллбэдтӭ, куллэбпе.

 Ноа эйй ни О̄нӓ, эйй ни Ца̄нӓ тэдт оа̄шшьтҍемушш эйй 
ёа̄нхадтҍ сӣнэтҍ.

 Юррьтле лышшэ – негритянскэ принцесса,- юррьтлувва 
цӣӆькэ Та̄рьенч. -Эйй тоа̄ййв па̄рнэ шэнтнэв негритянскэ 
принцессагуэйм. О, манҍтэ мунн лӣннче тыкквэнҍ я 
ре̄ввклуввма! Пӣльенҍ куэӆьц, э нюнӭсьт ныдтҍшэ пэре шӯрр 
куэӆӆьц.

 -А мӣ ля̄ннч то̄н э̄л ца̄гкма?- кэ̄джель Ца̄нӓ.
-Ними, вӯййкэсьт це̄ӆӆькэ. Ними! Ноа мыннӭ аллькэв 

ве̄кьхэ. Ля̄ннч надта олма, ку ӣнцка мӣлльтэ аллк моа̄шшэ 
ва̄ксанҍ, мунн шэнта мукмэнҍ, манҍтэ сыйй пугк негретята 
чоа̄ххьпесь я вуэӆӆькэй. Быдт лышшэ эле вуаййлаххьтэ 
пыйнӭ ӣжянт е̄кьнае мӣлльтэ хижина укс туэгка поа̄лльтэ 
ва̄ннцнэгуэйм, танна югке ӣнцка сыйй аллькэв мун чисстэ 
эфтэсьт сӣнэгуэйм.

 О̄нӓ я Ца̄нӓ кӣххчленҍ уййнэ ӣджясь, ко̄ххт аллк кӯсстъе 
Та̄рьенч, чисстма вуэӆӆькэм райя чоа̄ххьпесь ва̄ксанҍ.

 -То̄нн юртах, чоа̄ххьпесь эввьнҍ ше̄ххт то̄н рӯппьсесь 
вӯптэтҍ?- ся̄гкна ӣнэнҍ кэ̄джель Ца̄нӓ.

 -Е̄льсэпь – уйнсэпь!- пя̄дцлаххта вуэсстэль Та̄рьенч. 
-А го эйй лӣннче мӣллэ мӣлльтэ, поа̄йна вӯптэтҍ руэнн 
поа̄йнэнҍ.- Та̄рьенч пай е̄на пэ̄ййнэнтэ о̄дт-ноа̄ле е̄лле. 
-Принцесса Та̄рьенч! Манҍтэ я̄лл ля̄ннч! Манҍтэ вуаӆкант! 
Ко̄ххт мунн пляссъе алка! Принцесса Та̄рьенч пляссай то̄л чув 
па̄ль барабанэ та̄гкэм мӣлльтэ! А ко̄ххт аллькэв ёа̄ффэ мун 
куэӆьц пӣльенҍ я нюнӭсьт!

 А куэссь … куэссь … то̄нн ёадтсэлах воа̄ррэ?- кэ̄джель 
О̄нӓ туаҏкха ӣнэнҍ.

 -«Нюччкэй» кя̄сс ёа̄ххкрэтҍ ента ӣнцэ,- цӣӆькэ Та̄рьенч.

 Пугк ко̄ллм па̄ррнэ пэре кугкь о̄ррэнҍ ӣнха. Ко̄ххт-
ля̄ннч скрудтҍ оччтэдэ, сыйе е̄намп элля мэ̄нн це̄ӆӆькэ ка̄ннҍц 
ка̄ннцась. Кя̄джя Та̄рьенч цӣӆькэ во̄фьсе мудта баяс:

 Ноа та̄рьм е̄кьна мунн выга маӈьмусс куэсснэннтэм 
туэль. Е̄намп нимэнн мунн тыйе эмм це̄ӆьк. Пугк, ке та̄ххт 
мунэнҍ проащщъедтэ,-коаххчепь!

Мугка соа̄гк удлэнне пукэтҍ ко̄стэ удць лана па̄ррнэ 
райя. 

 «Та̄рьенч Кукесьсуххк ёадтсалл. Е̄кьна со̄нн выгк 
маӈьмусс куэсснэннтэм туэль ӣжесь пэҏьтасьт я коаххч пукэтҍ, 
ке та̄ххт со̄нэнҍ проащщъедтэ.»

Е̄ннэ па̄ррнэдтӭ та̄тэ проащщъедтэ Тарьянҍ – 
ко̄ллмлоагкь не̄лльй па̄ррнэдтӭ, а вай е̄на. О̄нӓя я Ца̄нӓя е̄ннҍ 
цӣӆькэ, куэссь та̄тсэв, танна э пуэдтӭв моа̄ст, – е̄ннҍ ӣджь 
то̄ӆӆькэй, тэнна пе̄йв мудта-налла элля ко̄ххт.

  О̄нӓ я Ца̄нӓ никуэссь ев вуаййладтҍ Тарья проащщъедтэм 
куэсснэннтмуж. Е̄кьнэнч ля̄йй чофта мо̄дже: поа̄ххк я юэв, 
тэнн баяс са̄рнэтҍ: «Манҍтэ мо̄джесь ке̄ссь е̄кьна!»

 Пугк роза садэсьт пӯлленҍ, вӯйнас ля̄йй юхта эвьнэ 
лэ̄гэнҍ, мӯр лэст тыкввеннӭ лыгкнэнҍ югке пӣӈӈк поазнэмэсьт. 
Пугк лиххч шӣг, мо̄дже, го пэ эйй … го пэ эйй! О̄нӓ я Ца̄нӓ ев 
та̄ххта ке̄жь райя юррьтэ тэнн е̄кесьпай. 

Пугк па̄ррнэ ланӭсьт уййтэнҍ Та̄рьйне, кадцсэнҍ 
ӣжесь дудкатҍ, я сыйй воа̄ннҍценҍ строенҍ чӯххкэ мӣлльтэ 
руэнньсэнне по̄ссэнҍ дудкатҍ. Куэссь сыйй э̄ллтнэнҍ пэҏт луз, 
уккс ӣджь а̄ввэнҍ я ыдӭ Та̄рьенч, чальм чуввенҍ, а ка̄ссв ка̄ххта 
чарьмегуэйм, ко̄ммткэннӭ муэййнэнҍ.

 -Пуэдтӭ тӣррвэнҍ мун удць пэҏьтне!- цӣӆькэ со̄нн, 
ле̄вха кӣдэтҍ пукэтҍ коадче суаӈӈэ. Ца̄нӓ кӣче Тарья э̄л 
ныдтҍ пассьтлэнне, гудэль та̄тэ ва̄лльтэ е̄ррма со̄н агкь пайя. 
Никуэссь, никуэссь эле вуаййлаххьтэ, ко̄ххт со̄нн чуэнче 
ӣжесь пэҏт укскэнтэшш альн – рӯппьсесь коасса чоагшэнҍ юке 
гоаррэ, чарьма, руэньсэсь муэййнэмушш я шӯрр чоа̄ххьпесь 
ва̄ннцэнҍ.

 Па̄ррнэ райя ко̄стэ элэлэ куллъей барабан та̄гкмушш – 

кухнясьт оарэ капитан Кукесьсуххк, роа̄ппчья кэскэсьт пувлэ 
барабан. Тыввнэдтма ля̄йй ныдтҍ, ко̄ххт э тыввнадт негритянсэ 
цоа̄рр, – Та̄рьенч надта па̄кэ ныдтҍ тыввнэдтэ, со̄нн то̄ӆӆькэй 
– пугк па̄ррнэ та̄тсэв выльшхэ, уййнэ е̄ллей негритянскэ цоа̄р 
э̄л.

 Та̄рьенч а̄ррьвэдҍ, па̄ррнэ тэсьт шэ чоа̄гкенҍ кухня тӣвт, 
пырр цоа̄р Эфроим я приммдэдтӭнҍ кӣххче со̄н. «Шӣг, го е̄на 
па̄ррнэдтӭ эйй пуадта, эллиххче ко̄з ышштэ»,- юррьтэль Ца̄нӓ, 
я тэнн па̄ль гармошка сӣрргудӭ я кухняя ыдтэй пугк «Нюччкэй» 
экипаж ӣжесь шурьмузэнҍ Фридольфэнҍ –тэдт со̄нн сӣрэ 
гармошканҍ. Оччтэдэ, Та̄рьенч пе̄ййва кӣрркэнҍ вӣжьнэ по̄рт 
райя, уййнлэдтэ ӣжесь вуэммь коа̄нҍцегуэйм я пукэтҍ коадче 
пуэдтӭ е̄кьна. Уйнсэмэнҍ Фридольф, Та̄рьенч вуэлльктувэ 
соннӭ ча̄пэх э̄л, ныдтҍ асскэд, тэдт альхэсьтэ. Та̄рьенч лӯшьтэ 
со̄н я ре̄гкудӭ:

 -Сумь! Сумь!
 Фридольф сӣрргудӭ гармошканҍ, цоа̄рр Эфроим та̄гкудӭ 

барабанэсьт, а па̄ррнэ пугк по̄ссэнҍ ӣжесь дудкатҍ. Мӯрр 
ышшьтэ ля̄йй ка̄ххта я со̄н альн кӯсстэй пэре е̄ннэ лимонад 
сульедтӭ. Шӯрр кухня туэль альн ля̄йй выдтэмплоагкь торртэ 
сливкагуэйм, а пе̄ц альн кыпптъенҍ шӯрр кӣмьнэсьт ка̄ллпас.

 Цоа̄рр Эфроим авьтмусс кадцэсьт ка̄ххц ка̄ллпса. 
Па̄ррнэ со̄н мӣлльтэ, кухнясьт ними эйй куллъя окромя 
ка̄ллпас мӣрьхэмушшэ. Маӈӈа югкьенче тӣвтэ е̄ннэ тортэ я 
лимонадтэ, ке мэннверьт та̄тэ, Кухнясьт ля̄йй чофта тэ̄гкэ, я 
выххтэнне пугк поадтнэнҍ: ке ко̄з – ке терассасьт, ке садэсьт.

 Куэссь пугк каллнэнҍ, О̄нӓ та̄тэсьт манҍтэнне сӣр сӣрсэ. 
Со̄нн та̄тэ сӣррэ «Джон кыйхмкарь». Та̄рьенч тэнн сӣр эйй 
те̄дта, ноа О̄нӓ ма̄тэхьт, ке-ни ля̄ннч Джонэнҍ я аллк мэнн-ни 
лыххкэ а мудта аллькэв лыххкэ тэнн, мэ̄нн Джон лыххк.

-Шӣг,- цӣӆькэ Та̄рьенч, -элля во̄фьсе то̄ӆкхэм сӣр. Мунн 
алка во̄дтэ.

 Шэнтэ Джонэнҍ, со̄нн а̄йка пукэ нюаммгудӭ сарай 
лоа̄г э̄л. Тэнн гуэйкэ быдтэ ля̄йй э̄ввтла нюаммэ сад а̄йт э̄л, 
а тамьпе вуэйе ля̄йй чо̄йв альн нюаммэ лоа̄г э̄л. Та̄рьенч, О̄нӓ 

я Ца̄нӓ е̄ннэ вуэррэ ныдтҍ ню̄мнэнҍ, сыйе адтҍ эллий ло̄ссэ, а 
мудтмэ гуэйкэ ля̄йй чофта ло̄ссэ. А «Нюччкэй» вэ̄ннас матрос, 
моа̄ххтъя нюаммэ пӣлэ мӣлльтэ, пэре ке̄ххьпсэнне лыххькэнҍ 
тэнн. Сӣн пэре чофта кэ̄сс капитан гуэйкэ тэдт лыххк пӯдэ 
эйй э̄ллм-налла ло̄ссэ. А окромя тэнн, чуаррбялса рыбпэхь 
па̄ҏквуэла сӯбпесь ке̄рьтэсьт лыххкма, пугквесь пашшнэнтэ. 
Пашшегке со̄нн нюамэ а̄йхт лоа̄г э̄л, кугкь тамьпе моа̄ххтсэлэ 
вӯйнэшкуэдтӭ.

 -Тэнн чуаррбяла пуагканҍ ке̄жь райя ма̄йкэ,- цӣӆькэ 
пя̄дцлуввма капитан Кукесьсуххк.

А̄йхт лоа̄гэсьт Та̄рьенч нюччкэй е̄ммьне э̄л. Я̄наш 
па̄ррнэдтӭ, кугк лийенҍ удця, ев оаськлувна тэнн лыххкэ, 
ноа Фридольф ве̄кэхьт сыйе луэшштэдтэ – со̄нн ля̄йй чофта 
ӣӈӈькьесь. Маӈӈа Та̄рьенч пэ̄йель нышькэсь сӯйн альн кудт 
вуэр чо̄ннэль, я пугк э̄ллькэнҍ пэ̄йель нышькэсь чо̄нънэ, ноа 
капитан Кукесьсуххк цӣӆькэ:

 -Тоннӭ, нӣйтням, быдҍсувв мун маӈемьбэльт о̄ййкье, 
ве̄ххьквудха мыннӭ элля вуаннче пэ̄йель нышкан чо̄ннлэ.

 Та̄рьенч ныдтҍ э лыгкэ. Ноэ со̄нн ныдтҍ ажесь о̄ййкэй, 
тэдт чо̄ннгудӭ па̄лл-налла е̄скханна, э эйй вуэй е̄сскэ: кудт 
вуэр саесьт чо̄ннэль не̄лльемплоагкь вуэррэ!

 Тэсьт Та̄рьенч выммьдувэ пэҏт гоаррэ, кырьтэсьт терасса 
э̄л. Тэсьт шэ че̄д эххкан кя̄сстэдэ я чо̄йв альн пӣге стремянка 
райя вэсьт стеннэ. Стремяка мӣлльтэ со̄нн лоа̄ччкленнэ нюаме 
пэҏт «Чуэнь» лоа̄г э̄л, со̄н мӣлльтэ вӣже, нюччкэй турьп э̄л, 
ю̄льк ӣджясь роа̄ппчей я петтэх ӣннӭ кугкхэлэшкудӭ, а маӈӈа 
нюччкэй мӯр э̄л, ку шэнтэ пэҏт эвтэсьт, со̄н мӣлльтэ луэшштэдэ 
е̄ммьне э̄л, вӣджель мӯрр а̄йххта, кадцэсьт оа̄кш, те̄ҏпэ 
стенэсьт лувьт, нюамэ че̄д ке̄нҍцэсь луэмь соа̄дтэ, нюччкэй 
а̄йт э̄л, элэлэ туарье ӣжесь, мэ̄нэ со̄н мӣлльтэ выдтэмлоагкь 
метрэдтӭ, нюамэ дуб э̄л я сама ла̄дҍв ке̄жесьт ышштэ вуэӈӈэ.

 Чӯххкэ альн Тарья авьтэмьбельт пэҏьта копчнэдэ шӯрр 
о̄ллмэ туххк, шоабшэй пугк тӣдтӭ. Тэгк о̄ллмэ маӈӈа пугк 
моа̄йнсенҍ – сыйй уййнэнҍ цоа̄р, ку, чуэннчмэнҍ эфт ю̄льк 
альн, турьп альн ӣннҍенне кугкхэлэ «кукареку», ноа сыйе нике 
эйй оасскма.

 Куэссь капитан Кукесьсуххк нюамэ че̄д ке̄нҍцэсь луама 
а̄йхт стенэсьт, выйтэ тэдт, мӣ эйй вуайя эйй выййтэ: со̄нн 
пашшэнҍ э эйй вуаййя лыгксэ эйй ни эвтэс, эйй ни маӈас. Пугк 
па̄ррнэ вуэлльктэнҍ сӣррэ я копчнэдтӭнҍ а̄йхт луннҍ, выльшхэ, 
ко̄ххт Фридольф кя̄сс капитан стенэсьт.

 Шоа̄лшэнҍ, тэдт ля̄йй чофта руэняс сӣрр,- цӣӆькэ 
капитан Кукесьсуххк, маӈӈа пе̄ссмэсьт. -А мэ̄йн мыйй адтҍ 
а̄нҍсуввэпь?

 -А нуэ, капитан,- цӣӆькэ Фридольф, -кӣххчлэгке 
вӣгэдант Тарьянҍ, мыйе ныдтҍ та̄тсувахч тэнн выльшхэ.

 -Шӣг юррт!- цӣӆькэ капитан Кукесьсуххк. Ноа тэль 
ма̄дт мун нӣййт шэнтант тоаввса муннэ.

О̄нӓ чуэнче Тарья луннҍ.
 -Та̄рьенч,- сафьксэсьтэ со̄нн, -куэссь то̄нн лийехь 

Джонэнҍ, мунн чофта пэ̄лле, го то̄нн нюаммгуадах мӣн дуб 
вӯввьтэ. Мунн эмм та̄т, ке-ни те̄дахч мӣн пя̄йххт сай, э танна 
ев те̄дче, го мыйе эвтэс никуэссь эйй пуэдҍ тоагэ нюаммэ.

 -Эйй, мэ̄нн то̄нн, тэдт ля̄ннч мӣн пя̄йххт!- а̄йтэнҍт со̄н 
Та̄рьенч.

 Тарья аджь воа̄льтэ рӯввьт лом я сойхт пя̄лла, гу со̄нн 
ля̄йй во̄скэсьт лыххка. Та̄рьенч воа̄лльтэ нымьп лом я лыгкэ 
тэнн шэ.

 -Мугка лыгкэгуэйм, аджя, мунн сӣрре, куэссь ле̄шшэ 
вя̄л кӣтткмэсьт, цӣӆькэ со̄нн, -оанҍхемь гуэйкэ а̄йк.

 Танна капитан Кукесьсуххк пӣсьтэ ве̄ҏтлэсьт кухня 
укс. Фридольф я кыджемь мудта матрос чуэннчленҍ укс э̄л, 
капитан Кукесьсуххк паенҍт со̄н я лоагкь вуэррэ кӯнҍтэ пырр 
пӣлт.

 Тэнн а̄йк ё во̄фьсе ся̄ййвенҍ, я Та̄рьенч пуэллэхьт эйй 
е̄ннэ фа̄кьлэдтӭ – нуэйтӭ кыррьтэй то̄лэнҍ чувхэнҍ пугк пыҏс.

 -Адтҍ мунн!- цӣӆькэ Та̄рьенч, куэссь аджь лӯшьтэ укс 
матросэгуэйм е̄ммьне э̄л. Та̄рьенч пые укс э̄л я̄бпаш, ыштэхьт 
Фридольф я вя̄л ко̄ллм матрос, сыйй воа̄лльтэнҍ пувлэ э̄л 
югкьенч сӣнэнҍ кӯтӭ парна, а Фридольф воа̄лэшьт О̄нӓ я Ца̄нӓ. 
Куэссь пугк ышшьтэнҍ сэедӭсь мӣлльтэ, Та̄рьенч ке̄ххьпсэнне 

паенҍт укс я вӣже пырр пӣлт кӯххтлоагкь выдт вуэр. Тэдт 
фа̄кьлэ чув па̄ль ля̄йй, вӯйкэсьт це̄ӆӆькэ, никуэссь никасьт 
никейн эйй уййнла кӣчант.

 -Ныдтҍ, мун нӣййт,- цӣӆькэ капитан Кукесьсуххк, -то̄нн 
э зоа̄бэль лях тоаввса муннэ.

 Пугк ышшьтэнҍ пӣлт э̄л, Фридольф сӣрргудӭ 
гармошканҍ, а матрос э̄ллькэнҍ ла̄ввлэ ӣжесь пэре мо̄джесь 
ла̄влэтҍ. Маӈӈа па̄ррнэ пляссъенҍ тэнн сумь, я Та̄рьенч, кадцса 
кӯххт фа̄кел, пляссэй пукэ удла.

 Шӯрр пе̄ййв пӯдэ фейерверкэнҍ. Та̄рьенч ря̄шкэхьт 
ракетницанҍ, альм мӣлльтэ поадтэнҍ то̄л, я выйтнэнҍ 
тӣрьмесьюкс югке эвьнӭ тыкквэнҍ кырьйнэз. Ёа̄ффенҍ 
ракетница ря̄шкхэмуж, пэҏҏьцэнҍ кышксэннтэй ракета. Ца̄нӓ 
оарэ ке̄ссь пэҏьтасьт я кӣче аллма, чувха югке то̄лэгуэйм – 
тэдт ля̄йй шӯрр тыкквэнҍ мо̄дже. Розатҍ со̄нн се̄ввьнезэсьт 
ра̄ттҍке эйй вуаййма, ноа ыйй вӯйнас те̄вьтха те̄вьтха сӣн 
лэ̄гэнҍ. Пугк лиххч ныдтҍ шӣг, го пэ эйй … го пэ эйй … Ца̄нҍне 
коа̄шштэдэ, гу манҍтэ-ля̄ннч ӣӈӈ кӣдт кадцэсьт со̄н кӯтҍкэсьт. 
Мӣ ля̄ннч ента? Я пугк каникула? Пэҏтэсьт «Чуэнь» Та̄рьенч 
эллиннче, э господин Нильсон эллиннче, я ке̄ссь пэҏьтасьт 
я̄бпшэнч эйй альк чуэннче. Сыйй ев альк выйе со̄н альн, ев 
альк ва̄ннҍце Тарьянҍ экскурсиятҍ, ев альк эфтэсьт е̄кесьпаетҍ 
оаррэ кухнясьт, ев альк нюаммэ дуб э̄л, ко̄нн альн шэ̄ннтэв 
апельсин суля. Дуб ко̄з шаннт – кӯдтай, ноа Ца̄нӓ нюэзельт 
то̄ӆькэй, маӈӈа Тарья уййтмэсьт тамьме ев альк шэ̄ннтэ 
лимонад суля. Мэ̄нн сыйй О̄нӓнҍ аллькэв лыххкэ ента? Сӣррэ 
крокетэнҍ? Ца̄нӓ пэ̄джькэнне вӯйнэсьт.

 Куэсснэннтмушш пӯдэ. Пугк па̄ррнэ па̄ссьпушшенҍ 
е̄мента, проащщъедтӭнҍ я поадтэнҍ. Капитан Кукесьсуххк 
ӣжесь матросэгуэйм уйтэ «Нюччкэй» э̄л. Со̄нн ло̄гэ, Та̄рьйне 
быдтэ ля̄йй ёадтӭ со̄нэнҍ. Ноа Та̄рьенч цӣӆькэ, та̄ххт тэнна 
маӈьмусс ый оаррэ ӣжесь пэҏьтасьт.

 -Ента вӯййк лоагкь час ӣнцэ мыйй пайнэпь ёа̄ххкар, кӣч 
ель маӈӈэнҍ!- кугкхьт капитан Кукесьсуххк чӯххкэ альн ё.

  Тэль Та̄рьенч, О̄нӓ я Ца̄нӓ кӯдтъенҍ ӣджьнэсь. Сыйй 
ышшьтэнҍ ке̄ссь пэҏьта лествеэц э̄л я кугкь ӣнха о̄ррэнҍ

 -Тыйй вуэййбэдтӭ по̄дтлэ тӣге я сӣррэ тэста,- пӯттҍкэй 
ӣнхэм оаррмуж Та̄рьенч. -Мунн коазса ло̄хкчувьт навла э̄л укс 
тӯгкенҍ. Тыйй вуэййбэдтӭ ва̄лльтэ пугк, мӣ ля̄шш ышшьтҍянҍ 
мун секретэрэсьт. Я мунн пыя лествец вэсьт дубпэ, тыйй 
вуайчебпе мунха со̄н э̄л нюаммэ. Пэ̄ла, зоа̄бэль, лимонад суля 
со̄н сыссень шэ̄ннтэ ев альк – ыгкь шэнтэ шэнтнаххьтэмь.

 -Эйй, Та̄рьенч,- роаввсэнне цӣӆькэ О̄нӓ, -мыйй никуэссь 
тэсса ебпь пуэдҍ.

 -Никуэссь, никуэссь,-кадцэсьт Ца̄нӓ я юррьтэль, ко̄ххт 
ля̄ннч ло̄ссэ ва̄ннҍце рай Тарья пэ̄ҏьтнедтӭ. Пэ̄ҏҏт «Чуэнь» 
Тарьяха – тэнн мунн э юррьтле эмм вуэй, я Ца̄нӓ кулст, ко̄ххт 
со̄н кӯтҍк ра̄ппч кэ̄ллм кӣдт.

ТА̄РЬЕНЧ ЁАДТСАЛЛ МЕ̄РЭ МӢЛЛЬТЭ
 Та̄рьенч роаввсэнне ло̄ххкэдҍ пэҏьта «Чуэнь» укс, а 

ло̄хкчувьт, ко̄ххт оа̄шшьтэй, коазэсьт на̄вьл э̄л укс туэгка. 
Маӈӈа со̄нн кӯнҍтэ ке̄ссь пэҏьтасьт я̄бпаш – маӈьмусс вуэр 
со̄нн кӯнҍтэ со̄н пэҏьтасьт! Господин Нильсон оарэ ё сост 
вуэльк альн, гу коа̄днэдтма. Со̄нн пуэраст то̄ӆӆькэй, ми-ля̄ннч 
ёадт чофта ло̄ссесь.

 -Выйтант, пугк ли воа̄лмашш, элля мэ̄нн вя̄л лыххкэ,- 
цӣӆькэ Та̄рьенч.

 О̄нӓ я Ца̄нӓ вӯйвэнҍ те̄ннҍтленҍ. Э зоа̄бэль пугк ля̄йй 
воа̄лмаш.

 -Вя̄л ли е̄ннэ а̄ййкэ,- цӣӆькэ Та̄рьенч, -ва̄нҍцнэлле 
вӯллькэпь, лышшэ а̄йкалт эле пӯэдтӭ.

 О̄нӓ я Ца̄нӓ аввта вӯйвэнҍ те̄ннҍтленҍ, ноа ӣнха о̄рнэнҍ, 
я пугк сыйй ва̄ннҍцленҍ ланна. По̄рт гоаррэ. Тоагэ, касьт 
чуэнче «Нюччкэй». Е̄бешь поа̄лльтэ сӣнэгуэйм мӣлкнесьт карэ.

 Та̄рьенч вуэллькэдҍ прощальнэ кӣчант пэҏт э̄л «Чуэнь».
 -Коа̄ллэш ла̄фф куадасьт,- цӣӆькэ со̄нн, -блох сост ев 

лий, е̄лле тамьпе ля̄йй шӣг. Эмм тӣдҍ вуанча эмм це̄ӆӆҍкэ 
хижина баяс, касьт мыннӭ пуадт е̄лхэдтэ.

 О̄нӓ я Ца̄нӓ, ко̄ххт э̄ввтэль, ӣнха о̄рнэнҍ.

 -Го мун хижинасьт ля̄ннч е̄ннэ блох,- эвтэс са̄рнэ 
Та̄рьенч, -танна мунн оа̄лкха вуэпьсе сӣнэтҍ. Мунн пыя сӣнэтҍ 
ко̄рбэнче папироса вӯлленҍ, а е̄кна мӣлльтэ алка сӣнэгуэйм 
сӣррэ «Маӈьмусс пара, вӣжь». Вай мыннӭ туаййт коҏсэ сыйе 
юэлкатҍ бантикатҍ. А кӯххт сама оасскъетҍ я коа̄ллэш мунн 
анта нэ̄мэтҍ «О̄нӓ» я «Ца̄нӓ». Э сыйй аллькэв вуэдтӭ мунэнҍ 
эфт саесьт.

Ноа я маӈӈа тэнн моа̄йнэсьт О̄нӓ я Ца̄нӓ эвтэс ю̄ттҍкэнҍ 
ӣнха оаррэ.

-Мӣ тэдт тӣнэ э̄л вырэ?- се̄нтэ Та̄рьенч. -Тӣдтӭ, ныдтҍ 
кугкь ӣнха пэӆтэсс ли. Куэссь ню̄ххчемь кугкь эйй лыгкэнҍт, 
со̄нн выххта коашшк. Калькуттэсьт мунн уййнӭ э̄ххьтэшьт эфт 
кафельщик, со̄нн пай ӣнха я ӣнха оарэ. Э тэль со̄нэнҍ выйтэ 
тэдт, мӣ эллие вуэйе эйй выййтэ. Ко̄ххт-ля̄ннч эфт вуэр соннӭ 
быдтэ ля̄йй мыннӭ це̄ллькэ: «Проашше, коа̄ллэш Та̄рьенч, 
вуассъесь тоннӭ ва̄р, па̄ссьпужа тоннӭ а̄йкэсьт, ко̄нн выгэмь 
эфтэсьт!» А адтҍ а̄ррьвдэгке, мӣ шӣллкэнҍ? Со̄нн кӣххчель 
це̄ӆӆькэ тэ̄йт соа̄нӭтҍ, ноа эйй вуайя, со̄н ка̄ссв по̄нньгудӭ, 
роа̄дэ, пугк вуалнеж тафта рӯсстэнҍ, я мыннӭ пӯдэ моа̄шшэ 
машина вӯенҍ. Я танна ня̄лльм сост а̄ввэнҍ я со̄нн ло̄сстэнне 
поа̄ввэшьт: «У бу у му». Мунн выльшхэ ня̄ллма соннӭ, э 
тӣдтҍбэдтӭ, мэ̄нн мунн уйнҍсе? Ню̄ххчемь, гу ля̄йй шэ̄ннтма 
мя̄рркна лэст мӯр альн! Э сама соаррьм райя эйй вуаййма 
со̄нн, не̄шшьпарь, эйй вуайя поа̄ввшэ нимэнн окромя «У бу 
у му». Чофта ля̄ннч шӯрр ма̄дт, куэссь тӣнэгуэйм шаннт тэдт 
шэ. Кӣххчлэгке, вэсьтэ элля маӈӈедҍ, вуайй выййтэ, вай тыйе 
стуайй вя̄л це̄ӆӆькэ: «Вуассъесь ва̄р, коа̄ллэш Та̄рьенч, па̄ссьпе 
тэнн а̄йкэсьт, ко̄нн мыйй выгэм эфтэсьт!» Нуэ, кӣххчлэгке!

 -Вуассъесь ва̄р, коа̄ллэш Та̄рьенч, я па̄ссьпе тэнн 
а̄йкэсьт, ко̄нн мыйй выгэм эфтэсьт,- пэ̄джькэнне цӣӆӆькэнҍ 
О̄нӓ я Ца̄нӓ.

 -Манҍтэ ли шӣг вуэссь, вӯййкэсьт па̄ххьк кэдче поа̄гэ 
оа̄ррьтэ альн,- цӣӆькэ Та̄рьенч, -тыйй мун ныдтҍ сӯррькхэтҍ! 
Ва̄лльтэ ля̄йй я выййтэ ля̄йй «У бу у му», мунн эмм те̄дче 
мэ̄ннэ лыххкэ.

 Тэнн кэскэсьт сыйй ко̄ссьтэнҍ по̄рт райя. «Нюччкэй» 
чуэнче ёа̄ххкрэсьт. Капитан Кукесьсуххк э̄ннтэль ӣжесь 
мостикэсьт маӈьмусс командатҍ. Матрос ныдтҍ э пе̄кнэнҍ эвтэс 
моа̄ст тоагэ-тӣге ка̄репь шальт мӣлльтэ. Рынтэсьт копчнэдтэнҍ 
пугк удць лана о̄ллмэ проащщъедтэм гуэйкэ Тарьянҍ. Тэль ыдӭ 
со̄нн ӣджь эфтэсьт О̄нӓнҍ я Ца̄нӓнҍ, я̄бпшанҍ я господинэнҍ 
Нильсонэнҍ.

 -Ёадт Та̄рьенч Кукесьсуххк! Лӯшшьтэ Та̄рьенч 
Кукесьсуххк!- куллъенҍ ӣн о̄ллмэ тугкэсьт я пугк о̄ллтнэнҍ 
югке гоаррэ лӯшшьтэмь гуэйкэ Тарья.

-Та̄рьенч коаммерь пукэтҍ. Маӈӈа со̄нн воа̄льтэ кӣдэ 
э̄л я̄бпша я кӯннҍтгудӭ со̄н сходня мӣлльтэ. Не̄шшьпарь жыва 
оаскханна кӣченҍт пыҏс, го тула соннӭ эйй по̄дтла топцнэ 
ка̄репь шальт э̄л.

 -Нуэ тэль э то̄нн, мунн коа̄ллэш па̄рнэнч!- цӣӆькэ 
капитан Кукесьсуххк я ескэ минута байя кугкхэллэ командатҍ 
ассктэм гуэйкэ Тарья. Со̄нн роа̄ппчей нӣйтэсь раннта, я сыйй 
э̄ллькэнҍ ка̄ннҍц ка̄нҍцэсь тоа̄гнэ вэсьт се̄ллькеэ ныдтҍ, го та̄хт 
роа̄чксэшкудтӭнҍ.

 Ӣнцэсь пай Ца̄нӓ воа̄нцэч манҍтэ-ля̄ннч па̄ллэнҍ 
чоннткэсьт. А куэссь со̄нн уйнэсьт, ко̄ххт Та̄рьенч кӯннҍтгудӭ 
«Нюччкэй» э̄л я̄бпьша, па̄лл ка̄дэ я со̄нн лӯйхкэшшкудӭ, 
цаввьцлуввма вэсьт вуэммь ышшьтэдтӭ, чуэнче причалэсьт. 
Оа̄лкэхьт лӯйххкэ мӣлкнесьт, маӈӈа пай ӣннҍя, ӣннҍя 
лыйхпсувнэм райя.

 -Ель лӯйхк,- се̄нтнасста цӣӆькэ О̄нӓ. -Оккнэ о̄ллмэе 
эвтэсьт.

 Ноа мугка соа̄гэнҍ Ца̄нӓ вя̄л чӯтӓ лӯйххкудӭ, со̄нн ря̄гэ 
игкьсемь райя. О̄нӓ се̄ннта ко̄фкэсьт ке̄дҍк, тэдт чо̄ннгудӭ 
причал мӣлльтэ ча̄дза. Соннӭ чофта та̄тсувэ чаццьке тэнн 
ке̄дҍк вэсьт «Нюччкье». Тэдт нюэзесь шхуна уййталл Тарья! В 
вӯййкэсьт са̄ррнэ, ев лиххче пырр о̄ллмэ, О̄нӓ ныдтҍшэ, вай, 
ря̄гахч, ноа со̄нн эйй вуайя ӣджясь тэнн лыххкэ.

 Та̄рьенч вӣже схондняя мӣлльтэ я э̄ллтэнҍ О̄нҍне я 
Ца̄нҍне. Со̄нн воа̄лльтэ сӣнэтҍ кӣдэсьт я цӣӆькэ:

 -Кӯдтэй лоагкь минутадтӭ.
 Ца̄нӓ кулсэмэнҍ тэнн, вя̄л чӯтӓ асскэдҍ ышшьтэ я ря̄гэ 

ныдтҍ, со̄н э̄л кӣххчмэнҍ кӯттҍк кышксэнтэ. О̄нӓ эйй коа̄ввна 
ке̄дҍк ко̄фксэм гуэйкэ, соннӭ кӯдтэй э̄ххт, роаввса поа̄нӭтҍ 
ка̄цьксе. Со̄н ка̄ссв ля̄йй чоа̄пна.



192

 Тарья пырр копчнэдтӭнҍ тэнн удць-удць лана пугк 
па̄ррнэ пӯдтӭнҍ провожайе со̄н. Сыйй кадцьсэнҍ мӣлльтэ ӣжесь 
дудкатҍ я сӣрренҍ адтҍ прощяльнэ ма̄рш. Эйй руэнньсэнне 
куллъя со̄нн, а чофта-чофта пэ̄джькэнне. Ца̄нӓ ныдтҍ лӯйхке, 
элэлэ ю̄лькэ альн чуэнче. Тэсьт О̄нӓ мушштэй ӣженӭсь кырьйха 
прощяльнэ стиха я ло̄гэ: 

Коа̄ллэш мӣн Та̄рьенч, 
Ёадтсэллмэнҍ кукесь па̄йххка,
Коа̄нҍце баяс, ке̄йт кӯдтлах,
Никуэссь ель вуаййладтҍ!
Тоннӭ оасскэй ка̄нҍць – 
Тэгк ле̄в Ца̄нӓ я мунн.

-Чофта мо̄дже! Ко̄ххт пугк шӣххтэль!- цӣӆькэ Та̄рьенч, 
чофта роа̄ммгуадтма. -Ва̄лта е̄ррма стиха я е̄кьна мӣлльтэ 
оаррмэнҍ то̄лл гурэсьт, алка ло̄гкэ сӯллъесьт е̄лльетҍ.

Югке гоарренҍ тэ̄гксэлленҍ па̄ррнэ, ко̄ххт вуэйе 
проащщъедтэ Тарьянҍ. Та̄рьенч ӣнха пукэтҍ ра̄пче кӣдэтҍ я 
коаммрэлэ. Я скрудтҍ со̄нн са̄ррнгудӭ.

-Па̄ррнэ,- цӣӆькэ со̄нн, -тэста мунн алка сӣррэ лышшэ 
удць негритянагуэйм. Мэ̄нн мыйй аллькэпь сӣррэ – мунн вя̄л 
эмм тӣдҍ. Вай аллькэпь вӣжьнэ носорогягуэйм выхчтэллэ 
ка̄нҍц ка̄ннцан, я кӯвьтэгуэйм сӣррэ я выйе слонэ алнҍ лубэ 
суййпэ суйпе альн кокосовэ пальма вӯлленҍ. Мунн на̄дҍеда 
мыйй лыххкэпь манҍтэнне тыкквэнҍ сӣрэтҍ.

Та̄рьенч оарэсьт ӣнха. О̄нӓ я Ца̄нӓ куӆсэнҍ, го воа̄лмаш 
ле̄в ваййдӭ тэ̄йт па̄рнэтҍ, кугк аллькэв сӣррэ Тарьянҍ.

-Ноа,- Та̄рьенч ю̄тҍкэ са̄ррнмуж, -вай пуадт мугка пе̄ййв, 
тоасскъесь пе̄ййв, эбьри пе̄йв, я нимэнн ебпь вуанч лыххкэ 
ниманҍтэ сӣр. Я танна мыйй суаӈӈэпь мун хижина сыз, я ке-
ни негритянанҍ пашшегке ца̄ӆӆк: «Та̄рьенч, моайнаст мыйе 
мэ̄нн-баяс!» Танна мунн моа̄йнса сыйе удць, удць лана баяс, 
ку ли куххькэнҍ-куххькэнҍ, нымьп пе̄льт э̄ллмант, я вӣллькэсь 
па̄ррнэе баяс, кугк тамьпе е̄ллев! «Тыйе элля вуэйе уййнэ», 

мунн ця̄ӆка сыйе, «манҍтэ шӣг па̄ррнэ тамьпе е̄ллев. Сыйй 
пуэраст ма̄ххьтэв дудкагуэйм сӣррэ, сыйй тӣдтэв помножение. 
Я танна негритяна чофта се̄ннтэв, го ӣжя ев тӣдҍ помножение, 
я аллькэв чофта лӯйххкэ, я мыннӭ пуадт удла лыххкэ сӣнэ 
гуэйкэ манҍтэнне чофта руэньсэсь тӯетҍ, го сӣнэтҍ а̄йтнэ. Я 
танна мунн мурта ӣжян хижина стен, чувьй лэ̄дза абьр ча̄зь 
вӯлленҍ, мыйй аллькэпь ле̄ххпэ прянькэтҍ. А маӈӈа пугк ӣжя 
моа̄жнэдтэпь чуйвэнҍ вуэйвэсьт ка̄нтэ райя. Мунн на̄дҍеда 
мыннӭ удъядт сӣнэтҍ ко̄ххт-не а̄йтнэ. А адтҍ па̄ссьпе пукэтҍ я 
прошшьегке!

Па̄ррнэ аввта ёа̄ффгудтӭнҍ ӣжесь дудкагуэйм, я выйтэ 
суммь вя̄л тоасскта, мэ̄нн авьтма вуэр.

-Та̄рьенч, пэ̄йенҍ бо̄рт э̄л, па̄лль пӯдэ!- кугкэхьт капитан 
Кукесьсуххк.

-Ёа̄да, ёа̄да, капитан.
Со̄нн коа̄ввэсьт О̄нӓ я Ца̄нӓ гоаррэ я выльшэхьт сӣнэ э̄л.
«Мэ̄йт-ля̄ннч Тарьясьт тыкквэнҍ чальм ле̄в»,- юррьтэль 

О̄нӓ, -«сама-сама мугка, манҍтэ лийенҍ я̄ннсан, куэссь мунн 
ло̄сстэнне кэ̄бптуве».

Та̄рьенч асскэдҍ Ца̄нӓ.
-Проашше, Ца̄нӓ, проашше!- сафьксэсьтэ со̄нн. -Ель 

лӯйхк!
Ца̄нӓ асскэдҍ Тарья пырр ча̄пэх я лыгкэ манҍтэ-ля̄ннч 

шоа̄лшэм ӣн.
-Проашше, Та̄рьенч,- цӣӆькэ со̄нн элэлэ куллъем ӣнэнҍ.
Маӈӈа Та̄рьенч роаввсэнне роа̄ппчей О̄нӓ кӣд я 

вуэлльктувэ лествецатҍ. О̄нӓсьт нюнҍ мӣлльтэ кӣрэсьт шӯрр 
кэ̄нял. Со̄нн, ко̄ххт вӯе тӯллей ка̄цькса поа̄нӭтҍ, ноа тэдт ескэ 
ве̄кьхэ, тала кӣрэсьт э ныммьп. Танна со̄нн воа̄льтэ Ца̄нӓ 
кӣдэсьт я сыйй чуннченҍ я кӣххченҍ Тарья э̄л. Со̄нн маххэй 
сыйе палубасьт, ноа сыйй со̄н элэлэ уййнэнҍ. Го сӣн чальм 
тӣввтма лийенҍ ке̄нньлэгуэйм.

-Тӣррв Та̄рьенч Кукесьсуххк!- кугкхэлэ о̄лмэ туххк 
причалэсьт.

-Пайнэ трап, Фридольф!- энҍтэ команда капитан 
Кукесьсуххк.

Фридольф ӣлльксэлэ команда. «Нюччкэй» ля̄йй 
воа̄лмаш ёадтӭ. Ноа тэсьт…

-Эйй, аджя Эфроим!- цӣӆькэ скрудтҍ Та̄рьенч, -Ныдтҍ 
эйй оанӭтҍ. Мунн эмм шӣт!

-Мэ̄йн эгк шӣт, нӣйтням?- тыве каиптан Кукесьсуххк.
-Мунн эмм шӣт тэйн, ходтҍ ке-ни э̄ллмантэсьт мун 

гуэйкэ лӯйхкаххч я кулаче ӣжесь не̄шшьпаренҍ. Я эмм шӣт 
тэйн, го тэгк лиххченҍ О̄нӓ я Ца̄нӓ. Пыйе моа̄ст трап. Мунн 
кӯдтҍя е̄лле ӣжян пэҏьтасьт «Чуэнь».

Капитан Кукесьсуххк кугкь юрьтэ.
-То̄нн вуаях лыххкэ, ко̄ххт та̄тах- цӣӆькэ со̄нн кя̄джя. 

-То̄нн пай ныдтҍ лыххькэхь.
Та̄рьенч лушьтэ вуэйв, туаррьель:
-Вӯййкэсьт, мунн пай ныдтҍ лыххькэ.- цӣӆькэ со̄нн.
Та̄рьенч элькэ проащщъедтэ эженэсь. Сыйй ассктэнҍ 

ка̄ннҍц ка̄нҍцэсь ныдтҍ роаввсэнне, го ва̄сьт таҏьцэшкудтӭнҍ 
та̄хт. Я соа̄ррндэдтэнҍ, го капитан тоа̄ййв, чофта тоа̄ййв аллк 
вӣдтшэ Тарья со̄н пэҏьтасьт.

-Я аджя Эфроим, вай то̄нн эгк ло̄г, го па̄рнъне пэря ли 
выгкэ эфт саесьт е̄ллем-на̄лль, ӣжесь пэҏтэсьт, мэ̄нн ёдтлэ 
ме̄рэ, океанэ мӣлльтэ я е̄лле хижинасьт?

-То̄нн, пай лях вӯййк, нӣййт мун,- шӣтэ капитан 
Кукесьсуххк. -Зоа̄бэль тэста то̄нн выгах суэнӭсь я̄ллмуж, э тэдт 
тоннӭ эйй удъед, го алках коа̄бблэ мунэнҍ.

-Тэль э ли,- кадцэсьт Та̄рьенч. -Удць парнае гуэйкэ 
шӣг ли, я̄лл ёа̄дахч, ко̄ххт ля̄йй пыййма э̄ллмантэьт, а ныдтҍ 
пыйенҍ сыйй ӣжя!

Та̄рьенч проащщъедэ пугк экепаж матросэгуэйм я вя̄л 
вуэр асскэд ажесь Эфроим. Маӈӈа со̄нн аввта кадцэсьт ӣжесь 
я̄бпаш я кӯннҍтгудӭ со̄н валас трап мӣлльтэ. «Нюччкэй» паенҍт 
ёа̄ххкар. Маӈьмусс секунда капитан Кукесьсуххк мушштэй, го 
вуаййлэдтӭ чофта шӯрр ка̄вьн.

-Та̄рьенч,- ря̄гкудӭ капитан Кукесьсуххк, -пэ̄ла, го то̄ст 
кӯдтэй ва̄нас коалль тя̄ӈкнэдтӭ! Тӯллей-ка!

Я со̄нн вуэллькэд ёадтъя ка̄репь палубасьт о̄дт чабадан, 

те̄вьтха колленҍ. Ноа со̄нн эйй поабпха вӯййкэсьт, го «Нюччкэй» 
ё кӣрркэнҍ кукас о̄ллтнэ причалэсьт, я чабадан кэдче ча̄дза. 
Плём! Сафьксемушш ёадтэй о̄ллмэ тугк мӣлльтэ. Ноа тэсьт 
аввта куллъесьтэ – плём! Тэдт Та̄рьенч вуэлльктувэ ча̄дза э 
тэсьт шэ ыдтэй, чабаданэнҍ поа̄нэнҍ. Со̄нн выйтэ причал э̄л, 
кӣдэнҍ поа̄шшэль тя̄мпэтҍ вӯптэнҍ.

-Мӣ хэсс, чофта шӣг, а ныдтҍ кӣч – мун чабаданэсьт 
ва̄нас мӣ кудтэй. 

Лышшэ О̄нӓ я Ца̄нӓ нимэнн ев то̄ӆӆькья, мӣ шӣллкэнҍ. 
Сыйй чӯннченҍ, а̄в нёальме, кӣххченҍ Тарья э̄л, я̄бпша э̄л, 
уййнэв господин Нильсон я чабадан, маӈӈа «Нюччкэй» э̄л, ку 
пайна пугк ӣжесь по̄ррьйсэтҍ, уйтэнҍт пай туммпла ланасьт.

-То̄нн, то̄нн … то̄нн кӯдтъехь?- кэ̄джель кя̄джя эйй чофта 
оасскэй О̄нӓ.

-Выйтант кӯдтъе,- вуэсстэль Та̄рьенч я ва̄ллтэдэ падже 
ӣжесь рӯппьсесь коассатҍ.

-Маӈӈа со̄нн ыштэтҍ я̄бпаш э̄л О̄нӓ, Ца̄нӓ, господин 
Нильсон, паент э пые чабадан я тэль ӣджь ыштэ.

-Ёадтъемь моа̄ст пэ̄ҏҏьтэ «Чуэнь»!- кугкэхьт со̄нн чӯйесь 
ӣнэнҍ.

Тэсьт лышшэ О̄нӓ я Ца̄нӓ то̄ӆӆькьенҍ, мӣ шӣллкэнҍ. О̄нӓ 
ныдтҍ роа̄ммгудӭ, го ла̄ввлгудӭ ӣжесь шоабшэм ла̄вл:

Ла̄ффькэв шведскэ соалтэх …

Ца̄нӓ ныдтҍ е̄ннэ лӯйхке, го никоххт эйй вуаййя а̄йтнэ. 
Со̄нн вуэӈханна вӯйнэ, ноа адтҍ ё вуэзэсьт. Та̄рьенч асскэдҍ 
со̄н кӯтӭнҍ кӣдэнҍ, я Ца̄нӓ кулэ ӣжесь омпан пя̄сста тоаськ. 
Ко̄ххт пугк ля̄йй пуэраст! 

-Мэ̄нн мыйй та̄рьм аллькэпь лыххкэ, Та̄рьенч?- кэ̄джель 
Ца̄нӓ, куэссь ескэ вӯййнэ.

-Чуввесь лыххк, аллькэпь сӣррэ крокет,- вуэсстэль 
Та̄рьенч.

-Чофта шӣг,- роа̄ммгудӭ Ца̄нӓ, го тӣдӭ, Тарьянҍ сӣрэ 
крокет ли ё руэняс.

-А вай вуайй,- цӣӆькэ Та̄рьенч. Пугк па̄ррнэ, провожайей 
Тарья, вӣджленҍ я̄бпша мӣлльтэ кулсэм гуэйкэ, мэ̄нн Та̄рьенч 
ця̄ӆӆьк.

-А вай,- ю̄тҍкэ со̄нн, -мыйй ва̄ннҍцлепь ёгне я аллькэпь 
ва̄ннҍце ча̄зь мӣлльтэ.

-Эйй вуэй ва̄ннҍце ча̄зь мӣлльтэ,- цэвьце О̄нӓ.
-Пусьтэльт то̄нн ныдтҍ юртах. Кубасьт мунн ко̄ххт-ля̄нн 

уййнэ эфт кӯльшыллей, кӯ… 
Е̄бешь коаммерьт каррэль, па̄ррнэ кӯдтъенҍ маӈас я 

ныдтҍшэ ев куллма моа̄ййнас кӯльшыллем баяс, ку… Ноа 
сыйй кугкь чӯннченҍ я кӣххченҍ мӣлльтэ Та̄рьйне я со̄нн 
я̄бпша мӣлльтэ, мӣ ля̄йй вӣгкэ выммьдуввенҍ пырьта гоаррэ 
«Чуэнь». Кя̄джя сыйй уййнэнҍ лышшэ эфт удлэнне о̄ллтнэннтэй 
чоа̄ххьпесь па̄йхк, а маӈӈа э тэдт ка̄дэ.



197

КУАЛМАНТ КУССЬК: 
ТА̄РЬЕНЧ РУЭНЬСЭСЬ ЛАНӬСЬТ

ТАРЬЯСЬТ ВО̄ССТЛЭНҌ ПЭҎЬТА «ЧУЭНЬ»
Ланэнч, ко̄ххт тыйй тӣдтҍбэдтӭ, элля шӯрр, ноа ли 

чофта пуннэш – кенҍцесь е̄тткса, ше̄дта кӣдҍкегуэйм, удць 
эйй э̄ллесь мо̄джесь пэҏьта палисадникэгуэйм я е̄ннэ-е̄ннэ 
эввьнрассь. Югке олма, ку а̄йнханна поабпэтҍ ланна, эйй 
вуайя эле юррьтле, тэсьт ли чофта сэ̄гк я шӣг ли е̄лле. Зоа̄бэль, 
чофта тыкквэнҍ сай евла мӣнэнҍ, лышшэ кӯххт сай ле̄в кугк 
ке̄ссев ӣджясь, выльшхэ ӣжесь э̄л: э̄ххт ли мӣн па̄йхк мӯзей я 
вя̄л вуэммь курган – я пугк. Лана е̄ллей чофта куаррктэв тэйта 
тыкквэнҍ сэегуэйм, тэннгуэйкэ коазсэнҍ вэ̄зхэллэм лувтать, 
югкьенч, пуадтма олма, те̄дахч ко̄з соннӭ авьтмуссе ва̄ннҍце. 
Эфт нюл альн кырйха ля̄йй шӯрр буквагуэйм:

«Мӣн па̄йхк мӯзей гоаррэ» – нымьп нюл альн «Курган 
гоаррэ».

 Ноа ля̄йй вя̄л куалмант нюлл я тэнн альн ля̄йй кырйха 

Тэдта нюлл эйй тула ыдӭ. Тӯйй ли тэсьт, маӈьмэсь а̄йке 
пугк пуэдтӭй ланна пай кэ̄джьтэллэй, ко̄ххт поабпхэ пэҏьтне 
«Чуэнь». Вӯйкэсьт це̄ллькэ, е̄на тэнн пэҏьта о̄дзэв, а маӈӈа 
мӣн е̄ммьне мӯзей я курган.

 Э̄ххьтэшьт чуввесь ке̄ссь пе̄йв мӣн ланэнч вӣдтэшт 
манҍтэ-ля̄ннч господин. Ӣджь со̄нн ӣле чофта шӯрр ланӭсьт э 
тэль ло̄гкудӭ, со̄нн ко̄з шуря пукэ ли я благороднэ, мэ̄нн пугк 
е̄ллей тэнна удць ланасьт. Со̄нн вя̄л куарркэдҍ ӣжесь чофта 
мо̄джесь машинанҍ я ва̄ннцнэгуэйм, чисстма вуэӆӆькэмь райя 
я ко̄ммьтэсь коалль сӯррмсэнҍ це̄пэсьт. Со̄нн лоагк ӣжесь маль 
эйй сама мӣллвэсь о̄ллмэнҍ э̄ллмантэсьт. Со̄н э̄л кӣххче эллий 
шӯрр тыкквэнҍ.

 Ёадтҍмэнҍ удць ланҍ е̄ттксэ мӣлльтэ, мӣ ля̄йй вӣгкэ, 
вуэзхэлэ, пугк кулченҍ, тэдт со̄нн ёадт.

 Куэссь тэдта господин уйнэсьт нюлэтҍ, со̄н пэ̄кксмэтҍ 
поання кӣзе муэййнэм гуэйкэ.

 -«Мӣн па̄йхк мӯзей гоаррэ». Эйй ё, па̄сспужа 
коммрэллмужэнҍ!- цӣӆькэ со̄нн нюнӭсь вуэлла. -Тэдт ӣджясь 
пуэдтӭ шӯшшмушш элля мун гуэйкэ. -«Курган гоаррэ»,- ло̄гэ 
со̄нн нымьп нюл альн. -Час час мӣлльтэ элля ке̄ххьпса!- Маӈӈа 
со̄нн уйнэсьт куалмант нюл – «Пэҏт гоаррэ Чуэнь» – я цӣӆькэ: 
-А тэдт ыдӭ вя̄л манҍтэ мӣлхэмесьвудт! Быдтэ ля̄йй ке̄з-ля̄ннч 
вуаййва пуэдтӭ мугка о̄менэш нэ̄мм!

 Со̄нн эйй вуайя ӣджясь пуэдтӭ мугка тыкквэнӭсьт. Пэ̄ҏҏт 
эйй вуэй лӣннчле тыкквэнҍ сэенҍ гу мӣн па̄йхк мӯзей лубэ 
удць па̄ка ка̄льм альн. -Вай, тэдта нюлл вэ̄зхалл во̄фьсе мудта 
ва̄рэсьт,- юррьтэль со̄нн. Кя̄джя соннӭ пӯдэ мӣлле о̄дт юррт, 
вай тэнн пэ̄ҏт мӣгнэтҍ, тэннгуэйкэ нюл вэ̄зхэллэв, касьт я 
ко̄ххт со̄н коа̄ввнэ. Тэдта господин тула юрртлаххч, соннӭ пӯдэ 
па̄лль вуэссьтэ тэнн пэҏт манҍтэнне удць ланасьт, касьт ними 
эйй ёа̄ф, эйй вуэг. Со̄нн эйй та̄т вя̄ӆӆтэдтэ мугка ланна агкь 
пайя, ноа кэскэгуэйм по̄дтлэ вуэӈӈэ куэссь ко̄ххт ше̄ххт. А удць 
ланасьт со̄н пӯррь лыххкэй я выррьк со̄н ма̄ххьтэ тыввнэдтэ 
ва̄птэгк о̄ллмэ-налла. О̄ллмэ вуэмшэв со̄н пуннэшвуд тэнна 
ланасьт удла, мэ̄нн шӯрр ланӭсьт. Я со̄нн удла пые воа̄ррдэ, 
выльшхэ тэнн пэ̄ҏт.

 Кэджьтэллэ чӯххкэ эйй пуадтма, ёдӭ ныдтҍ, ко̄ххт 
вэ̄зхэлленҍ нюл. Со̄нн ёдӭ раст ланҍ я оччтэдэ сама ланҍ 
ре̄вьнэсьт. Ноа тэнн, мэ̄нн о̄зэ, ныдтҍ эйй коа̄ввна. Ка̄дха 

на̄дӭй коа̄ввнэ пэ̄ҏт, со̄нн скрудтҍ вуэмэшьт ла̄фф укься альн 
ла̄фф а̄йтэсьт, ко̄нн альн рӯппьсесь карндажэнҍ ля̄йй кырьйха: 
Пэ̄ҏҏт «Чуэнь».

 Укс тӯгкенҍ со̄нн уйнэсьт луэшштэдтма сад – вуэммь 
мӯрэтҍ, пыҏс шэ̄ннтма ся̄ххтрэнҍ, пӣлт пе̄рханна мессткэгуэйм 
я е̄нас эввьнроазенҍ, кугк шэ̄ннҍтэнҍ ев клумбае альн, а тамьпе, 
касьт сыйе ме̄ллт сайй. Куххькэнҍ сад субпэсьт кӯсстэй пэ̄ҏҏт. 
Ноа, ой-е-ой-е-ой-е, мӣ ля̄йй тэдт пэҏтэдтҍ! Со̄нн кӯсстэй, 
гудэль тэль-тэль чильмэ эвтэсьт ча̄вв. Олмняххьтэй ӣжесь 
господин кӣче тэнн пэҏт э̄л я скрудтҍ нюррькэй тыкквэнӭсьт. 
Пэҏт терасса альн чуэнче е̄бешь. Господин элля моа̄ххтъя 
уййнэ я̄бпшэтҍ пэҏт терассае альн, тэль э нюррькэй.

 Крыльца альн пе̄ййвпоашштэсьт о̄ррэнҍ ко̄ллм парна. 
Кэ̄сскпайхкэсьт оарэ нӣйтэнч чаррьм ка̄свэнҍ я кӯтӭнҍ 
рошшкэсь-рӯппьсесь коассагуэйм, чогкшуввма югке гоаррэ. 
Чинчпельт со̄н о̄ррэнҍ удць нийтэшка чуввесь вупьтагуэйм, 
чофта мо̄джесь нӣйта, алехь платьясьт клеткагуэйм, а 
вуэлькэсьпельт – па̄ррьшэнч пунншэннӭ чоагкма вӯптэгуэйм. 
Вуэльк альн нийтасьт рӯппьсесь вӯптэгуэйм оарэ обезьянэнч.

 Кэ̄сс господин тыкквэнҍ воа̄ллтэль пай чӯтӓ я чӯтӓ. Со̄нн 
ся̄гкэнҍ, эйй тоагэ поабпха. Эйй вуэй олма тӣрвас вӯйвэнҍ 
пыйнӭ, го ке-ля̄ннч вуасст мугка ла̄фф пэҏт, элэлэ тӯлльедтэй 
эфтэсьт.

 -Эе, па̄ррнэ!- кугкэхьт со̄нн. -Вай тэдта луэммь 
пэ̄ҏьтэшьбяка зоа̄бэль ли пэ̄ҏҏт «Чуэнь»?

Рӯппьсесь вӯпт нӣйта вылей я вӣжесьт а̄йт уккьсе. 
Па̄ррьшэнч я ныммьп нӣйта роа̄нтнэлле ёдтӭнҍ со̄н мӣлльтэ.

 -То̄нн мэ̄йт, ча̄зь ня̄ллма воа̄лльтэхь?- кэ̄джель 
господин, го рӯппьсесь вӯпт нӣйта ныдтҍ э эйй вуэсстла 
господин кэ̄жнэгка. -Це̄ӆьк мыннӭ, кя̄джя, тэдта зоа̄бэль ли 
пэ̄ҏҏт «Чуэнь»?

 -Анҍт мыннӭ юррьтле,- поа̄ввэшьт рӯппьсесь вӯпт 
нийтэшка я чӣӈӈлэнне юррьтлуввма, выгкэль вӯйвэнҍ. -Мӣн 
е̄ммьне музеенҍ со̄н эгк нэ̄ммэдҍ. Курганэнҍ? Эйй, тэдта элля 
курган. Пугк то̄ӆӆькье. Адтҍ мунн те̄да,- кугкэхьт со̄нн, -Тэдта, 
зоа̄бэль, ли пэ̄ҏҏт «Чуэнь».

 -Вуэсстэль, ко̄ххт быдт,- поа̄ссъенне цӣӆькэ господин я 
выйтэ машинасьт. Со̄нн пые, пашшегке, выльшхэ пэҏт я сад.

 -Пэҏт тэнна, ва̄лльтэ, вуайй кышшкэ я тӯййшэ о̄дт,- 
шӣххтэлэ о̄ххтэ ӣджьнэсь.

 -Мо̄джесь юррт пӯдэ вуаййва!- кугкэхьт рӯппьсесь 
нӣйта. -Я мэ̄йт, адтҍ шэ са̄нӭсьт лыххка выййтэпь,- лажэхьт 
со̄нн, вӣжесьт пэ̄ҏт гуррэ я ро̄дтӭй пэҏтэсьт лувьтэнҍ эфт лувьт.

 Ноа господин, гудэль эйй уййна, мэ̄нн со̄нн лыгкэ. 
Со̄нн удць па̄ррьшя баяс во̄фьсе эйй та̄ххтма нимэнн тӣдтӭ, 
со̄нн ля̄йй а̄нҍсуввма лыгкэнҍ – соннӭ быдтэ ля̄йй пугк кӣххче. 
Садт, ходтҍ э кӯсстэй чофта луэшштэдтма, ля̄йй пашшегке вя̄л 
мо̄дже тэнна чуввесь поа̄штпейв. Ва̄лльтэ, тӯййшэ тэста о̄дт 
пэҏт, пе̄ррэ мессткэтҍ, лыххкэ поа̄ллксэдтҍ, пайнэ газонэтҍ, 
лыххкэ о̄дт клуммбатҍ, пыйе е̄ммьнье роазэтҍ. Я со̄нн пые 
сӣнэнҍ вуэссьтэ пэҏт я ля̄ннч господин гуэйкэ мо̄джесь ке̄ссь 
дача.

 Со̄нн пай воа̄нҍце я воа̄нҍце сад мӣлльтэ, ӣжесь уййнэй 
господин пай о̄дт я о̄дт сэетҍ, ко̄ххт сӣнэтҍ пэря лыххкэ. 
Юррьтэ элля мэ̄нн, мӯр, ся̄ххтрэнҍ пырр шэ̄ннтма, пугк быдт 
ра̄дтӭ поа̄гэ. Со̄нн ескэ эвтэсьт пэре шӯрр я э ко̄ммьтэсь суэгкь 
дуб луннҍ, гу ко̄ввсэнҍ шӣдӭ руэнн ла̄дҍв пэҏьта альн.

 -Мунн со̄н авьтмуссе па̄ка ра̄дтӭ,- цӣӆькэ господин кэ̄рр 
ӣнэнҍ.

 Удць нӣйта клетка платьясьт сӯрркна кугкэхьт:
 -Эйе, Та̄рьенч кулах, мэ̄нн со̄нн са̄ррн?
 А рӯппьсесь вӯпт нӣйтэнч тэнн а̄йк старъедэ нючкэ 

цӯммпэ-налла.
 -Ныдтҍ, тэдт ли пыййма. Тала тэнна ла̄фф дубэсьт мунн 

э оа̄лкха лыххкэ сад мо̄джьта,- ю̄тҍкэ со̄нн са̄ррнмэнҍ о̄ххтэ 
ӣджьнэсь, пуадтма господин.

 Удць нӣйтэнч клетка платьясьт кӣзе соннӭ кӣдэтҍ 
а̄ннэм гуэйкэ.

 -Эйй, эйй, тыйй ебпе вуэй тэнн лыххкэ, сафьксэсьтэ со̄нн. 
-Тэдта ли мугка… мугка шӣг дуб, со̄нн э̄л ныдтҍ ке̄ххьпесь 
нюаммэ. Я вя̄л со̄нэсьт ли мугка шӯрр вӯввт, я тамьпе вуайй э 
луэммэ.

 -Манҍтэ то̄ӆкхэмвудт!- цэвьце со̄н господин. -Мунн шэ 
эмм нюам мӯрэ мӣлльтэ я, ко̄ххт то̄нн ӣджь то̄ӆӆькьях, эмм 
копчнэд луэмнэ вӯвтэсьт.

 Пунншэннӭ чоагкма вӯптэгуэйм па̄ррьшэнч ныдтҍшэ 
э̄ллтэнҍ господин луз. Кӯсстэй, э со̄нн чофта ля̄йй пя̄дцлуввма.

 -Куллтлассьтэ,- цӣӆькэ со̄нн мо̄ллэм ӣнэнҍ,- тэнна дуб 
альн шаннт лимонад. Я шоколад ныдтҍшэ. Ня̄льянт пӣйвэ 
мӣлльтэ. Ыбэ со̄нн ра̄дтӭ.

 -Коа̄ллэш па̄ррнэ,- цӣӆькэ господин, -мыннӭ коа̄шштадт, 
тыйй пэре кугкь оарэтҍ, поа̄штчедэтҍ пе̄йвэсьт, я тӣнэнҍ мӣлл 
суаӈэ супер-мил туэгка. Мунн пыйе вуэссьтэ э пэҏт, э сад. 
Тыйй ебпе вуэй мыннӭ це̄ӆӆькэ, касьт коа̄ввнэ хозенҍ?

 Удць нийтэшка клетка платьясьт ва̄ллтэдэ ря̄гкэ, а 
пунншэннэ чогкма вӯптэгуэйм вижэсьт рӯппьсесь вӯпт нӣйтне, 
ку ю̄тҍкэ нюччкмуж чӯххкэ мӣлльтэ.

 -Та̄рьенч, Та̄рьенч!- ря̄гкудӭ со̄нн. -Мэ̄йт то̄нн эгк кул, 
мэ̄нн со̄нн са̄ррн? Мэ̄йт то̄нн нимэнн эгк лыгк?

 -Ко̄ххт те̄льныдтҍ мунн нимэнн эмм лыгк!- цӣӆькэ 
рӯппьсесь вӯпт нӣйтэнч я ла̄ввлгудӭ -«Тала цуэмп чӯххкэ 
мӣлльтэ нюччк, вӯййкья юэлкатҍ…» Мунн, вуайй це̄ӆӆькэ, 
маӈьмусс вӣгэтҍ тя̄рья, а то̄нн са̄рнах, мунн нимэнн эмм лыгк. 
Нючкэсьт-ка ӣджь пэря, танна уйнсах, манҍтэ тэдта ли шӣг 
лыххк.

 Пашшегке со̄нн чуэннчель я э̄ллтэнҍ пуадта господин 
луз.

 -Мун коадчетҍ Та̄рьенч Кукесьсуххк,- цӣӆькэ со̄нн. 
-А тэгка ле̄в О̄нӓ я Ца̄нӓ,- лажехьт со̄нн, вэ̄зхэллмэнҍ ӣжесь 
тоа̄вврэжэ э̄л. -Ебпь вуэй мыйй тоннӭ ве̄кьхэ мэйнҍне? Ве̄кьхэ 
тоннӭ муррьтэ тэнна пэҏт, лубэ ра̄дтӭ тэйта мӯрэтҍ, лубэ вя̄л 
мудта мэ̄нн-не мудта лыххкэ? Це̄ӆӆькэ мыйе лышшэ са̄нҍ, э 
мыйй ле̄бпь воа̄лмаш.

 -Мунн во̄фьсе эмм та̄т тӣдтӭ, ко̄ххт то̄н коадчетҍ,- 
вуэсстэль кэ̄сс господин. -Мунн та̄та тӣдтӭ лышшэ эфт: касьт 
мыннӭ коа̄ввнэ хозен? Мунн пыйе вуэссьтэ тэнна пэҏт.

 Рӯппьсесь вуппт нӣйтэнч, ко̄нн ко̄ххченҍ Та̄рьенч 
Кукесьсуххк, аввта элькэ нюччкэ чӯххкэ мӣлльтэ.

 -Жа̄лль, вӯййк тэнна а̄йк хозенҍ ли а̄нҍсувва,- цӣӆькэ 
со̄нн я нюччкудӭ вя̄л удла, мэ̄нн э̄ввтэль. -Со̄нн эйй эст, сост 
ли шӯрр лыххк,-лажехьт со̄нн я нюччкудӭ пырр господин шӯрр 
роа̄мэнҍ. -Ноа тыйй ышштэ я вӯррьтлассьтэ – е̄менҍт пуадт.

 -Е̄менҍт! Выйтант, тэста хозенҍ ли нызан?- кэ̄джель 
господин роа̄мэнҍ. -Тэдт ли ко̄з пэря. Мэ̄нн нызан то̄ӆӆькьев 
тӯенҍ? Нимэнн сыйй ев то̄ӆӆькэй. На̄дҍеда, мыннӭ удъядт 
вуэссьтэ пэҏт вӯгкса. 

 -На̄дҍедтэ, на̄дҍедтэ,- цӣӆькэ Та̄рьенч.
 Куэссь ышштэ эллий ко̄з, господин маӈӈа минута байса 

юррьтмэсьт пашшегке ыштэ крыльца кя̄джя. Удць облизьянка 
пэ̄ллмэсьт ся̄гкнэнтэшкудӭ я кэ̄рнэшкудӭ карниз мӣлльтэ. О̄нӓ 
я Ца̄нӓ – тэгка коа̄ллэш я пуннэш па̄ррнэ – сӯрркна чӯннченҍ э 
ев ве̄ӆтла чильмэтҍ господинэсьт.

 -Тыйй тэста е̄лльбэдтӭ?- кэ̄джель со̄нн.
 -Эйй,- цӣӆькэ О̄нӓ, -мыйй е̄ллепь поа̄ллт пэҏтэсьт.

 -Ноа мыйй тэсса по̄дтлэпь югке пе̄йв сӣррэ,- старъедэ 
эйй ся̄гкнэннтэ, лажехьт Ца̄нӓ.

 -Нуе, мунэсьт кугкь вӣжьнэ ебпе альк,- элмсэдтӭ 
господин. -Мунн эмм анҍт па̄ррнэтҍ вӣжьнэ мун сад мӣлльтэ. 
Юрта, э̄ллмантэсьт нюэзя па̄ррнэдтӭ элля ними.

 -Мунн чофта тӣнэгуэйм шӣта,- цӣӆькэ Та̄рьенч я сада 
ескэ нюччкэ. -Пугк па̄ррнэтҍ быдт ря̄шкхэ.

 -Ко̄ххт то̄нн ныдтҍ вуаях са̄ррнэ?- кэ̄же О̄нӓ. 
 -Ныдтҍ, ныдтҍ! Быдт ря̄шкхэ пугк па̄ррнэтҍ,- поа̄ге 

Та̄рьенч. -Ноа эйй, тэнна лыххкэ эйй вуэй, тэннгуэйкэ го касьт 
танна пуэдтӭв югке-налшэм кэ̄сс де̄дӓ? А сӣнэха никоххт танна 
е̄лле.

 Господин выльшэхьт Тарья рӯппьсесь вӯптэ э̄л я пые 
шӯжсэ.

 -Це̄ӆьк,- кэ̄джель со̄нн, -мӣ ли э̄ххтса то̄нн я пуэлха 
це̄ххьпель кэскэсьт?

 -Эмм тӣдҍ,- цӣӆькэ Та̄рьенч, ноа эйй тыффка.
 Господин рыфель Тарья рӯппьсесь коассесьт.
 -Тӣнэсьт куххтэсьт,- цӣӆькэ со̄нн я тэнн райя ё 

сыйнэшкудӭ, -то̄лл вуэйв альн ли! Ха, ха, ха!
 -Мэ̄нн лышшэ эйй по̄дтэль куллтлэ, вӯййкэсьт пе̄льй э 

тэгк мӣццкнэв,- цӣӆькэ Та̄рьенч, -Ноа ё адтҍ э мунн алка ӣжян 
пӣльетҍ пынне.

 Господин выльшэхьт со̄н э̄л я цӣӆькэ:
 -Те̄дах мэ̄нн, мунн, кӯсстай, е̄ллемь па̄лесьт эмм уййна 

мугка чӯтӓ нюэзесь нийта.
 -Го то̄нн лях мо̄дже,- е̄дтэль Та̄рьенч. -Ноа мунн эмм 

юрьт – ко̄ххт о̄ллмэтҍ стуайй э̄ххьтэшьт выльшхэ то̄н э̄л, сыйй 
тэннханна шэнтнэв вуассай.

 Кӯсстэй – господин се̄нтэ шӯрр кэ̄сск пайя ӣнха. Та̄рьенч 
ныдтҍшэ ӣнхувэ я кӣче со̄н, ка̄льтвуаййва.

 -Култласьт,- цӣӆькэ со̄нн кя̄джя, -а то̄нн те̄дах мӣ ли 
э̄ххтса кэскэсьт то̄н я мун?

 -Кэскэсьт то̄н я мун?- ва̄сьт кэ̄джель господин. -На̄дҍеда 
– кэскэсьт то̄н я мун элля ними э̄ххтса.

 -Ся̄гкнэнтах!- цӣӆькэ Та̄рьенч. -Мыйй куххтэ ле̄бпь шӣг 
– шэге коа̄вве шэ̄ннта! Лышшэ эмм мунн!

 О̄нӓ я Ца̄нӓ мӣлкнесьт сыйнэннтэнҍ, а кэ̄сс господин 
се̄ннтма рошкэнҍт.

 -Нюэзесь, поа̄сс нийтэшка!- оа̄ввлгудӭ со̄нн. -Мунн то̄нн 
вуэпьса, ко̄ххт быдт ӣжянт выгкэ!

 Со̄нн о̄ййкэй ӣжесь кэ̄сс кӣд кадцьсемь гуэйкэ Тарья, 
ноа со̄нн лоа̄чкэльт нюччкэй лоа̄ххпэпя̄лла, а пэ̄йель секунда 
со̄нн ё оарэ дуб рыссе альн. Господинэсьт чальм ёадтъенҍ 
вуэць э̄л мугка тыкквэнӭсьт.

 -Нуэ, куэссь алках мун вуэпьсе?- кэ̄джель Та̄рьенч я 
шӣхтламуша ыштэ рыссе э̄л.

 -Кӣрркна. Элля ко̄з кыҏтэ,- элмсэдтӭ господин.
 -Тэль э шӣг,- цӣӆькэ Та̄рьенч, -тэннгуэйкэ го мунн 

пыйна мӯр альн оаррэ ӣӈӈман пе̄ль райя.
 О̄нӓ я Ца̄нӓ сыйнэшкудтӭнҍ я та̄гкудтӭнҍ кӣдэтҍ. Ноа 

тэнн вуэйе ля̄йй эле лыххкэ. Го кэ̄сс господин ё выйтэ ӣжесь 
сыскасьт, я вя̄л со̄нн эйй вуаййма соа̄гкэ Тарья, со̄нн кадцэсьт 
нышшкмоаннткэсьт Ца̄нӓ я ре̄гкудӭ:

 -Пуадт то̄н вуэпьсе! Оаска, э тоннӭ ля̄ннч куннт шӣг 
вуэпьсемужэсьт.

 Ца̄нӓ, ке̄нн никуэссь нике эйй вуэпься поа̄ссъенне, 
кугкэхьт паллтма. Сама тэнн а̄йк Та̄рьенч нюччкэй мӯрэсьт. 
Эфтэнҍ нюччкьемужэнҍ оччтэдэ господин луннҍ.

 -Те̄дах, а̄йка вэсьтэ то̄нн оа̄лкхах туаррэ, мунн то̄нэнҍ 
сӣрса па̄ллэнҍ.

 Ныдтҍ со̄нн э лыгкэ. Со̄нн асскэдҍ кэ̄сс господин пырр 
роаӈьк я эйй эфт вуэр вуэллькэдҍ со̄н паяс. Mаӈӈа вӯййк кӣдэ 
альн кӯннҍтгудӭ машиная я суххьпэй маӈьмусс оаррэм сайя.

 -Мунн юрта, мыйе пэ̄ҏтмурьтант пыйе манҍтэнне мудта 
пя̄ййва,- элмсэдтӭ Та̄рьенч. -Уйнах, мунн мурта пэҏт эфт вуэр 
не̄дтҍлесьт я никуэссь эмм лыгк тэнн пе̄тнэц пе̄йв. Пе̄тнэц 
пе̄йв быдт юррьтэ, ко̄ххт пэря чиннэ пэ̄ҏт. Тэннгуэйкэ мунн 
пэза пэҏт пе̄тнэц пе̄йв, а сӯвэтҍ пӣйве мунн мурта со̄н. Югке 
лыгк гуэйкэ ли ӣжесь а̄ййк.

 Господин элэлэ ыштэ руль туэгка я энҍтэ пугк газ тэнн 
ва̄рэсьт – удла уййтэ тэнна саесьт. Со̄нн пэ̄лэ я ля̄йй чофта 
се̄ннтма, я вя̄л чӯтӓ ля̄йй се̄ннтма, го соннӭ эйй пуадма са̄ррнэ 
вилла е̄менҍтэнҍ. Адтҍ со̄нн пые, мӣ эйй шэнтче, а тэнна 
е̄ммьне со̄нн вуасст тэнн ва̄рэсьт – удла выйхэ тэста па̄ррнэтҍ.

 Площадҍ райя вые, е̄сскэдҍ машина я кэ̄же полицэйскэсьт:
 -Ебпе вуэй тыйй мыннӭ ве̄кьхэ уййнлэдтэ даманҍ, ке̄сьт 

ли пэ̄ҏҏт «Чуэнь».
 -Шӯрр роа̄мэнҍ,- вуэсстэль полицэйскэ я тэсьт шэ ыштэ 

машина сыз. -Ма̄ххьце моа̄ст вилла гоаррэ,- цӣӆькэ со̄нн.
 -Е̄менҍт тамьпе элля,- па̄гкель господин.
 -Тыйй ся̄гкнэннбэдтӭ, со̄нн тамьпе ли,- оаскхал 

полицэйскэ господин.
 Поа̄лльтэ полицэйскэнҍ господин кулэ ӣжесь пуэраст 

эйй пэ̄ллма никесьт. Господин ка̄вэсьт машинась пэҏт «Чуэнь» 
гоаррэ. Со̄нн чофта та̄тэ пэҏт «Чуэнь» е̄менҍтэнҍ са̄ррнэ.

 -Тэль ли дама, ке̄нн пэ̄ҏҏт ли,- цӣӆькэ полицэйскэ я 
вӯзехьт пэҏт э̄л.

Пуэраст господин выльшэхьт тоагэ, ко̄з соннӭ вӯзехьт 
полицэйскэ, кадцэсьт ӣжесь вуэцэсьт я цоаххклэшкудӭ – 
терасса крыльца альн чуэнче рӯппьсесь вупт нийтэшка, тэдт 
сама нюэзесь Та̄рьенч Кукесьсуххк, я вӯйк кӣдэ альн тӯллей 
я̄бпаш. Облизьяна оарэ со̄н вуэльк альн.

 -Эйе, О̄нӓ я Ца̄нӓ!- кугкэхьт Та̄рьенч. -Вӯлькэбпь, мыйй 
я̄паш альн выйсепь, вэссьтэ мудта спукулянт пуадт.

 -Эйй спукулянт, а спекулянт,- вӯййкэй со̄н Ца̄нӓ.
Кэ̄сс господин ся̄гкна кӣче па̄рнэ э̄л.
 -Вай…тэдт тэль… э ли пэҏт е̄менҍт?- кэ̄джель со̄нн 

кэ̄ххчма ӣнэнҍ. -Манҍтэ е̄менҍт, куэссь лышшэ нийтэшка ли?
 -Ныдтҍ,- туаррьйлэсьтэ полицэйскэ. -Удць нийтэшка. 

Тэдт сама тоавас нийтэшка ли э̄ллмантэсьт. Я я̄лл со̄нн тамьпе 
во̄фьсе о̄ххтэ.

 Сад уккьсе карэсьт я̄бпшэнч, сост се̄льк альн оарэ 
колмас. Та̄рьенч выльшэхьт кэ̄сс господин э̄л я цӣӆькэ:

 -Куллтэль, ля̄йй чофта руэняс, куэссь мыйй а̄ррвдэлэмҍ, 

адтҍ мунн тоннӭ вя̄л а̄ррьвда. Це̄ӆьк, мӣ ли кэскэсьт сӣнэ: мун 
я̄бпшанҍ я мун облизьянканҍ?

 Вӯййкэсьт це̄ӆӆькэ, господин пырс ся̄гкэнҍ, адтҍ 
соннӭ аррьвдӭм райя ниманҍтэ тӯйй элля. Тала со̄нн кулст 
олмняххьтэмьвуд Тарья вӣгке, го со̄нн эйй вуая ӣнха оаррэ.

 -То̄нн кэ̄жях, мэ̄йн роа̄ттксэллэв кэскэсьт то̄н я̄бпшэнч 
я то̄н обезьянкъенч? Эмм, шоалша, тэнн мунн тоннӭ це̄ӆӆькэ 
эмм вуэй.

 -Вя̄л ко̄ххт! Тэнна кэ̄жнэгка элля ке̄ххьпесь вуэсстлэ,- 
цӣӆькэ Та̄рьенч. -Ноа мунн тоннӭ ве̄кьхэ ця̄ӆка. Куэссь уйнсах 
сӣнэтҍ эфтэсьт мӯр вӯлленҍ, а маӈӈа э̄ххт сӣнэнҍ нюамм 
со̄н ла̄дв э̄л. Танна вуаях роаввсэнне оасскэ – е̄бешь кӯдтэй 
вӯлленҍ.

 Кэ̄сс господин воа̄льтэ руль, аввта энҍтэ пугк газ э 
маӈӈа тэсьт никуэссь, никуэссь эйй по̄дтла тэнн удць, удць 
ланъне. 

ТА̄РЬЕНЧ КЫЙХТЭ СӢЗЬ ЛАУРА
 Ко̄ххт-ля̄ннч э̄ххьтэшьт маӈӈа пе̄ййвпоррмужэсьт 

Та̄рьенч воа̄нцэч ӣжесь сад мӣлльтэ маӈьмусс кӣҏҏшмужэнҍ 
вӯррьтэ О̄нӓ я Ца̄нӓ. А̄ййк ёдӭ, а эйй ни тэдт, эйй ни ныммьп 
ев ыдтла. Танна Та̄рьенч пые ӣджь сыйе ыдтъе я тӣдтӭ, мэ̄йт 
сыйй ев ёа̄дҍ. Со̄нн коа̄внэ коа̄нҍцедӭсь оаррмэнҍ пэҏт луннҍ 
садэсьт. Сыйй о̄ррэнҍ туэль тӯгкенҍ ӣннӭнэсь – фру Сеттергрен 
я пуэресь сӣзенӭсь, ку пӯдэ сӣнэтҍ вӣдтшэ. Дама югкенҍ кофе, 
а па̄ррнэ – ма̄ль.

 О̄нӓ я Ца̄нӓ вуэлльктуввенҍ вуэсста Та̄рьйне.
 -Мыйе куэсса пӯдэ се̄сса Лаура,- цӣӆькэ О̄нӓ. -Тэнгуэйкэ 

мыйй ебпь вуайя уййтэ пэҏтэсьт.
  Та̄рьенч лыгксэдтӭ кудтҍ гоаррэ рыссьетҍ, выльшэхьт 

кӯссетҍ я цӣӆькэ:
 -Ой-е, манҍтэ тэдт ли шӣг сӣссь! Мӣ эллиххче, а мыннӭ 

быдт со̄нэнҍ са̄рнсэ. Мунн чофта шоабша мугка пуэресь сӣзетҍ.
 Ца̄нӓ мэ̄йт-ля̄ннч выльшэхьт Тарья э̄л сада паллтма.
 -Уйнах, Та̄рьенч… мунн юрта… пэря ля̄ннч са̄рнханна 

сӣзенҍ,- роа̄ннтма цӣӆькэ со̄нн.
Тӯйй ля̄йй ныдтҍ, тунн вуэр, куэссь Та̄рьенч по̄дтэль 

кофе югкэ, со̄нн ке̄жьханна ша̄ӆьшэдҍ, я Ца̄нӓ я̄нна ля̄йй эйй 
чофта мӣллэ мӣльтэ я пӯдэ со̄н се̄ввьтэ. А Ца̄нӓ эйй та̄хта, 
го кез-ля̄ннч элля мӣллэ мӣлльтэ Та̄рьенч, ко̄нн со̄нн чофта 
шоабэшт.

-Ныдтҍ, то̄н мӣлльтэ, мунн эмм вуэй са̄ррнэ сӣзенҍ 
Лауранҍ?-а̄бьенҍ кэ̄джель Та̄рьенч, -Эйй, дудки, ныдтҍ 
эллиннче. Мунн те̄да, ко̄ххт быдт ӣжян выгкэ, куэссь по̄дтлэв 
о̄ллмэ. Мунн эмм та̄т вӯзьхэ ӣжян нимэнн эйй тӣдтҍенҍ я эйй 
ма̄ххьтҍенҍ я оаррэ ӣнха. Со̄нн вя̄л пыйй, гудэль мунн со̄н э̄л 
се̄ннтма ля.

 -А то̄нн оасках, Та̄рьенч, го те̄дах ко̄ххт быдт са̄ррнэ 
сӣзегуэйм?- эйй а̄йтнэннтма Ца̄нӓ.

 -Тэдт тӯйй элля луйххк. Сӣзенҍ быдт кыйххтӭ, тэль э 
пугк пя̄йххт,- роа̄мэнҍ цӣӆькэ Та̄рьенч. -Вӯррьтласьт, мунн э 
то̄н тэнн тӯй лыххкэ вуэпься.

 Та̄рьенч роавас лоа̄фькэнҍ ва̄ннҍцель пэҏьтне. Со̄нн 
авьтмуссе тӣрвхэдэ фру Сеттергрен, маӈӈа ескэ пуэресь дама 
эвтэсьт я кугкь со̄н э̄л кӣче, э̄ллгэнне пайна кульмэтҍ.

 -Кӯсстай роавас тӣрвасвудт Лаура сӣзесьт ли,- цӣӆькэ 
со̄нн кя̄джя -Никуэссь со̄нн эйй кӯсстъя мугка мо̄джесь. Вуая 
мунн ва̄лльтэ эйй е̄ннэ маль, чонт эйй кошкче, куэссь мыйй 
ноа̄ллкнэпь моа̄йнсе.

  Маӈьмусс са̄нҍ лийенҍ ця̄ӆӆка Ца̄нӓ я О̄нӓ я̄нна. Фру 
Сеттергрен ва̄лэ стокнэ маль я альтэнҍт со̄н Та̄рьйне, ноа тэсьт 
шэ цӣӆькэ:

 -Па̄ррнэтҍ быдт выгкэ ӣжесь туэль тӯгкенҍ ныдтҍ – сыйй 
ев куллъеххче.

 -Ко̄ххт тэдт вуайй ныдтҍ выййтэ?- тыфкэ Та̄рьенч. 
-Куэссь о̄ллмэнҍ ле̄в, на̄дҍеда, ев эфт чальм, вя̄л э пе̄льй. 
Ва̄лльтэ, мунн тӣн чильме эвтэсьт пыххтла тыйе роа̄м, тэсьт 
эйй вуэй эле аннҍтэ роа̄м тӣн пӣльетҍ. Эйй вуэй шэ лӯшшьтэ 
зоа̄бэль юррьтэ, быдтэ пе̄льй ле̄в аннта лышшэ пушшьтэм 
гуэйкэ, бытэштэ ев кул.

 Фру Сеттергрен эйй аллка вуэсстлэ Та̄рьйне, а коа̄ввэсьт 
пуэресь дамая:

 -Ко̄ххт тыйй ӣжянт куллбэдтӭ, коа̄ллэш се̄сса Лаура? 
-ныдтҍ кэ̄джель со̄нн.

 Лаура сӣзь ка̄ссв шэнтэ пя̄дцлуввма.
 -Ах, маӈьмусс а̄йк мунн кула ӣжян нюэзельт, поа̄нал 

вуэйсува,- цӣӆькэ со̄нн э вуакэнҍт: -Мунн шэ̄ннҍтэ нервнэ, 
мэ̄нн кулса тэсьт шэ туаҏкха.

 -Омпан ли оа̄ххкан-налла,- са̄ррнгудӭ Та̄рьенч я удлэнне 
пуэннель сухар фруктовэ ма̄ль. -Со̄нн ныдтҍшэ скрудтҍ шэнтэ 
нервнэ я ныдтҍшэ пэ̄джьканнт югке кэӆкхэм ӣнэсьт. Тала 
ва̄лльтэ, воа̄нҍце со̄нн ко̄ххт-ля̄ннч е̄тткас мӣлльтэ, я тала 
соннӭ вуэйв э̄л кэдче кэрьпэч. Соннӭ быдтэ ля̄йй сэ̄гкесьт 
эвтэс ва̄ннҍце, а со̄нн элькэ кугкхэллэ, нюччкэ, суэххптэдтэ. 
Паенҍт мугка ёа̄ф, вуэйе ля̄йй юррьтле, шӣллкэнҍ шӯрр ма̄т. 
Вя̄л ля̄йй тӯйй: ко̄ххт-ля̄ннч э̄ххьтэшьт со̄нн вылькэ эженӭсь 
бал пляссъе, тамьпе пляссъенҍ танго. Мун аджь чофта тоавас 

ли, я со̄нн ко̄ххт-ля̄ннч ныдтҍ тоалкэй оа̄ххка а̄йнханна, 
оа̄ххка кырьтэ пэ̄йель зал я контробас э̄л ыштэ. Я мэ̄нн тыйй 
юррьтбэдтӭ? Со̄нн сэ̄гкесьвуд пыне? Эйй, аввта приммдэдэ 
ря̄гкэ, суэххптэдтэ я паенҍт мугка тарарам, аджьсан пӯдэ 
ва̄лльтэ со̄н нышшкмоаннткэсьт я о̄ййкье эххкнэ ня̄льянт этаж 
альн вуэӈсэм гуэйкэ я а̄йтнэ неррвэтҍ эле лӯшшьтэ пэ̄ййнэ. 
Ноа э тэдт эйй ве̄кьха. Оа̄ххка эйй а̄йтнэннтма, пай оавлэ ё: 
«Лушьт мун!» Э аджя ӣллькэй тэнн со̄н ка̄вьрсэмуж. Ноа мэ̄нн 
юррьтбэдтӭ? Тэдт ныдтҍшэ эллиххче соннӭ шӣг! Ноа аджя 
то̄ӆӆькэй, элля ке̄ххьпесь акэшкая вуэлльктэ ӣжесь ка̄вьрсэмуж 
пусьт тӯе гуэйкэ, я аджя чофта се̄нтэ. Я, мӣ ли тэсьт са̄ррнэ, 
ло̄ссэ ли тӯетҍ лыххкэ о̄ллмэгуэйм, вя̄л ке̄сьт нервэ шальев!

 Та̄рьенч шоа̄лшэмвудэнҍ вӯйнэсьт я кадцэсьт вя̄л сухра.
 О̄нӓ я Ца̄нӓ ев вуайя оаррэ ӣжесь стулае альн пай 

гудэль вуайвшуввэнҍ, сай ев лий шӣххтэль, сӣссесь Лаура 
ко̄ххт-ля̄ннч пай пуштэч вуэйв, а фру Сеттергрен гу кыҏтэмэнҍ 
цӣӆькэ:

 -Мунн на̄дҍеда, се̄сса Лаура, выххтэнне тыйй кулсэбпе 
ӣжянт пэря.

 -О ныдтҍ, тэнн баяс вуайй эйй пя̄дцлушшэ,- а̄йтэнҍт со̄н 
Та̄рьенч, -тэннгуэйкэ го оа̄ххксан шэнтэ ко̄з пэря. Со̄нн по̄рэ 
пэре шӣг а̄йтнэллэй лоа̄дв, я маль эйй пугк тӣрваслуввма.

 -Манҍтэ а̄йтнэллэй лоа̄ддв?- тыкквэнҍ-ноа̄ле кэ̄джель 
сӣссь Лаура.

 -Рӣмьн сульм,- вуэсстэль Та̄рьенч. -Эфт вуэр пе̄йвэсьт 
лӣм кэ̄ннцэм пасьтэмь ве̄рьт. Пэря тэнн лоа̄ддвэ элля ними 
э̄ллмантэсьт! Тэдт мунн са̄рна тыйе. Маӈӈа тэсьт, ко̄ххт оа̄ххка 
элькэ нӣллэ рӣмьн сульм, со̄нн выдт пе̄ййвэ оарэ лыгкнэханна 
я эфт са̄нь эйй ця̄ӆӆка выдтэ пе̄йвэсьт. Шэнтэ ӣнхэм, гу 
са̄ххьплинк. Эфтэнҍ соа̄нӭнҍ, во̄фьсе тӣрваслувэ. Мӣ эйй 
шэнтче, со̄нн ё никуэссь эйй куллъя, эйй ря̄гкма. Ходтҍ чӯдҍ 
кэрьпчедтӭ кэдч соннӭ вуэйв э̄л, со̄нн сайсесь эйй лыгкэсьт – 
оарр ӣджьнэсь я оарсалл. Тэль э оасска мунн, э тыйй, се̄сса 
Лаура, тӣрваслуввбэдтӭ. 

  О̄нӓ э̄ллтэнҍ се̄ссась Лаура я сафьксэсьтэ пя̄ллья:

 -Елле кӣххче со̄н э̄л, се̄сса Лаура, Та̄рьенч пай ӣжесь 
соа̄гэтҍ са̄ррн. Со̄нэсьт э оа̄ххкэсь ниманҍтэ элля.

 Сӣссь Лаура выгкэль вӯйвэнҍ, то̄ӆӆькэй. Ноа Тарьясьт 
пе̄льй пуэраст кулленҍ, со̄нн пассьтлэнне кулэ, мэ̄нн 
сафьксэсьтэ О̄нӓ.

 -О̄нӓ ли вӯййк,- цӣӆькэ со̄нн. -Ниманҍтэ оа̄ххка мунэсьт 
элля. Со̄нн во̄фьсе элле. Я мэ̄ннгуэйкэ танна соннӭ быдтэ ля̄йй 
мугка нервэтҍ?

Сӣссь Лаура коа̄ввэсьт фру Сеттергрен:
 -То̄нн те̄дчехь, мунн еххта уййнэ мугка тыкквэнҍ 

па̄йхк…
 -Мунн пыйна, эллий е̄на тыкквэнҍ, мэ̄нн тэдт, мэ̄нн 

мунн кӣххче маӈӈаеххтасьт,- аввта са̄ррнгудӭ Та̄рьенч. 
-Мунн ёдтӭ по̄йсэсьт, со̄нн ля̄йй выммьдуввма, мэннверьт 
ля̄йй вӣгкэ, купасьт эллий нике, окромя муннэ. Я скрудтҍ а̄в 
эххкнэ кырьтэсьт лӣхемь, тэнн быдтэ ля̄йй уййнэ, а со̄н се̄йп 
альн коазса ля̄йй ва̄рр суӎӎьк. Со̄нн ыштэ скамейка э̄л вӯсьт 
муннэ я эллке лэст лэст мӣлльтэ кӣххче расписание, тӣдтэмь 
гуэйкэ, куэссь мыйй пуэдтӭпь Фа̄льчёпинга. А мунн по̄рре 

бутербродэтҍ сӣлтэнҍ я ка̄ллпсэнҍ, сыйе мунэсьт ля̄йй шӯрр 
поанн. Тэль мунн юррьтле, вай лӣхемь ныдтҍшэ поҏсув, я мунн 
пыйе со̄н эвтэсьт, анҍ поарр мунэнҍ эфтэсьт. Со̄нн па̄ссьпужэ, 
воа̄льтэ бутерброд сӣльтэнҍ я оа̄лкэхьт мӣрьхе.

 Та̄рьенч ӣнхувэ.
 -Ныдтҍ, тэдт, зоа̄бэль, ли пэре тыкквэнҍ па̄йххк, 

муэййнасста цӣӆькэ сӣссь Лаура.
 -Тэдт ныдтҍ э ли, адтҍ тыкквэнҍ лӣхемь тоа̄ййв эгк пуэдҍ 

уййнэ,-шӣтэ Та̄рьенч. -Юррьтле лышшэ, ва̄лльтэ бутерброд 
сӣльтэнҍ, куэссь тӣвт ли бутербродэгуэйм ка̄ллпсэнҍ!

 Фру Сеттергрен я сӣссь Лаура югкенҍ вя̄л кофе, па̄ррнэ 
югкенҍ вя̄л ма̄ль.

 -Ныдтҍ, тэль мунн оа̄лкхэ моа̄йнсе, куэссь мыннӭ е̄кхэлэ 
тӣн коа̄ллэш ка̄ннҍц,- цӣӆькэ сӣссь Лаура, -го еххта выйтэ 
тыкквэнҍ уййнлэдтмушш…

 -Нуэ, пӯдэ са̄ррнэ тыкквэнҍ уййнлэдтэм баяс,- Та̄рьенч 
аввта тэсьт э ля̄йй, -танна тыйе ля̄ннч вя̄л шурямп тыкквэнҍ 
куллтлэ Агафон я Теодор баяс. Ко̄ххт-ля̄ннч эфт вуэр ажян 
ка̄репь пӯдэ Сингапурре, а мыйе быдтэ ля̄йй о̄дт матрос э 
танна воа̄лльтэнҍ Агафон. Агафон роаӈькенӭссь ля̄йй кӯххт 
метр пӣленҍ я мугка коашькэсь, куэссь со̄нн ва̄ннц, пугк со̄н 
та̄хта кэскэсьт тоа̄гктэдтӭнҍ, гу се̄ййп гремуче кӯвтэсьт. Вӯпт 
лийенҍ роаӈьк райя чоа̄ххпэ гу таррьв, проборэнҍ ра̄тткма 
кудтҍ сайя, вӯййк, гу нӯррь ремэнҍ, па̄ррькта нӯренҍ лыххкэй 
живатҍ ва̄р лажхэллэм гуэйкэ, па̄нҍ евлий, а ню̄ххчемь 
саесьт чоагкэшьт кӯвтнюххчемь налшэм ню̄ххчемь я ла̄бэнҍт 
вӯлльга ка̄ййпе. Аджя ля̄йй ся̄гкна Агафонэнҍ – со̄нн ля̄йй 
мугка роадӭсь, эйй та̄тсуввма со̄н ва̄лльтэ ка̄репь э̄л. Аджя 
юррьтэль э пые коа̄вншувв соннӭ лыххк, по̄дтал сӯррькхэллэ 
я̄бпшэдтҍ. Эфтэнҍ соа̄нӭнҍ – Агафон шэнтэ матросэнҍ, я мӣн 
ка̄репь пуэраст пӯдэ Гонконга. Тэсьт аджя та̄бхувэ, эйй вуал 
вя̄л э̄ххт матрос. Ныдтҍ пӯдэ ка̄репь э̄л Теодор. Со̄нн ныдтҍшэ 
э̄ллвудэнҍ ля̄йй кӯххт метр пӣленҍ, вӯпт лийенҍ чоа̄ххпэ гу 
таррьв я кукесь роаӈьк райя, я ныдтҍшэ пробор юге сӣнэтҍ 
кудтҍ гоаррэ, ня̄льмэсьт ныдтҍшэ ла̄бэ кӯвтнюххчемь налшэм 

ню̄ххчемь. Агафон я Теодор коа̄вэнҍ чофта лийенҍ эфт-налла. 
Сыйй лийенҍ гу эфтэсьт шэ̄ннтма.

  -Тэдт ли шӯрр тыкквэнҍ!- цӣӆькэ сӣссь Лаура.
 -Тыкквэнҍ?- кэ̄джель Та̄рьенч, -Мӣ ли тэсьт тыкквэнӭнҍ?
 -Тэдт, го сыйй чофта ле̄в ка̄ннҍц ка̄нҍцэсь-налла.- 

цӣӆькэ сӣссь Лаура. Ко̄ххт шэ элля тыкквэнҍ?

 -Мэ̄з тэсьт ли тыкквэнҍ,- цӣӆькэ Та̄рьенч. -Сыйй зоа̄бэль 
ле̄в близнецы. Оа̄нтшэбпе, кӯххт близнец. Ка̄нҍц ка̄нҍцэсь 
коа̄вве ле̄в, го кӯххт ча̄дзь чалма.

Та̄рьенч коарьедтэм ка̄свэнҍ выльшэхьт Лаура сӣзь э̄л.
-Мунн зоа̄бэль эмм то̄ӆькэй, мэ̄нн то̄нн та̄тах це̄ӆӆькэ, 

удць сӣссь Лаура? Мэ̄з тэсьт тыфтушшэ, я стуайй пайнэллэ 
ёа̄ф тэннгуэйкэ. Куэссь кӯххт не̄шшьпарь близнец, а̄йнхэннӭ 
уййнлэдтӭнҍ, оччтэдэ сыйй эфт коа̄вве ле̄в? Вуайй мага 

сӣнэтҍ ве̄рхэ тэнн гуэйкэн? Вай то̄нн юртах, удць сизенч 
Лаурэнч, юртах ке-не вуайй шӣххтэ мугка ка̄свэнҍ манҍтэ ли 
Агафонэсьт? Лубэ Теодорэсьт?

 -Мунн эмм па̄гь,- цӣӆькэ сӣссь Лаура, -ноа то̄нн ӣджь 
оа̄шшьтҍехь моа̄йнсе тэнна тыкквэнҍ уййнлэдтэм баяс?

 -Куэссь тэнна туэль тӯгкенҍ мыннӭ пай тэ̄бпэтҍ ня̄льм,- 
цӣӆькэ Та̄рьенч, -мунн моа̄йнсэххьче тыйе тоа̄фант тыкквэнҍ 
уййнлэдтмужэ баяс.

Та̄рьенч воа̄льтэ вя̄л сухар, а сӣссь Лаура чуэннчель, 
копчнадт, чинндадт уййтэ.

-Ное, сӣссь Лаура та̄тче моа̄йнсэ тэнн тыкквэнҍ 
уййнлэдтэм баяс,- цӣӆькэ фру Сеттергрен.

-Мудта вуэр,- цӣӆькэ сӣссь Лаура. -Куэссь юрьта тэнн 
баяс адтҍ, уйна тэдт пашшегке элля чофта тыкквэнҍ.

Со̄нн проащщъедэ О̄нӓнҍ я Ца̄нӓнҍ. Маӈӈа со̄нн пуэрэхьт 
Та̄рьйне рӯппьсесь вуэйв.

-Кӯдтсэллэ тӣррвэнҍ удць канҍцэнч.- цӣлькэ со̄нн. -То̄нн 
вӯййк лях. Мунн кула ӣжян пэря, тӣрваслува ё я эмм ля мугка 
нервнэ.

-О, мунн чофта ля роаммгуадтма,- цӣӆькэ Та̄рьенч я 
роаввсэнне асскэдҍ сӣзь Лаура. -Те̄дах мэ̄нн, удць сизенч 
Лаурэнч, аджя чофта кыйхтэ Теодор, куэссь со̄нн пӯдэ мыйе 
Гонконгесьт, тэннгуэйкэ, го адтҍ вуэйе сӯррькхэллэ вя̄л е̄намп 
я̄бпшэдтӭ.

ТА̄РЬЕНЧ ОАДЗ КУКАРЯМБА
 Тэнн ӣнцэ О̄нӓ я Ца̄нӓ вӣжьсэнҍ Та̄рьйне кухняя я 

ӣннҍенне со̄нэнҍ тӣрвхэдтӭнь. Ноа вуэсста нике ӣн эйй 
вӯзьха. Та̄рьенч оарэ кухня туэль альн я пуэрэхьт господин 
Нильсон, ку оарэ со̄нэсьт пувлэ альн. Ка̄ссв со̄нн вэ̄зхэлэ роа̄м 
я муэййнэмушш – вуэзь.

 -Тӣррв, Та̄рьенч!- вялшэшкэ кугкьхэнҍ О̄нӓ я Ца̄нӓ.
 -Та̄та тыйе тӣдҍхэ,- юррьтласста поа̄ввэшьт Та̄рьенч, 

-тӣдҍтӭ, мэ̄нн мунн коа̄ввьнӭ. Мунн, э нике мудта.

 -Мэ̄нн то̄нн коа̄ввьнэхь?- эфт ӣннӭ кэ̄джьленҍ О̄нӓ я 
Ца̄нӓ, чофта сыйе та̄тсувэ тӣдтӭ. О̄нӓ я Ца̄нӓ ев тыфтушшма, 
Та̄рьенч мэ̄нн-ля̄ннч коа̄внэ, со̄нн пай мэ̄нн-ля̄ннч коа̄внант, 
ноа сӣнэтҍ эйй кӣҏшха тӣдтӭ, мэ̄нн пашшегке со̄нн коа̄внэ.

 -Це̄ӆьк, це̄ӆьк удла, мэ̄нн то̄нн коа̄ввьнэхь?
 -О̄дт са̄нҍ- ӣннҍенне элмсэдтӭ Та̄рьенч я выльшэхьт 

ӣжесь коа̄нҍце э̄л ныдтҍ, лышшэ адтҍ сӣнэтҍ уйнэсьт. -О̄дт 
са̄нҍ, во̄фьсе о̄дт, вӯййкэсьт нӣвьлесьт выйтэ.

 -А манҍтэ тэдт ли са̄ннҍ?- кэ̄джель О̄нӓ.
 -Чофта мо̄джесь са̄ннҍ,- цӣӆькэ Та̄рьенч. Э̄ххт сама 

мо̄джесь пугк соа̄нӭнҍ э̄ллмантэсьт. Мо̄джьта мунн эмм кулна.
 -Нэ-е це̄ӆьк, манҍтэ,- а̄нэсьт Ца̄нӓ.
 -Кукарямба,- куаркэнҍ поа̄ввэшьт Та̄рьенч.
 -Кукарямба?- ва̄сьт кэ̄джель О̄нӓ. -А мӣ тэдт ли?
 -Кабэ мунн лышшэ те̄дче!- вӯйнэсьт Та̄рьенч. -Мунн 

те̄да эфт – тэдт элля пылесос! 
О̄нӓ я Ца̄нӓ ся̄гкнэнҍ, оарсэнҍ ӣнха, маӈӈа Ца̄нӓ цӣӆькэ:

 -Коаль то̄нн ӣджь эгк тӣдҍ, мӣ ли тэдт соа̄нӭтҍ, танна 
манҍтэ со̄нэсьт ли куннт?

 -Танна тэсьт э ли тэдт па̄йххк, тэдт э эйй анҍт мыннӭ 
сэ̄г,- цӣӆькэ Та̄рьенч.

 -Це̄ӆьк, а то̄нн эгк тӣдҍ, ке коа̄внант соа̄нӭтҍ я мэгк ле̄в 
тэгк са̄нҍ?- кэ̄джель О̄нӓ.

 -Юрта, сӣнэтҍ лыххк о̄ммп туххк пуэресь – пэре пуэресь 
профессар о̄ллмэ,- цӣӆькэ Та̄рьенч -манҍтэ тэгк о̄ллмэ ле̄в 
тӣшшяй! Юррьтэль лышшэ, манҍтэ соа̄нӭтҍ тэгк о̄ллмэ 
лыххкэв: щеколда, простокваша, гиппопотам, табуретка, я 
югке мудта, сӣнэ баяс нике эйй вуэй це̄ӆӆькэ, мэ̄нн лыххкэ 
сӣнэтҍ быдт. А тэль ко̄ххт «кукарямба» мо̄джесь са̄ннҍ – я мӣ 
эйй лиххче мунн тӣдҍса, мӣ ли тэдт соа̄нӭтҍ!

Та̄рьенч юррьтлуввма ӣнха оарэсьт, а маӈӈа цӣӆькэ:
 -Вай, кукарямба тэдт ли коалль светофор?
 -Мэ̄нн то̄нн, Та̄рьенч, коа̄лльсветофор евла,- па̄гкель 

Ца̄нӓ.
 -Юрта, то̄нн вӯййк лях. Мӣ пашшегке тэдт ли? Вай тэдт 

ли ӣнн, ку выйтант танна, куэссь топцах ю̄лькэнҍ коашшьк 
рыссе э̄л? Ва̄лльтэпь кӣххчлепь, ко̄ххт тэдт выййт: «Ца̄нӓ 
вӣджель ва̄рра, топцэ коашшьк рыссе э̄л, я тэсьт шэ куллъесьтэ 
«кукарямба».

Та̄рьенч пэ̄дчкэннӭ выгкэль вӯйвэнҍ:
 -Эйй, эйй выйтэнҍт. Быдтэ ля̄йй це̄ӆльке: «Э тэннханна 

ёадтэй ӣннҍесь паҏьцант».
 Та̄рьенч каххьцкудӭ нышшкмоаннтэ.
 -Мрак пай сӯгкта. Мэ̄нн мыннӭ эйй стойче, мунн 

а̄вьда тэнн пя̄йхт. Куллтлассьтэ, а вай вуайй тэнн вуэссьтэ 
ла̄фькэсьт? Эвтэс! Вӯллькэпь э кэ̄джьлепь.

 О̄нӓ я Ца̄нӓ пуэраст шӣххьтэнҍ. Та̄рьенч суаӈэ комнатая 
я а̄ведҍ чабадан, те̄вьтха коалль тя̄ӈкагуэйм.

 -Кукарямба,- ва̄сьт цӣӆькэ со̄нн. -Ко̄ххт мо̄джьтэнне 
куллай! Кукарямба. Кӯсстай, эре вуэсста со̄нн эгк вуэсьт.

 Па̄ррнэ копчнэдтӭнҍ воа̄ррэ. Господин Нильсон, ко̄ххт 
ли пыййма, оарэ Тарьясьт вуэльк альн.

 -Мыйе быдт кыҏтэ,- цӣӆькэ Та̄рьенч я кӯнҍтэ терасасьт 
я̄бпаш. -Мыйй ёадтъепь я̄бпаш альн, а ныдтҍ вуэйепь маӈӈнэ, 
танна поабпхэпь ланна, куэссь пугк кукарямба ва̄льтэтҍ. Мунн 
эмм тыфк, куэссь ланҍ чуэррьв ва̄ллт муст нюнҍ вӯлленҍ 
маӈьмусс кукарямба.

 Куэссь па̄ррнэ я̄бпаш альн кархэмэнҍ удлэнне ланҍ 
е̄ттксэ мӣлльтэ, подкова ныдтҍ ӣннҍенне тоа̄гктэдтӭнҍ вэсьт 
кӣдҍке, я пугк ланҍ па̄ррнэ вӣдженҍ ӣжесь пэҏтэнҍ я тӯгкенҍ 
вӣдженҍ я̄бпаш мӣлльтэ, го сыйй пугк чофта шоабшэнҍ Тарья.

 -Та̄рьенч, ко̄з то̄нн ныдтҍ нючках я̄бпаш альн?- 
кугкхэлленҍ сыйй пугк Та̄рьйне мӣлльтэ.

 -Мунн та̄та вуэссьтэ сада кукарямба,- вуэсстэль Та̄рьенч 
я лажхэлэ ва̄р я̄бпшэ.

 Па̄ррнэ ся̄гкна ӣнхувнэнҍ, я ев 
тӯсста кэ̄джьле, мӣ ли тэдт.

 -Тэдт, юрта, ми-ля̄ннч ли чофта 
ня̄лькэсь?- Тӯстэ, кя̄джя, кэ̄джьле во̄фьсе 
удць па̄ррьшя.

 -Вя̄л ко̄ххт!- цӣӆькэ Та̄рьенч я це̄п 
пэ̄кксмэтҍ роа̄ппчей, вэ̄зхэллэм гуэйкэ 
па̄ррьне – никез ни эфт са̄нҍ. -Цебпятҍ 
нюалнах! Ноа никез ни эфт са̄нҍ, 
оа̄нтшэхь?

 Сыйй е̄ссктэнҍ я̄бпаш кондитерскэ укс луннҍ. Та̄рьенч 
нюччкэй я̄бпшэсьт автҍмуссе я ве̄кэхьт нӣйе О̄нӓне я Ца̄нҍне. 
Па̄ррнэ сӯӈӈэнҍ кондитерскэ ла̄ффка.

 -Аннҍтэ мыннӭ, па̄ка, кӯххт чӯдҍ граммэ кукарямба,- 
цӣӆькэ Та̄рьенч, -ноа выҏс я паҏьцсей.

 -Кукарямба?- Тыффка ва̄сьт кэ̄джель мо̄джесь нӣййт, 
чуэннчей ла̄фьк туэль тӯгкенҍ. -Мӣнэнҍ, коа̄штадт, элля 
кукарямба.

 -Ко̄ххт те̄льнэтҍ.- цӣӆькэ Та̄рьенч, -Кукарямба мӣгкъюв 
пугк шӣг лоа̄фькэнҍ

 -Ныдтҍ тӯйй выйтэ, го тыйй пӯдэтҍ пе̄йв кя̄джя,- та̄бхувэ 
прикчик, ку никуэссь эйй кулна кукарямба баяс, ноэ эйй 

та̄ххтма о̄ллмэ юртченҍ сӣн ла̄ффьк элля сама пэрьмусс.
 -Ныдтҍ! Выйтант, еххта тӣнэнҍ ля̄йй кукарямба?- 

роа̄мм ӣннӭ кугкэхьт Та̄рьенч. -Коа̄ллэш, коа̄ллэш нызан, 
це̄ӆьк мыннӭ, па̄ка, манҍтэ со̄нн ли. Мунн е̄ллемь баесьт эмм 
уййнма кукарямба. Со̄нэсьт, пыйна, рӯппьсесь кэренч ли?

 Прикчик чофта мо̄джьтэнне рӯпсэнҍт я цӣӆькэ:
 -Мунн эмм тӣдҍ, мӣ ли мугка кукарямба. Мӣнэнҍ 

никуэссь эйй мӣгкъюввма.

 Чофта пэ̄чка Та̄рьенч выйтэ ла̄фькэсьт.
 -Мэ̄нн адтҍ, быдҍсувв нюччкэ эвтэс. Кукарямбаха мунн 

моа̄ст эмм моа̄ц.
 Альтмусс лоа̄фькэнҍ оччтэдэ не̄скемҍ та̄вьре ла̄фкэнч. 

Прикчик мо̄джьтэннӭ коаммерьт па̄ррнэтҍ.
 -Мунн та̄тче вуэссьтэ кукарямба,- цӣӆькэ Та̄рьенч. 

-Ноа мыннӭ быдт пэрьмусс та̄вяр, мугка, ко̄йн вуаяхч со̄нэнҍ 
коаннҍтэ на̄вьт ва̄рэсьт

 Прикчик луйххкьеннӭ муэййнэсьтэ.
 -Адтҍ мыйй тыйе коа̄ввнэпь тэнн, мэ̄нн тыйе быдт,- 

цӣӆькэ со̄нн я кадцэсьт ӣжесь пе̄льй тӯгкенҍ. -Адтҍ мыйй 
о̄дзлассьтэпь нушшнэ та̄вяр.

 Со̄нн ро̄дтӭй манҍтэ-ля̄ннч ышшьтэсьт удць рӯввьт 
граблятҍ я альтэнҍт сӣнэтҍ Та̄рьйне.

-Тэдта тыйе ше̄ххт?- кэ̄джель со̄нн. Та̄рьенч нимэнн эйй 
оа̄нтша выльшэхьт со̄н э̄л:

 -Тэнна ка̄вьн чӯдҍ профессрэдтӭ коаххчев граблягуэйм. 
А мыннӭ, ко̄ххт мунн тыйе ё цӣӆькэ, быдт эйй граблятҍ, а 
кукарямба. Элля шӣг вӯйхэллэ ве̄рхэмесь па̄ррнэтҍ!

 Прикчик сыйнӭ я цӣӆькэ:
 -Жа̄лль, мӣнэнҍ элля тэдт… ноа тэдт, мэ̄нн тоннӭ быдт. 

Кэ̄джель-ка со̄н ла̄фькэсьт, касьт мӣгэтҍ куаррма коа̄вьнэтҍ 
пэ̄ҏҏт субп тӯгкенҍ.

 -Со̄нн вӯлкэхьт мун куаррма коа̄вьнӭ ла̄ффка,- се̄ннтма 
цӣӆькэ Та̄рьенч О̄нҍне я Ца̄нҍне, куэссь сыйй выййтэнҍ 
ла̄фькэсьт е̄ттксэ. -Ноа тамьпе элля ниманҍтэ кукарямба, тэнн 
мунн те̄да вӯййкэсьт.

 Та̄рьенч эйй кугкь ля̄йй чоа̄пна, ноа тэсьт шэ аввта 
муэййнэнтэшкудӭ.

 -Вай, кукарямба – тэдт манҍтэнне кэ̄бп ли. Вӯллькэпь 
лыххцъе, соннӭ едтҍ тула я кэ̄джьлепь.

 Ца̄нӓ тӣдӭ, касьт я̄лл лыххцэй, соннӭ эйй тула лыххькэнҍ 
укол. Та̄рьенч чӯйель уккьсе, сыйе а̄вэдҍ укс лыххцэй 
вуэррьпэнҍ.

 -Мыннӭ быдт уййнэ лыххцэй,- цӣӆькэ Та̄рьенч. -Чофта 
шӯрр па̄йххк, чофта ло̄ссесь кэ̄бп.

 -Мэ̄нн, па̄ка, тала тэсса,- цӣӆькэ лыххцэй вуэррьпэнҍ я 
ёадтэхьт Тарья лыххцэй кабинет.

 Лыххцэй оарэ кырьйхэм туэль тӯгкенҍ. Та̄рьенч 
ва̄ннҍцэль вӯййкэсьт выльшхэ соннӭ, чильмэтҍ куҏҏчлэдтӭ я 
вӯзэхьт ню̄ххчемь.

 -Мӣ то̄нэнҍ шӣллкэнҍ?- кэ̄джель лыххцэй.
 Та̄рьенч аввта а̄вэдҍ ӣжесь чуввесь-алехь чильмэтҍ я 

пӣйхтэ ню̄ххчемь.

 -Пэ̄ла – мунн кэ̄бптувве кукарямбанэнҍ,- цӣӆькэ со̄нн. 
-Пугк роаӈӈьк сувв, я чальм ӣжя ныдтҍ э коа̄ххтсэллэв, куэссь 
мунн нагьрувна. Я мудта вуэр игкьса. А пассьпейв мунн кулсэ 
эмм вуэйсув маӈӈа тэсьт, куэссь по̄рре о̄ммп ка̄рь руччкесь 
гуталин я югке ма̄йт. Мунн по̄ра эмм нюэзельт, ноа по̄ррэм 
па̄ль мунн вуая поа̄хчнэ я лаффькуэдтӭ. Мунн то̄ӆӆькье, го, 
вай, мунэсьт кукарямба ли, тыйй лышшэ це̄ӆӆькэ мыннӭ, 
лыххцэй, со̄нн чофта па̄шшнэй ли?

Лыххцэй выльшэхьт Тарья э̄л, со̄н рӯппьсесь нӣрэ э̄л я 
цӣӆькэ:

 -Мунн юрта, то̄нн тӣррвса е̄нас па̄ррнэдтӭ лях. Я мунн 
роаввсэнне оаска – то̄нн ниманҍтэ кукарямбанҍ эгк кэ̄бпш.

Та̄рьенч роаввсэнне ро̄дтӭй лыххцэй суэесьт:
 -Ноа ли кэ̄бп, ко̄нн ныдтҍ кодчетҍ?
 -Элля,- цӣӆькэ лыххцэй, -мугка кэ̄бп элля. Ноа лиххч пэ 

мугка кэ̄бп, мунн оасска, то̄нн со̄н никуэссь эгк лийе кадцсэ.
 Та̄рьенч аввта чоа̄пэнҍт. Со̄нн лыгкэ коаммьремуж, 

проащщъедтмэнҍ лыххцъенҍ, я Ца̄нӓ ныдтҍшэ лыгкэ 
коаммьремуж, а О̄нӓ коаммэрьт. Сыйй выййтэнҍ я аввта 
ышшьтэнҍ я̄бпаш э̄л, ку вӯрьтэ сӣнэтҍ лыххцэй пэҏт луннҍ.

 Тэнн е̄тткас альн ля̄йй колмэтажнэ пэ̄ҏҏт. Куалмант 
этажесьт эххкан ля̄йй а̄в. Та̄рьенч вӯзэхьт па̄ррнэтҍ тэнн а̄в 
эххкан я цӣӆькэ:

 -Сада эмм тывь, куэссь кукарямба оччтадт тёллэ тэнн 
комнатасьт. Адтҍ мунн нюама паяс я выльшха.

 Тэсьт шэ Та̄рьенч нюамэ ча̄зь ко̄ллкэм турьп мӣлльтэ 
куалмант эташше. Эххкан райя нюамэ я ныдтҍ лоа̄ччклэнне 
суйпэнҍт я кадцсувэ эххканкуарва, маӈӈа кя̄сстэдэ кӣдэ альн 
я выльшэхьт комнатая.

 Комнатасьт о̄ррэнҍ кӯххт дама я соаррнэнҍ. Элля ло̄ссэ 
уййнэ ӣджьсант, ко̄ххт сыйй тыввенҍ, куэссь паемьбельт 
эххканкуэрьв скрудтҍ ыдӭ рӯппьсесь вӯпт вуэййв.

 -Мунн тоа̄ххтэ тӣдтӭ, ли элля тӣнэнҍ комнатасьт 
кукарямба?

 Дама сӯрркна вынньшэшкудтӭнҍ. Маӈӈа эфт дамая 
моа̄цэ кӣл ла̄йхх, я со̄нн кэ̄джель:

 -Элмсадтҍ мыннӭ, мун па̄рнням, мэ̄нн то̄нн о̄зах? Вай, 
манҍтэнне ва̄ррь на̄вьт, ку поа̄чкэ зоопаркэсьт?

 -Тэнн мыннӭ э ӣджсан та̄тсувэ тӣдтӭ,- мо̄джьтэнне 
цӣӆькэ Та̄рьенч.

 -Вай со̄нн нюамэ кроават вуэлла?- вынньшэшкудӭ 
ныммьп дама. Со̄нн коацкчат?

 -Мунн юрта , коа̄дцкчадт,- вуэсстэль Та̄рьенч. 

-куллтлассьтэ ӣжя, ко̄ххт тэдт пэӆтэс-налла куллай: кукарямба! 
Сост вуэйев лӣннчлэ пассьтлэсь па̄нь.

Дама нюччкьенҍ, кӯйкнэнҍ я стеннӭ пашшнэнҍ, 
няммсэнҍ. Та̄рьенч шӯрр тывэнҍ кӣче пыҏс комната я кя̄джя 
цӣӆькэ:

-Элля, жа̄лль ли, тэста э эйй апсь кукарямбанҍ. 
Проащщъегке, го мыйй тӣнэтҍ пя̄дцлэдтӭмҍ! Мунн ныдтҍ 
юррьтле, стуайй мыннӭ тыйе выльшхе, коаль пӯдэ рай ва̄ннҍцэ.

Э Та̄рьенч кӣрэсьт ча̄зь ва̄ллэм турьп мӣлльтэ валас.
-Тэдт чофта шӯрр пэ̄джь ли,- цӣӆькэ со̄нн О̄нҍне я 

Ца̄нҍне, -ноа тэнн ланӭсьт, кӯсстай, элля ниманҍтэ кукарямба. 
Выммьдуввенҍ моа̄ст!

Па̄ррнэ нюччккудтӭнҍ маӈас. Я куэссь е̄бешь ё чуэнче 
Тарья пэҏт терасса луннҍ, О̄нӓ, нӣйймэнҍ я̄бпшэсьт, маль эйй 
паджма манҍтэ-ля̄ннч удць е̄ллей, ку нюамэ чӯххкса мӣлльтэ, 
каввлма вӯнтсэнҍ.

-Эйе, мӣлкнесьт, ель пажь е̄ллей!- кугкэхьт Та̄рьенч.
Пугк ко̄лльмэсьт ышшьтэнҍ ма̄цса ю̄лькэ э̄л 

пэря уййнэм гуэйкэ со̄н. Е̄ллей ля̄йй чофта удцьха, 
суая со̄нэсьт лийенҍ руэнн я вӯӆӆькэнҍ гу рӯввьт.

-Манҍтэ со̄нн ли мо̄джесь!- тыве Ца̄нӓ. -Тыйй 
ебпе тӣдҍ, манҍтэ тэдт ли порода?

-Кӯсстай тэдт элля кыдтман-е̄ллей, цӣӆькэ О̄нӓ. -Э элля 
пэ̄шшк-е̄ллей,- цӣӆькэ Ца̄нӓ, -э элля бронзовик. А ко̄ххт мыннӭ 
та̄тахч тӣдтӭ, ко̄ххт со̄нн коаххчьювв!

Ка̄ссв Тарьясьт нё̄ллкэнҍ муэййнэмэнҍ:
-А мунн те̄да, ко̄ххт со̄нн коаххчьювв. Тэдт ли кукарямба.
-То̄нн оасках?- О̄нӓ ӣнэсьт куллэй ся̄гкнэмушш.
-Вай то̄нн юртах, мунн эмм томт кукарямба, куэссь со̄н 

уйнса. А то̄нн? То̄нн е̄ллемь баесьт уййнэхь мэ̄нн-не шуря 
кукарямба?

Та̄рьенч воа̄льтэ туарьйнэлле е̄ллей я выгэ со̄н суэйна 
э̄л, нике а̄йнханна эйй пажьче со̄н.

-Мунн коа̄ллэш, мун мӣлса кукарямба,- ла̄льнэлле 
цӣӆькэ со̄нн, -мунн тӣдтӭ, а̄йкалт лубэ маӈӈьдэннӭ мунн то̄н 

коа̄вна. Тыкквэн. Мунн тывяхт мудта па̄йххк: касьт мыйй 
лышшэ ебпь о̄дзма кукарямба, а со̄нн, коа̄шштадт, пай ля̄йй 
тэста, мун садькасьт. 

ТА̄РЬЕНЧ ЛЫХХК О̄ДТ СПОРТ-НА̄ЛЬ
Ке̄ссь каникула ле̄в кугкь, э тэдт ли шӣг. Ноа пашшегке 

пӯдэ пе̄ййв, куэссь э сыйй пӯдтӭнҍ, я О̄нӓ Ца̄нӓнҍ аввта 
ва̄ннҍцленҍ школая. Та̄рьенч э̄ввтла-налла са̄рнэ, соннӭ те̄дтэ 
те̄ввт школахта, я со̄нн оаскэ, со̄нн ю̄лльк эйй топц класса 
тэнн райя, вэсьтэ со̄нн эйй оаск, го со̄нн эйй вуэй эвтэс е̄лле 
тӣдҍханна, ко̄ххт кырьйхе соа̄нӭтҍ «ме̄рр кэ̄бп».

 -Ноа, муст никуэссь эллиннче ме̄рр кэ̄бп, тэль мыннӭ 
элля мэ̄нн пя̄дцлушшэ, го мунн эмм вуэй кырьйхе тэ̄йт соа̄гэтҍ. 
А го мыннӭ куэссь-не пуадт кэ̄бптуввэ ме̄рр кэ̄бэнҍ, танна 
ля̄ннч тэдт а̄ййк, куэссь мунн та̄тсува мага кырьйхе.

 -То̄нэсьт никуэссь эйй лӣннче ме̄рр кэ̄бп,- цӣӆькэ О̄нӓ.
 Э со̄нн ля̄йй вӯййк. Та̄рьенч е̄ннэ во̄тэдэ ме̄рэ мӣлльтэ 

эженӭсь-капитанэнҍ тэнн райя, вэсьтэ со̄нн шэнтэ негритянскэ 
цоа̄ррэнҍ, э эфт вуэр эйй те̄дта ме̄рр кэ̄б.

 Мудта вуэр Та̄рьенч нючкэ ӣжесь я̄бпаш альн ланна, 
вӯрьтэ О̄нӓ я Ца̄нӓ школа луннҍ я пыххтэль сӣнэтҍ моа̄ст я̄бпаш 
альн. О̄нӓ я Ца̄нӓ пай роа̄ммшэдтӭнҍ, сыйй ныдтҍ шоабшэнҍ 
выйе я̄бпаш альн, а ныдтҍ тоа̄ййв эйй по̄дтэль, куэссь па̄ррнэ 
моа̄цнэнҍ школасьт я̄бпаш альн!

 -Куллтласьт, Та̄рьенч, тоннӭ та̄рьм быдт мӣнэ гоаррэ 
пуэдтӭ я̄бпшэнҍ,- цӣӆькэ ко̄ххт-ля̄ннч О̄нӓ, куэссь сыйй Ца̄нӓнҍ 
вӣдженҍ моа̄ст кукесь перемена па̄ль поҏсэ.

 -Ныдтҍ, нючкэсьт школая,- цӣӆькэ Ца̄нӓ, -тэннгуэйкэ, го 
та̄рьм фрёкен Розенблюм аллк ла̄йххе лоа̄йхэтҍ пугк куллтлэй 
я лыххькэш па̄ррнэтҍ.

Фрёкен Розенблюм – ва̄птэк пуэресь дама – ля̄йй чофта 
чевкас акэшка, ноа пашшегке эфт вуэр пе̄ль ыгесьт по̄дтэль 
школая я пыххтэль лоа̄йххэть о̄ххпнуввъетҍ. Ноа эйй пугк 
па̄ррнэтҍ, эйй, пынь ӣммель! Лышшэ сама пэрьмусс паррнэтҍ, 

кугк пуэраст о̄ххпнуввенҍ. Лышшэ фрёкен Розенблюм вӯе 
це̄ӆӆькэ, ке па̄ррнэнҍ сама пэрьмусс ли куллтлэй, лыххькэш, 
со̄нн вэсьт ла̄йххмэдтӭ лоа̄йхетҍ лыгкэ зоа̄бэль испытания. 
Тэннгуэйкэ пугк па̄ррнэ тэнн ланӭсьт пэ̄лленҍ фрёкен 
Розенблюм эвтэсьт. Югке вуэр, куэссь сыйе пэҏтэсьт быдтэ 
ля̄йй уххцэ уркэтҍ, а сыйе та̄тсувэ а̄нҍсуввэ мэйне мудта 
сӣрэнҍ, чӯтӓ руэньсэсь я тыкквэнҍ, сӣн е̄ннҍ лубэ ажь пай 
соа̄ррнэнҍ:

 -Ель вуаййладтҍ фрёкен Розенблюм баяс!
 Э зоа̄бэль, ля̄йй чофта оккнэ пуэдтӭ моа̄ст ро̄дҍхэлетҍ 

я нӯра вӣльетҍ я вуэррьпнэтҍ тэнн пе̄йв, куэссь фрёкен 
Розенблюм лыгкэнҍт лоа̄йхэтҍ юэгькмуж, курас кӣдэ, – куэссь 
мудта па̄ррнэ пыххтлэнҍ пэ̄ҏҏьтэ эйй е̄ннэ тӣӈькэтҍ, конфетатҍ 
я поа̄ххк фуфайкатҍ! Тэдт э ли, поа̄ххк фуфайкатҍ! Тэннгуэйкэ 
го, фрёкен Розенблюм юге ва̄йваш па̄ррнэтҍ э оа̄ссэтҍ. Ноа 
я сама ва̄йваш па̄ррьшя нимэнн эйй ва̄льт, го эйй вуанч 
вуэсстлэ фрёкен Розенблюм вӯййкэсьт, е̄ннэ сантиметрэдтӭ 
ли вэҏстэсьт. Эйй, элля ниманҍтэ тыкквэнҍ, го пугк па̄ррнэ 
ланӭсьт я пай пэ̄лленҍ тэнн пуэресь дама эвтэсьт. Пэ̄лленҍ 
сыйй эйй лышшэ сост, ноа вя̄л со̄н кыйххтэмь вя̄рэсьт! Тӯйй 
ли тэсьт, фрёкен Розенблюм вӣсседҍ па̄ррнэтҍ я ме̄рредҍ сӣн 
роаӈьк тӣдтӭм гуэйкэ сама коашькэсь я нюэзесь, тэ̄йт, ке̄йт 
пэҏтэсьт едтҍ поҏта каллнэм райя. Пугк тэ̄йт па̄ррнэтҍ фрёкен 
Розенблюм па̄кэ югке пе̄йв ва̄ннҍце соннӭ пэ̄ҏҏьтэ я по̄ррэ 
тамьпе о̄ммп вя̄р ка̄р. Вуайй ло̄гкэ, тэдт эллиххче нюэссь, го 
ло̄гкэ вя̄рэсьт эллиххче ныдтҍ е̄ннэ манҍтэ-ля̄ннч пэре нюэзесь 
сӯрэм, ко̄нн нӣллэ элля вуаннче.

Я тэль пӯдэ тэдт шӯрр пе̄ййв, куэссь фрёкен Розенблюм 
пӯдэ школая. О̄ххпнуввэмтуйй пӯдэ а̄йка, мэ̄нн э̄ввтэль, 
пугк па̄ррнэ копчнэдтӭнҍ школа луннҍ, оаллкэнҍ. Оаллкэнҍ 
пыйенҍ шӯрр туэль, я туэль тӯгкенҍ цысстъеннӭ оарэ фрёкен 
Розенблюм. Кудтҍ бельт о̄ррэнҍ кӯххт се̄кретарь, ко̄йт соннӭ 
энҍтэнҍ ве̄ххькэнҍ, сыйй кырьйхэнҍ пугк, мэ̄нн быдтэ ля̄йй 
па̄ррнэ баяс: мэннверьт те̄ннҍтэв, ко̄ххт сыйй вуэсстлэв 
кэ̄жнэгэтҍ, нушшъедтэв ев оа̄ссэтҍ, ко̄ххт сыйй ӣжесь выгкэв 

школасьт, ле̄в евла сӣнэнҍ вӣльй я вуэррьпэнҍ, ке̄йт ныдтҍшэ 
быдт, оа̄ссэтҍ я пугк мудта поа̄йхкэтҍ, пугк кырьйхэнҍ, мэ̄нн 
фрёкен Розенблюм та̄тэ тӣдтӭ. Туэль альн со̄н эвдэсьт чуэнче 
ышшьтҍенч тя̄ӈкагуэйм, ышшьтҍенч ня̄ллксэгуэйм, а нымьп 
пе̄льт – фуфайка, сугк я улл коа̄дтӭ туххк.

-Па̄ррнэ, чуэннчлэгке эфт шэренганҍ!- кугкэхьт фрёкен 
Розенблюм. -Авьтма шеренгая чуэннчлев тэгк, ке̄сьт евла 
вӣльй я вуэррьпэнҍ: нымьп – тэгк, ке̄сьт пӣррсэсьт элля е̄на 
колм па̄ррнэдтӭ, куалмант – тэгк, ке̄сьт лев е̄на ко̄ллмэ.

 Фрёкен Розенблюм е̄на пугкэ шоабэшьт кунт, а тэдт 
ля̄йй шӣг, вӯййкэсьт, го тэгк, ке̄сьт пэҏтэсьт ле̄в удцьха, 
ва̄лтченҍ шӯрр ышшьтҍя ня̄льксэгуэйм.

 Я тэль оа̄лкхувэ кэ̄жнэгк. Ой-е, ко̄ххт кыррьтэнҍ па̄ррнэ! 
Тэдт, ке̄ эйй вуайя вуэсстлэ кэ̄жьнэгэтҍ, сыйе быдтэ ля̄йй 
чуэннчле о̄дт шэренгая, касьт сӣнэтҍ пугк уйнченҍ, – оккнушэм 
гуэйкэ, а маӈӈа сӣнэтҍ кӯдтлэнҍ ня̄ллксаххта, я сыйй по̄дтлэнҍ 
моа̄ст ӣжесь вӣльетҍ я вуэррьпнэтҍ курас кӣдэ.

 О̄нӓ я Ца̄нӓ о̄ххпнуввэнҍ пуэраст, я пашшегке Ца̄нӓсьт 
вуэйв альн бант кырьтӭ, тэннгуэйкэ го нӣйтэнч кырьтэ 
пэ̄ллмэсьт, а О̄нӓ, ку чуэнче со̄н тӯгкенҍ вя̄л чӯтӓ кӯйкэньт, 
куэссь фрёкен Розенблюм э̄ллтнэнтэ алльтла соннӭ. Я вӯййк 
тэнн па̄ль, куэссь пӯдэ а̄ййк соннӭ вуэсстлэ кэ̄жнэгэтҍ, 
шеренгасьт, касьт чӯннченҍ па̄ррнэ, ке̄сьт ев лий вӣльй я 
вуэррьпэнҍ, ка̄дэ кунт. Ке-ля̄ннч по̄гктэдэ эвтэс, карьнлегуэйм 
чӯххкэ а̄ввдэлэ ӣджясь. Э тэдт ля̄йй Та̄рьенч. Со̄нн лыгксэдтӭ 
поа̄гэ тэ̄йт, кугк чӯннченҍ ё туэль луннҍ, я коа̄ввэсьт фрёкен 
Розенблюм гоаррэ:

 -Проащщъегке, ноа мунн садамадта маӈӈнэ. Ко̄з 
мыннӭ чуэннчле? Мӣнэнҍ пӣррсэсьт евлий не̄льйемплоагкь 
па̄ррнэдтӭ, кэскэсьт сӣнэ ко̄ллмэмплоагкь па̄ррьшэнче нюэзесь 
вырькэгуэйм.

 Фрёкен Розенблюм эйй ӣӈӈьенне выльшэхьт нийта э̄л.
 -Чуэнч, касьт чуэнчах,- вуэсстэль со̄нн, -ноа мунн пэ̄ла, 

выххтэнне тоннӭ пуадт вя̄ӆӆтэдтэ тэ̄йт па̄ррнэтҍ, ке̄йт ли 
оккнэ.

 Се̄кретарь кырьйхэнҍ нэ̄м Та̄рьенч, маӈӈа со̄н вӣссьтэнҍ, 
нушшъядт эйй вя̄р. Ноа оччтэдэ, со̄нн тя̄ннт кӯтӭнҍ кило е̄на 
ва̄йваш па̄ррнэдтӭ.

 -Вя̄рр тоннӭ эллиннче,- кэ̄ррсэнне цӣӆькэ соннӭ фрёкен 
Розенблюм.

 -Ли вуэссь мудта вуэр!- кугкэхьт Та̄рьенч. -Адтҍ вя̄л 
ко̄ххт-не спроа̄ввдэдтэ лифчикягуэйм я фуфайкагуэйм, танна 
ля̄ннч куннт.

 Фрёкен Розенблюм эйй аллка со̄н куллтлэ. Со̄нн а̄ввдал 
букварь лэст лэст мӣлльтэ, о̄зэ ло̄сстамушша соа̄нӭтҍ Тарья 
гуэйкэ, кэ̄джьле сост, ко̄ххт сыйй кырьйхуввэв.

 -Куллтласьт-ка, нӣйтэнч,- цӣӆькэ со̄нн кя̄джя, -це̄ӆьк 
мыннӭ па̄ка, ко̄ххт кырьйхувв «ме̄рр кэ̄бп»?

 -Шӣг!- кугкэхьт Та̄рьенч. -М-и-э-р-к-э-п.
 -Фрёкен Розенблюм пэ̄джькэнне муэййнэсьтэ.
 -Букваресьт тэгка соа̄г ле̄в мудта-налла кырьйха,- 

поа̄ссъенне цӣӆькэ со̄нн.
 -Вай ныдтҍ,- во̄фьсе эйй ся̄гкна Та̄рьенч. -Мунн юррьтэ, 

тоннӭ тыкквэнҍ ля̄йй уййнэ, ко̄ххт мунн кырьйха тэнна са̄нҍ. 
М-и-э-р-к-э-п – мунн пай ныдтҍ кырьйха, я ними нюэссенҍ 
тэсьт эйй выййтма.

 -Кырьйхэгке со̄н вуэсстлэмуж кыррья,- па̄кэ Фрёкен 
Розенблюм я пэ̄джька ка̄свэнҍ роа̄ппьчей пэ̄кксмэтҍ.

 -Ныдтҍ, оа̄шшьтэй кырьйхэ, ко̄ххт мо̄джьтэнне мунн 
тэнн кырьйха. На̄дҍеда, мыйе пуадт вуаннче кырьйхэмь-на̄лль 
мун-налла.

 -Ну-э, нӣйта,- ю̄тҍкэ фрёкен Розенблюм ӣжесь кэ̄жьнэг, 
-а адтҍ це̄ӆьк мыннӭ, куэссь ёа̄ме Карл ХII?

 -Ой-е, не̄шшьпарь, со̄нн ныдтҍшэ ёа̄ме!- кугкэхьт 
Та̄рьенч. -Ныдтҍ, тэнн э быдтэ ля̄йй вӯррьтэ, со̄нн ё чофта 
кугкь шоа̄шкэльт э̄ллмант мӣлльтэ, а тэдт эйй пыххтэль 
шӣг я̄ллмушша. Ноа мунн оаска, го ю̄льк сост пай лиххченҍ 
коашшьк, со̄нн э та̄рьм лиххч мӣнэгуэйм.

 -Кырьйхэгке тэнна вуэсстлэг,- ӣӈӈ ӣнэнҍ па̄кэ фрёкен 
Розенблюм.

 -Ныдтҍ, ныдтҍ, па̄ка, кырьйхэгке,- вя̄л вуэр па̄кэ Та̄рьенч. 
-Мыннӭ эйй та̄тсув э̄ннтлэ тыйе лыгк лажь, ноа пашшегке вя̄л 
э тэль мэ̄нн: маӈӈа тэсьт ко̄ххт то̄нн лэ̄дзтэхь ю̄лькэтҍ, пукэ 
пэря ли юльсэ поа̄ххк керосин я коаммлэ вуэдтэмь сайя – 
ӣнцкэнче кэ̄бп гудэль эллий никуэссь.

 Фрёкен Розенблюм суйпэхьт вуэйв.
 -Мэ̄йт я̄бпшэсьт ма̄ннҍт па̄нҍ ле̄в вӯййк?- кэ̄джель 

вӯййксэннӭ со̄нн.
 -А то̄нн оассках, сӣнэнҍ ма̄ннҍт па̄нҍ ле̄в вӯййк?- 

ся̄гкнасста ва̄сьт кэ̄джель Та̄рьенч. -То̄нн ӣджь вуаях кэ̄джьле 
я̄бпшэсьт. Со̄нн тёллэ тамьпе чуэннч, а̄йт луннҍ,- цӣӆькэ 
Та̄рьенч я вӯзэхьт ӣжесь я̄бпаш э̄л, ко̄нн коҏст мӯрре.

 Маӈӈа Та̄рьенч руэнньсэнне сыйнэшкудӭ.
 -Ко̄ххт шӣг, го мунн со̄н воа̄лльтэ мӣлльтэ!- цӣӆькэ 

со̄нн. -А ныдтҍ то̄нн никуэссь э эгк те̄дче, манҍтэ со̄нэсьт ле̄в 
ма̄нньт па̄нҍ. Вӯййкэсьт са̄ррнэ, мунн тэнн баяс эмм тӣдҍ 
нимэнн. Э мыннӭ во̄фьсе тэнн баяс тӣдтӭ эйй та̄тсув.

Фрёкен Розенблюм ныдтҍ роа̄ппчей пэ̄ксмэтҍ, го ня̄лльм 
со̄нэсьт коа̄ввэсьт се̄ӈькэсь чӯййганҍ.

 -Кулханна!- сафькэсьт со̄нн се̄ннтма. -Кулханна э тэсьт 
пугк!

 -Ныдтҍ, мунн ныдтҍшэ юрта, го тэдт ли кулханна,- 
руэнньсэнне кадцэсьт Та̄рьенч. -Го мунн э эвтэсьт алка ныдтҍ 
шӣгктэнне вуэсстлэ, танна мунн оаска ва̄лта ула коа̄дтӭтҍ.

 -Кырьйхэгке э тэнн,- цӣӆькэ фрёкен Розенблюм.
 -Эйй тыйй мун ебпе вӯййкэсьт то̄ӆӆькья,- цӣӆькэ 

Та̄рьенч. -Мыннӭ, вӯййкэсьт це̄ӆӆькэ, мыннӭ ниманҍтэ коадта 
коа̄дтӭтҍ ыбэ, мунн эмм тэнн тоа̄ххтэ це̄ӆӆькэ. Ноа тыйй 
вуэййбэдтӭ кырьйхэ, мунн та̄та ва̄лльтэ шурьмусс ышшьтҍя 
карамелькагуэйм.

 -Мунн анта тоннӭ маӈьмусс кэ̄жнэг,- цӣӆькэ фрёкен 
Розенблюм, со̄н ӣнн эйй оа̄шшьтҍя ниманҍтэ пӯрь.

 -Аннҍтэ,- цӣӆькэ Та̄рьенч, -мыннӭ чофта ли мӣллэ 
мӣлльтэ тэдта о̄дт спорт-на̄лль: э̄ннтлэ ка̄ннҍц ка̄ннцсант 
кэ̄жнэгэтҍ.

-Куллтэль пассьтлэнне я юррьтэль вуэсстлэм райя,- 
цӣӆькэ фрёкен Розенблюм. -Пер я Поль ю̄гкэв кэскэсьт торт. 
Го Пер воа̄льтэнч ӣджясь ня̄льянт вуэзь тортэсьт, танна мӣ 
туаййт Поль?

-Ре̄дант чуэйвэсьт,- вуэсстэль Та̄рьенч. Со̄нн коа̄ввэсьт 
секретаретҍ. -Кырьйхэгке тэнн,- цӣӆькэ со̄нн кэ̄ррсэнне, -па̄ка, 
кырьйхэгке, го Полесьт аллк ре̄дтэ чуэйвэсьт.

 Ноа фрёкен Розенблюм ё кӣрркэнҍ юррьтле Тарья баяс.
 -Никуэссь вя̄л эмм уййнма мугка нюэзесь нийта!- 

цӣӆькэ со̄нн. -Удла чуэннчель тэ̄йт па̄ррнэтҍ, ке̄з ли оккнэ.
 Та̄рьенч ёадтэй ся̄ввтма па̄ррнэе шеренга гоаррэ, мэ̄нн-

ля̄ннч са̄ррнмэнҍ нюнҍ вуэлла:
 -Тэдт элля вӯййкэсьт! Мунн вуэсстлэ пугк кэ̄жнэгэтҍ.
 Мэ̄ннмэнҍ ла̄фьк мудта, со̄нн ескэ я коа̄ввэсьт фрёкен 

Розенблюм гоаррэ. Кӯсстэй, го соннӭ пӯдэ о̄дт юррт.
 -Проащщъегке,- цӣӆькэ Та̄рьенч, -ноа мунн вуаййлэххьтэ 

тыйе це̄ӆӆькэ ӣжян роаӈьк я пырр ранҍт. Елле ла̄шшкъюшшэ 
тэнн кырьйхэ,-лажэхьт со̄нн, коа̄ввсэмэнҍ се̄кретаретҍ. -Тӯйй 
элля тэсьт, го мунн та̄та ва̄лльтэ вя̄р, во̄фьсе руэппта ли, ноа 
быдахч, кырьй, касьт пугк кырьйхэбпе, лиххч сӣнэнҍ куннт.

 -Го то̄нн тэсьтханна эгк чуэннчель тоагэ, ко̄з мунн тоннӭ 
вӯзьхэ, го тоннӭ эллиннче оккнэ,- цӣӆькэ фрёкен Розенблюм, 
-танна пэ̄ла, э̄ххт нӣйтэнч са̄гк шӣг тряпъемуж.

 -Не̄шшьпарь нӣйта,- цӣӆькэ Та̄рьенч. -Ке ли со̄нн? 
Вӯзьхэгке мыннӭ со̄н, мунн вуая со̄н пя̄ллшэ! Елле вуаййлаххьтэ 
тэнн ныдтҍшэ кырьйхэ.

 Та̄рьенч чуэннчель тэ̄йт па̄ррнэ группайя, ке̄з ля̄йй 
па̄ххкма оккнушшэ. Па̄ррнэ группасьт кулленҍ ӣжесь нюэзельт. 
Е̄ннэ па̄ррнэдтӭ лыйхпсувнэнҍ я лӯйхкэнҍ, юррьтэнҍ тэнн баяс, 
мэ̄нн це̄ӆӆькэв сӣн ро̄дҍхэль, куэссь сыйй пуэдтӭв моа̄ст курас 
кӣдэ.

 Та̄рьенч выльшэхьт поа̄лльтэ со̄нэнҍ чуэннчей па̄ррнэтҍ, 
уйнэсьт сыйй пугк лӯйххкэв, я ӣджь кӯххт вуэр лыйхпсувэсьт. 
Маӈӈа со̄нн цӣӆькэ:

 -Тӣдтҍбэдтӭ мэ̄нн! Аллькэпь мыйй ӣжя лыххкэ тэнн о̄дт 

спорт я аллькэпь сӣррэ кэ̄жьнэгэгуэйм.
 Кулсэмэнҍ тэнн предложения па̄ррнэ садамадта 

я̄ллъенҍ, ноа сыйй ев то̄ӆӆькья, мэ̄нн Та̄рьенч та̄тэ це̄ӆӆькэ.
 -Лыххкэпь кӯххт шеренга,- цӣӆькэ Та̄рьенч. -Эфт 

шеренгая чуэннчлев тэгк, ке те̄дт, го Карл ХII ёа̄ме, а нымьп – 
тэгк, кугк вя̄л ев куллма со̄н я̄ммемь баяс.

  Ноа оччтэдэ тэдт, куэссь пугк па̄ррнэ тӣдтӭв – Карл ХII 
ёа̄ме, я ныммьп шеренга эйй выййтма.

  -Эйй, ныдтҍ эйй оа̄нӭхьт,- цӣӆькэ Та̄рьенч, -кӯххт 
шеренга пай быдт лыххкэ, мудта-налла эйй выйт ними. 
Кэ̄джьлэгке фрёкен Розенблюмэсьт, го мыннӭ ебпе оаскне.

 Та̄рьенч юррьтлувэ.
 -Ли, выйтант!- цӣӆькэ со̄нн кя̄джя. -Пугк саххпма шаран 

чуэннчлев эфт шеренгая.
 -А ке чуэннчал нымьп?- кэ̄джель удць нӣйта, ку эйй 

та̄ххта куллэ, со̄нн быдтэ ли саххпма шаран.
 -А нымьп мыйй пыйепь эйй саххпма шаранэтҍ,- цӣӆькэ 

Та̄рьенч.
 А тэнн па̄ль фрёкен Розенблюм удлэнне ю̄тҍкэ ӣжесь 

кэ̄жнэг, я ныдтҍ удлэнне манҍтэнне па̄ррьшя лубэ нӣйта элэлэ 
тӯллсэллмэнҍ кэ̄нньлэтҍ, э̄хтнэнҍ Тарья группая.

 -Адтҍ тыйй аллькбэдтӭ вуэсстлэ мун кэ̄жнэгэтҍ,- цӣӆькэ 
Та̄рьенч. -Адтҍ выльшхэпь пассьтлэнне тыйй ло̄гэтҍ ӣжянт 
кырьй.

  Та̄рьенч коа̄ввэсьт удць коашькэсь па̄ррьшэнче алехь 
коа̄дтҍянҍ.

 -Тэль то̄нн, це̄ӆьк мыннӭ ке̄ннъне, ке ёа̄ме.
 -Пуэресь фру Пэттэрсон.
 -Элля нюэссь,- кыйххтэль со̄н Та̄рьенч. -А вя̄л кэннъне 

эгк вуэй це̄ӆӆькэ?
  Ноа па̄ррьшя эйй те̄дта. Танна Та̄рьенч пые кӣдэтҍ 

рӯпрэнҍ, альтэнҍт ня̄ллма я мӣ ля̄йй вӣгкэ кугкэхьт:
 -Карл ХII!
 -Маӈӈа Та̄рьенч ка̄нҍц ка̄нҍцэсь мӣлльтэ кэ̄джель пугк 

па̄ррнэнҍ, тӣдтӭв сыйй ке̄ннъне, ке ёа̄ме. Я пугк вуэсстлэнҍ:

 -Пуэресь фру Петерсон я Карл ХII.
 -Мӣн кэ̄жнэгк манн ко̄з пэря, мэ̄нн вуэйе ля̄йй вӯррьтэ,- 

цӣӆькэ Та̄рьенч. - тыйе вя̄л эфт лышшэ лыгкя. Пер я Поль ю̄гкэв 
кэ̄сскэсь эфт торт, Пер пагкудӭ я никоххт эйй та̄т ӣджясь ва̄лльтэ 
куска – то̄ӆӆькьебпе, чоа̄ӈэ суххпа я ка̄дцк манҍтэ-ля̄ннч сухра – 
танна ке̄з пуадт эйй шоа̄лшэ ӣжесь я по̄ррэ пугк торт омпан?

 -Поль поарр!- кугкхэлэшкудтӭнҍ пугк па̄ррнэ эфтэсьт.
 -Ко̄ххт ли шӣг, куэссь пугк па̄ррнэ вэ̄зхэллэв ӣжесь шӣг 

те̄дэтҍ, ко̄ххт тыйй!- роа̄ммшэдэ Та̄рьенч. -Пуэраст о̄ххпнуввбэдтӭ 
э тыйе лӣннченҍ ла̄йх.

  Са̄ррнмэнҍ тэнн, Та̄рьенч о̄ййкэй кӣдэтҍ ка̄ӆтэтҍ, кӣзе 
тамьпе куэммьре тӣвт тя̄ӈкнедтӭ я юге па̄ррнэтҍ. Окромя тэнн, 
югкьенч воа̄льтэ шӯрр ышшьтҍя карамель ня̄ллксэтҍ, ко̄йт 
Та̄рьенч пыдтӭ лоа̄фкэсьт вӯлькэ альн.

 Ке̄ххьпсэнне вуайй ӣджьсант уййнэ, ко̄ххт роа̄ммшэдтӭнҍ 
па̄ррнэ, тэгк па̄ррнэ, ко̄йт быдтэ ля̄йй оккнушшэ. Куэссь 
фрёкен Розенблюм лӯппьте лоа̄йхэтҍ э̄ннтлэмуж, я пугк па̄ррнэ 
ва̄ннҍцленҍ моа̄ст, тэсьт оччтэдэ, го руэнньса нюччкэв тэгк 
па̄ррнэ, ко̄йт фрёкен Розенблюм та̄тэ се̄ввьтэ. Ноа пэ̄ҏрьтэ 
уййтэм райя, сыйй пугк чуэннчленҍ пырр Тарья!

 -Па̄ссьпе, па̄ссьпе, коа̄ллэш, Та̄рьенч!- ка̄нҍц ка̄нҍцэсь 
мӣлльтэ кугкхэлленҍ сыйй.

 -Тыйе элля масьт мыннӭ па̄ссьпушшэ,- вуэсстэль Та̄рьенч. 
-Ко̄ххт ке̄ххьпсэнне мыннӭ то̄йтэ пе̄ссэ коадта коа̄дтӭнҍ, ко̄йт 
мыннӭ та̄тэ нагкьхэ фрёкен Розенблюм! Тэль тэнн баяс елле 
вуаййлаххьтэ!

 ТА̄РЬЙНЕ ПӮДЭ КЫРРЬЙ
 Мэ̄ннӭнҍ пе̄йв, пӯдэ че̄ххч, а маӈӈа чефчесьт пӯдэ 

та̄лльв, кукесь кэ̄ллм, я коа̄шштэдэ, со̄нн никуэссь эйй пуд. 
О̄нҍне я Ца̄нҍне е̄ннэ по̄дтэль о̄ххпэ уркэтҍ ва̄лльтэмь гуэйкэ 
е̄ррма пугк уркэтҍ школа гуэйкэ, я югке пӣйвэнҍ сыйй пай чӯтӓ 
лоа̄тткнэннтӭнҍ я пай лоазя шэнтэньт ӣнцка мӣлльтэ. Фру 
Сеттергрен элькэ чофта пя̄дцлушшэ ӣжесь па̄рнэе тӣрвасвуд 
баяс – па̄ррнэ шэ̄ннҍтэнҍ кӯййкэ, ва̄нӓ по̄рэшкудтӭнь, я скрудтҍ 
куххтэ кэ̄бптуввенҍ корь кэ̄бэнҍ, я сӣнэтҍ кудтҍ не̄дтле пыйенҍ 
вуэдтӭмь сайя. Манҍтэ сыйй лиххченҍ пэ̄джь не̄дтэль Тарьяха, 
куэссь со̄нн эйй по̄дтэль сыйе югке пе̄йв я сӣн эххкан эвтэсьт 
лыгкэнҍт вэ̄зхэллмужэтҍ. Лыххцэй цэвьце Та̄рьйне суаӈнэ 
сӣн комнатая, пэ̄лэ, Та̄рьенч эйй та̄бхэххче корь. Та̄рьенч 
аннтэдэ тэнн цаввцмушша, ходтҍ э ло̄гэ, корь тэгк э̄ххт – кӯххт 
миллиард бацилл, ко̄йт со̄нн вӯе кадцсе тамьпе, сӣнэтҍ чофта 
ли ке̄ххьпесь мэ̄дзлэ кэнцэнҍ – тэнн тӯенҍ со̄нн вуэйе ля̄йй 
а̄нҍсуввэ пе̄ййвпоррэм па̄лесьт. Ноа лыххкэ вэ̄зхэллмужэтҍ 
эххкан эвтэсьт нике эйй цэвцча. Па̄ррнэ комната нымьп 
этажесьт ля̄йй, тэннгуэйкэ пӯдэ Та̄рьйне це̄ӈкхэ вэсьт эххкнэ 
лествец. О̄нӓ я Ца̄нӓ ле̄шшенҍ саесьт я вӯррьтэнҍ Тарья 
пуадтмуж, югке вуэр сыйй старъедтӭнҍ а̄ррьвдэ, манҍтэ-ноа̄ле 
со̄нн ыдт, го югке пе̄йв пай лыгкэ о̄дт оасскэтҍ: эфт пе̄йв со̄нн 
ля̄йй турьпчисстэм оасскэнҍ, нымьп вуэр тыввнэдтма ля̄йй 
роа̄ввкэнь, ля̄йй э са̄ннҍдэенҍ. Чуэннчмэнҍ лествец альн, 
сӣрэнҍт шӯрр спектаклетҍ, ӣджь о̄ххтэ вэ̄зхэлэ югке ролетҍ, 
вэ̄зхэлэ э акробатическэ номретҍ. Со̄нн чуэннчмэнҍ лествец 
альн пайенҍ суйпэнҍт ныдтҍ чофта я ныдтҍ тоаввсэнне, 
О̄нӓ я Ца̄нӓ чофта ря̄гнэннҍтэнҍ пэ̄ллмэнҍ, коа̄шштэдэнҍт 
лествец тэль-тэль ёарр. Ноа со̄нн эйй ёрна! Куэссь Та̄рьенч 
лӯпптэль концертэтҍ, со̄нн луэшштэдэнҍт лествецэсьт валас 
вӯйвэ анньтэмь гуэйкэ па̄ррнэтҍ вя̄л сыйнассьтэ. Югке пе̄йв 
со̄нн ланӭсьт во̄сстэль яблэкэтҍ, апельсинэтҍ, леденцэтҍ пугк 
тэнн пыенҍт ко̄рбэнче. Маӈӈа господин Нильсон нюамэ тэ̄йн 
ко̄рбанҍ эхкан луз, О̄нӓ а̄ввдэлэ эххкан я воа̄ллтэль тӯммшэтҍ, 

косницатҍ. Эйй эфт вуэр господин Нильсон пыххтэль па̄ррнэтҍ 
э кырьетҍ Тарьясьт, ноа тэдт выйтэ лышшэ танна, куэссь 
со̄нн ля̄йй а̄нҍсуввма я эйй вуаййма пуэдтӭ ӣджь. А̄рркъенне 
Та̄рьенч выгэнҍт пугк о̄ммп пӣйвэтҍ лествец альн па̄ррнэе 
эххкан эвтэсьт. Мудта вуэр со̄нн нюнӭсь пыенҍт эхкан стеклая я 
оа̄лкхэлэ югке-налла вэ̄зхэллэ кассв, со̄нн кугкхэлэ че̄д стекла, 
го воа̄лмаш ли па̄гке пугк ӣжесь коалль тяӈкае вуэсста, э сыйй 
ев вуанч сыйнэханна кӣххче, я ныдтҍ тӣшшьенне лыгкэ, сыйй 
ев вуаййма кӣҏҏшэ я сыйнэнҍ мӣ ля̄йй са̄ммэ. О̄нӓ я Ца̄нӓ 
сыйнэнҍ кэ̄нньле райя я маль ев ёрна ӣжесь сэенҍ валас.

 Пӯдэ пе̄ййв па̄ррнэ спроа̄ввдэдтӭнҍ, я сыйе э̄ннҍтэнҍ 
чуэннчлэ. Ноа ко̄ххт сыйй лийенҍ кӯййкэ я коашькэсь! Та̄рьенч 
оарэ сӣнэгуэйм кухнясьт авьтма пӣйвэнҍ эфт пе̄йв, маӈӈа 
тэсьт, куэссь сыйй пэ̄ййнэнҍ ле̄шшмэнҍ. О̄нӓ я Ца̄нӓ по̄рренҍ 
удт. Вӯййкса це̄ӆӆькэ, сыйй кӣххчленҍ по̄ррэ удт, тӯйй ля̄йй 
вофьсе нюэссь. Сӣн е̄ннҍ чофта лоа̄тткэнҍ кӣххче, ко̄ххт сыйй 
оаррэв я выгнэв пасьтмэгуэйм ка̄рь мӣлльтэ.

 -Ва̄лльтэ я по̄ррэ, мугка шӣг уххт ли.- соа̄рнхэлэ со̄нн 
па̄ррнэтҍ.

 -Ца̄нӓ, по̄слэхманнӭй ля̄йй тэль роаӈкэсьт удт пасьтмэнҍ, 
ноа то̄ӆӆькэй, го элля вӣгк нӣлсэ эфт чалма, я элькэ лыххкэ 
удтэсьт чӯххксадтҍ.

 -Мэ̄йт мыннӭ быдт по̄ррэ тэнна удт?- кэ̄джель со̄нн 
лӯйххкэм ӣнэнҍ.



233

 -Ко̄ххт то̄нн вуаях аннҍтэ мугка мӣлхэмь кэ̄жнэгэтҍ.- 
цӣӆькэ Та̄рьенч. -Ныдтҍ вуайй то̄ӆӆькье, тоннӭ быдт по̄ррэ 
мугка шӣг удт. А го то̄нн эгк альк по̄ррэ мугка шӣг удт, то̄нн 
эгк вуанч шэ̄ннтэ шӯрр я тоавас нийтанҍ. А эгк шэнт шӯрр 
я тоавас, танна то̄нн эгк вуанч ӣжянт па̄ррнэтҍ, куэссь сыйй 
то̄нэсьт лӣннченҍ, па̄ххкэ по̄ррэ мугка шӣг удт. Эйй, Ца̄нӓ, 
ныдтҍ тӯйй эвтэсьт эйй вӯльк! Аллькэв пугк па̄ррнэ ныдтҍ 
юррьтэ, ко̄ххт то̄нн, танна удтпоррэй мӣн ланӭсьт вуэйев 
пэ̄ййнэ!

 О̄нӓ я Ца̄нӓ, поа̄хчнэннмэнҍ, коале-ко̄ххт кӯтӭ пасьтма 
по̄рренҍ. Та̄рьенч пассьтлэнне кӣче сӣнэ э̄л.

 -Куэссьне, мунн на̄дҍеда, тыйй пашшегке поабпхэбпе 
ме̄р э̄л,- юттҍке Та̄рьенч, суйпэнҍт стула альн. -Тэннгуэйкэ 
тыйе быдт удла о̄ххпнуввэ по̄ррэ ко̄ххт быдт. Мушта, куэссь 
мунн ёдтлэ ме̄рэ мӣлльтэ эженан ка̄рьпэнҍ, мӣнэнҍ выйтэ 
мугка тӯйй: матрос Фридольф эфт мо̄джесь ӣнцка эйй вуайя 
по̄ррэ е̄на кыджемь ка̄рре уххтэ. Аджя маль мӣлэсьт эйй 
выййта, пя̄дцлушшмэнҍ тэнн баяс, го Фридольф во̄фьсе эйй 
аллка по̄ррэ. «Коа̄ллэш Фридольф», цӣӆькэ со̄нн кэ̄нньлэгуэм 
ӣнэсьт, «пэ̄ла, то̄нн кэ̄бптуввехь ло̄ссесь кэ̄бэнҍ, ле̄жэсьт та̄рьм 
ӣжянт саесьт, вуэӈэсьт я оа̄лкэхьт по̄ррэ, ко̄ххт ли пыййма 
оалмоллмэтҍ. Мунн пыдта тоннӭ эфт лоадд, вай, со̄нн ве̄кахт».

 -Эйй лоадд, а лоа̄ддв,- вӯййкэй Ца̄нӓ.

-Фридольф коаммэль кроавэтҍ э̄л,- ю̄тҍкэ Та̄рьенч ӣжесь 
моа̄ййнас, -соннӭ ӣджь пэльтэ ӣжесь кэ̄бэсьт, я пай юрьтэ, мӣ 
ли тэдт кэ̄бэтҍ эпидемия, ку со̄н ко̄ссэль, э со̄нн эйй вуайя 
по̄ррэ е̄на кыджемь карре уххтэ. Со̄нн ле̄жэ саесьт я эйй те̄дта 
кя̄сс эйй е̄кьна райя, тэсьт тэнн вӯррэ суаӈэ аджя я энҍтэ лоа̄дв. 
Тэдт ля̄йй нюэзесь лоа̄ддв, я кӯсстэй, со̄нн ля̄йй чофта нюэзесь, 
ноа лыгкэ пуэраст, тэсьт нимэнн эгк це̄ӆьк. Ко̄ххт лышшэ 
Фридольф нӣлэсьт авьтма пасьтэм, со̄нэсьт ня̄льмэсьт вылей 
ми-ля̄ннч гу то̄лл, э со̄нн ря̄гкудӭ ныдтҍ ӣннҍенне, го мӣн 
«Нюччкэй» суйпэнҍт нюнӭсьт маӈь райя, а Фридольф ря̄гант 
кулленҍ, пугк ка̄репь кугк лийенҍ выдтлоагкь ме̄рр мӣль 
кэскэсьт. Кок вя̄л эйй кӣрркнэ ко̄ппче туэль альн оа̄ссьтэтҍ 
маӈӈа иӣнцэсьпоррмэсьт, куэссь каюткомпанияя шуркэ 
Фридольф ӣнэнҍ гу не̄лльк на̄ввьт. Со̄нн вуэлльктувэ туалла я 
элькэ кэ̄ннцэ удт ка̄рь ка̄рь мӣлльтэ, ноа маӈӈа выдтэмплоагант 
ка̄рре со̄нн вя̄л ю̄тҍкэ ря̄гкэ. А уххт ё пӯдэ, я танна кока эйй 
кӯдтъя мэ̄нн лыххкэ, ко̄ххт вуаллктэллэ со̄н а̄в ня̄ллма кэ̄ллм 
кыпптма картошка. Ко̄ххт лышшэ со̄нн ескэ вуаллктэллэ, 
Фридольф э̄ннтэль мугка ря̄гант, кок то̄ӆӆькэй: ко̄ххт эйй 
альк со̄н портэ картошканҍ, танна со̄нн поарр э со̄н ӣжесь. Ноа 
кухнясьт пугквесь ля̄йй э̄ххт чӯдтҍ кыджемьплоагкь ню̄ццк 
картошкэдтӭ, я танна кок вӯлькэ луйххкэсьт ве̄ххьквуд о̄дзэ, 
со̄нн вуэллькэдь соннӭ маӈьмуз, лоа̄ччклэсь нюччкьемужэнҍ 
муйхкэхьт кают-компаниясьт я коа̄ххтэль ӣжесь мӣлльтэ укс. 
А мыйй пугк чуэнчемь ка̄репь шальт альн я кӣчемь Фридольф 
э̄л че̄д иллюминатор. Со̄нн выннешьт, гу ня̄ллкма ранҍт 
ниммэй удцьхэнч я кя̄джя приммдэдэ нӣллэ ле̄ййп ко̄рба, а 
маӈӈа по̄рэ кувшин я выдтэмплоагкь курас ка̄рре. Э тэдт эйй 
вуаййма каллхэ со̄н. Танна со̄нн нюамэ туэль э̄л, чуэннчель 
пувлэ э̄л я оа̄лкэхьт ка̄ццькэ лувтэтҍ, я ныдтҍ выххтэнне я 
вышшлэнне, лоа̄ст кыррьтэнҍ югке гоаррэ, со̄нн по̄рэ туэль 
ныдтҍ шӣгктэнне гу спаржа сӯйн. Кӯсстэй Фридольф кулэ, 
гудэль туэль выббл пэря ля̄йй, ня̄ллкса мэ̄нн сама ня̄лькэсь 
бутерброд, манҍтэ соннӭ по̄дтэль по̄ррэ парна па̄лесьт. Тэсьт 
аджя то̄ӆӆькэй, Фридольф во̄фьсе лыххцъювэ ӣжесь шӯрр 

кэ̄бэсьт, суаӈэ соннӭ я цӣӆькэ: «Ва̄льт ӣжянт кӣдтэ, матрос, 
кӣҏҏшэль сада, пэ̄йель кӯххт час ля̄ннч пе̄ййв по̄ррэм па̄лль, 
тоннӭ аннҍтэтҍ шагь вуэннч кусськ я пюре». «Шӣг, капитан, 
мунн старъедса», вуэсстэль Фридольф, чистэ ня̄льм, я со̄н 
чильмэнҍ не̄лльк вуаӆкант. «Лышшэ аннҍтэ мыннӭ, капитан, 
е̄кесьпоррмуж маӈӈа тэнна по̄ррмужэсьт по̄ррэ?»

 Та̄рьенч нигклэдтӭ вуэйв поаннь чалма выльшэхьт О̄нӓ 
я Ца̄нӓ э̄л я сӣн карэ удтэнҍ.

 -А тыйй куэссь-не, юрта, побпхэбпе ка̄репь э̄л, я тамьпе 
тӣнэтҍ се̄вьтэтҍ по̄ррэм-на̄лль гуэйкэ.

 Тэнн минута па̄ль рай Сеттергреновэ пэҏт мэ̄нэ кырьетҍ 
кӯннҍтэй. Со̄нн уйнэсьт эххкнэсьт Тарья я лэ̄ӈӈькэй со̄н:

-Та̄рьенч Кукесьсуххк, тоннӭ кыррьй!
 Та̄рьенч ныдтҍ тыввьлувэ, маль эйй ёа̄рра стуласьт.
 -Кыррьй?! Мыннӭ? Коа̄бэль зыррьй, э… мунн та̄та 

це̄ӆӆькэ, зоа̄бэль кыррьй…? Вӯзьхэгке мыннӭ выххта, мунн 
эмм вуэй тэз оасскэ.

  Тэдт э ля̄йй зоа̄бэль 
кыррьенҍ, кыррьй е̄нас югке 
тыкквэнҍ маркагуэйм.

 -Ло̄г пэря то̄нн, О̄нӓ, 
то̄нн ё те̄дэтҍ тӣдтӭй лях,- 
цӣӆькэ Та̄рьенч.

  Я О̄нӓ ло̄гэ:
 «Мун коа̄ллэш Та̄рьенч! 

Ко̄ххт тэдт зоа̄бэль кыррьй 
пуадт кӣдтэ, тэннханна ёадҍ по̄рта я вӯрьт «Нюччкэй». Мунн 
пуада то̄н гоаррэ я уййта то̄н ӣджьсан Руэньсе. Тоннӭ быдт шэ 
уйнсе ланҍ, касьт я̄лл то̄нн аджь я шэнтэ тамьпе мугка тоавас 
цоа̄ррэнҍ. Мӣнэнҍ э зоа̄бэль чофта руэнньсэнне е̄лльювв, я, 
мунн на̄дҍеда тэдт ланнҍ ме̄ллт тоннӭ. О̄ллмэ, мун кӣдэвулленҍ 
пэре чофта та̄ххтэв уйнсе принцесса Тарья, ко̄нн баяс сыйй 
е̄ннэ кулленҍ. Я мӣ тэсьт ли е̄ннэ са̄ррнэ. Копчнэд воа̄ррэ, 
то̄нн ёадтъяхь мунэнҍ, ныдтҍ ли мун цоа̄р я ажь та̄ххтмушш. 
То̄нн пуэресь аджь вӯлкхалл тоннӭ роавас нӣсслэмуж я сама 
ла̄льлэсь тӣррвудэтҍ.

Цоа̄рр Эфроим I. Кукесьсуххк, выгкэй Руэньсэсь.»
Куэссь О̄нӓ лӯпьтэ ло̄гкэ кырьй, кухнясьт юэвэхьт, я̄мма 

юэв шэнтэ.

ТА̄РЬЕНЧ АВВТА ЁАДТСАЛЛ МЕ̄РР КА̄РЬПЭНҌ
Эфт мо̄джесь ӣнцэ га̄внэ суаӈэ «Нюччкэй», ныдтҍ хе̄брха 

югке эввьн флагэгуэйм я вымпелэгуэйм. Ланҍ духовой оркестр 
чуэннчель рынтэсьт я ӣннҍенне сӣрргудӭ тӣрвхэмь ла̄вл. Я 
пугк ланҍ е̄ллей копчнэдтӭнҍ рыннта, уййнэ, ко̄ххт Та̄рьенч 
уййнладт эженӭсь, цоа̄рэнҍ Эфроимэнҍ I. Кукесьсуххк. Снимъей 
чуэнче воа̄лмаш снимъе авьтма минутатҍ уййнлэдтмэнҍ.

Та̄рьенч нючкэ эфт саесьт, ка̄дха кӣҏҏшэмвуд, я вя̄л ев 
кӣрркна трап лӯшшьтэ, ко̄ххт капитан Кукесьсуххк я Та̄рьенч 
роа̄мм ӣнэгуэйм вуэлльктуввенҍ ка̄нҍц ка̄ннцась вуэсста. 
Роа̄ммгуадта капитан эйй эфт вуэр вуаллктэлэ ӣжесь нӣйт 
паяс. Ноа Та̄рьенч роа̄ммшэдэ эйй ва̄нӓ аджедӭсь, ныдтҍшэ 
Та̄рьенч эйй э̄ххьтэшьт вуэллькэдҍ ажесь паяс. Се̄нтэнҍт э̄ххт 
снимъенҍ, со̄нн эйй вуайя коа̄ввнэ шӣххтлэсь сай, касьт снимъе 
мугка тыкквэнҍ уййнлэдтмуж, – аджь я нӣййт вуайхэллэв 
ка̄нҍц ка̄нҍцэсь пайенҍ.

О̄нӓ я Ца̄нӓ ныдтҍшэ э̄ллтнэнҍ Тарья аджя тӣрвхэдтэ, 
а капитан Кукесьсуххк чофта тыве, ко̄ххт па̄рнь ле̄в кӯййкэ 
я коашькэсь. Тэдт ля̄йй авьтма выййтмушш па̄ррнэтҍ маӈӈа 
кэ̄бэсьт е̄ттксэ.

Та̄рьйне быдтэ ля̄йй тӣрвхэдтэм гуэйкэ пэ̄ййнэ аджясь 
палуба э̄л Фридольфэнҍ я пугк матросэгуэйм, со̄н тӯллъя 
коа̄нҍцегуэйм. О̄нӓ я Ца̄нӓ вуэ̄ллькэнҍ эфтэсьт со̄нэнҍ. Мугка 
ка̄репь альн, пуадтма кукесь ва̄рэсьт, ли мэ̄нн э̄л выльшхэ. Э 
О̄нӓ Ца̄нӓнҍ куххтэ кӣххьченҍ пугк пырс эле лӯшшьтэ нимэнн 
тыкквэнҍ поа̄йххкэнҍ. Сыйй о̄дзенҍ команда кэскэсьт Агафон 
я Теодор, ноа сыйй ев лий, я Та̄рьенч цӣӆькэ, близнецы, тула 
кырьйхуввенҍ рыннта.

Та̄рьенч ныдтҍ роаввсэнне ассктэлэ матросэтҍ я ра̄пче 
сӣнэтҍ ныдтҍ, е̄ҏҏьт та̄хт куллъенҍ. А маӈӈа со̄нн ыштэтҍ 

капитан ӣджясь вӯлькэ э̄л я кӯннҍтгудӭ со̄н, по̄гктэдтмэнҍ че̄д 
о̄ллмэ тугк, раст пугк ланҍ, моа̄ст, ӣжесь пэ̄ҏҏьтэ. О̄нӓ я Ца̄нӓ 
кӣдт кӣдтэ воа̄ннҍценҍ Тарья мӣлльтэ.

 -Тӣррв цоа̄рр Эфроим!- кугкхэлэ туххк, я пугк 
то̄ӆӆькьенҍ, тэдт ли ланҍ ӣстория шӯрр пе̄ййв.

 Мэ̄нэ мэ̄нн-ля̄ннч ве̄рьт чассэ, капитан Кукесьсуххк ё 
ле̄жэ саесьт я вӯдӭ ло̄ссесь нагкрэнҍ, со̄нн ныдтҍ ко̄ҏсэ, пугк 
пэ̄ҏрт кырьтэ. А кухнясьт Та̄рьенч, О̄нӓ я Ца̄нӓ о̄ррэнҍ пырр 
туэль, касьт вя̄л ев лий ко̄ппчма е̄кесьпоррмуж пе̄ррк куськ. 
О̄нӓ я Ца̄нӓ ӣнха юррьтлуввма. Мэ̄нн баяс сыйй юррьтэнҍ? Ца̄нӓ 
юрьтэ тэнн баяс, го шӣгктэнне вӣссьтэ пугк, кӯсстъешкуадт – 
эвтэс е̄лле элля мэ̄нн лыххкэ. А О̄нӓ старъедэ мушштъе, ли 
элля мӣ э̄ллмантэсьт манҍтэ пӯррь, ныдтҍ э нимэнн эйй вуайя 
коа̄ввнэ. «Я̄лл – сама пуссьт сайй ли»,- юрьтэ со̄нн.

 Та̄рьенч кулэ ӣжесь пэре пуэраст. Со̄нн сӣрэ господинэнҍ 
Нильсонэнҍ, ку мӣлкнесьт воа̄ннҍце кэскэсьт коа̄ре, 
пашшнэннтэ О̄нҍне я Ца̄нҍне, касьт нюррк, касьт пляссай я 
эйй вуэмшэллма мӣ со̄н коа̄нҍцетҍ эллий мӣлэ мӣлльтэ.

-Ко̄ххт ли шӣг о̄дтсэ копчнадтэ ме̄рр воа̄ррэ!- кугкехэьт 
со̄нн. -О̄дтсэ оччтэдтэ ме̄р альн, ва̄лтэсьт!

О̄нӓ я Ца̄нӓ пэ̄джькэнне вӯйнсэнҍ.
-Эйе, ко̄ххт мыннӭ эйй кӣҏшэхьт уййнэ ланҍ Руэнясь. 

Выльшхэгке ӣджьсант, югке пе̄ййв вӯннтас альн ле̄шшэ я 
шурьмусс ю̄лльк це̄пенҍ кӣххчле, поа̄кас элля ча̄дзь тэнн 
мо̄джьтамусс алехь ме̄рэсьт, я выльшхэллэ югке гоаррэ, я 
а̄йкэсьт а̄ййка ня̄льм а̄ввдэллэ, коз кэдчнэхченҍ тоагэ кӣрркна-
кӣрркна банан.

О̄нӓ я Ца̄нӓ вӯййнсэнҍ.
-Юрта, негретянскэ па̄рнэгуэйм сӣррэ ныдтҍшэ 

руэнньсэнне ли.
О̄нӓ я Ца̄нӓ о̄дтсэ вӯййнсэнҍ.
-Мэ̄йт тыйй пай вӯййнсэбпе? Ебпе шоабэшьт негретянскэ 

па̄рнэтҍ?
-Шоабшэбпь,- цӣӆькэ О̄нӓ,  -ноа мыйй юррьтэпь тэнн 

баяс, го то̄нн вай эгк выхтэннэ тӣге моа̄цах.

-Ныдтҍ э ли,- роамэсьт туаррьель Та̄рьенч. -Ноа тэсьт 
элля ниманҍтэ тоасськ. Юрта, Руэньсэсьт ля̄ннч чофта 
руэнньсэнне.

Ца̄нӓ пэ̄джькэнне выльшехт Тарья э̄л.
-О Та̄рьенч, куэссь то̄нн моа̄цах?
-Ну-э, тэнн мунн эмм тӣд. Юрта, ро̄стэпяййва, ноа тэдт 

элля вӯййкэсьт.
Ца̄нӓ вуакэшькудӭ.
-Ке те̄дт,- ю̄тҍкэ Та̄рьенч,- вуайй выййтэ, Руэньсэсьт 

ныдтҍ ля̄ннч шӣг, го во̄фьсе эйй та̄тсув ма̄ххьце пэ̄ҏҏьтэ. Хоп, 
хоп!- ре̄гкгудӭ Та̄рьенч я о̄дтсэ лыгкэ эйй е̄ннэ пляссьемҍ 
лоа̄фькэтҍ. -Лӣнчле негритянскэ принцессанҍ – тэдт во̄фьсе 
элля нюэзесь лыххк нӣйта гуэйкэ, ке эйй ва̄нц школая.

О̄нӓ я Ца̄нӓ чальм мэнн-ля̄ннч эйй оаськнэлле 
пыӆӆькэшкуэдтӭнҍ. Я скрудтҍ Ца̄нӓ эйй кӣҏшма, со̄нн кэдчехт 
вуэйв кӣдэ э̄л я ӣннҍенне лӯйхкэшкудӭ.

-Ноа куэссь пук юрртле ко̄ххт быдт, танна мунн 
пашшегкэ юрта, го эмм кӯдтэ тамьмэ агас,- цӣӆькэ Та̄рьенч. 
-Мыннӭ, коаштадт, го е̄менҍт я̄ллмушш кя̄джя тоасськэнҍ 
вырр, я эфт мо̄джесь пе̄ййв мунн ця̄ӆка тыйе: «О̄нӓ я Ца̄нӓ, 
ко̄ххт юррьтбэдтӭ, пӯдэ па̄лль ма̄ххьце?»

-Ой-е, ко̄ххт мыйй аллькэпь роа̄ммшэдтэ, куэссь то̄нн 
кырьйхэсстах мыйе тэн!- кугкэхьт О̄нӓ.

-Кырьйхэста?- кэ̄же Та̄рьенч. -Тыйй кулхэм ле̄бпе? Эмм 
юрьт кырьйхэ, а лышшэ ця̄ӆка тыйе: «О̄нӓ я Ца̄нӓ, мыйе пӯдэ 
па̄лль пэ̄ҏҏьтэ выййле».

Ца̄нӓ паентҍ вуэйв я выльшехт Тарья э̄л, а О̄нӓ кэ̄джель:
-Мэнн то̄нн тэйна та̄тах це̄ӆӆькэ?
 -Мэ̄нн мунн та̄та це̄ӆӆькэ? Тыйй мэ̄йт, ебпе аллка 

то̄ӆӆькье шведскэ кӣл? Вай мунн вуаййлэххьтэ тыйе це̄ӆӆькэ, 
мыйй эфтэсьт ёадтъепь Руэньсе? Вӯййкэсьт са̄рна, мунн 
юррьтэ, тыйе цӣӆькэ тэнн баяс.

 О̄нӓ я Ца̄нӓ нюччкьенҍ сайсесь. Сыйй элэлэ вӯйенҍ 
вӯйнсе э ев вуаййма поа̄ввшэ са̄нҍ. Ноа кя̄джя О̄нӓ пашшегке 
цӣӆькэ:

 -Я мэ̄нн то̄нн ша̄ӆьштах, аджя я я̄нна агкь пай, никуэссь 
мӣнэтҍ ев лӯшьт.

 -А тэль э элля ныдтҍ!- цӣӆькэ Та̄рьенч. -Мунн ё 
соа̄ррндэдтӭ тэнн баяс то̄н ӣннӭнҍ.

 Аввта кухнясьт пугк ӣнхувэ, я мэ̄нэ алльт выдт 
секунндэдтӭ. А маӈӈа ёадтъенҍ кӯххт тоавас оввлмуж – тэтд 
лийенҍ О̄нӓ я Ца̄нӓ кугкхэлленҍ роа̄мэсьт. Господин Нильсон, 
ку оарэ туэль альн я кӣххчель моа̄шшэ ӣжесь шля̄п вӯенҍ, 
тыффкма выльшэдтҍ па̄ррнэ э̄л. Вя̄л чӯтӓ со̄н воа̄льтэ тыкквэнҍ, 
куэссь уйнэсьт, ко̄ххт Та̄рьенч, О̄нӓ я Ца̄нӓ воа̄ллтэдтӭнҍ 
кӣдт кӣдтэ я приммдэдтӭнҍ нюччкэ пырр туэль. Сыйй ныдтҍ 
нюччкэнҍ я кугкхэллень, лоа̄гэсьт кэдче лю̄стра. Господин 
Нильсон эйй кугкь юрта, вуэллькэдҍ эххкнэ ныйп я ныдтҍшэ 
приммдэдэ пля̄ссъе.

 -Ли тэдт зоа̄бэль, зоа̄бэль вӯййк?- цӣӆькэ О̄нӓ, куэссь 
пугк сыйй сада а̄йтнэнҍ я ышшьтэнҍ шаллта цӯллнэсьт пугк 
са̄ррнэм гуэйкэ.

 Та̄рьенч вуэллькэдҍ вуэсста.

 Ныдтҍ, тэдт э зоа̄бэль ля̄йй вӯййк. О̄нӓ я Ца̄нӓ ка̄репь 
альн ёадтъев эфтэсьт Руэньсайя. Танна пугк агка, фру 
Сеттергрен то̄ммтас, нюаммэв сыйе я оа̄лкхэв сыввэ:

 -Юррьтэпь тэдт элля зоа̄бэль! Эгк вуэй то̄нн лӯшшьтэ 
ӣжянт па̄ррнэтҍ тэнн кукас, манҍтэ ля̄ннч Соа̄ввьй ме̄рре. Вя̄л 
Тарьянҍ Кукесьсуххк! Ебпь, никуэссь ебпь оаск.

 Ноа фру Сеттергрен сыйе ця̄ӆӆьк:
 -А мэ̄йт мыннӭ тэнн эле лыххкэ? Па̄ррнэ вӯйххтэнҍ корь 

кэб, э лыххцэй цӣӆькэ, сыйе быдт вуайхэ климат. Тарья мунн 
тула ё те̄да, пугк тэнн а̄йкэсьт со̄нн эйй лыххка нимэнн мугка, 
мӣ ля̄йй вредтшэ, пыххьтэ нюэзь О̄нҍне я Ца̄нҍне. Эйй, нике 
эйй альк пэря сӣнэтҍ пя̄дцлушшэ, мэ̄нн Та̄рьенч, – тэль ли мун 
юррт.

 -Мэ̄йт то̄нн! Ко̄ххт то̄нн! Лӯшшьтэ па̄ррнэтҍ Тарьянҍ 
Кукесьсуххк! Касьт мугка нюэзесь юррт!- це̄ӆӆькэв пуэресь 
сӣзь я нюэзельт цырмшуввэв.

 -Лышшэ Тарьянҍ!- вуэсстал сыйе фру Сеттергрен. 
-По̄дтал, Та̄рьенч э эйй пай мо̄джьтэнне ма̄ххт ӣжесь выгкэ, 
ноа сост ли коалль кӯттҍк. А тэдт ли сама пэрьмусс выррьк, 
мэ̄нн пугк шӣг манера.

 А̄йкэсь кыдтэнҍ, куэссь кэлмас вя̄л ля̄йй, О̄нӓ я Ца̄нӓ 
авьтма вуэр е̄ллемь баесьт кӯдтӭнҍ удць лана я эфтэсьт 
Тарьянҍ ёадтъенҍ куххклэш ёадтмушша. Сыйй пугк ко̄лльмэсьт 
чӯннченҍ ка̄репь шальт альн я маххъенҍ кӣдэгуэйм, а выҏс 
кыдт пӣӈӈк поазэ «Нюччкэй» по̄ррьйсэтҍ. Сыйй чӯннченҍ пугк 
ко̄лльмэсьт – вӯййкса, пугк выдтэсьт, тэннгуэйкэ, го э е̄бешь, я 
господин Нильсон пэ̄ййнэнҍ шальт э̄л эфтэсьт сӣнэгуэйм.

 Пугк О̄нӓ я Ца̄нӓ школа тоа̄вврэж лийенҍ рынтэсьт я 
маль ев лӯйххкма тоаськэсьт куххклэш ёадтмужэнҍ баяс 
я за̄ввьдушшмэнҍ вя̄л. Нымьп пе̄йв сыйе ли ва̄ннҍцмушш 
школая. Сӯллъе баяс Соа̄ввьй ме̄рэсьт сыйй ло̄гкэв лышшэ 
ӣжесь география кырьйенҍ. А О̄нҍне я Ца̄нҍне эйй пуэдҍ ло̄гкэ 
ниманҍтэ школа кырьеть тэнна ыгесьт. «Тӣрвасвудт ли шуря 
о̄ххпнуввэмтуйе школасьт», цӣӆькэ лыххцэй. «А суллъе альн 
ходтҍ ке спроаввдадт», лажэхьт Та̄рьенч.

 О̄нӓ я Ца̄нӓ е̄ннҍ я аджь кугкь чӯннченҍ рынтэсьт, э 
па̄ррнэнҍ ца̄ввьнэль кӯтҍк, куэссь сыйй уйнсенҍ, ро̄дҍхэль 
пя̄йхтэсьт алтнэллэнҍ нюннҍ рыбпьхэтҍ чильмэтҍ. Ноа О̄нӓ я 
Ца̄нӓ лийенҍ вуассай.

 «Нюччкэй» мӣлкнесьт о̄ллтнэнтэ рынтэсьт.
 -О̄нӓ я Ца̄нӓ,- кугкхэлэ мӣлльтэ фру Сеттергрен. -Куэссь 

тыйй аллькбэдтӭ ёадтӭ Таввял ме̄р мӣлльтэ, елле вуаййлаххьтэ 
ца̄гке кӯтӭ поа̄ххк свитрэтҍ я…

 Мэ̄нн е̄ннҍ вя̄л та̄тэ це̄ӆӆькэ прошшъедтмэнҍ, па̄ррнэ 
ныдтҍ э ев куллма, со̄н соа̄нӭтҍ тэ̄бпнэнҍ па̄ррнэ проащщъедтэм 
кугкхэллмуж рынтэсьт, я̄бпаш ӣннҍесь ря̄гкмушш, Тарья 
вуассъесь оавлант я турьп ӣн, ко̄йт лыгкэ капитан Кукесьсуххк, 
куэссь низнэдэ.

 Ноаллкнэнҍ. Паемьбельт «Нюччкэй» чуввенҍ та̄ссьт, 
ӣӈӈ кусськ пляссъенҍ пырр со̄н фо̄рштевня, пӣӈӈк вуэгэ со̄н 
по̄ррьйсэнҍ.

-О Та̄рьенч,- кугкэхьт Ца̄нӓ, -ко̄ххт ли мыннӭ шӣг! Те̄дах, 
куэссь мунн шуррна, мунн ныдтҍшэ лӣннче ме̄рр гроабпъенҍ!

ТА̄РЬЕНЧ ВЫЙТАНТ РЫННТА
 -Тэль со̄нн ли, Руэньса, вӯййкэсьт сӣнэ эвтэсьт!- 

кугкхэлэшкудӭ Та̄рьенч ко̄ххт-ля̄ннч а̄йкалт ӣнцэ, куэссь 
чуэнче ва̄ххтъенҍ, платьяххта, оасскэнҍ ля̄йй э̄ххт рыбпэхь, 
кӣссма пырр роаӈьк.

 Сыйй ёдтӭнҍ ё е̄ннэ пе̄ййве я ыйе, е̄ннэ не̄дтҍледтӭ я 
ма̄ннэ, сыйй уййнэнҍ ё шэ̄ӈэтҍ я ю̄ввэтҍ, ый лийенҍ чоа̄ххьпесь 
я лӯннӓй, я та̄сстай, лийенҍ о̄ммп алльм э тӣрьмесьвуэхт э 
алехь алльм лоа̄гк, лийенҍ абьр э пӯлле пе̄йв, – сыйй ёдтӭнҍ 
ныдтҍ кугкь, О̄нӓ я Ца̄нӓ, коа̄шштадт, во̄фьсе вуаййлэххьтэнҍ, 
ко̄ххт ӣлленҍ пэҏтэсьт, ӣжесь удць ланасьт.

 Ко̄ххт тывве ля̄йй я̄нна, куэссь уййнэ ля̄йй сӣнэтҍ адтҍ. 
Кэ̄бп кӯййкэвудэсьт эйй кӯдтъя ними. Сыйй лийенҍ те̄мме-
бронзэвэ пӯлле пе̄йвэсьт, кӯсстъенҍ тӣрвас я ню̄ммэнҍ вантэ 
мӣлльтэ эйй нюэзя Та̄рьйнедтӭ. Мэ̄нн туммпла о̄ллтлэнтэ 
«Нюччкэй» соа̄йвас, сыйй е̄на ёа̄ххчеднэнҍ, го шэ̄ннҍтэнҍ пай 
жоа̄ррья. Ныдтҍ па̄ррнэнҍ, кӣзнэдтма е̄нас поа̄ххк свитрэгуэйм 
я ша̄рфэгуэйм, па̄ррнэнҍ, кугк ёдтӭнҍ раст Таввял ме̄р, сыйй 
коа̄ввсэнҍ руччкесь пальяс о̄ллмъягуэйм кыррьй чуаррбель 
рыбпьхэгуэйм.

 -Ой-е, ко̄ххт ли я̄лл мо̄дже!- цӣӆӆькэнҍ О̄нӓ я Ца̄нӓ югке 
ӣнцэ, куэссь сыйй руэкхэлленҍ каютасьт, касьт сыйй ӣллень 
эфтэсьт Тарьянҍ. Та̄рьенч тоа̄ййв руэкхэлэнҍт вя̄л а̄йка я 
чуэнче о̄ммп вахта бай рӯмпель луннҍ.

 -Пэря вуххпъедтӭ, мэ̄нн мун нӣййт мунн вя̄л эмм 
уййнла кыджьме ме̄рэ альн,- шоабэшьт ныммпшэ капитан 
Кукесьсуххк. Э со̄нн ля̄йй вӯййк. Сама шӯрр шэ̄ӈэнҍ Та̄рьенч 
тоавас кӣдэнҍ выгэ «Нюччкэй» рай сама пэӆтэс риф.

 Э тала адтҍ сӣн ёадтмушш э̄ллтнэнтэ кя̄джя.
 -Руэньса – мӣнэ эвтэсьт- кугкхэлэ Та̄рьенч.
 Ныдтҍ, тала со̄нн ля̄йй, Руэньса – руэнн, суэл, шэ̄ннтма 

пырс пальмагуэйм, асскта алехь чоа̄зенҍ.
 Пэ̄йель кӯххт час «Нюччкэй» суаӈэ эйй шӯрр бухтэнче 

вуэррьял пе̄льт сӯллэ. Вӯннтас рыннта лӣшшькьювенҍ пугк 
руэнясдэкаш: оалм, нызан я па̄ррнэ уййнэ ӣжесь цоа̄р я со̄н 
рӯппьсесь вӯпт нӣйт. Куэссь ка̄репь э̄ллтэнҍ рыннта, о̄ллмэ 
туххк тӣрвэтҍ со̄н ӣннҍесь кугкхэллмужэгуэйм.

 -Уссамкура, куссомкара!- кугкхэлленҍ е̄ллей: «Пуэдҍ 
тӣррвэнҍ, мӣн кэ̄сс вӣллькэсь чуэррьв!»

 Цоа̄рр Эфроим I. паенҍт кӣдэтҍ я кугкэхьт:
 -Муони манана! – «Мунн роа̄ммшэда аввта тыйе 

лушшэ!»

 Ажесь мӣлльтэ рыннта выйтэ Та̄рьенч, кӣдэсьт со̄нн 
кӯнҍтӭ ӣжесь я̄бпша. Роа̄мм то̄рэх кырьтэсьт о̄ллмэ тугк. 
Пугк ле̄в куллма Тарья шӯрр вӣг баяс, э̄ххт тӯйй куллэ, а 
ныммьп – уййнэ ӣжянт чильмегуэйм. О̄нӓ я Ца̄нӓ ныдтҍшэ 
выййтэнҍ рыннта. Сыйй ка̄йнэльт тӯлльедтӭнҍ лоа̄ххпэ пе̄льт 
я тӣрвхэдтэмвуд лыххькэнҍ я вӯйвэнҍ выгкенҍ тоагэ-тӣге, 
ноа руэнньялаш ев вуайя ве̄ӆӆьтэ роа̄мм чильмэтҍ Тарьясьт 
я нимэнн е̄на ев уййнма пырр ӣжесь. Капитан Кукесьсуххк 
вуэллькэдь Тарья паяс, а маӈӈа чуэннчлэдтӭ ӣжесь вӯлькэ 
э̄л пукэтҍ уййнэм гуэйкэ, я танна аввта о̄ллмэ тугк мӣлльтэ 
кырьтэсьт роа̄мм то̄рэх. Куэссь Та̄рьенч нюччкья е̄ммьне э̄л, 
ыштэхьт эфт вуэльк э̄л капитан Кукесьсуххк. А нымьп – я̄бпаш 
роа̄мм шэнтэ шӯрр шэ̄ӈэнҍ.

 Пугк Руэньяс е̄ллей лийенҍ э̄ххт чӯдтҍ кӯххтлоагкь кудт 
о̄ллмэ.

 -Тэннверьт ля̄йй цоа̄р кӣдэ вӯлленҍ,- шоабэшьт ва̄сьт э 
ва̄сьт са̄ррнэ цоа̄рр Эфроим. -Е̄нас о̄ллмэдтӭ ли ло̄ссэ ка̄всэллэ.

 Пугк о̄ллмэ ӣлленҍ удць пуннэш хижинанҍ, суэххпма 
пальма ка̄йвшэсьт. Цоа̄р Эфроим хижина ля̄йй сама шӯрр 
я мо̄джесь. «Нюччкэй» команда ныдтҍшэ тӯйешьт ӣджяс 
хижинатҍ, касьт ӣлленҍ матрос, куэссь ка̄репь чуэнче бухтасьт 

суйххпья ёа̄ххкрэтҍ. Тэль э адтҍ соннӭ быдахч лӯшшьтӭ 
ёа̄ххкрэтҍ, ноа авьтмуссе соннӭ быдт лыххкэ эйй шӯрр 
экспедиция поа̄ллт сӯллъе, ку ли таввял гоаррэ выдтлоагь 
мӣль тӯгкенҍ сӣнэнҍ. Тамьпе ля̄йй ла̄фкэнч, касьт вуэйе ля̄йй 
вуэссьтэ нюххъемь та̄бэх капитан Кукесьсуххк гуэйкэ.

 Шӯрр кокосовэ пальма вӯлленҍ надта Тарья гуэйкэ 
ля̄йй тӯййша мо̄джесь удць хижина. Эфтэсьт Тарьянҍ тоагэ 
вӣджьленҍ О̄нӓ я Ца̄нӓ. Ноа капитан тӯллей сӣнэтҍ, па̄ррнэ 
моа̄ххьцэнҍ со̄нэнҍ рыннта.

 Со̄нн кадцэсьт Тарья я кӯннҍтгудӭ со̄н кӣдэ альн.
 -Тала тэсса,- цӣӆькэ со̄нн я вӯзэхьт кэ̄сс це̄пэнҍ манҍтэ-

ля̄ннч ке̄дҍк. -Тала тэсса мун пыдтӭ пӣӈкэнҍ, куэссь мунэсьт 
шэнтэ ка̄репькэцкант.

 Руэнясдэгкаш це̄ӈкхэнҍ памятнэгкь мушт гуэйкэ тэнн 
тӯй. Ке̄дҍк альн сыйй це̄ҏҏьтэнҍ кырьй руэнясдэгкшэ кӣлле.

 «Шӯрр алехь ме̄р мӣлльтэ мыйе пӯдэ мӣн кэ̄ссесь выгкэй. 
Тэнна саесьт со̄нн топцэ мӣн рыннта, адтҍ тэста эвьнаст ле̄ййп 
мӯрр. Анҍ ля̄ннч со̄нн пай мугка шэ кэ̄сс я мо̄дже, ко̄ххт тэнн 
пе̄йв, куэссь со̄н ю̄лльк кӯскэ мӣн е̄ммьнье».

  Капитан Кукесьсуххк ӣннӭ ло̄гэ тэнна кырьй Та̄рьенч, 
О̄нӓ я Ца̄нӓ, со̄н ӣнн кырьтэ, ныдтҍ ля̄йй соннӭ шӣг. Маӈӈа 
со̄нн ӣннҍенне нисслувэ.

 Куэссь пе̄ййв вуэллнэшшкудӭ я тэль-тэль быдтэ ля̄йй 
соннӭ кэ̄ццкэ ке̄жьханна Соа̄ййв ме̄рре, руэнясдэгкаш ко̄ххченҍ 
барабан та̄гкмужэнҍ пугк о̄ллмэтҍ шӯрр площадҍ э̄л, ку ля̄йй 
кэ̄сск сыйтэсьт. Тамьпе чуэнче цоа̄р Эфроим трон, со̄нн ля̄йй 
лыххкма бамбукэсьт я кӣссма тыкквэнҍ рӯппьсесь эвнагуэйм. 
Тэнн трон альн цоа̄рр оарэ, куэссь выгэ сӯллэ. Тарья гуэйкэ 
руэнясдэгкаш ныдтҍшэ лыххькэнҍ надта трон, лышшэ 
удцьмушша, я пыйенҍ поа̄лльтэ ажесь тронэнь. Сыйй тоа̄гкэнҍ 
удлэнченҍ кӯххт удць бамбуковэ стулья – О̄нӓ я Ца̄нӓ гуэйкэ.

Куэссь цоа̄рр Эфроим воа̄льтэ цысстъемуж, ыштэ ӣжесь 
трон э̄л, барабан вя̄л ӣннҍя та̄гккутэнҍ. Со̄нн вуаехьт капитан 
костюм я цоа̄ге цоа̄р мантия, вуэйв альн корона, ве̄ллувма 
мочало ю̄бкъянҍ, ча̄пэх альн ла̄бэ а̄ххклэӈк па̄ннҍ, а ю̄льк 

лийенҍ хе̄брха браслетэгуэйм. Та̄рьенч ыштэ ӣжесь трон э̄л. 
Со̄н альн ля̄йй э̄ххт кыррьй чуаррбель рыбпехь, ноа вӯптэтҍ 
нагкэхьт вӣллькэсь я рӯппьсесь эвнатҍ кӯсстъемь гуэйкэ 
мо̄джьта. Ца̄нӓ ныдтҍшэ хе̄брхэдтӭ вӯптэтҍ эвьнагуэйм, а О̄нӓ 
нимэнн эйй та̄ххтма лыххкэ. Нике эйй вуаййма па̄ххкэ пе̄льй 
туэгк о̄ййкье эвьна.

 Цоа̄рр Эфроим кугкь эллий Руэньсэсьт я пугк тӯй 
лийенҍ луэшштма, адтҍ со̄нн ва̄ллтэдэ мӣ ли вӣгкэ ӣллькье 
тӯедтҍ пайнэ сӯллъесьт луэшшта я̄л. Тэнн а̄йк Тарья трон луз 
э̄ллькэнҍ э̄ллтнэннтэ удць чоа̄ххьпесь руэнясдэгкша. Элля 
то̄ӆӆькьем-налла, ко̄ххт сыйй пыйенҍ, вӣллькэсь нӣйтэнч ко̄з 
мо̄джьта сӣнэ ли я э̄ллькэнҍ со̄н олмняххьтэ, го Та̄рьенч ля̄йй 
вя̄л принцесса. Тэль э̄ллтна соннӭ, сыйй скрудтҍ ёрренҍ пувлэ 
э̄л я вӯцегуэйм о̄ййкьюввенҍ е̄ммьнье.

 Та̄рьенч тэсьт шэ нюччкэй тронэсьт поа̄гэ.
 -Мэ̄нн мунн уйна?- цӣӆькэ со̄нн. -Тыйй ныдтҍшэ 

сӣррбэдтӭ коа̄вьнэтҍ о̄дзэй? Аллькэпь сӣррэ эфтэсьт!
 Со̄нн ныдтҍшэ чуэннчель пувлэ э̄л я приммдэдэ аппьсе 

е̄ммьне.
 -Мунн уйна, мӣнэ райя тэсса кегк-ля̄ннч по̄дтлэнҍ, 

мудта коа̄вьнэтҍ о̄дзэй,- цӣӆькэ со̄нн маӈӈа эфт минута 
мэ̄ннмэсьт. -Тэста нимэнн эгк коа̄вн, вальедтэй булавка элля 
коа̄ввнэ.

Та̄рьенч аввта ыштэ тронэсь э̄л. Ко̄ххт лышшэ со̄нн тэнн 
лыгкэ, пугк па̄ррнэ аввта кэ̄ххченҍ е̄ммьне э̄л.

-То̄ӆӆькья, тыйй тэста, кӯсстай, мэ̄нн-ля̄ннч ка̄дхэдтҍ. 
Ноа тэста элля ними, эйй стой о̄дзэ, чуэннчлэгке.

Капитан Кукесьсуххк ныдтҍ кугкь ӣле тэста сӯллъесьт, 
е̄ннэ руэнясдэгкаш садамадта тӣдэшкудтӭнҍ шведскэ кӣл. 
Зоа̄бэль, сыйй ев те̄дта ло̄ссесь соа̄нӭтҍ, ко̄ххт «квитанция» лубэ 
«генерал-майор», ноа сама нушшнэ соа̄нӭтҍ сыйй ё моа̄ххьтэнҍ 
са̄ррнэ. Па̄ррнэ тӣдтӭнҍ е̄ннэ соа̄гкэ, ва̄лльтэ, тэль манҍтэ: «ель 
чоа̄ӈ», «о̄ллтэнҍ», «ва̄нҍц!». Э̄ххт па̄ррьшэнч нэ̄ммэ мӣлльтэ 
Момо̄ пэре пуэраст воа̄льтэ е̄ррма шведскэ кӣл, тэннгуэйкэ, 
го сӣрэ алльт хижен, касьт ӣле «Нюччкэй» команда, я кулэ, 
ко̄ххт са̄ррнэв матрос. Вя̄л ля̄йй удць нӣйтэнч, ко̄нн ко̄ххченҍ 
Моана, со̄нн ныдтҍшэ пуэраст оантэшьт сӣн кӣл.

Я тэль Момо̄ кӣххчель элмсаххьтэ Та̄рьйне, мэ̄йт сыйй 
кэдчнэнҍ со̄н эвтэсьт пувлэ э̄л.

-То̄нн лях пэре мо̄джесь вӣллькэсь принцесса,- цӣӆькэ 
со̄нн.

-Манҍтэ мунн тоннӭ ля пэре мо̄джесь вӣллькэсь 
принцесса,- цӣӆькэ Та̄рьенч, ло̄сстэнне я ва̄нсэннӭ са̄ррнмэнҍ 
мурртма руэнясдэгкшэ ню̄ххчме -Мунн ля Та̄рьенч Кукесьсуххк, 
я тэдта трон мыннӭ быдт сӣррэм гуэйкэ лышшэ.

Со̄нн нюччкэй тронэсьт поа̄гэ. Цоа̄рр Эфроим ныдтҍшэ 
выйтэ тронэсьт, со̄нн та̄рьм лӯпьтэ выгкэ сӯллэ. 

Куэссь то̄лл рӯппьсесь па̄лл ка̄дэ Соа̄ййв ме̄рэсьт я 
альмэсьт пуэллъенҍ та̄сьт, руэнясдэгкаш пуэллхэнҍ шӯрр то̄л 
шурьмусс площадҍ альн, я цоа̄рр Эфроим, Та̄рьенч, О̄нӓ, Ца̄нӓ 
я пугк «Нюччкэй» матрос ле̄шшлуввенҍ ра̄зь альн я э̄ллькэнҍ 
кӣххче, ко̄ххт руэнясдэгкаш пляссъев пырр то̄л. Элэлэ барабан 
та̄гант куллай, тыкквэнҍ пляссъемушш, тоа̄фант джунглян 
шэ̄ннтэй эйй томтас эвьная лэ̄гк куллэй, чуввесь та̄ссьт алльм 
вуэйв альн – пугк тэсьт О̄нӓ я Ца̄нӓ кадцэсьт манҍтэ-ля̄ннч эйй 

томтас куллмушш ӣжесь. Сӣнэ райя ко̄стэнҍт агкса ча̄зь ёа̄фф, 
со̄нн куллэй, гу чофта тоавас суммь тэз, мӣ мэ̄нэ тэнн вуэр 
тэсьт.

-Мунн юрта тэдт ли пэре шӣг суэл,- цӣӆькэ О̄нӓ, куэссь 
сыйй Тарьянҍ я Ца̄нӓнҍ уййтэнҍ хижиная кокосовэ пальма 
вӯлленҍ я копчнэдтӭнҍ вуэдтӭ.

-Мунн ныдтҍшэ юрта,- цӣӆькэ Ца̄нӓ, -а то̄нн, Та̄рьенч?
Ноа Та̄рьенч ӣнха ле̄жэ, пыййма ю̄лькэтҍ вуэйвбялса э̄л, 

ко̄ххт пай э лыгкэ.
-Куллтлэгке,- цӣӆькэ со̄нн кя̄джя, -куллтлэгке, ко̄ххт 

ча̄зь я̄фф.

ТА̄РЬЕНЧ СА̄РРН А̄ХХКЛЭӇКЭНҌ
Та̄рьенч, О̄нӓ я Ца̄нӓ руэкхэнҍ чофта а̄йкал. Ноа сыййт 

парешьбяка коадцъенҍ вя̄л а̄йка. Сыйй о̄ррэнҍ кокосовэ 
пальма вӯлленҍ я вӯррьтэнҍ, куэссь вӣллькэсь па̄ррнэ выййтэв 
хижинасьт я аллькэв сӣнэгуэйм сӣррэ. Руэнясдэгкша е̄скханна 

ша̄ӆьштэнҍ ӣжесь руэнясдэгкша кӣлле, я куэссь сыйй сыйнэнҍ, 
вӣллькэсь па̄нҍ вӯӆӆькэнҍ те̄ммесь ка̄св альн.

О̄ммп па̄ррнэ туххк Тарьянҍ ва̄ннҍцленҍ рыннта. О̄нӓ 
я Ца̄нӓ роа̄мэсьт э̄ллькэнҍ нюччкэ, куэссь уйнсэнҍ се̄ӈькэсь 
вӣллькэсь вӯннтас лӣххтэ, ко̄з вуайй чоа̄ӈӈэ, я алехь ме̄р, 
ку ля̄йй кыййвай. Коралловэ риф сада эйй коа̄ххтла бухтая 
суаӈант я лужэ нэмпэтҍ е̄дтъенҍ, я тэннгуэйкэ ча̄дзь бухтасьт 
эйй лыгкна я вӯӆькэ гу кыйхмкаррь. Пугк па̄ррнэ – вӣллькэсь 
я чоа̄ххьпесь ёа̄кьсэнҍ чуаррбэль рыбпьхэтҍ я кугкхэллмужэнҍ 
я сыйнэмужэнҍ вуэлльктуввенҍ вӯйнэдтэ.

 Маӈӈа пугк коаммлэнҍ пе̄йвэсьт пӯлле, я Та̄рьенч, О̄нӓ 
я Ца̄нӓ пыйень, ко̄з пэря ли оаннӭ чоа̄ххьпесь лышьк, мэ̄нн 
вӣллькэсь, ко̄з руэньса ли ля̄шшкэ со̄н э̄л вӣллькэсь вӯнтас. 
Та̄рьенч коадчедэ вӯнтсэ ча̄пэх райя – чоагкэшьт вӯнтсэсьт 
со̄н чаррьм ка̄свэнч я кӯххт рӯппьсесь коасса. Тэдт ля̄йй шӯрр 
тӣшшьесь тыкквэнҍ. Маӈӈа пугк па̄ррнэ ышшьтэнҍ пырр Тарья.

 -Моа̄йнэсьт мыйе, ко̄ххт е̄ллев вӣллькэсь па̄ррнэ 
вӣллькэсь па̄ррнэ ланӭсьт,- кэ̄джель Момо̄.

 -Вӣллькэсь па̄ррнэ чофта шоабшэв помножение,- 
оа̄лкэхьт Та̄рьенч.

 -Быдт са̄ррнэ: умножение,- вӯййкэй Ца̄нӓ. -Тэсьт шэ,- 
ю̄тҍкэ Ца̄нӓ элэлэ куллъемь ӣнэнҍ, -пэ̄ла, тэдт элля вӯййкэсьт: 
эйй ныдтҍшэ мыйй шоабшэпь умножения.

 -Вӣллькэсь па̄ррнэ пэре чофта шоабшэв помножения,- 
па̄гкъенне ва̄сьт цӣӆькэ Та̄рьенч. -Сыйй, вуайй це̄ӆӆькэ, 
вӯррэв, куэссь сыйе мэ̄нн-ля̄ннч пе̄ййве едтҍ э̄ннтлэгке лыххкэ 
пэҏтэсьт помножения.

 Та̄рьйне ло̄ссэ ля̄йй са̄ррнэ мугка се̄рьёзнэ тема ва̄ллтэнч 
ӣжесь муррта руэнясдэгкшэ кӣлле, со̄нн элькэ са̄ррнэ ӣжесь 
роднэ кӣлле.

 -Куэссь уйнах, манҍтэнне вӣллькэсь па̄рнэнч луэйххк, 
вуайй эйй ся̄гкнэннтэ: со̄н едтҍ луэшшта школая, лубэ 
оа̄лкхуввэнҍ каникула, лубэ о̄ххпэй вуаййлэдтӭ аннҍтэ сыйе 
помножения задачкадтҍ. А ё тэнн баяс, ко̄ххт лийенҍ вӯнхэмь 
вӣллькэсь па̄ррнэ, куэссь по̄дтлэв ке̄ссь каникула, пэря эле 

са̄ррнэ. Пугк ланҍ мӣлльтэ ёадт лӯйхкант, вуакант, вуайй 
юррьтле, ке-ля̄ннч ёа̄ме – мугка пугк ле̄в пэ̄жэсьт. Куэссь 
ке̄ссь пайя коа̄ххтсэллэв школа укс, пугк па̄ррнэ ва̄ннҍцэв 
рошкна, лӯйххкма чильмегуэйм. Сыйй оаррэв пэҏтэ мӣлльтэ 
я пэ̄джька ӣнэгуэйм ла̄ввлэв сама тоасскъя ла̄влэтҍ, а мудта 
ныдтҍ лӯйххкэв игкьсэмь райя. Мугка шӯшшмушш ли сӣнэнҍ, 
е̄ннэ кукесь ма̄ннэ сыйе эйй вуэй а̄нҍсуввэ помножениянҍ! 
Ныдтҍ элля ними тоасскъя э̄ллмантэсьт, мэ̄нн ке̄ссь школа 
каникула,- лӯпьтэ Та̄рьенч я чӣӈӈлэнне вуакэнҍт.

 -Ой-е!- лышшэ э вӯйенҍ поа̄ввшэ О̄нӓ я Ца̄нӓ.
 Момо̄ никоххт эйй вуайя то̄ӆӆькье, мӣ ли мугка коа̄вьнэтҍ 

«помножения», мӣ ли па̄йххкэтҍ, я а̄нэсьт элмсаххьтмуж со̄н 
баяс. Я лышшэ О̄нӓ пые моа̄йнсе таблица умножения баяс, 
коаль Та̄рьенч со̄н райя элькэ са̄ррнэ.

 -Вӯррьтласьт, адтҍ то̄нн пугк то̄ӆӆькьях,- цӣӆькэ со̄нн 
Момо̄а. -Тэдт ли ныдтҍ: 7×7=102. Оа̄нтшэхь?

 -Эйй, 7×7 никоххт эйй вуэй выййтэ 102,- цӣӆькэ Ца̄нӓ.
 -Ко̄ххт те̄льнэтҍ, го 7×7 выййтҍ 49,- кадцэсьт О̄нӓ.
 -Тыйй вуаййлэдтӭтҍ – мыйй ле̄бпь Руэньсэсьт!- цӣӆькэ 

Та̄рьенч. -Тэста пугк ли нымьп-ноа̄ле, я климат во̄фьсе мудта 
ли, я е̄ммьне мугка ли шэ̄ннтэй, 7×7 быдт шуря, мэ̄нн мӣнэнҍ.

 -Ой-е!- аввта цӣӆькэнҍ О̄нӓ я Ца̄нӓ.
 Са̄ррнмуж арифметика баяс е̄кхэлэ капитан 

Кукесьсуххк, ку пӯдэ пля̄ж э̄л це̄ӆӆькэ па̄ррнэтҍ, со̄нн ӣжесь 
команданҍ я пугк руэнясдэгкшэгуэйм копчнадт вя̄ӆӆтэдтэ 
выгкэ, эйй е̄ннэ пе̄ййвэ мудта сӯллъесьт ме̄ххьцтэ ва̄ррь шэгетҍ. 
Капитан Кукесьсуххк мэ̄йт-ля̄ннч та̄тэсьт по̄ррэ па̄шшта шагь 
вуэнҍч. Пугк нызан тэнна сыйтэсьт ныдтҍшэ ёадтъев мя̄ххца 
оалмэгуэйм – ӣннҍесь кугкхэллмужэгуэйм аллькэв го̄ннэ 
шэгетҍ а̄в сайя. Мудта соа̄гэгуэйм, па̄ррнэ сӯллъесьт кӯдтъев 
ӣджьнэсь.

 -На̄дҍеда, тыйй ебпе пэ̄джька?- кэ̄джель капитан 
Кукесьсуххк.

 -Ӣджь а̄ррьвэдҍ,- цӣӆькэ Та̄рьенч, -ноа мунн тоннӭ са̄рна, 
никуэссь вя̄л эмм кулна, манҍтэнне па̄ррнэ пэ̄джькэнченҍ, 

куэссь кӯдтсэлнэнҍ ӣджьнэсь, роа̄ммшэда я воа̄лмаш ля е̄ррма 
ва̄лльтэ пугк таблица помноженя. Оа̄шшьтҍя.

 -Тэль, пугк ли кунтэсьт,- цӣӆькэ капитан Кукесьсуххк.

 Со̄нн ва̄ннҍцель шӯрр вэ̄ннсэдтҍ, касьт со̄н ё вӯррьтэнҍ 
команда я руэнясдэгкаш, ва̄ллтма щитатҍ я копьятҍ. Ме̄ххьцла 
пыйенҍ правьзядэсь вэ̄ннсэ я тэсьт шэ о̄ййкьюввэнҍ рынтэсьт.

 Та̄рьенч пые кӣдэтҍ рӯпрэнҍ я кугкэхьт сыйе мӣлльтэ:
 -Мырр сугкъетҍ я ва̄ннҍцьедть! Ноа тыйй ебпе моа̄цне 

мун выдтлоагыгкса шэ̄ннтэмпяййва, мунн тӣнэтҍ коа̄вна 
пэ̄йель радио.

 Кӯдтъя ӣджьнэсь Та̄рьенч, О̄нӓ я Ца̄нӓ, Момо̄, Моана я 
пугк мудта па̄ррнэ роа̄ммъенне выльшхэнҍ ка̄нць ка̄нҍцэсь э̄л. 
Кӯсстай пугк роа̄ммгудтӭнҍ: сыйй вуэйев лыххкэ мэ̄нн та̄ххтэв 
Соа̄йв ме̄р пугк сӯллъенҍ сама мо̄джесь сӯллъесьт, то̄ййтма 
сыйе эйй е̄ннэ пя̄ййва!

-Мэ̄нн мыйй аллькэпь лыххкэ?- кэ̄джьленҍ О̄нӓ я Ца̄нӓ.
-Оа̄лкхэм гуэйкэ мыйй по̄рэпь ӣнцэсьперк,- цӣӆькэ 

Та̄рьенч я, эйй туррькья а̄йк, нюаммгудӭ э̄лл пальма э̄л 
кокосовэ оарьхэ гоаррэ.

 Момо̄ я мудта па̄ррнэ, пуадта сӯллъесьт, вуэлльктуввенҍ 
роадтэ бананэтҍ я ле̄йпп мӯр шэнтнэзэтҍ. Маӈӈа Та̄рьенч 
пуэллэхьт пляж альн то̄л я поа̄шьтэ со̄н альн тэйта мо̄джесь 
шэнтнэзэтҍ. Па̄ррнэ ышшьтэнҍ пырр то̄л, я югкьенч воа̄льтэ 
шӯрр вуэзь ӣнцэсьперкэсьт, сост лийенҍ ле̄ййп мӯр па̄шшта 
шэнтнэз, кокосовэ ма̄ййт я ня̄лькэсь банан.

 Руэньсеесьт я̄бпаш ев лий, я тэннгуэйкэ Тарья я̄бпшэнч 
ля̄йй шӯрр тыкквэнҍ сыйт па̄ррнэтҍ. Та̄рьенч э̄ннтэль па̄ррнэтҍ, 
ке̄гк ев пэ̄ллма, со̄н альн выйе.

 Моана цӣӆькэ, – со̄нн ёадтъяххч куэссь-не куххклэш 
вӣллькэсь о̄ллмэнҍ ланна, касьт ле̄в мугка тыкквэнҍ звир.

 Господин Нильсон эйй кӯсстъя. Со̄нн уйтэ мя̄ххца 
джунглятҍ, касьт на̄дҍедэ уййнлэдтэ ӣжесь ро̄дэнҍ.

 -А адтҍ мэ̄нн аллькэпь лыххкэ?- кэ̄джьленҍ О̄нӓ я Ца̄нӓ, 
куэссь вӣссенҍ я̄бпаш альн выйе.

 -Вӣллькэсь па̄ррнэ та̄ххтэв выльшхэ мо̄джесь пещератҍ, 
ныдтҍ?- цӣӆькэ Момо̄.

 -Ныдтҍ, мыйй та̄ххтэпь выльшхэ мо̄джесь пещератҍ, 
чофта-чофта та̄ххтэпь,- вуэсстэль Та̄рьенч.

 Руэньсэй суэл – коралловэ суэл ля̄йй. Соа̄йв пе̄льт ме̄р 

альн нигклэнҍ пя̄дцк коа̄лле, я сӣнэнҍ лийенҍ пещера, ко̄йт 
чӯдӭ-чӯдӭ ыгенҍ нымьп е̄на чӣӈӈлэххьтӭнҍ. Тэ̄йт пещера кусськ 
куэссь-ля̄ннч ля̄йй вӯлльга ме̄ррэ, я сыйй пай лийенҍ те̄вьтха 
чоа̄зенҍ, ноа я̄наш ля̄йй паййла, я тоагэ-дэдт э воа̄ррдэнҍ 
па̄ррнэ сӣррэ. Сама шӯрр пещерасьт сыйй лыххькэнҍ ӣджясь 
зоа̄бэль ла̄герь шӯрр руэкэнҍ кокосовэ орьхэдтӭ я югке 
фруктэдтӭ. Ноа ко̄сстэ тэнн пещера райя ля̄йй ло̄ссесь тӯйенҍ. 
По̄дтэль шӯрр туарьйнэльмужэнҍ нюаммэ паяс, а коале-
касьт я нюаммэ пя̄дцк коа̄лле стенэ мӣлльтэ, кадцьсуввма 
кӣдэгуэйм ко̄з поабпха. Стуай лӯммьчье ӣжянт, я вуайй 
тэсьт шэ ёррэ ме̄рре, ку нимэнн эйй оа̄шшьтҍя эвтэс. Тэнна 
бӯххтасьт э ӣлленҍ хищнэ а̄ххклэӈк, кугк шоабшэв по̄ррэ удць 
парнатҍ. Зоа̄бэль, тэдт эйй пэӆта сыййт парнатҍ, кугк тоа̄ййв 
нюччкэнҍ пэ̄йель вуэйв ча̄дза ка̄ӆьчетҍ о̄дзэ, ноа ке-не сӣнэнҍ 
кӣче ме̄р я, ко̄ххт уйнсэв а̄ххклэӈк ве̄пьсэтҍ, кугкхэллэв 
па̄ррнэтҍ, тэгк поа̄чкнэв. Шӯрр па̄кь луэмэсьт тамьпе па̄ррнэнҍ 
ля̄йй о̄ммп а̄йххт вуэӆӆькэй ка̄ӆӆьче, ва̄ллтэнч раковинанҍ. 
Сыйй ко̄ппьченҍ сӣнэтҍ сӣррэм гуэйкэ, гу поаллагуэйм, я сӣн 
вуаййва эйй по̄дтла тэнн баяс, ли вӣллькэсь о̄ллмэнҍ ланнҍ, 
касьт ка̄ӆьч стоев пэре шӯрр тӣӈькэтҍ. Капитан Кукесьсуххк, 
куэссь ёадтсэлэ воа̄ррэ ме̄рэ мӣлльтэ, воа̄ллтэль кӯххт-ко̄ллм 
каӆьча мӣлльт касьтне вуайхэ нюххъем та̄бэх вуэсста. Ка̄ӆьче 
вуэсста, ко̄ппчма па̄ррнэгуэйм, вуэйе ля̄йй ва̄лльтэ е̄ннэ югке 
шӣг ка̄ввьнэ, масьт нушшъедтӭнҍ цоа̄р Эфроим кӣдвуэлашш, 
ноа цоа̄рр Эфроим маӈӈа пуэраст юррьтмэнҍ, со̄нн пашшегке 
пые, соннӭ вӣррэй руэнясдэгкаш ныдтҍ е̄ллев вуассъенне, 
пэря нимэнн эле вуайхэ сӣн я̄лэсьт. Тэннгуэйкэ па̄ррнэ вӯйенҍ 
сэ̄кэсьт сӣррэ коа̄льченҍ, гу поаллагуэйм.

 Ца̄нӓ та̄гэ кӣдэтҍ, куэссь О̄нӓ цӣӆькэ соннӭ, быдт нюаммэ 
коа̄лее мӣлльтэ поабпхэм гуэйкэ шӯрр па̄ххьк я̄лла. Куэссь 
оа̄лкхах нюаммэ, элля вя̄л ло̄ссэ, ноа маӈӈа коа̄лле шэнтнэв 
чофта пя̄дцкай, а сай ю̄ллькэгуэйм то̄ппцэм гуэйкэ пай ке̄нҍця 
я ке̄нҍця. Маӈьмусс мэ̄нн-ля̄ннч ве̄рьт медтрэдтӭ луэмь райя 
быдтэ ля̄йй нюаммэ во̄фьсе нё̄ллькэсь коа̄лле мӣлльтэ.

 -Эйй,- цӣӆькэ Ца̄нӓ, -эйй, мунн пэ̄ла.

Нюаммэ, пе̄гке паемьбельт ме̄ррэ, ку туэллт 
а̄ххклэӈтэгуэйм я ко̄з югке минута вуайй ёррэ, пуадт раххта 
кӣдэтҍ, – эйй! Тэнн тӯй лыххкэ Ца̄нӓ шӣххтэ эйй вуайма, э 
тэдт соннӭ эйй коа̄шштэдтма тыкквэнҍ лыххкэнҍ.

О̄нӓ чофта се̄нтэ.
 -Мунн ныдтҍ э тӣдтӭ, эйй вуэй Соа̄ййв ме̄р мӣлльтэ 

ёадтӭ эфтэсьт мун вуэррьпнан,- цӣӆькэ со̄нн, поа̄ссъенне 
кӣххчмэнҍ Ца̄нӓ э̄л, ку кэльмэ пэ̄ллмэсьт. -Кӣч э нюам мун 
мӣлльтэ…

 Э скрудтҍ – плюх!- О̄нӓ ёрэ ча̄дза. Ца̄нӓ ря̄гкудӭ 
эйй ӣжесь ӣнэнҍ. Руэнясдэгкша ря̄гкудтӭнҍ ев э̄лм-налла: 
-А̄ххклэӈк, а̄ххклэӈк!- я вӯзьхэнҍ ча̄зь э̄л. Э зоа̄бэль, во̄фьсе 
алльт О̄нӓсьт вӯзьхувэ чоа̄ххьпесь ве̄ппьс – кӯсстэй, а̄ххклэӈк 
вуэйй вӯййкэсьт парна э̄л.

 -Плюх!- Тэнна вуэр тэдт ля̄йй Та̄рьенч, ку ӣджь 
нюччкэй ча̄дза. Со̄нн э̄ллтнэнтэ О̄нҍне ныдтҍшэ удлэнне, 
ко̄ххт э а̄ххклэӈк. О̄нӓ элэлэ ля̄йй е̄лльмэнҍ паллта: а̄ххклэӈк 
пассьтлэсь па̄нҍ ё пэ̄ссьтэнҍ соннӭ ю̄эллка.

Ноа тэнн шэ минута Та̄рьенч кадцэсьт кӣдэгуэйм шӯрр 
кӯлльбик я паенҍт со̄н паййгэнне вуэйв альн.

 -Югке оккнэ ка̄дэхьт!- цӣӆькэ Та̄рьенч а̄ххклэӈка.
А̄ххклэӈк тыкквэнҍ-ноа̄ле пэсьтэ чильмэтҍ нӣйтне, я 

соннӭ шэнтэ эйй шӣг. Никуэссь нике со̄н эйй пайнэлла кӣдэ 
альн, я вӯййнэ ля̄йй ло̄ссэ ча̄зьха.

 -Анҍт вӯййк са̄нҍ, то̄нн никуэссь эгк альк коа̄дцкчедтэ, 
танна мунн то̄н луэшта,- кэ̄ррсэнне цӣӆькэ Та̄рьенч я мӣ ля̄йй 
вӣгкэ вуэллькэдҍ со̄н ме̄рре вымесьт. А̄ххклэӈк вӯйель ныдтҍ 
удлэнне, ко̄ххт лышшэ вӯе, со̄нн кыҏт поа̄ччкэ тэста, вэсьтэ 
е̄лльмэнҍ ли я ко̄ххт вуайй удла вӯййле Атлантическэ океана.

 Тэнн а̄йк О̄нӓ ло̄сстэнне пе̄зэ удць риф э̄л я оарэ тамьпе. 
Вя̄л паллтмэсьт кырьтэ. Кадцьса саесьт ю̄лькэсьт колкэ вэ̄рр. 
О̄нҍне вӯесьт Та̄рьенч, авьтмуссе луввель со̄н вӯлькэнҍ, 
выйтахч со̄нэсьт вӯйнас. Маӈӈа кӣзе со̄н коа̄лле э̄л я ыштэ 
со̄нэнҍ поа̄лльтэ. Маӈӈа коа̄тӭ ка̄св кӣдэгуэйм, я скрудтҍ 
лӯйххкэшкудӭ. Та̄рьенч лӯйхкэшкудӭ. О̄нӓ, я Ца̄нӓ, я пугк 
руэнясдэгкша кӣххченҍ со̄н э̄л шӯрр тыкквэнӭсьт я пя̄дцлэсьт.

-То̄нн лӯйхках, маль О̄нӓ а̄ххклэӈк эйй ка̄дцкма?- 
кэ̄джель кя̄джя Момо̄.

-Эйй,- пэ̄джька вуэсстэль Та̄рьенч я чистэ кэ̄нньлэтҍ. 
-Мунн шоа̄лша вӯнхэмь, удць, не̄лльк а̄ххклэӈк. Со̄нн кӯдтэй 
ӣнцэсьперкха.

ТА̄РЬЕНЧ СА̄РРН ДЖИМЭНҌ Я БУКЭНҌ
 А̄ххклэӈк па̄нҍ ке̄ххьпсэнченҍ кышьксэнҍ лышьк О̄нӓ 

ю̄лькэсьт, я ко̄ххт со̄нн а̄йтэнҍ, тэсьт шэ та̄тэсьт ёадтӭ эвтэс 
я ко̄сстэ луэмь райя. Танна Та̄рьенч удлэнне ло̄дэ кэ̄сс нӯрь 

лианэсьт я ко̄рэ со̄н эфт кӣжэнҍ коаллье. Маӈӈа, гу па̄ххьк 
коа̄зъенч, ко̄стэ луэмь райя я нымьп ке̄жь ко̄рэ. Адтҍ ё Ца̄нӓ 
вуайй пэ̄лханна э̄ллвудэсьт, мэ̄ннэ ла̄бпэй поа̄ллкас мӣлльтэ я 
оччтэдтэ пайй луэмесьт: куэссь тӯлльедах кӣдэгуэйм лиановэ 
нӯрэсьт, вуайй нюаммэ сама пя̄дцк пэӆтэс коа̄лее мӣлльтэ.

 Луэммь э зоа̄бэль ля̄йй пэре мо̄джесь я чофта шӯрр, 
со̄нэсьт ча̄гкнэнҍ пугк па̄ррнэ.

 -Тэдта луэммь, уййнэпь адтҍ, ли пэря, мэ̄нн мӣн дуб 
вӯвтэнҍ пэҏт «Чуэнь» садэсьт,- цӣӆькэ О̄нӓ.

 -Нэ, вай эллиннче пэря,- па̄гкель Ца̄нӓ. Юррьтмэнҍ дуб 
баяс сӣн удць ланасьт со̄нэсьт по̄ннҍгудӭ кӯтьк э со̄нн эйй 
та̄тсувва шӣххтэ, быдтэ э̄ллмантэсьт ми-ля̄ннч ли пэря, мэ̄нн 
тудт дуб. -Ноа мунн шӣта, тэдта луэммь мугкаша ли мо̄дже, 
ко̄ххт мӣн дуб.

 Момо̄ вӯзетҍ вӣллькэсь па̄ррнэтҍ, манҍтэ кокосовэ 
оарьхэ я ле̄ййп мӯр шэнтнэз шӯрр руэк пынньюввэв коа̄лле 
луэмесьт. Тэста вуаяхч не̄дтэль мудта сэ̄гкесьт е̄лле не̄льк 
кулханна. Моана вӯзетҍ сыйе бамбуковэ туррьп, те̄вьтха 
пэрьмусс коаӆьчегуэйм, я ла̄йхе Та̄рьйне, О̄нҍне я Ца̄нҍне эфтэ 
куэммьре ка̄ӆӆьче.

 -Ну-е мо̄джесь ле̄в тӣнэнҍ луэмь, вуая мунн тыйе 
це̄ӆӆькэ.- роа̄мэнҍ цӣӆькэ Та̄рьенч.

 Ко̄ххт ля̄йй мо̄дже, шӣг оаррэ луамма суаӈӈэм саесьт 
я кӣххче ме̄р э̄л, вуэӆӆькэй пе̄йв ӣрэсьт. Я ко̄ххт ля̄йй шӣг 
ле̄шшэ чо̄йв альн я чо̄ллкэ пайенҍ вӯййкэсьт ме̄рре. О̄нӓ 
цӣӆькэ, тэста вуайй выгкэ вӣгэтҍ ме̄ррьдэмуж: ке чо̄ллькай 
туммпла. Момо̄ оччтэдэ вуэйхтнаххьтэмь чолкнэдтэй чӣпенҍ, 
ко̄нн элля вуэйххтэ. Я пашшегке соннӭ эйй то̄ййтма Тарья 
вуэйххтэ. Та̄рьенч чолкнэдэ во̄фьсе мудта-ноа̄ле, тоалкэй чолк 
кэскэсьт э̄ввт поа̄нӭ, я нике эйй вуайя со̄нэсьт выййтэ эвтэс, 
тэнн че̄ххьпьенне чолкнэдэ.

 -Куэссь Нововэ Зеландиясьт адтҍ кыдчант аббрэнч, 
тэсьт ля мунн ве̄ррь,- роа̄мэсьт цӣӆькэ Та̄рьенч.

 А О̄нӓсьт Ца̄нӓнҍ чолкнэдтэм тӯйй никоз эйй ёадҍ.
 -Вӣллькэсь па̄ррнэ чолкнэдтэ ев ма̄тҍ,- пэ̄джька цӣӆькэ 

Момо̄, Тарья со̄нн эйй ло̄гкма вӣллькэсь парнанҍ.



256

 -Ко̄ххт тэгк вӣллькэсь па̄ррнэ ев ма̄тҍ чолкнэдтэ?- цӣӆькэ 
Та̄рьенч. -Нимэнн эгк тӣдҍ я пусьтэльт ша̄ӆьштах. Сӣнэтҍ 
ма̄тҍхэтҍ чолкнэдтэ школасьт авьтма классэсьт! Чолкант 
паяс, чолкант эвтэс, колмкяррташ чолкант нюччкмэнҍ. То̄нн 
выльшхэххчехь О̄нӓ я Ца̄нӓ о̄ххпэй э̄л. Тэль ке чолкнадт, гу 
ӣммель! Со̄нн ли колмкяррташ чолкнэг нюччкмэнҍ чемпионка. 
Куэссь со̄нн нюччк я чоаллк, о̄ммп ланнҍ вуэгк роа̄мэсьт.

 -Ой-ей!- лышшэ тэнн э вӯйенҍ поа̄ввшэ О̄нӓ я Ца̄нӓ.
 Та̄рьенч альтэнҍт чильмэтҍ кӣд ка̄ххьтэмь гуэйкэ сӣнэтҍ 

пе̄йвэсьт, я пассьтлэнне выльшэхьт куххклэшше.
 -Тамьпе, куххклэжэсьт ыдӭ парход,- цӣӆькэ со̄нн, 

-во̄фьсе удць-удць парходенч. Тыкквэнҍ, мэ̄нн соннӭ тэста 
быдт?

 Я зоа̄бэль, ля̄йй мэ̄з тывве, а парход тэнн па̄ль удлэнне 
э̄ллтнэнтэ сӯллъе. Со̄н альн, окромя матросэ-негрэ лийенҍ 
кӯххт вӣллькэсь. Сӣнэтҍ ко̄ххченҍ Джим я Бук.

 Тэгк лийенҍ пуэллма пе̄йвэсьт, пэре тӣрвас па̄ррнэ, 
кугк кӯсстъенҍ гу зоа̄бэль бандит, тэннгуэйкэ го сыйй лийенҍ 
зоа̄бэль бандитэгуэйм.

 Ко̄ххт-ля̄ннч эфт вуэр капитан Кукесьсуххк вуэсстэль 
нюххъемь та̄бэх поа̄ллт сӯллъесьт, а ла̄фкне сӯӈӈэнҍ Джим я 
Бук. Сыйй уййнэнҍ, ко̄ххт капитан кӣзе ка̄ӆтэсьт я пые туэль 
э̄л эйй е̄ннэ шӯрр я чофта мо̄джесь ка̄ӆӆьче ма̄ккстэдтэмь 
гуэйкэ вуэссьтмэсьт, я кулленҍ, ко̄ххт со̄нн моа̄йнэсьт, 
руэняс сӯллъесьт па̄ррнэ сӣррэв мугка ка̄ӆӆьч поаллагуэйм. 
Тэнн пе̄йвэсьт сӣнэнҍ я̄ллэй э̄ххт юррт е̄ллемь байя – ёадтӭ 
сӯллъе я а̄нҍсе па̄ррнэнҍ пугк коа̄ӆьчетҍ. Сыйй тӣдтӭнҍ, 
капитан Кукесьсуххк ли пэре чофта са̄ммай, я «Нюччкэй» 
команда ныдтҍшэ оа̄шшьтай сыйе пэӆтэз, тэль сыйй пыйенҍ 
сӯллъе воа̄ррдэ, вэсьтэ пугк оалм ев уйт мя̄ххца. Я тэль адтҍ, 
кя̄джя, ыдӭ сыйе шӣххтлэсь, кугкь вуэрртма а̄ййк. Поа̄ллт 
сӯллъесьт тула ё кӣххченҍ тэнн, мэ̄нн лыгкэтҍ руэньсэсьт, че̄д 
кукесьчальм ко̄ххт-ля̄ннч уйнсэнҍ, капитан Кукесьсуххк я пугк 
матрос я пугк руэнясдэгкаш ышшьтэнҍ вэ̄ннсэ, Джим я Бук 
пыйенҍ эле тя̄ррье а̄йк, ныдтҍшэ ёадтъенҍ воа̄ррэ.

 -Вуэллькэдҍ ёа̄ххкар!- па̄кэ Бук, куэссь сыйй сӯӈӈэнҍ 
бухтая.

 Та̄рьенч я пугк па̄ррнэ ӣнха кӣххченҍ луэмесьт бандитэ 
э̄л. Парходэнч лӯшьтэ ёа̄ххкар, лӯшшьтэнҍ ча̄зь э̄л вэ̄ннас, 
Джим я Бук э̄ллькэнҍ сугкэ рыннта. Матросэтҍ-негрэтҍ па̄ххкма 
ля̄йй кӯдтъе парходэсьт.

 -Мыйй уйнханна э̄ллтнэпь сыййта я э̄сстэпь сӣнэтҍ 
вӯрьтханна,- цӣӆькэ Джим. -Тамьпе нике эллиннче, окромя 
па̄ррнэдтӭ я эйй е̄ннэ нызнэдтӭ.

 -Ныдтҍ,- туаррьель Бук, -Вэнсэнҍ лийенҍ мугка е̄ннэ 
нызнэдтэ, мунн зоа̄бэль юррьтэ, мыйй ӣджьнэсь сӯллэсьт 
э̄сстэпь па̄ррнэтҍ. На̄дҍеда, сыйй ё каллнэм райя сӣрренҍ 
поаллагуэйм, ха-ха-ха!

 -Мэ̄йт тыйй ныдтҍ юррьтбэтӭ?- кугкэхьт Та̄рьенч 
луэмесьт. -Тыйй, та̄ххтбэдтӭ сӣрсэ поаллагуэйм? А мунн юрта 
руэньса ли сӣррэ чехарда сӣр.

 Джим я Бук скрудтҍ коа̄ввсэнҍ я уйнсэнҍ Тарья я пугк 
мудта па̄ррнэтҍ луэммь ра̄йкэсьт – вӯййкса, эйй па̄ррнэтҍ 
ӣжедӭсь, а лышшэ сӣн вӯйвэтҍ. Роа̄мм муэййнэмушш мэӊст 
сӣн ка̄свэ мӣлльт.

 -Тэль, оччтэдэ, касьт пугк па̄ррнэ ле̄в,- цӣӆькэ Джим.
 -Шӣг!- цӣӆькэ Бук. -Тэнна матч мыйй ке̄ххьпсэнне 

выгкэпь.
 Бандит пыйенҍ лыххкэ луйххкьеннӭ. Нике сӣнэнҍ эйй 

те̄дтма, касьт па̄ррнэ рӯкнэв коа̄ӆьчетҍ, я ке̄ххьпсамусс ля̄йй 
вӯйхэ сӣнэтҍ луэмесьт выййтэ ныдтҍ, выйтченҍ я луэшштэдченҍ 
ӣжя рыннта. Тэннгуэйкэ Джим я Бук тоа̄ххтэнҍ вӯййлаххьтэ, 
бытэштэ сыйй пӯдтӭнҍ тэсса эйй коа̄ӆьчетҍ о̄дзэм гуэйкэ, а 
ныдтҍ поабпхэнҍ лыххкмэнҍ эйй шӯрр ёадтмуж ме̄р мӣлльтэ. 
Сыйй цӣӆӆькэнҍ, сыйе шэнтэ чофта поа̄кас, сыйй ле̄в лэ̄дзма 
гу са̄ххьплинк, я Бук цӣӆькэ, сыйе чофта быдт вӯйнэдтэ.

 -Мунн адтҍ моа̄ца, лышшэ во̄тэдса, баркасэсьт ва̄лта 
плавкатҍ,- цӣӆькэ со̄нн.

 Ныдтҍ со̄нн э лыгкэ. А Джим тэнн па̄ль о̄ххтэ чуэнче 
рынтэсьт.

 -Це̄ӆӆькэ, тэста шӣг ли вӯйнэдтэ? Мунн та̄та це̄ӆӆькэ, 
шӣг ли тэста сайй вӯйнэдтэм гуэйкэ?- кугкэхьт со̄нн, коа̄ввса 
па̄ррнэтҍ.

 -Шӣг!- цӣӆькэ Та̄рьенч. -Шӣг, а̄ххклэӈк то̄н 
туаррьйлассьтэв, сыйй тэста вӯйнэдтэв о̄ммп пӣйвэгуэйм.

 -Мэ̄йт то̄нн мӣнэтҍ пэӆтах?- цӣӆькэ Джим корьеднэлле 
-Мунн мэ̄йт-ля̄ннч эмм уйн тэста а̄ххклэӈкэтҍ.

  Ноа со̄нн пашшегке элэлэ сӯрркэнҍ я, куэссь Бук моа̄цэ 
плавкагуэйм, моа̄йнэсьт соннӭ Тарья соа̄нӭ баяс.



259

 -Тэдт ли ке̄лсэллмушш!- са̄ррн Бук я кугкэхьт Та̄рьйне: 
То̄нн са̄рнах, тэста вӯйннэдтэ ли пэӆтэс?

 -Элля,- цӣӆькэ Та̄рьенч, -мунн никуэссь тэнн эмм 
са̄ррнма.

 -Ко̄ххт-ля̄ннч нюэзельт выйтант,- се̄нтэ Джим, -вай то̄нн 
эгк са̄ррнма, тэста тоа̄ййв поабпхэллэв а̄хклэӈк?

 -Соа̄ррнэ, мунн эмм пя̄йххтэд. Ноа мунн эмм са̄ррна – 
вӯйнэдтэ ли пэӆтэс, эйй, мунн эмм вуэй тэнн са̄ррнэ. Мунн 
а̄йй э тэдт вӯйнэдэ тэсьт тыййма.

 -Ныдтҍ э ли,- цӣӆькэ Бук.
 -А тэнна пе̄цант ё моа̄цэ лыххцэм пэҏтэсьт моа̄ст,- ю̄тҍкэ 

Та̄рьенч, -я со̄нэсьт адтҍ ле̄в мугка мо̄джесь мӯрр ю̄льк – югке 
пуэресь ка̄ллса за̄вьдужаст.

 Та̄рьенч юррьтлувма чо̄ллькэй ча̄дза.
 -Мунн никоххт эмм вуэй це̄ӆӆькэ, тэста вӯйнэдтэ ли 

пэӆтэс. Ко̄ххт шэ, пэ̄лах ка̄дхэ кӣд лубэ тамьпе ю̄льк, ноа мӯрр 
ю̄льк ев коа̄ллша кронэдтӭ, я мунн юрта, тыйй ебпе альк крона 
гуэйкэ откаштэдтэ вӯйнэдтэ тэста.

 Я Та̄рьенч аввта чо̄ллькэй ча̄дза.
 -Мунн а̄йй роа̄ммшэдэ ӣжесь мӯрр ю̄лькэтҍ гу па̄рнэнч. 

Со̄нн оасскэдҍ, тэнна ю̄льк элля нимэйн вуайхэ, куэссь быдт 
кейне туарсэ.

 -Те̄дах, мэ̄нн мунн юрта?- цӣӆькэ Бук. -Мунн юрта, то̄нн 
ке̄лсэлах. То̄н а̄йй – пуэресь олма ли. Эйй вуэй со̄нн никейн 
туаррэ.

 -Ко̄ххт ныдтҍ эйй вуэй?!- кугкхэлэ Та̄рьенч. -Со̄нн сама 
поа̄сс ка̄ллса э̄ллмантэсьт ли, я агкь пай кеннъне васст ӣжесь 
мӯрр ю̄лькэнҍ. Со̄нн пай кулл ӣжесь кэ̄бланҍ, го куэссь эйй 
вуэй кеннъне васстэ ӣнцкасьт е̄кьна райя. Куэссь соннӭ нике 
эйй поабпхэл кӣд вуэлла, танна со̄нн се̄ннтма ӣджь ӣджесь 
вэсьт пе̄ллье таҏҏьчахт.

 -Мэ̄нн то̄нн мя̄ӆтах?- цӣӆькэ бук. -Нике эйй вуэй 
таҏҏьчхэ ӣжесь вэсьт пе̄лье.

 -Ныдтҍ,- шӣтэ Та̄рьенч, -со̄нн чуэннчланнт тэннгуэйкэ 
стула э̄л.

 Бук минута байя юррьтлувэ Тарья соа̄нӭ альн, ноа 
маӈӈа оа̄ҏҏтлувэ я цӣӆькэ:

 -Тэ̄ххпэсьт! Пе̄льй кэ̄ххчев то̄н куллтлэмэнҍ! Ва̄ннҍцлепь, 
Джим, ва̄лльтэпь ёа̄ххчедтэпь.

 -Мунн вуаййлэххьтэ тыйе це̄ӆӆькэ, -эйй а̄йтнэннтма 
Та̄рьенч, -мун а̄есьт сама кукесь нюннҍ ли. Со̄нэсьт лийенҍ 
выдт попугай, я пугк выдт ыштнэнҍ поа̄лльтэ со̄н нюнҍ альн.

 Тэсьт Бук ё зоа̄бэль се̄нтэ:
 -Те̄дах, рӯппьсесь ча̄нн, то̄нн лях сама шӯрр ке̄лсэллэй, 

манҍтэ мунн куэссь-ля̄ннч уййнэ. Ко̄ххт тоннӭ элля оккнэ! 
Вай то̄нн вуаях мун зоа̄бэль оаскхэ, быдтэ выдт попугай 
поа̄лльтэ о̄ррэнҍ нюнҍ альн то̄н а̄есьт?! Адтҍ ё це̄ӆьк, го тэдт 
ли ке̄лсэллмушш.

 -Ныдтҍ,- пэ̄джькэнне цӣӆькэ Та̄рьенч, -ныдтҍ, тэдт ли 
ке̄лсэллмушш.

 -Тэль уйнах, -роа̄ммгудӭ Бук, -мунн шэ соа̄ррнэ тоннӭ.
 -Тэдт ли нюэзесь, чофта нюэзесь ке̄лсэллмушш,- 

туаррьель Та̄рьенч, шэнтэнҍт пай чӯтӓ я чӯтӓ пэ̄джька.
 -Мунн тэсьт эмм ся̄гкнэнт,- цӣӆькэ Бук.
 -Тэннгуэйкэ, го выдант попугайя,- ло̄сстэнне поа̄ввэшьт 

Та̄рьенч, элля вӣгк эвтэс тӯллье оавлант,- выдант попугайя 
по̄дтэль чуэннче эфт юэлка альн!

 -Ну-е те̄ввт ва̄ллэ,- кэ̄ррсэнне цэвьце со̄н Бук я уйтэ 
Джимэнҍ мессткэтҍ вуайхэ оасскэтҍ.

 -Та̄рьенч, то̄нэсьт элля ниманҍтэ а̄йй,- сафьксэсьтэ 
Ца̄нӓ.

 -Ну-е ныдтҍ, элля,- руэнньсэнне ӣнэсьт Та̄рьенч. -А вай 
зоа̄бэль лиххч а̄йй?

 Бук авьтмуссе цоа̄ге плавкатҍ я эйй куаркханна нючкэй 
ча̄дза коа̄ллесьт. Со̄нн вӯйель, о̄ллтнэннтмэнҍ тавас рынтэсьт, 
а па̄ррнэ тоавас тыкквэнӭнҍ кӣххченҍ со̄н мӣлльтэ. Выххтэнне 
сыйй уйнсэнҍ а̄ххклэӈк ве̄пьс, ку удлэнне вуаӆкэнҍт ча̄зь альн.

 А̄ххклэӈк! А̄ххклэӈк!- ря̄гкудӭ Момо̄.
 Бук, ку тэнна секунда райя вӯенҍт шӣг роа̄мэнҍ, ка̄вэсьт 

вуэйв я уйнэсьт, вӯййкэсьт со̄н э̄л ёадт пэӆтэс ме̄рр звирр. 

 Нике эйй тӣдҍ, никуэссь ев уййна ке-не вӯяхч ныдтҍ 
удлэнне, ко̄ххт Бук, ва̄ллтэнч вымь пе̄ссэм гуэйкэ а̄ххклэӈкэсьт 
е̄лльмэнҍ. Тэсьтханна вӯе рынт райя я гу тӯллтэй ча̄зэсьт 
муйхкэхьт ча̄зэсьт рыннта. Со̄нн сӯрркэнҍ соарьм райя, ля̄йй 
поа̄сс, гу пе̄ннэ, я выгкудӭ ӣжесь ныдтҍ, быдтэ Та̄рьенч ля̄йй 
ве̄ррь тэсьт, го тэста е̄ллев а̄ххклэӈк.

 -Ко̄ххт тоннӭ элля оккнэ, нюэзесь нийтэшка,- кугкхэлэ 
со̄нн, -ме̄рр тэсьт тӯлтнэлле туэллт а̄ххклэӈкэгуэйм!

 -Вай мунн эмм са̄ррна тыйе?- цӣӆькэ Та̄рьенч, луэшшта 
вуэйв е̄ҏьтпялла. -Тӯйй ли тэсьт, мунн, кӯсстай, эмм пай 
ке̄лсэл.

 Джим я Бук аввта мэ̄ннӭнҍ мессткэтҍ, тэнна вуэр 
я̄ккьсемь гуэйкэ плавкатҍ. Сыйй то̄ӆӆькьенҍ, пӯдэ па̄лль 
а̄нҍсуввэ коа̄ӆьченҍ. Нике эйй те̄дтэнч, ко̄нн кугкь капитан 
Кукесьсуххк я со̄н ка̄нҍц лӣннченҍ ме̄цесьт.

 -Куллтласьтэ, коа̄ллэш па̄ррнэ,- оа̄лкэхьт Бук, -мунн 
куллэ, быдтэ тэста ле̄в ка̄ӆӆьч, ка̄ӆӆьч раковина. Це̄ӆӆькэ, 
тэдт ли зоа̄бэль?

 -Вя̄л ко̄ххт!- кугкехьт Та̄рьенч. -Раковина вальедтэв 
ю̄лькэ вӯлленҍ, го ва̄ннҍце ме̄рр поанҍ мӣлльтэ. Воа̄ррэд тоагэ 
я ва̄нҍцесьт ме̄рр поанҍ мӣлльтэ, ӣджь оасках.

 Ноа Бука мэ̄йт-ля̄ннч эйй та̄тсуввма аввта нюаммэ 
ча̄дза.

 -Югке раковинасьт шӯрр каӆьча ли. Тала манҍтэ, ко̄ххт 
тэдта.

 Та̄рьенч кӣзе ка̄ӆтэсьт я вӯзехьт соннӭ пэре шӯрр югке 
эввна вуайхуввэй каӆьча.

 Джим я Бук, уйнсэмэнҍ со̄н, ныдтҍ пэ̄джькэнҍ, элэлэ 
чӯннҍченҍ эфт саесьт.

 -Тӣнэнҍ е̄ннэ мугка сыйе ли?- кэ̄джель Джим. Мыйй 
шӯрр та̄ххтмужэнҍ сӣнэтҍ тӣнэнҍ вуастчемь.

  Тэдт ля̄йй вӯйхэллмушш. Джимэсьт я Букэсьт ев вуалче 
те̄ӈьк вуэссьтэ ка̄ӆьч. Сыйй тоа̄ххтэнҍ вӯйхэ па̄ррнэтҍ.

 -Ныдтҍ, мӣнэнҍ тэста луэмэсьт элля ва̄нӓ выдтэ-кудтэ 
литрэдтӭ ка̄ӆӆьче,- вуэсстэль Та̄рьенч.

 -Шӣг,-кугкэхьт Бук.- ке̄зь сӣнэтҍ тэсса! Мыйй сӣнэтҍ 
вуэссьтэпь.

 -Нэ-е эйй,- вуэсстэль Та̄рьенч, -а мэ̄йн шэ мыйй ва̄йваш 
па̄ррнэ, аллькэпь сӣррэ поаллагуэйм? Тэнн баяс тыйй ебпе 
юррьтла?

 Мэ̄нэ эйй ва̄нас а̄ййкэ пуссьт са̄ррнмуж па̄ль, а̄йка 
мэ̄нн Джим я Бук то̄ӆӆькъенҍ, луйххкэнҍ сыйй па̄ррнэнҍ ев 
вӯехьт ка̄ӆьч. Танна сыйй пыйенҍ ва̄лльтэ вӣгэнҍ тэнн, мэ̄нн 
ев вуаййма лыххкэ луйххкэнҍ. Адтҍ сыйй тӣдтӭв, касьт ли 
ка̄ӆӆьч, кӯдтэй лышшэ ко̄сстэ сӣнэ райя я а̄нҍсе со̄н.

 Ноа ке̄ххьпесь ли це̄ӆӆькэ – ко̄сстэ луэмь райя! Вэсьтэ 
ёдтӭнҍ соа̄ррндэдтмуж, Та̄рьенч пыннемь ва̄рэсьт ӣжедӭсь 
пӣсьтэ канат, ко̄нн со̄нн руввьтэй лианэсьт, я пӣйхтэ луамма.

 Джим я Бук ев пыйна, ко̄ххт ло̄ссэ ли нюаммэ пя̄дцк 
коа̄лле мӣлльтэ, ходтҍ сыйе эйй та̄тсуввма нюаммэ тоагэ. Ноа 
мудта выййтмушш тэнн лыгкэсьт эйй кӯсстъя.

-Нюам то̄нн авьтмуссе, Джим,- цӣӆькэ Бук.
 -Эйй, то̄нн, Бук,- цӣӆькэ Джим.
 -Нюам то̄нн, кулах!- цӣӆькэ Бук я кэ̄ррсэнне выльшэхьт 

Джим э̄л: со̄нн ля̄йй тоаввса Джиммэ, я Джиммэ пӯдэ нюаммэ.
  Со̄нн пэ̄ллмэсьт кадцьсувэнҍт югке коа̄ллье, кэ̄ллм 

пӣввсэгк колкэ со̄нэсьт се̄льк мӣлльтэ.
 -Тӯлльед роаввсамушша, а ныдтҍ вуаях ёррэ ча̄дза,- 

Та̄рьенч со̄н туарье соа̄нӭгуэйм, роаввсэнне кӣче со̄н э̄л.
 Пашшегке Джим кэдче ча̄дза. Бук, чуэннчмэнҍ 

рынтэсьт, кугкхэлэ я оа̄фкнэдэ. Джим ныдтҍшэ ря̄гкудӭ, куэссь 
вуэмэшьт, кӯххт а̄ххклэӈк вӯйев вӯййкэсьт со̄н э̄л. Куэссь сыйй 
лийенҍ метрэсьт сӣнэнҍ, Та̄рьенч вуэллькэдҍ эфт а̄ххклэӈка 
шӯрр кокосовэ оарехь, я ныдтҍ вӯййксэнне, поабпэхьт соннӭ 
вӯййкэсьт вуаййва. Куххтэ а̄ххклэӈк ныдтҍ сӯрркнэнҍ, Джим 
моа̄тӭ коале-ко̄ххт вӯйе коа̄лле выступ райя я нюаммэ со̄н э̄л. 
Ча̄дзь поа̄ллксагуэйм колкэ со̄н оассэнь. Бук оа̄фкэ со̄н, ко̄ххт 
вӯе.

-Нюам-ка ӣджь, танна уйнсах, мӣ ли тэдт,- вуэсстэль 
Джим.



263

 -Мунн-дэдт тоннӭ вӯзьха, ко̄ххт быдт нюаммэ коа̄ллее 
мӣлльтэ,-куаррктэннӭ цӣӆькэ Бук я кадцсувэ выступа.

 Па̄ррнэ ев ве̄ӆӆьтла со̄нэсьт чильмэтҍ. Ца̄нӓ сада 
сӯрркэнь, го со̄нн югке минутанҍ ля̄йй пай алльтла.

 -Ой-е, ой-е, тоагэ ель чуэннчлэнт, тамьпе то̄нн кэдчах!- 
скрудть кугкехьт Та̄рьенч.

 -Ко̄з?- сӯрркна кэ̄джель Бук.
 -Тёллэ ко̄з,- вуэсстэль Та̄рьенч я вӯзехьт ке̄дҍк э̄л.
 Бук выльшэхьт валас, ӣджясь ю̄лькэ вуэлла, я тэсьт шэ 

кэдче.
 -Го ныдтҍ тӯйй вӯлькэнч эвтэс, мыйй чофта удлэнне 

туррьктэпь ӣжян кокосовэ оарьхэ руэкэтҍ,- пя̄дцлэнне цӣӆькэ 
Та̄рьенч, вуэлльктэмэнҍ вя̄л орехь э̄ллтна а̄ххклэӈка се̄гьхэмь 
ва̄рэсьт по̄ррэ Бук, ку мӣлэсьт выйтант пэ̄ллмэнҍ, тӯрпшэдэ 
ча̄зесьт.

 Куэссь со̄нн кя̄сстэдэ ча̄зесьт рыннта, со̄нн ля̄йй се̄ннта 
гу ча̄нн. Со̄н э̄л кӣххчемь-налла эллий, мугка нюэссь ля̄йй, 
ко̄ххт э Бук. Я пашшегке со̄нн аввта элькэ нюаммэ коа̄лле 
мӣлльтэ, роаввсэнне пые эле аннтэдтэ ло̄ссесь рэ̄зэ эвтэсьт, 
мӣ элиххче ко̄сстэ луэмь райя я а̄нҍсе па̄ррнэнҍ пугк ка̄льч.

 Тэнна вуэр тӯйй со̄нэсьт ёадтэй пэря. Куэссь со̄нн нюамэ 
алльт луамма суаӈӈэм райя, со̄нн роа̄ммъенне оаввлгудӭ:

 -Поабпхэтҍ , парна! Адтҍ тыйй мыннӭ пукэсьт 
ма̄ккьсбэдтӭ!

 Танна Та̄рьенч о̄ййкэй кӣд луэмэсьт я вэ̄зхэллэм це̄пэнҍ 
чо̄ххкэль Бук чуаййва.

 Куллъесьтӭ нэмпэ ёа̄фф – Бук аввта тӯрпшэдэ ча̄зесьт.
 -Кадцьсэ лийехь мӣлльтэ вай кӯххт оарьха, куэссь 

ню̄ммэх мыйе, а ныдтҍ жа̄лль ли тя̄ррье то̄н э̄л!- кугкехьт 
соннӭ Та̄рьенч, пе̄льйхэдтӭ пуадта а̄ххклэӈк.

 А тэсьт, гу ре̄ххькэнҍ, вӯйсэнҍ вя̄л эйй е̄ннэ а̄ххклэӈкэ, 
я соннӭ пӯдэ суэххпэ оарехь оарехь мӣлльтэ. Э̄ххт сӣнэнҍ 
поабпэхьт вӯййкэсьт вэсьт Бук вуэййве.

 -Ой-е, проашше, па̄ка, мунн юррьтэ, тэдт ли а̄ххклэӈк 
вуэййв,- сӯбптэнне а̄нэ проащщъемуж Та̄рьенч, куэссь Бук 

оавлэнҍт чӯдзьмэсьт. Оарехь очтэдэ пэре шӯрр я ло̄ссесь.
 Джим я Бук пыйенҍ пынне ӣӈкэсь, а вӯррьтлассьтэ, 

вэсьтэ па̄ррнэ ӣжя выййтэв луэмесьт.
 -Куэссь-не пуадт па̄лль а̄йкалт лубэ маӈӈедҍ, сыйй 

ня̄лксуввэв, я ӣжя та̄ххтэв – ев та̄т пуадт выййтэ ӣжесь 
луэмесьт,- пэ̄джькэнне цӣӆькэ Бук, -тэль танна-дэдт сыйй 
ла̄ввлгуэдтӭв нымьп-налла.

 Со̄нн кугкехьт па̄ррнэтҍ:
 -Мунн чофта тӣнэтҍ пя̄дцлужа: тыйй шэ я̄ммьбэдтӭ 

не̄лькэсьт, коаль пыййбэдтӭ кугкь оаррэ луэмесьт.

-То̄нэсьт ли ӣӈӈьесь кӯттҍк, тэдт тэннханна кӯсстай,- 
вуэсстэль Та̄рьенч. -лышшэ пусьтэльт то̄нн ӣджьсант вэ̄р 
тоармах, альтэсь кудтҍ не̄дтҍласса мӣнэнҍ тэста пе̄рркэ пэ̄йель 
чильме те̄ввт. Маӈӈа, зоа̄бэль, ё пуадт э̄ннтлэ югкьенче пя̄йвас 
по̄рция.

 Я Та̄рьенч тэсьт шэ мурьтэ шӯрр кокосовэ оарехь, 
юлесьт кокосовэ ма̄йт я элькэ ваӆӆтэ со̄н тыкквэнҍ кӯтьк ябь.

 Джим я Бук кугкхэлленҍ югке-налшэм оа̄ффкмужэтҍ, 
ке̄пьнэм ва̄рэсьт ӣжесь ӣӈк кэ̄б. Пе̄ййв ё алльт луэшштэдтэ, я 
коа̄нҍцэтҍ быдҍсувв ва̄лльтэ ый рынтэсьт. Сыйй пэ̄лленҍ ёадтӭ 

ыясь ӣжесь парход э̄л, па̄ррнэ вуэйев тэнн па̄ль выйтэ луэмесьт 
я рӯххкэ касьт-не ка̄ӆьч. Сыйе ними эйй кӯдтъя, ко̄ххт коаммлэ 
коа̄лле рынтэсьт ча̄дзь коа̄дтӭгуэйм, ноа тэсьт шӣгвудтэ ва̄нас 
ли. А па̄ррнэ тэнн па̄ль луэмесьт по̄рренҍ кокосовэ оа̄рьхэтҍ 
я ле̄ййп мӯр шэнтнэзэтҍ. Сӣнэнҍ чальм вӯӆӆҍкэнҍ – пугк 
тэдт ля̄йй шӯрр тыкквэнҍ. Мудта вуэр ке-не сӣнэнҍ о̄ййксэлэ 
вуэйв луэмь ра̄йкэсьт. Во̄фьсе ся̄ййвэнҍ, Джим я Бук силуэтэтҍ 
ло̄сстэнне вуэйе ля̄йй ра̄ттҍке рынтэсьт, па̄ррнэе райя пуэраст 
ко̄стнэнҍ сӣн ӣн – бандит ю̄ттҍкэнҍ оа̄ҏҏтэдтэ.

 Скрудтҍ, эйй е̄ннэ минутае байя, кырьтэсьт 
тӣрьмесьвуэххт я мугка, манҍтэ по̄дтал лышшэ тропиканҍ: 
коа̄шштэдэ, алльм лоа̄гк ча̄ххкэрҍ, аббьр ва̄лэ гу я̄ммпрэсьт. 
Та̄рьенч о̄ййкэй луэмэсьт нюнҍ кя̄жя.

 -Ко̄ххт тыйе шӣг вуэссь манн, тэст, кӯсстай, тыйй 
шэнтэтҍ па̄йтэсьт!- кугкэхьт Та̄рьенч Джима я Бука.

 -Мэ̄нн то̄нн та̄тах тэ̄йн це̄ӆӆькэ?- на̄дҍедтэм ӣнэнҍ 
кэ̄джель Бук.

 Со̄нн пые, го па̄ррнэ коа̄ййдэдтэв я воа̄лмаш ле̄в адтҍ 
аннҍтэ сыйе пугк ка̄ӆьч.

 -Мэ̄йт то̄нн ло̄гах, го мыйе вуэссь по̄дтал?
 -А ко̄ххт, вя̄л це̄ӆӆькэ! Тыйй вуэйе лиетҍ адтҍ лэ̄дзэ сӯнэ 

райя, ноа, вуэзь ва̄рэсьт, тыйй кӣрркнэтҍ тэнн райя вӯйнэдтэ 
вӯййкэсьт оа̄ссэгуэйм. Э тэдта аббьр тыйе элля ними.

Вуэсста куллъесьтэ кэ̄рр оа̄фкант, ноа па̄ррнэ ев оа̄нтша, 
ке оа̄фкэ – Джим лубэ Бук.

 -Шӣг ый тыйе, шӣг нагкрэтҍ!- кугкэхьт Та̄рьенч. -Э мыйе 
ныдтҍшэ пӯдэ па̄лль вуэдтӭ.

 Пугк па̄ррнэ коаммлэнҍ луэмеэсьт. О̄нӓ я Ца̄нӓ 
коаммлэнҍ поа̄лльтэ Тарьянҍ я тӯлльенҍ со̄н кӣдэнҍ – мала 
ми. Ко̄ххт ля̄йй поа̄кас, коашькэсь, я нуагэ абрь ёа̄фф.

ТА̄РЬЕНЧ ВУЭПЭСЬТ БАНДИТЭТҌ
Па̄рнэ пуэраст вӯдтӭнҍ пугк ый, мэ̄нн ев вуэй це̄ӆӆькэ 

Джим я Бук баяс. Пе̄ль ый райя бандит кленнӭнҍ абьр, 

а куэссь аббьр воа̄зе, э̄ллькэнҍ оа̄ҏҏтэдтэ, тӣдтӭ, ке̄нн 
гуэйкэ сыйй ев вуаййма суэлнэ ка̄ӆьч я ке̄з пӯдэ вуаййва 
мӣлхэмь план ёадтӭ тэнна сӯллъе. Ноа куэссь пэ̄йенҍ пе̄ййв 
я ко̄шшкэдҍ сӣн лэ̄дзма оа̄сэтҍ, а луэмь ра̄йкэсьт кӯввьлей 
Тарья руэньсэсь ка̄свэнч – со̄н та̄тэ сыйе шӣг ӣнцка, – 
бандит кэ̄рсэнне пыйенҍ эйй ескнэ нимэнн эвтэсьт, югке 
а̄ррва ва̄лльтэ. Соа̄гкэ ка̄ӆьч я вуэлльктэ сӯллэ лышшэ 
тэнн ва̄птэквудэнҍ. Ноа сыйй вя̄л ев те̄дта, ко̄ххт сыйе 
пуадт ӣллькье тэнн план. Тэнн па̄ль Тарья е̄бешь элькэ 
пя̄дцлушшэ, ко̄з шэ̄ннҍтэнҍ Та̄рьенч, О̄нӓ я Ца̄нӓ. Господин 
Нильсон, моа̄ххцма джунглянҍ маӈӈа уййнлэдтмэсьт 
родэгуэйм, ныдтҍшэ тыфкэ па̄ррнэтҍ ка̄тмэнҍ. Соннӭ вя̄л 
та̄тсувэ тӣдтӭ, мэ̄нн ця̄ӆӆьк Та̄рьенч, куэссь тӣдаст, со̄нн 
ка̄дэхьт джунглянҍ ӣжесь сӯййн шля̄п. Е̄бешь я облизьяна 
пыйенҍ ёадтӭ о̄дзэ Тарья. Господин Нильсон нюччкэй я̄бпаш 
э̄л я кадцьсувэ со̄н ся̄ййпа. Выххтэнне пӯдтӭнҍ сӯллэ соа̄ййв 
рыннта я тэсьт шэ уйнсэнҍ Тарья, ку тэнн вуэр кӯввьлей 
луэмь ра̄йкэсьт. Е̄бешь роа̄мэнҍ ря̄гкудӭ.

 -Кӣч, Та̄рьенч, тёллэ ли то̄н е̄бешь!- кугкэхьт О̄нӓ.
 -А господин Нильсон нёазе соннӭ ся̄ййпа!- кадцэсьт 

Ца̄нӓ.
 Джим я Бук кулсэнҍ па̄ррнэ ӣнэтҍ. Ныдтҍ сыйй 

тӣдҍсэнҍ, го е̄бешь, ку коаммерьт карэ чӯлл рынт, Тарья 
е̄бешь, тэнна рӯппьсесь цуаҏтне, оарргуадта луэмэсьт.

 Бук вӣджель я̄бпаш мӣлльтэ я кадцэсьт со̄н ня̄ввесьт.
 -Эйе то̄нн, нуэййт!- кугкэхьт со̄нн Та̄рьйне. -Э адтҍ 

коанта то̄н я̄бпаш!
 -То̄нн та̄тах коаннҍтэ я̄бпаш, ко̄нн мунн ныдтҍ 

шоабша,- цӣӆькэ Та̄рьенч, -мугка коа̄ллэш, мо̄джесь, 
ӣӈӈькьесь я̄бпша? Эйй, то̄нн тэнн никуэссь эгк лыгк.

 -Ко̄ххт вя̄л лыгка! То̄нн шэ ӣджь мун тэнн лыххкэ 
коаджях,- цӣӆькэ Бук, -мунн со̄н коанта, эгк пыдтҍне мыйе 
пугк ка̄ӆьч. Нэ, удла! Луэшштэд! Эгк луэшштэд, пэ̄йель эйй 
е̄ннэ минутадтӭ е̄бешь ля̄ннч коаннтма.

 Та̄рьенч кэ̄ррсэнне выльшэхьт Бук э̄л.
 -Коа̄ллэш олма,- цӣӆькэ со̄нн, -мунн а̄на то̄н, а̄на пугк 

кӯтҍкэсьт: ель коанҍт мун я̄бпаш, я кӯдҍ па̄ррнэтҍ ка̄ӆьч.
 -То̄нн куллехь, мэ̄нн мунн тоннӭ цӣӆькэ? Мунн эмм 

шоабэшьт са̄ррнэ эфт тэнн. Адтҍ ё луэшштэд коа̄ӆьченҍ, а 
эгк то…

 Я Бук лажэхьт мӣлкнесьт, коа̄ввса Джимме:
 -Анҍ со̄нн лышшэ луэшштадт коа̄ӆьченҍ. Мунн ё 

лыгка оарехь вуэлла па̄ссьпе саесьт тэнна пэӆтэс ыесьт, 
ко̄нн мыйй воа̄льтэмь тэста. А я̄бпаш мыйй уййтэпь мӣлльтэ 
я мӣгкэпь манҍтэнне мудта сӯллъе. 

Я Та̄рьйне со̄нн кугкэхьт:
-А нэ кыҏтасьт, нийтэшка. Мунн лоа̄тткнэ вӯррьтэ!
 -Ёа̄да,- вуэсстэль Та̄рьенч, -Ноа лышшэ ель вуайладтҍ, 

то̄нн ӣджь оа̄ннэхь тэнн баяс.
 -Ке̄нҍцэсь коа̄лле уступэ мӣлльтэ Та̄рьенч ныдтҍ 

ке̄ххьпсэнне луэшштэдэ валас, быдтэ нё̄ллькэсь садовэ 
чӯххкса мӣлльтэ, а маӈӈа нюччкэй э̄л коа̄ллесьт я тэсьт 
шэ очтэдэ тэнн саесьт, касьт чӯннченҍ Бук Джимэнҍ, 
тӯлльемэнҍ я̄бпаш ня̄весьт. Со̄нн чуэннчель Бук эвтэсьт, 
вӯлльгэнч я ся̄ӈӈкэнч, я эфт чуаррбель рыбпьханҍ, рӯппьсесь 
коасса тӣшшьенне лийенҍ чогкшуввма югке гоаррэ, а чалма 
пӯлленҍ манҍтэ-ля̄ннч пэӆтэс то̄лэнҍ. 

 -Касьт ли ка̄ӆӆьч, анҍт удла!- кугкехьт Бук.
 -Та̄рьм мунн эмм ва̄ллтма мӣлльтэ, мыйй пыемь 

сӣррэ чехарда,- вуэсстэль Та̄рьенч.
 Куӆсэмэнҍ тэнна вуэсстлэг, Бук ря̄гкудӭ вӯрргуадта 

ӣнэнҍ, Ца̄нӓ пайенҍ, луэмэсьт кыррьтгудӭ.
 -Мунн уйна мыннӭ пуадт коаннҍтэ эйй лышшэ я̄бпаш, 

э то̄н! -оавлэнҍт со̄нн я вуэлльктувэ Та̄рьйне.
 -Ке̄ххьпсамушша могке альн, ка̄нцэнч!- цӣӆькэ 

Та̄рьенч я, асскта кӣдэгуэйм бандит, вуэллькэдҍ со̄н 
паяс ко̄ллм метр байя. Куэссь со̄нн кэдче, со̄нн чӯцьеннӭ 
та̄гклувэ вэсьт коа̄лле. Тэсьт пӯдэ па̄лль Джимме. Лышшэ 
со̄нн паенҍт кӣд та̄гклэ Тарья, ко̄ххт Та̄рьенч лоа̄ччклэнне 

чо̄ннэль, кадцэсьт Джим я ныдтҍшэ чецькэ со̄н коа̄лле э̄л, 
а куэссь со̄нн ёрэ, ныдтҍшэ чӯзе. Джим я Бук о̄ррэнҍ адтҍ 
коа̄лле альн я ӣннҍенне вӯххкэнҍ, а Та̄рьенч воа̄нҍце пыр 
сӣнэ я вуэпэсьт сӣнэтҍ:

 -Тэдта ли шӯрр оккнэ ныдтҍ ӣжянт выгкэ. Тыйй чофта 
пэсьтэтҍ сӣрре поаллагуэйм. Ко̄з тэдт оанӓхт! Тыйе быдт 
тула ё откаштэдтэ югке сӣрэнҍ я пугк мудта сӣрр тӯенҍ. 
Олмне быдт тӣдтӭ, мэ̄нн лыххкэ, куэссь я мэннверьт, тэсьт 
э лӯпьтэ.

 Маӈӈа Та̄рьенч кадцэсьт Джим я Бук нышькэсьт, кӣзе 
сӣнэтҍ нышшкмоаннткэсьт вэ̄ннсэ я о̄ййкэй со̄н рынтэсьт 
тавас.

 -Ёадтӭ-ка удла моа̄ст я а̄нсэгке тӣн е̄ннӭсьт выдэ 
эре, танна вуэйй быдтэ вуэссьтэ пластмассовэ поаллатҍ 
я сӣрсэгке сӣнэгуэйм каллнэм райя. Oасскта тӣнэтҍ, 
сӣнэгуэйм сӣрэ элля нюэзя, мэ̄нн ка̄ӆьч поаллагуэйм.

 Мэ̄ннӭнҍ минута, бандитэ парход о̄ллтэнҍ Руэньсэсьт. 
Тэнн па̄лесьт эфт вуэр ев ыдтла тэйта поа̄йххкэнҍ.

 Та̄рьенч пуэрхэсьтэ я̄бпаш. Господин Нильсон нючкэй 
Та̄рьйне вуэльк э̄л. А тэсьт кукесь нёа̄рк тӯгкенҍ ыдӭ кукесь 
вэ̄ннсэ ра̄йтт. Тэдт капитан Кукесьсуххк я руэнясдэгкаш 
ёдтӭнҍ ме̄цэсьт. Та̄рьенч кугкэхьт роа̄мэсьт я элькэ сыйе 
маххъе, а сыйй тӣрвхэнҍ, пайна паяс оа̄рьетҍ.

 Та̄рьенч выххтэнне чиннэль канат, О̄нӓ, Ца̄нӓ я пугк 
па̄ррнэ вуайченҍ луэшштэдтэ валас. Куэссь вэ̄ннас сӯӈӈэнҍ 
бӯххтая, касьт нэмпэ альн суйпэнҍт «Нюччкэй», пугк па̄ррнэ 
чӯннченҍ рынтэсьт.

 Капитан Кукесьсуххк та̄гкэль Тарья вэсьт вуэллькэ.
 -Пугк ля̄йй сэ̄гкэсьт?- кэ̄джель со̄нн
 -Ныдтҍ,- вуэсстэль Та̄рьенч.
 -Ну-э, Та̄рьенч, мэ̄нн то̄нн са̄рнах,- цӣӆькэ Ца̄нӓ, 

-тэста маль-маль эйй шэ̄ннта ма̄дт.
 -Вӯййкэсьт, а мунн э вуаййлэххьтэ!- кугкэхьт 

Та̄рьенч. -Ноа ними эйй шэ̄ннтма, аджя Эфроим. Те̄дах, 

пашшегке, мӣнэнҍ куэссь то̄нн эгк ля, мӣнэнҍ пай ми-ля̄ннч 
шӣллкнаннт.

 -Це̄ӆьк мыннӭ удла, па̄рнънян, мӣ тэста шӣллкэнҍ?- 
пя̄дцлэнҍ ӣнэсьт кэ̄джель капитан Кукесьсуххк.

 -Ми-ля̄ннч пэӆтэсь,- цӣӆькэ Та̄рьенч. -Господин 
Нильсон ка̄дэхьт джунглянҍ ӣжесь сӯййн шля̄п.

ТА̄РЬЕНЧ ВУАЛЛКТАЛЛ ЛА̄НҌ РУЭНЯС
 Пе̄йв выххтэнне мэ̄ннӭнҍ. Мо̄джесь пе̄йв, тэнна 

мо̄джесь поа̄ххк па̄йхкэсьт, касьт пай поа̄шьтэ пе̄ййв, вӯӆькэ 
алехь ча̄дзь я куллъенҍ югке эвьнэе лэ̄г.

 О̄нӓ я Ца̄нӓ ныдтҍ пӯлленҍ пе̄йвэсьт, сӣнэтҍ элля 
ра̄ттҍкэмь-налла руэнясдэгкшэнҍ. А Тарья чарьм шэ̄ннҍтэнҍ 
блина шура.

 -Мӣн ёадтмушш вуаехьт мыннӭ хе̄брхэмь ӣнститут,- 
роа̄ммшэннӭ са̄рнэ Та̄рьенч. -Никуэссь вя̄л мунн эмм лий 
мугка чарьмэгуэмь я мо̄джесь. Ныдтҍ вэ̄ллк эвтэс, мунн 
шэнта пукэ мо̄джьта.

 Вӯййкэсьт са̄ррнэ, Момо̄ я Моана, я пугк мудта 
па̄ррнэ ло̄гкенҍ, Та̄рьенч э ныдтҍ ли пукэ мо̄джьта. 
Никуэссь вя̄л сыйе эллий ныдтҍ руэняс, ко̄ххт адтҍ, я сыйй 
шоабшэшкудтӭнҍ Тарья ев ва̄нӓ, мэ̄нн О̄нӓ я Ца̄нӓ. О̄нӓ я 
Ца̄нӓ ныдтҍшэ шоабшэшкудтӭнҍ, а Та̄рьенч, О̄нӓ я Ца̄нӓ 
пугк ӣжесь кӯтҍкэнҍ корнэдтӭнҍ сыййт па̄ррнэгуэйм. Тэль 
э ля̄йй сыйе руэняс пукэтҍ эфтэсьт, сыйй сӣрренҍ о̄ммп 
пӣйвэгуэйм эфтэльманна я никоххт ев вуаййма каллнэ. 
Тоа̄ййв сыйй выгкенҍ эйй эфтэ пӣйвэ луэмесьт. Та̄рьенч 
выгэ тоагэ ра̄нэтҍ, я адтҍ вӯйенҍ тамьпе ыййдӭ пэре пуэраст, 
мэ̄нн авьтма пе̄йв. Со̄нн ко̄дӭ нӯресьт лествец, ко̄нн лӯшьтӭ 
пя̄дцк коа̄ллесьт вӯййкэст ме̄рре, я пугк па̄ррнэ ке̄ххьпсэнне 
ню̄мнэнҍ паяс я валас я вӯйнэдтӭнҍ, мэннверьт сыйе быдт. 
Ныдтҍ, адтҍ сыйй вӯйенҍ тӯрпшэдтэ ча̄зесьт пэ̄лханна, 
го Та̄рьенч оа̄йххьк е̄ммьне куськ луэмь вӯлленҍ а̄ййтэй 

роавас соа̄ймэнҍ, ко̄нн эйй вуанч ка̄ццькэ ни э̄ххт а̄ххклэӈк. 
Манҍтэ тыкквэнҍ ли вӯйе вӯлль лӯметҍ, тӣввтма чоа̄зенҍ! 
Мэӊст а̄ййк э О̄нӓ Ца̄нӓнҍ ныдтҍшэ моа̄ххтъенҍ уйтнэ ча̄зь 
вуэлла я поа̄нӭсьт пайнэллэ раковинатҍ коа̄ӆьченҍ. Авьтма 
ка̄ӆьч, ко̄нн коа̄внэ Ца̄нӓ, ля̄йй чофта мо̄джесь я шӯрр, 
ва̄нас мукмэтҍ коа̄внънэдтҍ. Со̄нн пые ва̄лльтэ со̄н мӣлльтэ 
я лыххкэ со̄нэсьт сӯррмас коа̄ӆьченҍ ця̄ххпа мушт гуэйкэ 
Руэняс па̄йхк баяс. 

Мудтмэшьт сыйй сӣрренҍ бандитэтҍ. Та̄рьенч ля̄йй 
Бук, ку та̄ххт поабпхэ луамма я кадцьсе пугк ка̄ӆьч. О̄нӓ 
тоа̄кэнҍт нӯррь лествец, я Та̄рьйне по̄дтэль нюаммэ коа̄лле 
уступэ мӣлльтэ. Пугк па̄ррнэ кугкхэлленҍ: «Бук ёадт, Бук 
ёадт!» Куэссь Та̄рьенч чоа̄ӈэ луамма, сыйй ка̄нҍц ка̄нҍцэсь 
мӣлльтэ тоалкъенҍ Бук, це̄пэнҍ чуаййва, со̄нн ёрэнт ча̄дза, 
вӯйвэнҍ уйтэнҍт ча̄зь вуэлла я маӈӈа кугкь тӯрпшэдэ, 
тӣшшьенне ю̄лькэгуэйм выгэнҍт тоагэ-тӣге. Пугк па̄ррнэ 
ныдтҍ сыйнэнҍ, маль ӣжя ев кэдчна со̄н мӣлльтэ луэмесьт 
олкэс.

 Куэссь сыйй лоа̄тткнэнҍ сӣррэ луэмесьт, сыйй 
уйтнэнҍ бамбуковэ пэ̄ҏҏьтэ: тэнн па̄ль Та̄рьенч эфтэсьт 
па̄ррнэгуэйм тӯйешьт зоа̄бэль бамбуковэ пэҏт – шӯрр, 
нельенҍ субпэнҍ, пыййма кэ̄сс бамбуковэ сӯгенҍ, я нюаммэ 
пэ̄ҏҏт лоа̄г э̄л чӯлл стен, ля̄йй шӯрр тыввь. Пэҏт луннҍ чуэнче 

пэре э̄лл кокосовэ пальма. Та̄рьенч оа̄кшэнҍ те̄ҏпэ со̄н альн 
ступенькатҍ нюаммэм ва̄рэсьт со̄н ла̄дҍв э̄л, касьт а̄ввнэнтэ 
мо̄джесь е̄ммьне. Кэскэсьт кудтҍ пальмае Та̄рьенч коазэсьт 
кэ̄сс нӯрь, пле̄ххтма лианэсьт. Тэдт ля̄йй пэре шӣг. Ва̄лльтэ 
я тоаввсэнне суййпле, а маӈӈа лӯшшьтэ кӣдэнҍ нӯрь, тэсьт 
вуаях поабпхэ ча̄дза вӯйвэнант. Та̄рьенч ныдтҍ тоаввсэнне 
суйпэнҍт я ныдтҍ кугкь кыртэч, ча̄дза кэ̄ххчемь райя са̄рнэ: 
«Эфт мо̄джесь пе̄йв мунн кырта, ва̄лльтэ, Австралия райя, 
эгк заввьдужэсьт тэз, ке̄з вуэйв э̄л ышта».

 Па̄ррнэ ныдтҍшэ лыххкэнҍ экскурсиятҍ джунглиянҍ. 
Тамьпе лийенҍ чофта э̄лл па̄ххьк я поа̄дан, ку кэдченҍт 
пя̄дцнэгэсьт. Та̄рьенч та̄тэсьт кӣрсэ тэнн поа̄дан мӣлльтэ 
пуйхцэсьт я тэсьт шэ ва̄ллтэдэ ӣллькье ӣжесь юртэтҍ. Со̄нн 
вуанче курас пуйхц «Нюччкьесьт», чоа̄ӈэ соннӭ я па̄кэ Момо̄ 
я О̄нӓя та̄гкэ со̄н, чоӊтэ поа̄дан райя я о̄ййкье со̄н ча̄дза. 

Тоавас ёг выррьт тэсьт шэ кадцэсьт со̄н я чоӊтэшшкудӭ 
пуйхц, я кя̄джя па̄ррнэ ка̄дхэнҍ со̄н чальмэсьт, со̄н нӣлэ шӯрр 
тӯллтэй я со̄пптлуввма выррьт. Куэссь чальмэсьт па̄ррнэнҍ 
пуйхц Тарьянҍ ка̄дтлэнҍ тӯллтэй ёгэсьт, сыйй соарьм райя 
сӯрркнэнҍ, пыйенҍ, никуэссь со̄н ев пуэдҍ уййнэ эвтэс. 
Ноа выххтэнне Тарья пуйхц цоа̄ге рыннта, со̄нн выйтэнҍт 
пуйхцесьт я цӣӆькэ:

 -Пуйххц – мо̄джесь-на̄лль ли ёдтлэ. Та̄ххтбэдтӭ 
кӣххчле?

 Ныдтҍ мэ̄ннӭнҍ пе̄йв, э̄ххт пэря нымьп. Ноа выххтэнне 
пуадт эбьре па̄лль, я танна капитан Кукесьсуххк а̄рркъенне 
коа̄тчедэ ӣжесь хижинасьт я юрьтӭ я̄ллмуж баяс, я со̄нн 
пэ̄лэ, эбьре па̄ль Та̄рьенч эйй аллк тыкквэнҍ сӯллъесьт. О̄нӓ 
я Ца̄нӓ пай тоа̄йва мушштлэнҍ ажесь я е̄ннэсь я ӣжесь пэҏт. 
Сыйе чофта та̄тсувэ ро̄стэпяййва моа̄ххцэ моа̄ст, тэннгуэке 
сыйй ев лий се̄ннта Тарья э̄л, ко̄ххт вуэйе ля̄йй вӯррьтэ, 
куэссь Та̄рьенч цӣӆькэ сыйе э̄ххьтэшьт:

 -О̄нӓ я Ца̄нӓ, ко̄ххт тыйй юррьтбэдтӭ, элля па̄лль вя̄л 
мыйе моа̄ххцэ моа̄ст?

 Момо̄, Моана я пугк мудта руэнясдэгкша гуэйкэ 
пе̄йв, куэссь Та̄рьенч, О̄нӓ я Ца̄нӓ пэ̄ййнэнҍ «Нюччкэй» 
э̄л, ля̄йй пэ̄джь пӣйвэнҍ. Ноа Та̄рьенч оа̄шшьтэй сыйе, 
сыйй вя̄л пуэдтӭв сӯллъе е̄ннэ-е̄ннэ вуэрре. Провожаймэнҍ 
ӣжесь коа̄нҍцэтҍ, удць руэнясдэгкшая лыххькэнҍ венкэтҍ 
вӣллькэсь эвьнанҍ я цоа̄гкенҍ сӣнэтҍ Та̄рьйне, О̄нҍне я 
Ца̄нҍне. А сӣн прошшьемь ла̄ввл вя̄л кугкь ко̄стэнҍт уййтэй 
ка̄репь палуба райя. Капитан Кукесьсуххк ныдтҍшэ чуэнче 
рынтэсьт. Соннӭ быдтэ ля̄йй кӯдтъе сӯллъесьт ланҍ выгкэм 
ва̄рэсьт. Тэннгуэйкэ со̄нн Фридольф па̄кэ выгкэ па̄ррнэтҍ 
моа̄ст. Капитан Кукесьсуххк юррьтлуввма нисслувэ ӣжесь 
нюннҍ рыбпьхэ я маӈӈа кугкь маххэй сыйе. Та̄рьенч, О̄нӓ, я 
Ца̄нӓ лӯйххкэнҍ, кэ̄ннял чӯррмсэнҍ ко̄ллькэнҍ сӣн чильмэнҍ, 
я сыйй пай маххъенҍ я маххъенҍ капитаннӭ Кукесьсуххк 
я чоа̄ххьпесь па̄ррнэ вя̄л кугкь маӈӈа тэнн, вэсьтэ Руэняс 
сӯллэ рыннт ка̄дэ чальмэсьт.

 Ва̄рэсьт моа̄ст сыйе поа̄зе мӣдт пӣӈӈк.
 -Пэ̄ла, мыйе вя̄л Таввял ме̄р райя пуадт ке̄ссе поа̄ххк 

свитрэтҍ,- цӣӆькэ Та̄рьенч.
 -Ныдтҍ, тэсьт ё нимэнн эгк лыгк,- пэ̄джькэнне 

вуэсстлэнҍ О̄нӓ я Ца̄нӓ.
 Выххтэнне пугк то̄ӆӆькювэ – «Нюччкэй» никоххт эйй 

вуэй пуэдтӭ ӣжесь роднэ ланна ро̄стэпяййва. О̄нӓ я Ца̄нӓ 
чофта се̄ннҍтэнҍ, куэссь тэнн куӆсэнҍ. Вя̄л мэ̄нн, ниманҍтэ 
ро̄стэпейв кӯсс, ниманҍтэ ро̄стэпейв ла̄йхх!

 -Коале ныдтҍ, мыйй вуэйе лиемь кӯдтъе сӯллъесьт,- 
поа̄ссъенне цӣӆькэ О̄нӓ.

 Ца̄нӓ юррьтэль е̄нӭсь баяс я ажесь баяс я пые со̄нн 
пашшегке роа̄ммшадт моа̄ххцэ моа̄ст. Ноа пашшегке чофта 
а̄бей ли – лӯшшьтэв ро̄стэпейв, – тэсьт сыйй вӣльенҍ 
шӣххьтэнҍ.

 Се̄ввьнесь е̄кьна я о̄дтыгьман оа̄лкхэжэсьт Та̄рьенч, 
О̄нӓ я Ца̄нӓ уйнсэнҍ ӣжесь роднэ ланҍ то̄лэтҍ. Сыйй 
моа̄ххьцэнҍ моа̄ст.

 -Эйй нюэзесь экскурсия лыгкэмь мыйй Соа̄ййв 
ме̄рэсьт,- цӣӆькэ Та̄рьенч, куэссь ёадҍхэ ӣжян я̄бпаш трап 
мӣлльтэ.

 По̄ртэсьт нике эллий, сӣнэтҍ уййнэ нике эйй пуадтма, 
тэнн вуайй то̄ӆӆькье, нике эйй вуайя тӣдтӭ, куэссь сыйй 
пуэдтӭв.

 Та̄рьенч ыштэхьт О̄нӓ, Ца̄нӓ я господин Нильсон 
я̄бпаш э̄л, я сыйй ёадтъенҍ пэҏт «Чуэнь» гоаррэ. Е̄бешь ёдӭ 
ло̄сстэнне, е̄тткас я шоссе лийенҍ а̄ййда вэ̄зэнҍ. О̄нӓ я Ца̄нӓ 
элэлэ че̄д вэ̄з роа̄тткэнҍ пэҏтэтҍ. Выххтэнне сыйй уйнсэв 
ӣжесь е̄ннҍ я ажь. Я тэсьт сыйй куӆсэнҍ, ко̄ххт сыйй чуввэнҍ 
сӣнэтҍ.

Сеттергрен пэҏтэсьт ныдтҍ чуввдэнне пӯле чувв, я че̄д 
эххкан кӯсстэй, ко̄ххт сӣн е̄ннҍ я аджь оаррэв тӯль тӯгкенҍ.

 -Тала ле̄в я̄нна я аджя,- цӣӆькэ О̄нӓ, я со̄н ӣнэсьт 
куллэй роа̄мм.

 Ноа Тарья пэҏьтэнч ля̄йй те̄ммесь я аййма вэ̄зэнҍ.
 Ца̄нӓ чофта се̄нтэ, Та̄рьенч тоагэ о̄ххтэ вуэллк.
 -Коа̄ллэш Та̄рьенч, вай авьтма ый ыййдах мӣнэнҍ?- 

кэ̄джель со̄нн.
 -Эйй,- вуэсстэль Та̄рьенч я кэдче вэ̄дз па̄ӆӆьтвэ 

калитка укс луннҍ. -Мыннӭ быдт лыххкэ кунт пэҏтэсьт 
«Чуэнь».

Э со̄нн выххтэнне ва̄ннҍцель па̄ӆӆьтвэ мӣлльтэ, 
кэдцчнэмэнҍ вэ̄дзе роаӈьк райя. Е̄бешь мӣлкнесьт ёдӭ со̄н 
мӣлльтэ.

 -Юррьтэль лышшэ, ко̄ххт тоннӭ тамьпе ля̄ннч кэлмас,- 
цӣӆькэ О̄нӓ, -то̄н пэҏтэсьт ныдтҍ кугкь ев пуалтма то̄л.

 -Тэдт ли пуссьт!- цӣӆькэ Та̄рьенч. -Куэссь кӯттҍк ли 
пӯлле я тоаввсэнне та̄гк, калльме эйй вуэй.

ТА̄РЬЕНЧ ЭЙЙ ТА̄Т ШЭ̄ННТЭ ШӮРР
 Ко̄ххт О̄нӓ я Ца̄нӓ е̄ннҍ я аджь пе̄кнэнҍ пырр ӣжесь 

па̄ррнэе, куэссь сӣнэтҍ уйнсэнҍ: сыйй ассктэлленҍ сӣнэтҍ 
я нӣссенҍ, поҏтэнҍ шӣг е̄кесьпоррмужэнҍ я пыйенҍ вуэдтӭ, 
коа̄ххьтэнҍ ра̄нэнҍ, а маӈӈа вя̄л кугкь-кугкь о̄ррэнҍ сӣн 
кроавхэ альн я куллтлэнҍ моа̄ййнсэтҍ тыкквэнҍ тӯе баяс 
Руэняс сӯллъесьт. Я пугк сыйй, ро̄дҍхэль я па̄ррнэ, лийенҍ 
вуассай. Лышшэ э̄ххт поа̄сслэдтӭ па̄ррнэтҍ: сыйй лӯшшьтэнҍ 
ро̄стэпейв. О̄нӓ я Ца̄нӓ ев та̄ххтма пя̄дцлаххьтӭ е̄ннҍ я 
ажь тэнн баяс ев ця̄ӆӆка, ко̄ххт сыйе тоасскай ля̄йй, сыйй 
маӈӈнэнҍ ро̄стэпейв кӯз уййнэ я ев па̄дза сыйе ла̄йх. Я тэнн 
баяс сыйй ев са̄ррна никейн э са̄нҍ ев ця̄ӆӆка никез, ноа 
роа̄мм моа̄ст пуадта ля̄йй эйй шӯрр. Сыйй тыкквэнҍ кулленҍ 
суаӈӈмэнҍ пэ̄ҏҏьтэ, тэнн югкьенч кулл, куэссь кугкь эллий 
пэҏтэсьт, а пуэдҍ сыйй а̄йка ро̄стэпейв е̄кьна ке̄ххьпса лиххч 
суаӈӈэ пэ̄ҏҏьтэ.

 Мӯцэ О̄нӓ я Ца̄нӓ э̄ххт юррт Тарья баяс. Сыйй, ӣджясь 
уййнэнҍ, ко̄ххт со̄нн вуадт ӣжесь эйй а̄ввтма пэҏтэсьт, я 
нике эйй оарр со̄н кравэтҍ ке̄жесьт, нике эйй тэфк со̄н ра̄н. 
Сыйй пыйенҍ вӣдтшэ со̄н нымьп пе̄йв.

 Нымьп пе̄йв сӣн е̄ннҍ эйй луэшшта сӣнэтҍ никоз э 
минута байя. Эйй та̄т сӣнэгуэйм роа̄ттксэллэ, тэннгуэйкэ 
го сӣнэгуэйм кугкь эйй уййнлэдтма, эйй уййнма сӣнэтҍ, 
а вя̄л по̄ррэм па̄лла оа̄ххка та̄тэ пуэдтӭ уййнэм гуэйкэ 
а̄ххквэтҍ маӈӈа ёдтлэмэнҍ вӣресь ланна. О̄нӓ я Ца̄нӓ чофта 
пя̄дцлушшенҍ Тарья, пай юррьтэнҍ, со̄нн о̄ххтэ ӣджнэсь, 
куэссь пӯдэ е̄кьна, сыйй ё ев вуайя е̄на кӣҏҏшэ,

-Коа̄ллэш я̄нна, мыйе быдт ва̄ннҍце я уййнэ Тарья. 
-цӣӆькэ О̄нӓ.

 -Ну-е ми, ва̄ннҍце,- цӣӆькэ фру Сеттергрен, -лышшэ 
выххта пуэдтӭ моа̄ст.

 О̄нӓ я Ца̄нӓ тэсьт шэ ло̄ӈӈнэнҍ Та̄рьйне.
Куэссь па̄ррнэ а̄вьдэнҍ пэҏт «Чуэнь» сад укс, сыйй 

е̄сськэнҍ, я роа̄ммгуадта э̄ллькэнҍ пыҏс пугк кӣххче. Пугк 
пыҏс ля̄йй, ко̄ххт ро̄стэпейв открытка альн: пэҏьтэнч ля̄йй 
аййда сӯбпесь вэ̄зэнҍ, а эххкан лийенҍ пуэраст чувха. Пэҏт 
альн пӯле шӯрр тӯвас, я со̄н чувв мо̄джьтэнне чувэхьт 
вэ̄зэнҍ аййда мессткэтҍ. Чуэкас пэҏт гоаррэ ля̄йй чисстма, 
па̄ррнэтҍ эйй пуадтма кэдчнэ пэ̄д райя вэ̄дз па̄ӆӆьтвэтҍ.

Сыйй вя̄л пушшьтэнҍ вэ̄з оаллкэнҍ, куэссь а̄ввэнҍ уккс 
я ыдӭ Та̄рьенч.

-Вуэзь ро̄стэпийвэнҍ!- цӣӆькэ со̄нн я ёадтэхьт кухняя.
Кэ̄сск кухнясьт чуэнче мо̄джесь ро̄стэпейв кӯсс! 

Чувв ля̄йй чуаццкта, а кӯз альн пӯлленҍ кыджемпьлоагкь 
тӯввсэдтӭ, я сӣн кыррьтэй то̄лэсьт я паҏьцсэмесьт шэнтэнҍ 
ныдтҍ шӣг ӣӈӈькэ. Туэлль ля̄йй шӯрр-пе̄йв-налла. Кэ̄сск 
па̄йхкэсьт чуэнче ро̄стэпейв уххт, ка̄ре альн ле̄шшенҍ 
ро̄стэпейв вуэннч, ро̄стэпейв ка̄льпэсь я мудта шӣг 
ро̄стэпейв пе̄рк я е̄ннэ-е̄ннэ прянькэдтӭ. Пе̄цэсьт пӯле 
то̄лл, а мӯрр ышьтэ мӣлльтэ чуэнче е̄бешь я руэнньсэнне 
та̄гэ кэнцэгуэйм. Господин Нильсон нючкэ кӯз мӣлльтэ 
рыссьесьт рысье, тӯввсэдтҍ кӯскханна.

-Мунн поа̄ххкэ господин Нильсон вэ̄зхэллэ ро̄стэпейвь 
ӣӈӈькэль,- пэ̄джькэнне, цӣӆькэ Та̄рьенч. -Ноа со̄нн эйй та̄т 
оаррэ сэ̄гкькэсьт.

О̄нӓ я Ца̄нӓ кэ̄лльмэнҍ кухня укскэнтэш альн, роа̄мэсьт 
вӣгк эллий са̄нҍ поа̄ввшэ.

-О Та̄рьенч!- сафьксэсьтэ Ца̄нӓ. -Ко̄ххт ли мо̄дже! 
Ко̄ххт то̄нн вӯйехь пугк тэ̄йн правэшь аннҍтэ? Ко̄ххт то̄нн 
кӣрркнэхь пугк тэнн лыххкэ?

-А мунн сӯрэв ля,- вуэсстэль Та̄рьенч.
О̄нӓ я Ца̄нӓ скрудтҍ кулсэнҍ манҍтэ сыйй ле̄в пэре 

чофта вуассай, я сыйе шэнтэ ныдтҍ руэняс, ко̄ххт вя̄л 
никуэссь ев те̄дта.

-Ко̄ххт ли шӣг, го мыйй моа̄цэмь моа̄ст пэ̄ҏҏьтэ 
«Чуэнь»,- цӣӆькэ О̄нӓ.

Па̄ррнэ туэль тӯгкенҍ э̄ллькэнҍ по̄ррэ ро̄стэпейв 

вуэннч, рисовэ удт, ка̄ллпас я прянькэтҍ, я пугк тэдт сыйе 
коа̄шштэдэ ко̄з ня̄ллкса, мэ̄нн банан я ле̄ййп мӯр шэнтнэз.

-Куллтэль, Та̄рьенч,- цӣӆькэ О̄нӓ, -а ро̄стэпеййв-дэдт 
тула мэ̄нэ.

-Нэ я ми,- вуэсстэль Та̄рьенч, -Пэҏт «Чуэнь» календарь 
садамадта маӈӈэнҍ. Пӯадт сӣнэтҍ выгкэ календарь чиннэм 
мастерская вуайхэм гуэйкэ пружина, а ныдтҍ вя̄л е̄на 
маӈӈад.

-Ко̄ххт ли шӣг, куэссь тэста маӈӈнэнҍ а̄ййк,- цӣӆькэ 
Ца̄нӓ, -э мыйй ебпь луэшшта кӯз, лышшэ ро̄стэпейв ла̄йх 
евла.

-Эйе, шӣг тыйй мушштхэтҍ, мунн сӣнэтҍ рӯйххке! 
О̄дзэ сӣнэтҍ ӣжя.

О̄нӓ я Ца̄нӓ рӯпснэнҍ, ныдтҍ ли шӣг, сыйй нюччкьенҍ 
сэедӭсь я приммдэдтӭнҍ о̄дзэ. Мӯрр ышьтэсьт О̄нӓ коа̄внэ 
шӯрр чӯлм, ко̄нн альн ля̄йй кырьйха: «О̄НӒ». Чӯлмэсьт ля̄йй 
мо̄джесь ко̄рбэнч поа̄йнэгуэйм. Туэль вӯлленҍ Ца̄нӓ коа̄внэ 
чӯлм ӣжесь нэ̄мэнҍ, а чӯлмэсьт ля̄йй рӯппьсесь зонтик.

-Мунн ва̄лта со̄н мӣлльтэ, куэссь мыйй нымьп вуэр 
ёадтъепь Руэньсе,- цӣӆькэ Ца̄нӓ.

Паемьбельт пе̄ц лоа̄бпэнҍ кӯххт чӯлм, па̄ррнэ 
роа̄ммгудтӭнҍ, кӣррькьенҍ, нӯлленҍ пыммьгэсьт поа̄гэ, – 
тамьпе оччтэдэ заводтэм джип О̄нӓ гуэйкэ я кукла сервиз 
Ца̄нӓ гуэйкэ. Я̄бпаш ся̄ййпа ныдтҍшэ ля̄йй ко̄ррма эйй шӯрр 
зоа̄бэль будильнэххьк.

-Пыйе ӣджьсант комнатая,- цӣӆькэ Та̄рьенч.
Па̄ррнэтҍ ла̄йх пэре пӯдтӭнҍ мӣллэ мӣлльтэ, – сыйй 

роаввсэнне ассктэнҍ Тарья. Со̄нн чуэнче кухня эххкан луннҍ 
я кӣче вэ̄дз па̄ӆӆьтве э̄л садэсьт.

-Ента мыйй тӯййшэпь шӯрр вэ̄дз пэҏт,- цӣӆькэ со̄нн. -А 
е̄кнае мӣлльтэ мыйй аллькэпь пуэллхэллэ тӯввсэтҍ тамьпе, 
я вэ̄дз пэҏтэсьт ля̄ннч чуввэ, ко̄ххт зоа̄бэль пэҏтэсьт.

-Аллькэпь, аллькэпь!- цӣӆькэ Ца̄нӓ, пай е̄на 
роа̄ммшадт тэ̄з, го моа̄цэ моа̄ст.

-А вя̄л мыйй вуайчемь лыххкэ савьхэ гуэйкэ трамплин 
мӣн пэҏт лоа̄гэсьт я вэ̄дз па̄ӆӆьтвэ,- цӣӆькэ Та̄рьенч. 
-Тӣдтҍбэдтӭ, мунн та̄та ма̄тҍхэ я̄бпаш кӣрсэллэ савьхэ альн. 
Лышшэ никоххт эмм вуэй пыйе, е̄ннэ соннӭ быдт савьхэдтӭ, 
не̄лльй вай кӯххт.

-Ой-е, ко̄ххт ля̄ннч ента руэняс,- са̄ррнгудӭ О̄нӓ 
роа̄мэсьт. -ко̄ххт мыйй ле̄бпь вуассай, го моа̄цэм ро̄стэпейв 
каникуланҍ моа̄ст.

-Мыйе пай ля̄ннч руэняс,- цӣӆькэ Ца̄нӓ, -э тэста 
пэҏтэсьт «Чуэнь», я Руэняс ланӭсьт, я пугквесь.

Та̄рьенч выгкэль вӯйвэнҍ. Сыйй о̄ррэнҍ ко̄лльмэсьт 
кухня туэль альн. Скрудтҍ О̄нӓ пэ̄дженҍ.

-Мунн никуэссь эмм та̄т ше̄ннтэ е̄ннолманҍ,- 
кэ̄ррсэнне цӣӆькэ со̄нн.

-Э мунн ныдтҍшэ,- кадцэсьт Ца̄нӓ.
-Та̄ххтмушш ля̄йй!- та̄бэхтҍ Та̄рьенч -Е̄нноллмэтҍ 

никуэссь элля асст, ко̄ххт быдт руэняс выгкэ. Я мэ̄йн сыйй 
ле̄в а̄нҍсуввма: тоасськ лыгкэнҍ лубэ ря̄ввк оа̄ссэгуэйм, а 
са̄ррнэв пай кэ̄рр кӣдэ баяс я подуходнэ вӣлькэ баяс.

-Эйй подуходнэ, а подоходнэ,- вӯййкэй со̄н Ца̄нӓ.
Я манҍтэ ли ра̄ттҍк?- моа̄хнэ кӣдэнҍ Та̄рьенч. -А вя̄л 

сыйй тоаррмэв ӣджясь вуэхт мӣлхэмь са̄ррнмужэнҍ я мэ̄нн-
ля̄ннч гуэйкэ ло̄гкэв, куэссь по̄ррэм па̄ль о̄ййкьях ня̄ллма 
ныйп, тэ̄йн коаджях ма̄д.

-А тӣтҍбэдтӭ, мӣ ли шуря,- цӣӆькэ Ца̄нӓ, -сыйй ев 
ма̄тҍ сӣррэ. Ко̄ххт ли жа̄лль, мыйй ныдтҍшэ шэ̄ннтэпь 
е̄нноллмэгуэйм!

-Ке цӣӆькэ, го мыйй, та̄тах эгк та̄т, лӣннчепь 
е̄нноллмэгуэйм?- кэ̄джель Та̄рьенч. -Мӣ мунн райя, мунэсьт 
ле̄в пилюля.

-Манҍтэ пилюлягуэйм?- кэ̄джель О̄нӓ.
-Сама пэрьмусс пилюлягуэйм тэ̄йт гуэйкэ, ке эйй та̄т 

шэ̄ннтэ е̄нноллмэнҍ,- цӣӆькэ Та̄рьенч, нюччкэй туэлесьт 
валас я элькэ поаӆӆтэ ышшьтэтҍ, ылльтҍе альн, я пэ̄йель 
минута мудта вӯзехьт па̄ррнэтҍ ко̄ллм сама садга горэх 
налшэм полла.

-Тэдт ли горэх,- эйй роа̄ммшэдтэй ӣнэнҍ цӣӆькэ О̄нӓ.
-Ӣджь лях горэх,- цӣӆькэ Та̄рьенч, -Тэдт мага горэх ли? 

Тэгка ле̄в шӣг круммэлюр-пилюлька, мыннӭ сӣнэтҍ энҍтэ 
тула-тула э̄ххт пуэресь индейскэ шурьмусс Эрио ланӭсьт, 
куэссь мунн цӣӆькэ соннӭ, эмм та̄т шэ̄ннтэ е̄нноллмэнҍ.

-Я то̄нн юртах, тэдт сама садга пилюлька вуайй 
е̄кхэллэ шэ̄ннтэ?- ся̄гкна кэ̄джель Ца̄нӓ.

-Зоа̄бэль,- оасскэдҍ со̄н Та̄рьенч. -Ноа сӣнэтҍ нӣллэ 
быдт се̄ввьнессенҍ я са̄ррнэ соа̄нӭтҍ:

Мунн пилюлька нӣла 
Пуэресь шэ̄ннтэ мунн эмм та̄т!

-То̄нн, юрта, та̄тах це̄ӆӆькэ эйй «пуэресь», а «шэ̄ннтэ 
шӯр»,- вӯййкэй со̄н О̄нӓ.

-Мунн са̄рна «пуэресь», тэль, мунн э та̄та це̄ӆӆькэ 
«пуэресь»,- цӣӆькэ Та̄рьенч. -Сама нюэзесь леххч пэ са̄ррнэ 
«шэ̄ннтэ шӯрр». Тэсьт э ли пугк тӯйй, са̄ррнмэнҍ соа̄нӭтҍ, 
са̄рнэтҍ «шэ̄ннтэ шӯрр», я тэннгуэйкэ сӣнэнҍ ними эйй 
выйтэнҍт. Вӯййкэсьт, выйтант мугка мӣ ля̄ннч: сыйй 
оа̄лкхэллэв шэ̄ннтэ мугка вымэнҍ. Мыннӭ моа̄йнсенҍ эфт 
па̄ррьшя баяс, ку по̄рэ мугка пилюлька. Ноа са̄рнэ «шэ̄ннтэ 
шӯрр» саесьт «пуэресь». Я со̄нн тэннханна оа̄лкэхьт шэ̄ннтэ, 
пэӆтэсс воа̄льтэ со̄н э̄л кӣххче. Е̄ннгэдтӭ метрэ пе̄йвэсьт. 
Тэдт элля моа̄йнсемь-налла. Вӯййкэсьт, соннӭ ля̄йй чофта 
шӣххтэль, со̄нн вӯе роадтэ я̄блэкэтҍ мӯрэсьт гу жирав. Ноа 
выххтэнне ка̄дэхьт э тэнн роа̄м гу ӣджь пэре куххкэнҍ. 
Куэссь манҍтэнне сӣссь по̄дтэль со̄н вӣдтшэ я та̄тэ соннӭ 
мэ̄нне це̄ӆӆькэ, мэ̄нн са̄рнэтҍ тэнн ва̄рэсьт: «Ко̄ххт то̄нн 
шэ̄ннҍтэхь я роавасмэхь», сӣссе быдтэ ля̄йй кугкхэллэ 
мегафоннӭ, па̄ррьшэнч вуаяхч со̄н куӆӆсэ. Со̄н едтҍ аллка 
уййнэ, вӯййкса, едтҍ уййнма нимэнн, окромя кукесь 
коашькэсь ю̄лькэтҍ, гу кӯххт пэре кукесь пӣл. Я со̄нн эйй 
куллъя, лышшэ эфт вуэр е̄ммьне райя ко̄стэ со̄н кугкхэлант, 
куэссь со̄нн а̄йнханна нюалэсьт пе̄йв я ню̄ххчемь альн сост 
шэнтэ коаӆпэх. Со̄нн ныдтҍ оалвэ, ра̄ссь тэста е̄ммьне альн 
элькэ ко̄шшкэ. Тэнн па̄лесьт со̄н едтҍ куллма, со̄нн эйй 
куллъя, лышшэ со̄н ю̄льк вя̄л кугкь кӯсстъенҍ пырр Эрио я 
е̄кхэлленҍ ёадтҍетҍ шоссе мӣлльтэ.

-Мунн никуэссь эмм прим тэйта пилюлятҍ,- сӯрркна 
цӣӆькэ Ца̄нӓ, -а скрудтҍ мунн ныдтҍшэ ся̄гкна?

-Эйй, эгк ся̄гкэнҍ,- а̄йтэнҍт со̄н Та̄рьенч. -Го мунн, 
ютрртчэ, вуаях ся̄гкнэ, мунн никуэссь эмм лийе аннҍтэ 
тоннӭ тэнна пилюлька. Тэннгуэйкэ го, мыннӭ лиххч пэ чофта 

тоасскай сӣррэ эйй то̄нэнҍ, а то̄н ю̄лькэгуэйм. О̄нӓ, мун я 
то̄н ю̄льк – манҍтэ тэдт лиххч эйй руэньсэсь компания.

-Ца̄нӓ, то̄нн эгк ся̄гкэнҍ,- соа̄рнхэлэ О̄нӓ вуэррьпнэсь.
Па̄ррнэ чуаццктэнҍ тӯввсэтҍ кӯз альн. Кухнясьт шэнтэ 

во̄фьсе се̄ввьне, лышшэ хэ̄ххьпэнҍ ыл пе̄цэсьт, ноа Та̄рьенч 
ка̄йххтлэсьтэ укься. Сыйй ышшьтэнҍ кругкэнҍ шаллта я 
ва̄ллтэдтӭнҍ кӣдт кӣдтэ. Та̄рьенч энҍтэ О̄нӓя я Ца̄нӓя эфтэ 
круммэлюр-пилюлька. Кэ̄ррлаххьтмэнҍ сӣнэнҍ кэлмас 
ёадтэй се̄льк мӣлльтэ. Юррьтлассьтэ лышшэ, пэ̄йель эйй 
кукесь а̄йк тэгка мо̄джесь пилюлька оччтэдтэв сӣн чуйвэнҍ, 
танна сыйе никуэссь эйй пуэдҍ шэ̄ннтэ пуэресь. Тэдт ля̄ннч 
шӣг.

-Аллькэпь, аллькэпь,- сафьксэсьтэ Та̄рьенч.
Па̄ррнэ нӣлленҍ эфтэ пилюка.
-Мунн пилюлька нӣла пуэресь шэ̄ннтэ мунн эмм та̄т,- 

цӣӆӆькэнҍ сыйй пугк эфтэсьт.
Лыххк ля̄йй лыххкма, я Та̄рьенч пуэллэхьт ла̄бпэй 

ла̄мпа.
-Чофта шӣг,- цӣӆькэ со̄нн. -Адтҍ мыйй никуэссь ебпь 

лӣннче шӯрр, я мӣнэнҍ ев лӣннче кэ̄рр кӣд я югке мудта 
нюэзь. Зоа̄бэль, пилюля тэгка кугкь ле̄шшэнҍ мун шкоа̄пэсьт, 
тэннгуэйкэ мунн эмм чофта оаск, сыйй вӯйенҍ ка̄дхэ ӣжесь 
тоавас вӣг. Ноа аллькэпь на̄дҍедтэ.

Я тэсьт Ца̄нӓя пӯдэ пэӆтэс юррт.
-Ой-е, Та̄рьенч,- сӯрркна цӣӆькэ со̄нн, -то̄нн тоа̄ххтэхь 

шэ̄ннтэ ме̄рр гроабпъенҍ, куэссь шэнтах.
-Пуссьт ли, мунн э ныдтҍ вуая шэ̄ннтэ ме̄рр 

гроабпъенҍ,- а̄йтэнҍт со̄н Та̄рьенч. -Мунн лӣннче удць, ноа 
чофта кэ̄рр, поа̄сс ме̄рр гроабпъенҍ, ку каллв пырр ӣжесь 
пэӆтэз я соарьм.

-Уййнэ ӣджьсант,- цӣӆькэ со̄нн маӈӈа оарсэмэнҍ, 
-эйй, тыйй лышшэ уййнэ ӣджьсант, пэ̄йель е̄ннэ-е̄ннэ ыгке 
рай мун пэҏьта ва̄ннц манҍтэ-ля̄ннч се̄сса я уйнаст, ко̄ххт 
мыйй сӣррэпь садэсьт я нюччкэпь эфт юэлка альн. Я со̄нн 



282

вуайй кэ̄джьле то̄нэсьт, О̄нӓ: «Е̄ннэ тоннӭ ыгке ли, ка̄нцэнч?» 
А то̄нн соннӭ вуэсстлах: «Выдлтлоагкь ко̄ллм ыгке, куэссь 
эмм ся̄гкнэнче».

О̄нӓ руэнньсэнне сӣйнэ я цӣӆькэ: 
-Со̄нн, удла, юррьтал, го соннӭ роаӈӈьк эйй па̄дза.
-Ага,- шӣтэ Та̄рьенч, -ноа то̄нн вуаях соннӭ це̄ӆӆькэ, 

куэссь то̄нн лийехь удца, то̄нн лийехь шуря.
Тэсьт О̄нӓ я Ца̄нӓ мушштсэлленҍ, сӣн е̄ннҍ па̄кэ 

выххтамушша пуэдтӭ моа̄ст.
-Мыйе адтҍ ли па̄лль ва̄ннҍцэ,- цӣӆькэ О̄нӓ. 
-Мыйй пуэдтепь ента ӣнцэ,- оа̄шшьтҍесьтэ Ца̄нӓ.
-Тэль э шӣг,- цӣӆькэ Та̄рьенч. -Вӯййк ка̄ххц часэ ӣнцэ 

мыйй аллькэпь тӯййшэ вэ̄дз пэҏт.
Та̄рьенч выгэ коа̄нҍцэтҍ сад укс райя, я со̄н рӯппьсесь 

коасса нюччкэнҍ се̄льк альн, куэссь со̄нн вӣже маӈас, 
пэ̄ҏҏьтэ «Чуэнь».

-Те̄дах, -цӣӆькэ О̄нӓ, куэссь чисстэль поа̄нӭтҍ, -те̄дах, 
мунн эмм лиххче оасскэй, го тэдт лийенҍ круммэлюр-
пилюлька, мунн пэ па̄гче мэннверьт та̄тах, Та̄рьенч, мыйе 
сама простэ горэх чалмае энҍтэ.

Ца̄нӓ чуэнче эхкан луннҍ пижамасьт я кӣче пэҏьта 
«Чуэнь» э̄л.

-Кӣч, мунн уйна Тарья,-роа̄ммъенне кугкэхьт со̄нн.
О̄нӓ ныдтҍшэ э̄ллтэнҍ эххкнэ. Зоа̄бэль, адтҍ, та̄лльва, 

куэссь пальяс мӯр чӯннченҍ, кӯсстэй эйй лышшэ Тарья 
пэҏьтэнч, ноа-э ӣджь че̄д кухня эххкан.

Та̄рьенч оарэ туэль тӯгкенҍ ка̄йпэнҍ те̄ннҍтлуввма 
рыссьтэ пыййма кӣдэтҍ. Нагерь чильмегуэйм кӣче со̄нн 
тӯввас то̄л нючкант э̄л, чуэннчей со̄н эвтэсьт.

-Со̄нн… со̄нн о̄ххтэ адтҍ ли,- цӣӆькэ Ца̄нӓ туаҏкха 
ӣнэнҍ. -Ой-е, удла чуввнаххч, пуадаххч ӣнцка, я мыйй 
вэлкчемь соннӭ.

Ныдтҍ сыйй чӯннченҍ эххкан луннҍ я кӣххченҍ вэ̄з э̄л. 
Та̄сьт чуввенҍ пэҏт «Чуэнь» лоа̄г альн. Тамьпе я̄лл Та̄рьенч. 
Со̄нн пай тамьпе аллк е̄лле. Ко̄ххт тэдт ли шӣг. Мэ̄ннэв 
ыгь, ноа Та̄рьенч, О̄нӓ я Ца̄нӓ ев шэнт шӯрр. Ныдтҍ, куэссь 
шӣг пилюля ев ка̄дха ӣжесь вӣг. Пуадт о̄дт кыдт, а маӈӈа 
пуэдтӭв ке̄ссь я че̄ххч, я аввта пуадт та̄лльв, а сыйй аллькэв 
пай сӣррэ я сӣррэ. Ента сыйй тӯййшэв вэ̄дз пэҏт я лыххкэв 
савьхэ трамплин лоа̄гэсьт валас, а куэссь пуадт кыдт, сыйй 
нюаммэв пуэресь дуб э̄л, ко̄нн сыссень шэ̄ннтэв лимонад 
суля, я аллькэв сӣррэ коа̄вьнэтҍ о̄дзэй, я аллькэв кэ̄рхэллэ 
я̄бпаш альн, аллькэв оаррэ мӯрр ышьтэсьт я моа̄йнсе 
югке ӣсториять, аввта ёадтъев Руэняс ланна я уййнлэдтэв 
Момо̄нэнҍ, я Моананҍ, я кӯдтъя па̄ррнэгуэйм, ноа пугк 
ёадтмужэнҍ сыйй аллькэв моа̄цнэ моа̄ст пэ̄ҏҏьтэ «Чуэнь». 
Ныдтҍ, тэдт ля̄йй чофта ёанхэллэй юрт – Та̄рьенч пай аллк 
е̄лле пэҏтэсьт «Чуэнь».

-Куэссь со̄нн выльшахт мӣнэ гоаррэ, мыйй 
маххъяссьтэпь соннӭ кӣдэнҍ,- лажэхьт О̄нӓ.

Ноа Та̄рьенч кӣче нагерь чильмегуэйм то̄л э̄л.
Маӈӈа со̄нн по̄ссей тӯввас.




